
Prólogo
 

En la parte sur del estado de Sonora, México, más de diez mil personas 
hablan el yaqui como lengua materna. Es un idioma rico, extenso y capaz 
de expresar conceptos elevados y profundos. El yaqui como idioma es un 
digno medio de comunicación para toda clase de literatura, incluyendo el 
Nuevo Testamento, por medio del cual puede ser enriquecido.

Originalmente el Nuevo Testamento se escribió en griego y aunque 
hemos utilizado muchos comentarios y varias traducciones de él, la fuente 
de referencia más importante ha sido el texto original griego.

No es posible traducir en forma literal de una lengua a otra y en el caso 
del griego y del yaqui las diferencias se marcan aún más.  Las expresiones 
idiomáticas del griego tuvieron que modificarse para que tuvieran sentido 
en yaqui, ya que el significado real no se puede entender traduciendo las 
palabras literalmente.  Nuestra meta ha sido comunicar de la forma más 
clara posible en yaqui, el sentido original del griego.



Aclaraciones sobre la 
escritura del yaqui

 

El yaqui pertenece a la familia lingüística yuto-náhuatl, la cual ha 
existido en América durante milenios. Es por eso que el yaqui no tiene 
ningún parentesco con ninguna de las lenguas europeas; en su morfología, 
en su vocabulario y en su estructura es completamente diferente a éstas.

La mayoría de los sonidos del yaqui se representan con las mismas letras 
que se utilizan en la escritura del español.  Sin embargo existen algunos 
sonidos en yaqui que no se encuentran en español. Para representar estos 
sonidos, se utilizan las mismas letras y signos que se usan en la escritura 
de otros idiomas que sí tienen estos sonidos. Estas letras y signos son muy 
importantes, porque en ocasiones son la única diferencia entre palabras 
que son muy parecidas, pero que significan cosas diferentes. Estas letras y 
signos son:

1. El saltillo ( ꞌ ) representa un pequeño corte de voz que se hace en la 
garganta. Se escribe para diferenciar palabras como:
 teeka cielo y teꞌeka dijo
 ae madre y aꞌe exclamación
 jupa zorrillo y juꞌupa mesquite
 koko se mueren y koꞌoko duele
 
El saltillo se usa también en palabras como:
 waaꞌa aquél  wooꞌo zancudo
 weeꞌe bledo  woꞌi coyote
 wiiꞌi hilo

2. Las vocales y las consonantes dobles tienen una pronunciación de 
más duración que las sencillas. Se usan para diferenciar palabras 
como: 
 yeka nariz y yeeka controlar
 jeeka viento y jekkaa sombra
 taaka fruta y takaa cuerpo
 wata sauce y watta encimar



3. La combinación de letras bw diferencia palabras como:
 aman aꞌ bwisek lo agarró allá
 aman aꞌ buisek fue allá para regañarlo

Yoꞌowe Jesukrijtota, jumeꞌ 
aapoꞌik amet yeu simriam

1  Inim jiꞌojtei, Jesukrijtota 
betana jumeꞌ bat aꞌ 

yoꞌowawam team. Aapo, iniꞌi 
Labiitukaꞌuta betana intok 
Apraꞌamtukaꞌuta betana yeu 
simriatukan.

2
 Juꞌu Apraꞌamtukaꞌu, Isaak 

teamta yoemiakan. Iniꞌi intok 
jukaꞌ Jakooboꞌ teamta yoemiakan, 
juꞌu ket Juraaꞌ teamta yoemiakaꞌu 
intok jumeꞌ iniamak werim. 
3

 Juꞌu Juraatukaꞌu, Paarej teamta 
yoemiakan intok jukaꞌ Saaraꞌ 
teamta. Juꞌu inimeꞌe ae, Tamar tean. 
Juꞌu Paarejtukaꞌu, Ejrom teamta 
yoemiakan, ket juꞌu Aram teamta 
yoemiakaꞌu. 4 Juꞌu Aram tukaꞌu, 
Aminarap teamta yoemiakan. 
Iniꞌi intok, jukaꞌ Naꞌason teamta 
yoemiakan, ket juꞌu Salmon teamta 
yoemiakaꞌu. 5 Juꞌu Salmontukaꞌu, 
Booj teamta yoemiakan. Juꞌu 
inia ae intok, Raꞌab tean. Juꞌu 
Booj teame intok, Oobel teamta 
yoemiakan. Juꞌu inia ae intok, 
Rut tean. Juꞌu Oobel teame, Issaiꞌ 
teamta yoemiakan. 6 Juꞌu Issaiꞌ 
teame intok, jukaꞌ cheꞌa yoꞌo yaꞌari, 
Labiiꞌ teamta yoemiakan. Iniꞌi cheꞌa 

yoꞌo yaꞌari, Labiiꞌ teame intok, juꞌu 
Uriaj teamta jubiasukaꞌu, jukaꞌ 
Salomon teamta yoemiakan.

7
 Juꞌu Salomon teame intok, 

Roboam teamta yoemiakan. Iniꞌi 
ket, Abiaj teamta yoemiakan, ket 
juꞌu Asaꞌap teamta yoemiakaꞌu. 
8

 Juꞌu Asaꞌap teame intok, Josapat 
teamta yoemiakan. Iniꞌi ket, 
Jooram teamta yoemiakan, ket 
juꞌu Osiaj teamta yoemiakaꞌu. 
9

 Juꞌu Osias intok, Joatam teamta 
yoemiakan. Iniꞌi ket, Akaaj teamta 
yoemiakan, ket juꞌu Esekiaj teamta 
yoemiakaꞌu. 10

 Juꞌu Esekiaj teame 
intok, Manaseej teamta yoemiakan. 
Iniꞌi ket, Amoos teamta yoemiakan, 
ket juꞌu, Josiaj teamta yoemiakaꞌu. 
11

 Juꞌu Josiaj teame intok, Jekoniaj 
teamta yoemiakan, intok jumeꞌ 
aamak werim. Iniꞌi, taewaim, 
jukaꞌ ijraꞌeliita yoemrata, bwiaraa 
Babilooniaꞌ teaꞌu, utteꞌapo am 
tojiwako.

12
 Iniat chukula juꞌu Jekoniaj 

teame, Salaltiꞌel teamta yoemiakan. 
Iniꞌi ket, Sorobabel teamta 
yoemiakan. 13

 Juꞌu Sorobabel teame 
intok Abiul teamta yoemiak. Iniꞌi 
ket, Eliakim teamta yoemiakan, 
ket juꞌu Asoor teamta yoemiakaꞌu. 
14

 Juꞌu Asoor teame intok, Sarook 

Mateoꞌ teamta jiꞌojtekaꞌu

teamta yoemiakan. Iniꞌi intok, 
Akiim teamta yoemiak, ket juꞌu 
Eliul teamta yoemiakaꞌu. 15

 Juꞌu 
Eliul teame intok, Eleasar teamta 
yoemiak. Iniꞌi ket, Mattan teamta 
yoemiak, ket juꞌu Jakooboꞌ teamta 
yoemiakaꞌu. 16

 Juꞌu Jakooboꞌ teame 
intok, Joseꞌ teamta yoemiak, jukaꞌ 
Mariaꞌ teamta kuuna. Iniꞌi, Mariaꞌ 
teame aapo juꞌu Jesuj teame juꞌu 
Krijtopo taꞌeewame, aꞌ aekan.

17
 Junuen san Apraꞌamtukaꞌuta 

jiapsao naatekai, Labiitukaꞌuta 
taewaimmeu tajtia, woj mamni 
ama naiki, juꞌu yoemra nat 
tomti kateka, jumeꞌ yoꞌotu 
sakakame. Intok ket, Labiitukaꞌuta 
jiapsao naatekai, jukaꞌ ijraꞌeliita 
yoemrata, bwiaraa Babilooniaꞌ 
teaꞌu, utteꞌapo am tojiwakaꞌpo 
tajtia, ket woj mamni ama naiki 
juꞌu yoemra nat tomti kateka, 
jumeꞌ yoꞌotu sakakame. Intok ket, 
junak naatekai, Jesukrijtota yeu 
tomtekaꞌpo tajtia, intok juchi, woj 
mamni ama naikiak.

Jesukrijtota yeu aꞌ yoemtukaꞌpo
18

 Jesukrijtota yeu aꞌ 
yoemtukaꞌuta inen yeu siika. Juꞌu 
aꞌ aewa Maria, Joseꞌ teamta aꞌ 
kunabaeka junuen aamak ean. 
Intok bat naataka, kee nau am 
jiapsao, aapo juꞌu Maria, Liojta tuꞌu 
jiapsita betana, a jita aꞌ joaꞌapo 
aman, jukaꞌ yeu aꞌ yoemianeeꞌuta 
jaibu aꞌ mabetlatukan. 19

 Juꞌu 
Josee, Mariata kunawa, iniꞌi, Liojta 
bichapo tuꞌu yoemtukan. Taa 
inia betana, aapo, Mariata, ka 
siꞌime bichapo yeu aꞌ bwiseka, aꞌ 
juꞌuneiyaa iꞌan. Ala aapo, kaabeta aꞌ 
juꞌuneiyaaꞌpo, aꞌ suꞌu tojibaen.

20
 Intok aapoꞌik iniat kee tuꞌisi 

juꞌuneao, achai Liojta betana 
ankeles, tenkupo benasia au yeu 
machiak, intok:
―Josee, Labiitukaꞌuta betana 

yeu simria ―ti au jiiak―, kaachin 
eenee jukaꞌ Mariaꞌ teamta em 
aꞌ jupneeꞌu betana. Bweꞌituk juꞌu 
aꞌ yoemianeeꞌu, Liojta tuꞌu jiapsi 
betana weye. 21

 Aapo oꞌouta asoane. 
Junakaꞌa intok, empo, Jesuj ti jiame 
aꞌ teatuane. Junuen teanee bweꞌituk 
jukaꞌ aꞌ yoemrawata, ka tuꞌik bem 
yaꞌari betana, am jinneꞌune.

22
 Siꞌime iniꞌi yeu siika junuen yeu 

aꞌ chupneꞌ betchiꞌbo, jukaꞌ achai 
Liojta, senuk aet juꞌuneetuaka, inen 
jiaka aꞌ teuwaakaꞌuta:
 23 Juꞌu beeme, aꞌ yoemianeeꞌuta 

mabetne.
Intok oꞌouta yoemiane.
Junaꞌa san Emanuel ti teane.

Lios itomake ti jiubaeme.
24

 Junak intoko, juꞌu Josee, 
busakai, Liojta betana ankelejta 
aꞌ tejwaakaꞌuta yaak. Intok jukaꞌ 
Mariata jup betchiꞌbo aꞌ mabetak. 
25

 Taa ka tua emo jubekame benasi 
jiapsan, aapoꞌik Mariata oꞌouta aꞌ 
useꞌu tajtia. Junakaꞌa intoko, Jesuj 
ti jiame aꞌ teatuak.

Waate, jumeꞌ suawaka, 
maakom teame, aꞌ bitbaeka 

aman au yajakame

2  Juꞌu Jesus, ili joꞌaraa Beleem 
ti teakaꞌpo yeu tomtek, 

bwiaraa Jureaꞌ teaꞌpo. Jukaꞌ cheꞌa 
yoꞌo yaꞌari, Eroorej teamta, siꞌime 
junamaꞌa bwiaraapo aꞌ yoꞌotuko. 
Junak intok waate oꞌowim jitat 
juꞌuneame, Maakom teaka, inimeꞌe, 
taꞌata yeu weꞌe betana kateka, 

bweꞌu joꞌara Jerusalen teaꞌu yajak. 
2

 Intok junameꞌe nattemaek:
―Jaksa aane juꞌu, juriommeu 

cheꞌa yoꞌowe yeu tomtekame. 
Bweꞌituk taꞌata yeu weamaꞌa betana, 
aapoꞌik betana chokita te bichak. 
Itepo inim yajilam aꞌ yoꞌoribaekai.

3
 Juꞌu yoꞌo yaꞌari Eroorej teame, 

inikaꞌa juꞌuneiyaakai, tuꞌisi ka 
aet yanti elaka taawak. Intok ket 
siꞌime jumeꞌ junamaꞌa Jerusalen 
teaꞌpo jiapsame. 4 Junak intoko juꞌu 
yoꞌo yaꞌari, Eroorej teame, siꞌime 
jumeꞌ teꞌopopo tekiakammeu 
yoꞌowemmeu, intok jumeꞌe, 
Moiseejta nesauta, yoemrata am 
majtammeu nau chaaeka, ameu 
nattemaek jakun yeu aꞌ tomtineꞌpo 
jukaꞌ Krijtoꞌo teamta. 5 Bempo intok 
inen au jiiak:
―Jurea bwiaraa, joꞌaraa Beleem 

teaꞌpo. Bweꞌituk seenu, juꞌu Liojta 
betana juꞌuneetuawakame inen aꞌ 
jiꞌojtek:
 6 Empo intoko, bwiaraa Juraaꞌ 

teaꞌpo joꞌara Beleem teame, 
eiyaa watchisi empo maachi 
junamaꞌa bwiaraapo, jumeꞌ 
yoꞌowem bichapo.

Bweꞌituk senu, yoꞌotaka 
tawaneeme, ee betana yeu 
machine, nee betana Ijraꞌeliita 
yoemrata aꞌ suuaneeme.

7
 Junak intoko juꞌu Eroorej teame, 

etbwa junameꞌe suawakammeu 
chaaek, intok ameu nattemaek 
tua jak weyeo jukaꞌ chokita yeu aꞌ 
machiakaꞌpo. 8 Junak intoko, joꞌaraa 
Beleem teaꞌu am bittuak intok:
―Aman emeꞌe sajaka, junae ili 

usita betana tuꞌisi nattemaine. Intok 
emeꞌe aꞌ teako, aꞌabo nee tejwaane. 

Junuen ne ket aman sikaa, aꞌ 
yoꞌorineꞌ betchiꞌbo ―ti jiakai.

9
 Inikaꞌa yoꞌo yaꞌarita ameu 

teuwaakaꞌuta jikkajaka, jumeꞌ 
suawakame sajak. Junak intoko 
juꞌu choki, taꞌata yeu weamaꞌa 
betana aneka, bem bichakaꞌu, ame 
pat weyen. Junuen su, chukula, 
juꞌu ili usita aneꞌepo bepa kiktek. 
10

 Jumeꞌ Maakom teaka, jitat 
juꞌuneame intok, junak, jukaꞌ 
chokita aꞌ bichakai, tua alleak. 
11

 Inimeꞌe intok, jum kariu kimukai, 
ili usi oꞌouta, aꞌ malawa Mariaꞌ 
teamtamak ama bichak. Junak 
intoko, tonommea japteka, intok 
aꞌ yoꞌorek jukaꞌ ili usi oꞌouta. Sep 
intok jukaꞌ bejeꞌewaekamta bem 
weiyaaꞌuta, etapoka intok sawai 
tomita, intok kopaalim benaka 
tattaawamta insiensoꞌ teamta, intok 
jita, win jubak, miiraꞌ teamta aꞌ 
miikak. 12

 Chukula, tenkupo benasi 
juꞌuneetuawakai, ka intok Eroorej 
teamtau luula bem nottineꞌpo 
betana, bempo taꞌabwi boꞌot bem 
bwiaarau bicha nottek.

Jum bwiaraa Ejiptoꞌ teaꞌu 
bichaa bem yeu sajakaꞌpo

13
 Chukula, jumeꞌ oꞌowim 

suawakame am sakaꞌasuko, achai 
Liojta betana ankeles, tenkupo 
benasi Joseeꞌ teamtau au yeu 
machiak. Intok inen jiiak:
―Yejteꞌe, usita intok aꞌ malawata 

weiyaaka, intok bwiaraa Ejiptoꞌ 
teaꞌu bicha yeu weene. Junaman 
intok empo tawane, in enchi 
tejwaaꞌpo tajtia. Bweꞌituk juꞌu 
Eroorej teame, jukaꞌ ili usita 
jariunee aꞌ meꞌe betchiꞌbo.

14
 Junak intok juꞌu Josee, yejteka, 

wakaꞌa ili usita intok aꞌ malawata 
weiyaaka intok tukaapo, bwiaraa 
Ejiptoꞌ teaꞌu bicha amemak yeu 
siika. 15

 Junamaꞌa bempo taawak, 
Eroorej teamta aꞌ mukeꞌu tajtia. 
Iniꞌi inien yeu siika junuen yeu aꞌ 
yumaꞌaneꞌ betchiꞌbo jukaꞌa, achai 
Liojta, senuk aet juꞌuneetuaka inen 
jiaka aꞌ teuwaakaꞌuta: “Ejiptoꞌ teaꞌa 
betana nee, in yoemiabeu chaaek”, 
ti jiakai.

Jukaꞌ Eroorej teamta, jum, jumeꞌ 
ili usim aꞌ suꞌa tebokaꞌpo

16
 Juꞌu Eroorej teame junak, 

jumeꞌ susuawakame betana, 
jak waꞌam aꞌ eiyaawakaꞌuta 
juꞌuneiyaakai, tua oꞌomtek. Intok 
siꞌime jumeꞌ ili uusim, illitchim, 
wooi wasuktiammeu tajtia, jum 
joꞌaraa Beleem teaꞌpo intok 
wate au jeela ili joꞌarammetchi 
jiapsame, am suꞌa tebok. Jumeꞌ 
susuawakame betana, chokita 
jak weyeo tua bem aꞌ bichakaꞌu, 
junae betana tejwaawakaꞌu, 
taewaita juꞌuneiyaakai, am suꞌa 
tebok. 17

 Junuen chupuk juꞌu 
Jeremiaj tukaꞌuta, Liojta betana 
aet juꞌuneetuawaka, inen aꞌ 
teuwaakaꞌuta:
 18 Ili joꞌara Ramaaꞌ teaꞌpo, jiokot 

jiuwaka intok bwanwame 
ama jikkajituk.

Juꞌu jamut, Rakel teame, aꞌ 
yoemiam betchiꞌbo bwaanan.

Intok kaabeta aꞌ jiapsi yechaꞌa 
iꞌan.

Bweꞌituk junameꞌe jaibu 
kokkolamtukan, ti aꞌ jiakaꞌpo.

19
 Taa chukula, jukaꞌ Eroorej 

teamta muksuko, Liojta betana 

ankeles, Ejiptoꞌ bwiaraaꞌ teaꞌpo, 
tenkupo benasi, Joseeꞌ teamtau au 
yeu machiaka, intok:

20
 ―Yejteka, ili usita aꞌ weiyaaka 

intok aꞌ malawata, bwiaraa Ijraꞌeel 
teaꞌu nottine. Bweꞌituk jaibu 
kokkosuk jumeꞌe, jukaꞌ usita aꞌ 
meꞌebaeme ―ti au jiiak.

21
 Junak intoko, juꞌu Josee 

yejtek intok aapo, jukaꞌ usita 
intok aꞌ aewata, bwiaraa Ijraꞌel 
teaꞌu bicha am nuk siika. 22

 Taa 
juꞌu Josee, Arkelaoꞌ teamta, jum 
Jurea bwiaraapo aꞌ achaiwa 
Eroorejtukaꞌuta betchiꞌbo aꞌ yoꞌo 
yaꞌaritukaꞌpo juꞌuneakai, aman aꞌ 
weeneeꞌuta majjaek. Intok tenkupo 
benasi juꞌuneetuawakai, bwiara 
Kalileaꞌ teaꞌu bicha siika. 23

 Junaman 
yepsakai joꞌara Nasaret teaꞌu joꞌatek. 
Iniꞌi yeu siika junuen, Liojta betana 
jumeꞌ juꞌuneetuawakame bem 
teuwaakaꞌuta, aꞌ chupneꞌ betchiꞌbo, 
Jesukrijtota, nasaareenopo aꞌ 
taꞌeenaꞌati bem jiakaꞌuta.

Joan, juꞌu yee babatoowame, 
bweka paꞌaku jinabaka

3  Junakriapo taewaimmet juꞌu 
Joan yee babatoowame, paꞌakun 

bweka paꞌariau siika, bwiaraa Jureaꞌ 
teaꞌpo yee majtakai. 2 Intok:
―Ka tuꞌik boꞌo joowamta betana 

emo temaine. Bweꞌituk achai Liojta 
betana, inim aꞌ nesauneeꞌu abe 
yuuma ―ti jiakan.

3
 Iniꞌi Joan jiba junaꞌatukan, waꞌa, 

jukaꞌ Isaꞌiajtukaꞌuta, Liojta betana 
juꞌuneetuawaka, inia betana inen aꞌ 
jiꞌojtekaꞌu:

Mekka bweka paꞌariapo senuk 
jiawai, chaae nokpo nokaꞌu 
jikkajiwa, inen jiakai:

“Jukaꞌ achai Liojta, aꞌabo 
bittuanemta mabet betchiꞌbo,

Aawas enchim jiapsim tuꞌutene.
Jukaꞌ inim ka tuꞌik suꞌu tojine”, 

ti jiakai.
4

 Juꞌu tajoꞌori juꞌu Joan teamta 
atteakaꞌu, kameeyo boae 
yaꞌaritukan. Juꞌu wikosa intok, bea 
tukan intok waka woꞌochim benam 
intok ket juyapo mumu baꞌawam 
bwaꞌeen. 5 Bweꞌu joꞌaraa Jerusalen 
teaꞌpo joꞌaakame intok siꞌime 
jumeꞌe, jum bwiaa jureaꞌ teaꞌpo 
intok jumeꞌe, batwee Joran teaꞌu ka 
mekka jiapsame, au nau yaajan aꞌ 
jikkaji betchiꞌbo. 6 Junameꞌe intok, 
bem ka tuꞌuwa yaꞌarim Liojtau 
bicha am teuwaasuko, aapo juꞌu 
Joan, batwee Jooraan teaꞌpo am 
batoꞌowaa simen.

7
 Taa juꞌu Joan, inimeꞌe nasuk 

jumeꞌ paiseompo taꞌeewame intok 
jumeꞌ saruseompo taꞌeewame, 
juebenam, batoꞌowaa betchiꞌbo 
aman kateme bichakai:
―Ka tuꞌi yoemra, bakochim 

benasi a yee bai taꞌaame, jabesa 
enchim tejwaak, junuen, Liojta 
betana, unnaa jiokot machika 
aꞌabo weyemta betana enchim 
ama yoꞌeebaaneꞌ betchiꞌbo. 8 Ala 
emeꞌe ka tuꞌik betana enchim 
emo temaeꞌuta, tuꞌisi enchim 
jiapsaꞌue aꞌ juꞌuneiyaa tebonee 
aꞌ lutuꞌuriatukaꞌpo. 9 Intok emeꞌe, 
ka emo nasuk emo cheꞌewareka: 

“Itepo Apraꞌamtukaꞌuta betana 
te yeu katriam”, ti jiubaekaꞌeene. 
Bweꞌituk juꞌu achai Lios, kia 
inimeꞌe tetammea juniꞌi, jukaꞌ 
Apraꞌamtukaꞌuta betana, 
yoemrata yeu katriam tuneeme 
a jooa. 10

 Jumeꞌ tepwam jaibu im 

jipuꞌuwa, jumeꞌ juyam chukta 
betchiꞌbo. Intok siꞌime juya, ka 
tuꞌik tatakame, chuktawaka intok 
tayaꞌatune. 11

 Inepo ala, nee juꞌu 
ka tuꞌikut enchim emo temaeꞌuta 
aꞌ teuwaakai, baꞌapo ne enchim 
batoꞌowaa. Taa juꞌu, net chaꞌaka, 
chukula yebijneeme, aapo, Liojta 
betana tuꞌu jiapsi emot jiapsituaka, 
wepulsi tuꞌik jiba emot tawaaka, 
junuen aꞌ chupaꞌane. Junaꞌa, aapo 
cheꞌa nee bepa yoꞌotaka nesawe. 
Junuen inepo, kia aꞌ bochawam 
in aꞌ weiyaarianeeꞌu juniꞌi, ka 
neu lutuꞌuria. 12

 Tiikom ae wij 
wijtawaꞌuta jaibu mampo jipuemta 
benasi machika. Intoko jumeꞌ 
tiikom tuꞌutene. Otata intok, omola 
aꞌ tawaane. Jumeꞌ aapoꞌik tiikom, 
bachiata aukaꞌu am tojine. Taa jukaꞌ 
otata, aꞌ tayaꞌane, tajita jiba yuu 
beeteꞌpo ―ti ameu jiiak.

Jesukrijtota, aꞌ batoꞌowaawakaꞌpo
13

 Junak intoko juꞌu Jesukrijto, 
bwiaraa Kalileaꞌ teaꞌa betana, 
batwee Joran teaꞌu yepsak, jumun 
Joanta aneꞌewi. Junuen jukaꞌ 
Joanta aꞌ batoꞌowaaneꞌ betchiꞌbo. 
14

 Cheꞌa bat ka junen ean juꞌu Joan. 
Intok Jesujtau inen jiiak:
―Ineponee ala junaꞌa, juꞌu em 

batoꞌowaaꞌeaꞌu. Empo intoko nee su 
enchi batoꞌowa iꞌa ―ti au jiiak.

15
 Taa juꞌu Jesus:

―Taa inien aune. Bweꞌituk 
utteꞌa, siꞌimeta jukaꞌ achai Liojta 
tuꞌureeꞌuta, itom aꞌ chupaꞌaneꞌpo ―
ti au jiiak.

Junak san juꞌu Joan aamak eak. 
16

 Aapo juꞌu Jesus, batoꞌowaasuakai, 
baꞌapo yeu siika. Junamaꞌa sep juꞌu 
teeka au etapokamta benasi aayuk. 

Aapo juꞌu Jesus intok, Liojta betana 
tuꞌu jiapsita, wokkoita benasi 
koꞌom weyemta, bichak, aet koꞌom 
yejtesusekamta. 17

 Junak intoko, 
teeka betana senu jiawai inen jiaka 
jikkajiwak:
―Iniꞌi junaꞌa in yoemia, in nakeꞌu. 

Ae betchiꞌbo ne tua allea ―ti jiakai.

Bebejeꞌerita, jukaꞌ Jesujta 
aꞌ jiꞌoptuabaekaꞌpo

4  Chukula sepia juꞌu 
Jesus, Liojta tuꞌu jiapsie 

juꞌuneetuawakai, mekka, kaabeta 
aneꞌu bicha siika. Junuen, jukaꞌ 
bebejeꞌerita, ka tuꞌikut aꞌ jiꞌobilaaneꞌ 
betchiꞌbo.

2
 Woi taka taewaim intok woi 

taka tukaariammeu tajtia, ka 
jiꞌibwaka ama aanek. Chukula 
intoko tebaurek. 3 Junak intoko, juꞌu 
bebejeꞌeri, Jesujtau yepsak. Intok 
junuen, ka tuꞌik aꞌ yaꞌa iꞌaka:
―Lutuꞌuriapo, empo Liojta betana 

yoemiarituko, inimeꞌe tetam, paan 
auneꞌ betchiꞌbo nesaune ―ti au 
jiiak.

4
 Taa juꞌu Jesus:

―Jum Liojta nok lutuꞌuriapo inen 
jiꞌojtei: “Ka bwaꞌaawamtae jiba senu 
jiapsine, ala ketchia, siꞌime Liojta 
betana noki weyemtae” ―ti jiaka aꞌ 
yoopnak.

5
 Junak intoko juꞌu bebejeꞌeri, 

aapoꞌik, bweꞌu joꞌara Jerusalen 
teaka, Liojta betana attearipo ti 
taꞌeewaꞌu bicha aꞌ nuk sikaa, intok 
junamaꞌa, bweꞌu teꞌopopo jikau 
bepa aꞌ jaꞌamutuak. 6 Intok iniꞌi:
―Lutuꞌuriapo empo Liojta betana 

yoemiarituko, emo koꞌom jimaa. 
Bweꞌituk Liojta nok lutuꞌuriapo inen 
jiꞌojtei:

Juꞌu achai Lios, jumeꞌ 
ankelesimmet nesaune,

junameꞌe enchi suuaneꞌ 
betchiꞌbo,

bempo bem maammea enchi 
nuꞌune,

junuen jita tetat juniꞌi,
ka koꞌokosi em auneꞌ betchiꞌbo

―ti au jiiak.
7

 Juꞌu Jesus ket inikaꞌa aꞌ yoopnak:
―Ketchia Liojta nok lutuꞌuriapo 

inen jiꞌojtei: “Ka empo jukaꞌ em Lios 
achaita jiꞌobilaabaane” ―ti jiakai.

8
 Juchi weeꞌpo juꞌu bebejeꞌeri, 

aapoꞌik mekka jikat, bweꞌu 
kawiu jikau yeu aꞌ nuk siika. 
Intok aniat siꞌimekut, ka nanau 
machi yoemrata, intok jukaꞌ bem 
ujyoriawata intok eiyaawatchik 
ama ayukamta aꞌ bittuak. 9 Intok:
―Ineponee siꞌimeta inikaꞌa ne 

enchi aꞌ makne, empo tonommea 
weeka, enchi nee yoꞌorineeo ―ti au 
jiiak.

10
 Junak intoko juꞌu Jesus:

―Mekkaꞌe bebejeꞌeri. Bweꞌituk 
jum Liojta nok lutuꞌuriapo inen 
jiꞌojtei: “Em achai Liojta yoꞌorinee 
intok aapoꞌik jiba nok jikkajine” ―
ti au jiiak.

11
 Junako juꞌu bebejeꞌeri, jukaꞌ 

Jesujta aꞌ toꞌo siika. Ankelesim 
intok au yajaka, au beꞌeemtat aꞌ 
anian.

Juꞌu Jesus jum Kalileaꞌ 
teaꞌpo aꞌ tekileu naate

12
 Juꞌu Jesus, jukaꞌ Joan yee 

babatoowamta, aꞌ etaꞌitukaꞌpo 
juꞌuneakai, junak bwiaraa 
Kalileaꞌ teaꞌu bicha siika. 13

 Taa 
ka jum ili joꞌaraa Nasaret teaꞌpo 
taawak. Ala, joꞌaraa Kapernaum 

teaꞌu joꞌaabaeka aman bicha 
siika, bweꞌu joꞌara, bweꞌu bau baꞌa 
mayoat, bwiaraa Sabuloon intok 
Naptaliꞌiti teakaꞌpo. 14

 Iniꞌi yeu 
siika junuen, Isaꞌiajtukaꞌuta, Liojta 
betana juꞌuneetuawaka, jukaꞌ aꞌ 
teuwaakaꞌuta aꞌ chupneꞌ betchiꞌbo:
 15 Bwiaraa Sabuloon intok Naptaliꞌ 

teame, boꞌota baweu bicha aet 
boꞌokaꞌu, batwee Joran teaꞌpo 
beasi, taꞌata ama yeu weꞌe 
betana.

Bwiaraa Kalileaꞌ teame, jumeꞌ 
ka juriom jiapsaꞌpo.

 16 Juꞌu yoemra, Liojta betana 
weyemtat ka juꞌuneaka, ka 
machiku aneme benaekaꞌum, 
bweꞌu tachiriata benasi, 
Liojta betana lutuꞌuriata 
juꞌuneiyaatuawak.

Jumeꞌ intoko bem ka juꞌuneakaꞌ 
betchiꞌbo, jiba yuu ka 
machiku bem kokkoneꞌpo 
jiapsaꞌum, juꞌu Liojta nok 
lutuꞌuria, taji tachiriata 
benasi, machiku taawak, ti aꞌ 
jiakaꞌpo.

17
 Junako juꞌu Jesus yee majta 

taitek, inen jiakai:
―Ka tuꞌik betana emo temaine. 

Bweꞌituk achai Liojta betana inim aꞌ 
nesauneeꞌu, abe yuuma.

Juꞌu Jesus naikika jumeꞌ 
kuchureom aamak am nunuk

18
 Juꞌu Jesus, bawe Kalileaꞌ teaꞌpo 

bwikolakut weyekai, wooim nau 
wewerim bichak. Senu Simooꞌ tean, 
ket Peeommea taꞌeewame. Juꞌu 
intoko senu Antej tean. Junameꞌe 
kuchureomtukan. Intok inimeꞌe 
bem jiteꞌim baꞌau aꞌ jimmaan. 
19

 Junak intok juꞌu Jesus:

―Emeꞌe nemak katne. Inepo intok, 
ne taꞌabwi tekilta enchim makne, 
juꞌu inim yoemrata jiapsammeu, 
bem jinneꞌuimtuneꞌ betchiꞌbo ne 
enchim ameu noktuane ―ti ameu 
jiiak.

20
 Bempo intoko sep su, bem 

jiteꞌim suꞌu tojaka aamak sajak.
21

 Cheꞌa ili bichau bicha weyekai, 
juchi woika nau wewerim bichak 
juꞌu Jesus. Jakooboꞌ teamta 
intok Joan teamta, Sebereoꞌ 
teamta uꞌusim. Junameꞌe, bweꞌu 
kuta kanoapo aanen bem 
achaiwatamake, bem jiteꞌim 
tuꞌutekai. Junammeu ket chaaek 
juꞌu Jesus. 22

 Junama lautipo intok, 
bempo, bweꞌu kuta kanoata intok 
bem achai ama suꞌu tojaka, aamak 
sajak.

Jesus yoemrata juebenak majta
23

 Juꞌu Jesus siꞌime Kalilea 
bwiaraat weyen, aꞌ yepsaꞌapo 
juriom nau yaajaꞌpo yee majtakai. 
Jukaꞌ bemela nok lutuꞌuriata 
betana, achai Liojta inim aꞌ 
nesauneeꞌu betana yeteu nookan. 
Intok siꞌimem jumeꞌ ka nanau 
machik koꞌokoakame emo am 
inneꞌetetuakai. 24

 Bwiaraa Siiriaꞌ 
teaꞌpo siꞌimeku juꞌuneiyaawak 
juꞌu Jesus. Intok siꞌime jumeꞌ ka 
nanau maisi jiokot emo bichame 
au tojiwak. Koꞌokoeme intok jak 
wanteme. Intok jumeꞌ bebejeꞌerita 
betana jiokot emo bichame, intok 
jumeꞌ kobapo koꞌokoeka wat 
watteme. Intok jumeꞌ ka emo taka 
yekame. Jesus intok, inimeꞌe emo 
ineꞌetetuak. 25

 Bwiaara Kalileaꞌ 
teaꞌpo betana tua juebenaka aamak 
sajak. Intok ili joꞌaram Lekapolij 

teaꞌa betana intok bweꞌu joꞌara 
Jerusalen teaꞌa betana, intok jurea 
bwiaara betana, intok batwee Joran 
teaꞌawaetana joꞌaakame aamak 
sajak.

Ili seꞌe kaupo aapoꞌik 
teuwaaka yee aꞌ majtakaꞌu

5  Juꞌu Jesus, siꞌime junakaꞌa 
yoemrata bichakai, ili kawiu 

jikau sikaa, junamaꞌa yejtek. Junak 
intoko jumeꞌ aꞌ majtaꞌum au nau 
yajak. 2 Juꞌu Jesus intok inimeꞌe 
majta taitek:

Jabemsa jaisa jumeꞌ tua alleeneeme
3

 ―Tua alleenee jumeꞌ Liojta 
betana bem jiapsimmeu tuꞌik ameu 
aꞌ beꞌeeꞌuta juꞌuneame. Bweꞌituk 
bempo, teekau, Liojta yoꞌotaka aꞌ 
katekaꞌu jiapsine.

4
 ’Tua alleenee jumeꞌ junuen ket 

ka alleame. Bweꞌituk inimeꞌe, bem 
jiapsi joꞌanaaꞌuta, Liojta betana 
amet autuanaa.

5
 ’Tua alleenee jumeꞌ ka emo 

jabeleme, bweꞌituk bempo Liojta 
betana bwiata ameu naꞌikiarita 
mabetne.

6
 ’Tua alleenee jumeꞌe, tua 

junen jiaka, Liojta am joo iꞌaꞌuta 
aꞌ joopeame. Bweꞌituk aapo junaet 
am anianee yumaꞌisi aet yeu kat 
betchiꞌbo.

7
 ’Tua alleenee jumeꞌ yee nak 

jiokoleme. Bweꞌituk juꞌu Lios 
junameꞌe am jiokoine.

8
 ’Tua alleenee jumeꞌe, tua junen 

jiaka, tuꞌikut jiapsekame. Bweꞌituk 
bempo Liojta bitne.

9
 ’Tua alleenee jumeꞌ nau 

eewamta tuꞌureme. Bweꞌituk bempo 
Liojta betana yoemiarimpo taꞌeenaa.

10
 ’Tua alleenee jumeꞌe, achai 

Liojta junen tuꞌisi am jiapsi iꞌaꞌpo 
aman jiapsaka, inim watem betana 
jiokot emo bichame. Bweꞌituk 
bempo teekau Liojta yoꞌotaka aꞌ 
katekaꞌu bem jiapsineeꞌuta bitne.

11
 ’Tua emeꞌe alleenee enchim 

nee sualeꞌ betchiꞌbo watem betana 
jaana jiawaawaꞌateko intok jiokot 
bitwakai. Intok siꞌime ka lutuꞌuriata 
enchim bejeꞌeka am nokao. 12

 Tua 
kaitat jain eaka alleene. Bweꞌituk 
emeꞌe, Liojtamak ama butti emou 
tuꞌik bitne. Bweꞌituk ket jiba inien 
su watem betana jiokot bitwak, 
jumeꞌ Liojta betana juꞌuneetuawaka 
yeteu noktuawakame, emo bepat 
cheꞌa bat jiapsakaꞌum.

Jumeꞌ inim jiapsammeu onata 
intok tachiriata benasi maachi

13
 ’Emeꞌe, juꞌu inim yoemrata 

nasuk jiapsakai, Liojta betana 
jukaꞌ ameu tuꞌik junameꞌe ket aꞌ 
mabettua, onata tuꞌika bwaꞌapo 
aꞌ weyeꞌe benasia. Taa juꞌu oona 
aꞌ kiawaita taꞌaruko kaachin juchi 
a sawaanaa. Jaibu kaitaꞌpo tuꞌine. 
Ala woꞌotanaa intok aet naj katnaa.

14
 ’Emeꞌe inim juꞌu yoemrata 

betchiꞌbo ket, tachiriata benasi 
mamachi. Kawit jikat bweꞌu 
joꞌaratuko, kaachin a au essone. 
15

 Intok kia kaabe tachiriata 
yaꞌane, jitaa betuk wajiwa aꞌ 
manaꞌ betchiꞌbo. Ala junaꞌa jikat 
manaꞌanaa junuen siꞌimem joꞌaraapo 
aneme amet aꞌ machineꞌ betchiꞌbo. 
16

 Junuen ketchia emeꞌe, Liojta 
betana enchim tachiriata benaka 
jipueꞌuta, siꞌimem bichapo tuꞌik 
enchim joaꞌue aꞌ juꞌuneiyaatuane. 
Junuen bempo, tuꞌik enchim joaꞌuta 

bichakai, enchim achai Liojta, 
teekau katekamta aꞌ yoꞌorine.

Juꞌu Jesus, Moiseejtukaꞌuta 
betana nesaurim yee majta

17
 ’Ka emeꞌe jukaꞌ nesaurita 

Moiseejtukaꞌuta jiꞌojteita 
intok kia jukaꞌa, Liojta betana 
juꞌuneetuawaka bem yee 
majtakaꞌuta, yeu aꞌ tawaabaeka 
inim ne yebijlaa ti eane. Kannee yeu 
aꞌ tawabaeka yebijlaa. Ala inepo 
junakaꞌa tua jukaꞌ aꞌ teuwaaꞌuta, 
in yaꞌaneeꞌue aꞌ chupaꞌabaekai. 
18

 Bweꞌituk lutula weeꞌpo ne inen 
emou jiia, inim teekata intok bwiata 
ketun ayuka aꞌ bitwao, juꞌu Liojta 
betana nesauri, jita juniꞌi tua kaita 
ama yeu tawaanaa, siꞌimeta jukaꞌ 
yeu yumaꞌanemta aꞌ chupsuꞌutajtia. 
19

 Junuen san juꞌu Liojta betana 
nesaurita jitaꞌpo juniꞌi, jukaꞌ cheꞌa 
kaita teuwaa machik juniꞌi, ka aꞌ 
nok jikkajame, intok watem jiba 
junakaꞌa majtakai, teekau Liojta 
yoꞌotaka aꞌ katekaꞌabichapo, junaꞌa 
cheꞌa kaita teuwaane. Taa juꞌu, 
siꞌimem nok jikkajame intok watem 
jiba junakaꞌa majtakai, junaꞌa, 
Liojta yoꞌotaka aꞌ katekaꞌabichapo 
cheꞌa eiyaanaa. 20

 Bweꞌituk inen 
ne emou jiia, enchim ka jumeꞌ 
Moiseejtukaꞌuta betana nesaurim 
yee majtame bepa intok jumeꞌ 
paiseompo taꞌeewame bepa cheꞌa 
tuꞌisi Liojta eaꞌpo aman ka enchim 
jiapsao, kaachin emeꞌe, Liojta 
katekaꞌu lutuꞌuriane.

Juꞌu Jesus, omti eewamta 
betana yee majta

21
 ’Emeꞌe aꞌ juꞌuneiyaa, 

cheꞌa bat naatakai enchim 

yoꞌowasukaꞌummeu inien: “Ka 
jissuꞌabaane, bweꞌituk jabe juniꞌi 
yee suꞌari, yaꞌuraa bittuanaa”, i 
ameu aꞌ jiuwakaꞌpo. 22

 Taa inepo 
nee inen emou jiia, jabeta juniꞌi, ale 
benasi yoemtamak aꞌ oꞌomteko, iniꞌi, 
Liojta betana yaꞌuraa bittuanaa. 
Juꞌu intok, jukaꞌ ale benasi yoemta 
tua jaana, ka tuꞌisi au aꞌ nokao, 
inim yaꞌuraa bittuanaa. Juꞌu intok, 
ale benasi yoemta, ka suawaꞌara, ti 
au jiakame, jiba yuu taji beeteu aꞌ 
yebijneeꞌu au chupiatune.

23
 ’Junuen san beja, empo Liojtau 

bicha em naꞌikiarita teꞌopou aꞌ 
tojiꞌisekai intok junamaꞌa empo, 
senuk ele benasi yoemta jitaꞌapo 
juniꞌi ka emak aꞌ tuꞌiriakaꞌu 
waateꞌeteko, 24

 jukaꞌ Liojtau 
bicha em naꞌikiari, jiba junamaꞌa 
teꞌopopo aꞌ suꞌu tojinee intok junae 
ele benasi yoemtamak bat emo 
tuꞌutene. Junak empo a teꞌopou 
nottinee intok jukaꞌ Liojtau bicha 
em naꞌikiarita ama aꞌ mabet tebone.

25
 ’Senuk enchi aꞌ bejeꞌeeo intok 

enchi aꞌ yaꞌuraa bittuaseko, ketun 
aamak weyeka aamak emo tuꞌutene. 
Junuen ka yaꞌuttau bicha enchi 
aꞌ suꞌu tojineꞌ betchiꞌbo. Bweꞌituk 
junako juꞌu yaꞌut, yeꞌeꞌetammeu 
enchi suꞌu tojine, intok junameꞌe 
enchi etaꞌine. 26

 Tua ne lutuꞌuriapo 
inen eu jiia, jukaꞌ em wikiriaꞌuta ka 
tua siꞌimeta enchi aꞌ bejeꞌetuasuko, 
junamaꞌa ka a em yeu weeneꞌpo.

Juꞌu Jesus, jamutta ka aꞌ jubeka 
aamak au tuꞌuriwamta ka 
aꞌ tuꞌireakaꞌu yee majta

27
 ’Emeꞌe aꞌ juꞌuneiyaa, cheꞌa 

bat naataka inen: “Ka taꞌabwi 
jamuttamak emo tuꞌurine”, ti 

aꞌ jiuwakaꞌpo. 28
 Taa inepo ne 

inen emou jiia, jabetaka juniꞌi 
jamuttamak au tuꞌuribaeka aꞌ 
bichakame, junaꞌa junaemak aꞌ 
jiapsipo jaibu ka tuꞌisi aulatune.

29
 ’Inien san beja, empo, batatana 

em pusimmea, Liojta bichapo 
jita ka tuꞌik yaꞌaneꞌeteko, yeu am 
wikeka, mekka am suꞌu tojine. 
Bweꞌituk cheꞌa tuꞌine, takaapo 
wepulaik ama beꞌeeka, intok ka 
junuen siꞌime juꞌu em takaa, tajita 
ka tutukeꞌu jimmaatune. 30

 Intok 
batatana em mamam junuen enchi 
am tawaaneeo, am chuktane, intok 
mekka am suꞌu tojine. Bweꞌituk 
cheꞌa juni tuꞌine, takaapo, wepulaik 
ama beꞌeeka, intok ka junuen siꞌime 
juꞌu em takaa, tajita ka tutukeꞌu 
jimmaatune.

Juꞌu Jesus, jubiwaita 
jaisa aꞌ jimaanaaꞌu, ka aꞌ 

tuꞌureakaꞌu yee majta
31

 ’Ketchia, bat naataka inen 
teuwaawak: “Jabetaka juniꞌi aꞌ 
jubiawata suꞌu tojibaeme, iniꞌi, junae 
betana yaꞌuraapo jiꞌosia yaꞌarita aꞌ 
makneeꞌu aꞌ utteꞌa”, ti teuwaawak. 
32

 Taa inepo ne inen ne emou jiia, 
waꞌa aꞌ jubiawata suꞌu tojame, taa 
junakaꞌa ka taꞌabwiku mak ka tuꞌisi 
aꞌ aulatuko, junaꞌa, aꞌ jubiawata 
taꞌabwiku mak au aꞌ tuꞌurituane. 
Intok juꞌu, jukaꞌ jamutta suꞌu tojirita 
jubekame, iniꞌi ketchia, Liojta 
bichapo ka tuꞌisi aune.

Juꞌu Jesus jaisa jita juniꞌi 
teuwaawaka tua jita 

lutuꞌuriatewamta betana yee majta
33

 ’Intok ketchia emeꞌe aꞌ 
juꞌuneiyaa, jumeꞌ bat katriammeu 

inen aꞌ teuwaawakaꞌpo: “Ka aꞌ 
koptaka yeu aꞌ yumaꞌariane, jukaꞌa, 
achai Liojta bichapo aneka aꞌ 
chupneꞌeti jiaka em teuwaakaꞌuta”, 
ti teuwaawak. 34

 Taa inepo inen ne 
emou aꞌ teuwaa, lutuꞌuriatuneꞌeti 
jiaka enchim nokaꞌuta, ka jita 
betchiꞌbo enchim aꞌ nokneeꞌu. Kia 
teekata juniꞌi emeꞌe ka teuwaane, 
bweꞌituk iniꞌi junaꞌa, Liojta yoꞌotaka 
ama aꞌ katekaꞌu. 35

 Intok kia jukaꞌ 
bwiata juniꞌi, bweꞌituk iniꞌi junaꞌa, 
aapoꞌik Liojta aet wokeka katekaꞌu. 
Intok kia jukaꞌ bweꞌu joꞌaraa 
Jerusalen teamta juniꞌi, bweꞌituk 
iniꞌi bweꞌu joꞌara junaꞌa, jukaꞌ cheꞌa 
siꞌimem bepa yoꞌo yaꞌari yeu aꞌ 
puꞌalaꞌu. 36

 Kia em koba juniꞌi ka 
teuwaaka jita lutuꞌuriatebaane. 
Bweꞌituk empo, chonim wepuꞌulaik 
juniꞌi, tosaisia oo chukuisia ka aꞌ 
yaꞌane. 37

 Wepulsi emeꞌe, enchim 
teuwaaneeꞌu, jeewi, oo eꞌe, ti jiune. 
Bweꞌituk juꞌu inia mak naa buusti 
nokwame, bebejeꞌerita betana weye.

Juꞌu Jesus, yeteu jujutwamta 
betana yee majta

38
 ’Emeꞌe aꞌ juꞌuneiyaa, cheꞌa bat 

naatakai inen jiuwakaꞌpo: “Waꞌa 
seenu, juukaꞌa senuk, pusim aꞌ 
taꞌarutuakame, iniꞌi ket, pusim 
taꞌarune. Intok juꞌu, jukaꞌ senuk 
tamim aꞌ taꞌarutuakame, junaꞌa ket 
tamim taꞌarune.” 39

 Taa inepo inen 
ne emou jiia, jukaꞌ ka tuꞌik joamta, 
empo ka aꞌ bejeꞌene. Ala empo, 
jukaꞌ batatana jopemmet enchi 
chochonakamta, ket sekkaꞌatana 
empo au kuaktene. 40

 Senuk enchi 
aꞌ yaꞌuraa bittuaka intok inikaꞌa, 
junamaꞌa yaꞌuraapo, supem enchi 
aꞌ uꞌaabao, jumeꞌ em bepa supem 

intok ket aꞌ makne. 41
 Seenuk, 

puꞌaktita senu kiloometrota enchi aꞌ 
weiyaasao, empo naa buustia juchi 
junae beekisi aꞌ weiyaane. 42

 Jukaꞌ 
jita eu netanemta, aꞌ mikne. Intok 
jukaꞌa, jita eu reewemta, junuen aꞌ 
reuwaane.

Juꞌu, jumeꞌ yee bejeꞌeme, 
am nak taꞌeewame

43
 ’Ketchia emeꞌe aꞌ juꞌuneiyaa, 

cheꞌa bat naatakai inen 
jiuwaakaꞌpo: “Jukaꞌ ee naapo 
joꞌaakamta aꞌ nakne. Jukaꞌ intoko 
enchi bejeꞌemta aꞌ omtane.” 44

 Taa 
inepo inen ne emou jiia, jumeꞌ 
enchim bejeꞌeme, am nakne. Jumeꞌ 
intoko ka tuꞌisi emou nokame, 
tuꞌik ame tana aꞌaune. Jumeꞌ 
enchim omtame, tuꞌuwata am 
jooriane. Jumeꞌ ka tuꞌisi jaana 
emou nokaka intok jiokot enchim 
joame, Liojtau bicha am nokriane. 
45

 Junuen emeꞌe, enchim yoꞌowa 
Lios, teekapo katekamta betana 
yoemiarimtune. Bweꞌituk aapo, 
jumeꞌ tuꞌi yoemem intok kia jumeꞌ 
ka tuꞌi yoemem betchiꞌbo juniꞌi, 
jukaꞌ taꞌata yeu weamtua. Intok 
tuꞌisi jiapsame intok kia ka tuꞌisi 
jiapsame betchiꞌbo juniꞌi, yuyuktua. 
46

 Bweꞌituk emeꞌe, jumeꞌ enchim 
eiyaame jiba nakeꞌeteko, kaita 
chukula emou tuꞌik ama bitne. Kia 
jumeꞌ yoꞌoraata betana tomita bem 
nau tojineꞌ betchiꞌbo tekilta joame 
juniꞌisu ket inikaꞌa jooa. 47

 Intok 
emeꞌe, jumeꞌ emo mak werim jiba 
tetebotuaꞌateko, kaita tuꞌik emeꞌe 
jooa. Bweꞌituk inikaꞌa jumeꞌ ka 
Liojta sual taꞌaame juniꞌisu aꞌ jooa. 
48

 Emeꞌe, yumaꞌisi yee eiyaane, juꞌu, 
jukaꞌ enchim yoꞌowa Lios, teekau 

katekamta siꞌimem yumaꞌisia am 
eiyaꞌa benasia.

Juꞌu Jesus, juꞌu tuꞌik boꞌo jooriawaka 
jiapsiwamta betana yee majta

6  ’Emeꞌe, Liojta sualeka aꞌ 
yoꞌoreka jukaꞌ enchim joaꞌuta, 

ka emeꞌe, watem bichapo enchim 
bittuneꞌ betchiꞌbo jiba aꞌ joone. 
Bweꞌituk junuen emeꞌe aꞌ boꞌo 
jooriaꞌateko, junak juꞌu enchim 
yoꞌowa Lios, teekau katekame, 
emou tuꞌik tua kaita enchim 
bittuane. 2 Junuen san empo jumeꞌ 
jiokot eame aniaꞌateko, ka siꞌimem 
aꞌ juꞌuneiyaatuane, jumeꞌ waate, ka 
lutuꞌuriapo emo tuꞌu joame, jum 
teꞌopompo intok jum naj katwaꞌapo 
aꞌ joaꞌa benasia. Inimeꞌe junuen 
aane junuen watem tuꞌik ame tana 
teuwaaneꞌ betchiꞌbo. Taa inepo ne 
tua inen emou aꞌ teuwaa, lutula 
weeꞌpo junama bem eiyaanaaꞌu 
jiba, Liojta betana chukula bem 
bitneeꞌu kaitatune. 3 Taa empo 
jumeꞌ jiokot eame jitaꞌapo am 
aniakai, taa inikaꞌa empo, kia 
jukaꞌ emak joꞌaakamta juniꞌi, ka 
aꞌ juꞌuneiyaatuakai. 4 Ala jukaꞌ em 
yaakaꞌuta kaabe aꞌ juꞌuneiyaane. 
Juꞌu intoko em yoꞌowa Lios, jukaꞌ 
kaabeta juꞌuneiyaaka em joaꞌuta 
aꞌ bichame, aapo, jukaꞌ chukula eu 
tuꞌik enchi bittuane.

Juꞌu Jesus, jaisa Liojtau bicha 
yee nokriaꞌu betana yee majta

5
 ’Emeꞌe intoko Liojtau bicha yee 

nokriakai, kaaa emeꞌe wameꞌe ka 
lutuꞌuriapo bempo emo tuꞌu joame 
benasi aꞌ boꞌo jooriane. Inimeꞌe jum 
teꞌopopo intok jum naj katwaꞌapo 
jaꞌabweka, bem Liojtau bicha 

nokneeꞌu aꞌ tuꞌure junuen watem 
am juꞌuneiyaaneꞌ betchiꞌbo. Inepo 
ne inen emou jiia, lutula weeꞌpo 
junama bem eiyaanaaꞌu jiba, Liojta 
betana chukula bem bitneeꞌu 
kaitatune. 6 Taa empo, Liojtau 
bicha yee nokriaꞌateko, em karipo 
wajiwa, pueetata etaꞌika intok 
empola, em achai Lios junuen emak 
jiba anemtau bicha yee nokriane. 
Junako juꞌu Lios, jukaꞌ kaabeta 
juꞌuneiyaaka em joaꞌuta aꞌ bichame, 
chukula aapo jukaꞌ tuꞌik enchi 
bittuane.

7
 ’Junuen, Liojtau bicha emo 

nokriaꞌateko, ka naa buusti kia 
beja nok baanee wameꞌe ka Liojta 
sual taꞌaame aneꞌe benasia. Intok 
inimeꞌe junuen, juebenak bem 
teuwaꞌ betchiꞌbo, Liojta am jikkaji 
machiaka aneꞌe benasia. 8 Junuen 
emeꞌe ka juname benasi anne. 
Bweꞌituk juꞌu achai Lios jaibu 
juꞌunea juꞌu emou beꞌeemtat kee 
au bicha enchim nokao. 9 Junuen 
san emeꞌe, Liojtau bicha inen emo 
nokrianee:

Itom achai Lios, teekau 
katekame. Em yoꞌorinaaꞌuta 
eu lutuꞌuriatune.

 10 Cheꞌa yoꞌotaka em nesauneeꞌuta, 
inim itomaktune.

Juꞌu em joo iꞌaꞌuta inim 
yaꞌatune.

Jiba junaen teekau aꞌ joowaꞌa 
benasia.

 11 Jukaꞌ bwaꞌawamta jiba itou 
beꞌeemta, iꞌan itou autuane.

 12 Ka tuꞌik itom yaꞌarit itom 
jiokoine.

Junuen itom jumeꞌ ka tuꞌik itou 
yaakame itom am jijiokoeꞌe 
benasia.

 13 Unnaa itom ae jiꞌobilaanaaꞌuta, 
ka itou autuane.

Ala, bebejeꞌerita betana itom 
jinneꞌune.

Bweꞌituk juꞌu cheꞌa yoꞌotaka 
siꞌime utteꞌata jipueka em 
nesaweeꞌu, intok juꞌu yoꞌorisi 
maisi em eiyaanaaꞌu, jiba yuu 
betchiꞌbo eu aune.

Tua junuentune.
14

 ’Bweꞌituk emeꞌe junuen 
jumeꞌ waatem, ka tuꞌik emou 
yaakame junaet am jijiokoeꞌeteko, 
juꞌu enchim achai Lios, teekau 
katekame ket enchim jiokoine. 
15

 Taa junuen enchim watem ka 
jijiokoeo, juꞌu enchim achai Lios, 
ka tuꞌik enchim yaꞌarit ka enchim 
jiokoine.

Jesus, ka jiꞌibwaka Liojta 
yoꞌoriwamta betana yee majta

16
 ’Emeꞌe ka jiꞌibwalamtaka 

junuen Liojta yoꞌoreꞌeteko, ka 
emeꞌe jumeꞌ ka lutuꞌuriapo, 
bempo emo tuꞌu joame junuen 
emo siokame benasi emo 
joame benasi anne. Bweꞌituk 
bempo inien aane, junuen ka 
jiꞌibwaka Liojta bem yoꞌoreꞌpo 
bem juꞌuneiyaanaꞌ betchiꞌbo. 
Inepo ne inen emou jiia, lutula 
weeꞌpo junama bem eiyaanaaꞌu 
jiba, Liojta betana chukula bem 
bitneeꞌu kaitatune. 17

 Taa empo, 
ka jiꞌibwalataka Liojta yoꞌoreka 
au bicha nokbaeꞌeteko, emo 
pujbaa baksianee intok tuꞌisi 
emo chichikne. 18

 Junuen ka 
jiꞌibwaka Liojta em yoꞌoreeꞌuta, 
kaabeta enchi juꞌuneiyaaneꞌ 
betchiꞌbo. Juꞌu em achai Lios jiba, 
junamaꞌa aapola jiba emak aneme 

juꞌuneene. Intok aapo, chukula 
jukaꞌ eu tuꞌik enchi bittuane.

Teekau, kaitau a 
tamachiatuka, juꞌu tuꞌi

19
 ’Ka inim bwiapo emeꞌe, jukaꞌ 

eiyaawatchika, bejeꞌemta, buꞌuuk 
nau tojibaane. Inim, yoeriam a jita 
moiyaaꞌpo intok jita momoyeeꞌpo 
intok jumeꞌ jita eꞌetbwame jak 
kimuka jita eꞌetbwaꞌpo. 20

 Ala emeꞌe, 
teekau jukaꞌ chukula eiyaawatchika, 
emou tuꞌik jipuꞌubaekaꞌeene, jum 
yoeriam ka a jita moiyaaꞌpo. Intok 
kaita momoyeeꞌpo. Intok kia jumeꞌ 
jita etbwawamta tuꞌureme ka 
aneꞌepo. 21

 Bweꞌituk emeꞌe, jum 
enchim eiyaaꞌuta intok bejeꞌemta 
ayuka aꞌ jipueꞌpo, junamaꞌa ket 
emeꞌe junaet jiba jiapseka, aet emo 
temaine.

Juꞌu takaata betchiꞌbo, jita 
tachiriata bena

22
 ’Em puusim ee betchiꞌbo, 

tachiriata benasi maachi. Junuen 
san, empo jumeꞌ em puusim 
tuꞌireako, ketchia siꞌime ee 
betchiꞌbo mamachine. 23

 Taa jumeꞌ 
em puusim ka tuꞌireako, ketchia, 
siꞌime ee betchiꞌbo ka mamachi 
benane. Empo intoko, juꞌu aꞌ 
lutuꞌuria ti eaka em sualeꞌu, iniꞌi ka 
mamachika ka lutuꞌuriatuko, jiba 
iniꞌi inien machika, juchi ae bepa 
jiba betchiꞌbo eu ka tuꞌine.

Liojta intok tomita aꞌ eiyaawame
24

 ’Jabe juniꞌi, kaibu wooim tekoka 
nanancha a nesauta am jooriane. 
Bweꞌituk senuk omtaka jukaꞌ senuk 
intok nakne. Oo jukaꞌ senuk cheꞌa 
jikkajaka jukaꞌ senuk intok ka aꞌ 

eiyaane. Ket, kaabe, Liojta aꞌ joo 
iꞌaꞌuta joaka intok junaewit yuꞌin 
tomibaane.

Lios jumeꞌ aꞌ yoemiam am bicha
25

 ’Junuen ne emou jiia, enchim 
bwaꞌeeka oo junuen enchim jeꞌeeka 
jiapsineeꞌu betchiꞌbo, emeꞌe ka 
jain eene. Intok kia juꞌu enchim 
tajoꞌoneeꞌu betchiꞌbo juniꞌi. Juꞌu 
jiapsiwame, bwaꞌamta bepa cheꞌa 
eiyaawatchi. Intok juꞌu takaa, juꞌu 
tajoꞌota bepa cheꞌa eiyaawatchi. 
26

 Jumeꞌ wikitchim naas nenneꞌeme, 
emeꞌe mammatene. Inimeꞌe ka 
eꞌecha intok kia ka bachiata 
tobo tobokta, junuentaka juniꞌi 
juꞌu enchim achai Lios, teekau 
katekame, am jijiꞌibwatua. Emeꞌe, 
jumeꞌ wikitchim bepa cheꞌa juniꞌi 
eiyaawa. 27

 Intok emo nasuku kaabe 
aane unnaa jain au eetuaka juniꞌi, 
nasuk aman batata a yoꞌotune.

28
 ’Intok enchim nat bepa ujyoik 

tajoꞌoneeꞌu betana ka aet jain 
eene. Maa su ket jumeꞌ wajpo 
seewam yoyyoꞌotume mammatene. 
Junameꞌe kaita joaka ka jijiꞌikame. 
29

 Taa junuentaka juniꞌi, inen ne 
emou jiia, juꞌu cheꞌa yoꞌo yaꞌari 
Salomon tukaꞌu, yuꞌin ujyoik 
atteaka juniꞌi, ka inimeꞌe watem 
benasi ujyoireakan. 30

 Juꞌu achai 
Lios intok, jukaꞌ juyata iꞌan wajpo 
ayukamta junuen ujyoisi aꞌ joakai, 
jukaꞌ chukula tajiu woꞌotanamta, 
enchim cheꞌa juni san aapo aniane, 
kaita a sualeꞌam. 31

 Junuen san 
emeꞌe ka jain emo eetuanee inien 
jiakai: “Jitasa tee bwaꞌane, oo jitasa 
te jiꞌinee oo jitasa tee tajoꞌotene”, ti 
jiakai, 32

 bweꞌituk jumeꞌ ka Liojta 
sual taꞌaame, siꞌime inia weemtat 

jiba jiapsek. Taa emeꞌe jukaꞌ Liojta, 
teekau jiapsamta sual taꞌaa, siꞌimeta 
inikaꞌa emou aꞌ beꞌeeꞌpo jaibu 
juꞌuneamta. 33

 Junuen san emeꞌe, 
Liojta cheꞌa yoꞌotaka aꞌ katekaꞌu, 
jukaꞌ aamak enchim lutuꞌurianeeꞌut, 
iniat bat emo temaine. Intok 
aapoꞌik junuen tuꞌisi enchim jiapsi 
iꞌaꞌutchi iniat jiapsekai. Intok 
ketchia siꞌimeta inikaꞌa emeꞌe aꞌ 
mabetne. 34

 Junuen san, chukula 
taewaimmet emou auneemtat 
ka emo jain eetuane. Bweꞌituk 
junameꞌe taewaimmetchi aet emo 
temainaame aune. Ala chikti taꞌapo 
juꞌu obisi emou ayukamtat junaet 
jiba emo temaine.

Ka emeꞌe watemmet ka tuꞌik bitnee

7  ’Ka emeꞌe watem jitaꞌapo ka 
tuꞌisi am tatawaane. Junuen 

jukaꞌ Liojta ka enchim aꞌ yaꞌuraa 
bittuaneꞌ betchiꞌbo. 2 Bweꞌituk aapo, 
jiba junaen enchim watem jukaꞌ 
ka tuꞌik enchim amet aꞌ bichaꞌa 
benasia, junaen enchim yaꞌuraa 
bittuane. Intok jukaꞌ watemmeu 
enchim joaꞌu benakue, ket junaen 
emou aꞌ nottane. 3 Iniamak empo, 
senukut aꞌ pujpo ili sankoata 
bichamta benasi maachi, em pujpo 
intok jukaꞌ sankoata cheꞌa bweꞌuuk 
em jipueꞌpo ka emo mammatekai. 
4

 Junuentukaꞌateko empo: “Jukaꞌ ili 
sankoata em pujpo jipueꞌuta, nee 
enchi yeu aꞌ wikriabae”, ti kaachin 
a au jiune, em pujpo jukaꞌ cheꞌa 
bweꞌuuk sankoata jipuekai. 5 Ka 
tuꞌi yoemtakai emo tuꞌu joame, 
empo bat tuꞌisi em jiapsineeꞌut emo 
juꞌuneiyaane, junak intok senuku 
tuꞌisi aꞌ jiapsineeꞌu betana a au 
nokne.

6
 ’Jukaꞌ eiyaawatchik, lutuꞌuriata 

Liojta betana weyemta, jumeꞌ 
inim tua ka tuꞌi yoememmeu ka 
inimmeu aꞌ teuwaabaane. Chukula 
inimeꞌe junuen, ka jumeꞌ chuꞌum 
jujuꞌenam benasi, enchim am 
yaꞌaneꞌ betchiꞌbo. Intok jiba inikaꞌa, 
kaitau a tamachiatuka lutuꞌuriata, 
jumeꞌ tiusi, ka tuꞌik tuꞌureme ka 
aꞌ majtabaane. Chukula, ka jumeꞌ 
bawepo tetam, pejlam teame, 
koowimmeu woꞌotawakaꞌa benasi 
machika, inimeꞌe intok amet chep 
cheptisuneꞌ betchiꞌbo.

Enchim waataꞌu aꞌaune, ka 
aꞌ rojiktakai intok pueetau 

jaꞌabweka aꞌ ponnee
7

 ’Enchim waataꞌuta, Liojtau 
bicha aꞌ aꞌaune, juꞌu Lios intok, 
enchim aꞌ bittuane. Intok kia jukaꞌ 
Liojta betana enchim jaiwaꞌuta 
juniꞌi, emeꞌe aꞌ bitne. Maa su 
emeꞌe pueetata ponaꞌateko emeꞌe 
kimaꞌanaa. 8 Bweꞌituk waꞌa, aꞌ 
waataꞌuta aꞌauneeme aꞌ mabetne. 
Waꞌa intoko aꞌ waataꞌuta jaiwame, 
aꞌ teune. Intok kibachanaa juꞌu 
pueetau weyeka aꞌ poname.

9
 ’Kaabe aane emo nasuku aꞌ 

yoemiawata, bwaꞌawamta aꞌ aꞌawao, 
tetata aꞌ mikbaaneeme. 10

 Oo 
inikaꞌa, kuchuta aꞌ aꞌawao, bakotta 
aꞌ mikbaaneeme. 11

 Bweꞌituk emeꞌe 
junuen ka tuꞌi yoememtakai juniꞌi, 
jumeꞌ enchim yoemiam, tuꞌik 
enchim am mikneeꞌuta, aꞌ taꞌaa. 
Jiba tua juꞌu enchim Lios, teekau 
katekame, aapo, jumeꞌ aapoꞌiku 
bicha tuꞌik aꞌawame, junakaꞌa tuꞌik 
am mikne.

12
 ’Junuen san emeꞌe watem 

betana tuꞌik jiba bitbaeꞌeteko, 

junaen jiba emeꞌe tuꞌik ameu 
joone. Bweꞌituk jiba iniꞌi ama weye 
Moiseejtukaꞌuta nesauri jiꞌojteipo, 
intok wameꞌe bat naataka yeteu 
noktuawakame jiꞌojtekaꞌu.

Jiba yuu jiapsiwaꞌu bichaa, juꞌu 
aet aman kikkimuwaꞌu, naꞌulai

13
 ’Emeꞌe, naꞌulaika aet aman 

kikkumuwaꞌpo, jiba yuu jiapsiwaꞌu 
bicha kimune. Juꞌu aet aman 
kimuwame intok juꞌu boꞌo, jiba 
yuu kokkowaꞌu bicha boꞌokame, 
bweeka, juebenaka intok junaet 
aman sasaka. 14

 Taa juꞌu aet aman 
kikkimuwame intok kia juꞌu boꞌo 
juniꞌi, jiba yuu jiapsiwaꞌu bicha 
boꞌokame, tua nanaꞌulai, intok ka 
bweeka, iniet intok ka juebenaka 
aet aman sasaka.

Juꞌu juya aꞌ takaaneeꞌue 
a juꞌuneiyaatunee

15
 ’Jumeꞌ ka lutuꞌuriata nokaka, 

Liojta betana emo noktuawaꞌati 
jiame betana emeꞌe emo suuane. 
Bweꞌituk inimeꞌe, Krijtopo emo 
mak werim benasi emo joaka 
emou yaaja, taa bempo, roobom, 
bwalam benasi emo yaꞌarikai. 16

 Taa 
emeꞌe juꞌu bem boꞌo jooriaꞌue a 
amet juꞌuneene. Bweꞌituk juya 
wichakamta, paꞌasim ka aꞌ tatakaka 
intok kia juꞌu ka tuꞌi juya, chunam 
ka tatakaꞌa benasia machikai. 
17

 Junuen san siꞌime waꞌa tuꞌi juya, 
tuꞌik tataka. Intok siꞌime waꞌa ka 
tuꞌi juya, ka tuꞌik tataka. 18

 Juꞌu 
juya, tuꞌikai, kaachin ka tuꞌik 
tatakane. Juꞌu intok, kia ka tuꞌi 
juya juniꞌi, kaachin a tuꞌik takane. 
19

 Siꞌime juꞌu juya, ka tuꞌik tatakame, 
chuktanaa intok taji beeteꞌpo 

tayaꞌatune. 20
 Junuen san emeꞌe, 

juꞌu bem boꞌo jooriaꞌue a amet 
juꞌuneene.

Ka siꞌime, Liojta cheꞌa yoꞌotaka 
aꞌ katekaꞌu yajinee

21
 ’Ka siꞌime wameꞌe: “In yoꞌowa”, 

ti neu jiame, Liojta yoꞌo nesaweka 
aꞌ katekaꞌu a jiapsine. Ala wameꞌe, 
achai Liojta, teekau katekamta joo 
iꞌaꞌuta joame jiba a aman jiapsine. 
22

 Junakaꞌa taewaita yumako 
juebenaka inen neu jiunee: “Itom 
achai, ee betana ito lutuꞌuriak ti 
jiaka, jukaꞌ em nokta te yee majtak. 
Intok ket junaen em team teuwaaka, 
jumeꞌ bebejeꞌerita ka tuꞌi jiapsim 
jipueme, itepo yeu am bepriak. 
Intok ket jiba junaen itepo jukaꞌ ka 
a jootu maisi machik tee yuꞌin aꞌ 
yaak”, ti jiuneemme. 23

 Taa inepo 
junak inen ameu jiunee: “Jakwoo 
juniꞌi ne ka enchim nemak ee 
taꞌaak. Mekka em kaate, emeꞌe, ka 
tuꞌik yaꞌalame.”

Senu weemta betana, jumeꞌ 
wooi lutuꞌuriam

24
 ’Junuen san waꞌa, jukaꞌ in 

teuwaaꞌuta aꞌ jikkajaka aꞌ boꞌo 
jooriame, junaꞌa, seenuk, tuꞌisi 
suawaka, junakaꞌa senu tetata 
bepa karita aꞌ yaakaꞌa benasi 
machine. 25

 Chukula yuk taiteka 
jumeꞌ batwem tapunak intok jeekam 
aet sajak intok au aꞌ tataptuan taa 
junaꞌa kari ka wechek bweꞌituk 
junaꞌasu, tetat kutti nawakan. 26

 Taa 
waꞌa, inikaꞌa in teuwaaꞌu aꞌ jikkajaka 
intok ka aꞌ boꞌo jooriame, junaꞌa, 
seenuk tuꞌisi ka suawaka, junakaꞌa 
seꞌeta bepa karita aꞌ yaakaꞌa benasi 
machine. 27

 Yuk taiteka, jumeꞌ 

batwem tapunak intok jeekam aet 
sajak, junaꞌa kari intok wechek intok 
tua jiokot taawak.

28
 Jukaꞌ Jesujta ameu aꞌ noksuko, 

jumeꞌ ama aneme, aapoꞌik bempoꞌim 
majtasukaꞌu betana aꞌ suum eiyaan. 
29

 Bweꞌituk aapo, senuk yoꞌo 
utteꞌakamta benasia am majtan, 
intok ka jumeꞌ Moiseejtukaꞌuta 
nesaurim yee majtame benasia.

Juꞌu Jesus, senuk lepraꞌ teamtae 
koꞌokoemta au aꞌ ineꞌetetua

8  Junak Jesujta, juꞌu ili 
kau betana koꞌom aꞌ siiko, 

juebenaka aamak sajak. 2 Junama 
intok, seenu, lepraꞌ teamtae 
koꞌokoeka, au ruktek. Iniꞌi, Jesujtau 
tonommea kikteka:
―In yoꞌowa, empo junen eaꞌateko 

ikaꞌa koꞌokoata a nee uꞌaa ―ti au 
jiiak.

3
 Junak intok juꞌu Jesus aet 

mamteka:
―Junen ne ea, junuentune, 

tuꞌineꞌe ―ti au jiiak.
Inien aꞌ jiusuko juꞌu saꞌawakame, 

aꞌ koꞌokoa betana au ineꞌetek. 4 Juꞌu 
Jesus intok:
―Yuu, kaabetau aꞌ teuwaane. Ala, 

jiba aman sika intok juꞌu teꞌopopo 
cheꞌa yoꞌotau yebijne. Intok 
Moiseejtukaꞌuta nesawekaꞌpo aman, 
junakaꞌa Liojtau em naꞌikiakaꞌuta 
aman weiyaane. Junuen siꞌimem 
juꞌuneeneꞌ betchiꞌbo, em koꞌokoata 
betana jaibu em tuꞌisukaꞌpo ―ti au 
jiiak.

Jesus senuk romanota, sontaommeu 
yaꞌut, aꞌ uꞌusi au aꞌ ineꞌetetua

5
 Joꞌara Kapernaum teaꞌu Jesujta 

yebissuseo, senu Romaꞌ teaꞌa betana, 

sontaommeu yaꞌut, Jesujtau ruktek 
intok inen au ujbwanak:

6
 ―In yoꞌowa, in ili uusi, joꞌaapo 

boꞌoka ka au yeeka intok ama butti 
jiokot aꞌ inneꞌa ―ti au jiakai.

7
 Jesus intok:

―Inepone aman sikaa, au aꞌ 
ineꞌetetuane ―ti au jiiak.

8
 Juꞌu sontao yaꞌut aꞌ yoopnak:

―Achai, ka neu chaꞌaka in 
joꞌau em yebijneꞌpo. Ala kia au 
aꞌ ineꞌeteneꞌ betchiꞌbo, junuen aꞌ 
teuwaanee jiba. Junak intok au 
ineꞌetenee juꞌu in uusi. 9 Bweꞌituk 
inepo ne juniꞌi watem cheꞌa nee 
bepa nesaweme jipue. Taa intok ket 
nee naa buusti sontaom in saweꞌum 
ne jipue. Juname betana senuk 
jakun ne aꞌ wee saao, aman weene. 
Senuk intok ket, aꞌabo weye ti ne au 
jiao, junaꞌa neu weene. Jukaꞌ intok 
in joꞌapo nesauta nee jooriamta jita 
juniꞌi nee aꞌ yaꞌasao, iniꞌi aꞌ jojoa.

10
 Junak juꞌu Jesus inikaꞌa ae tana 

jikkajakai, aꞌ suum eiyaak. Intok 
jumeꞌ aamak katemmeu inen jiiak:
―Lutuꞌuriapo ne inen emou 

jiia, siꞌime inim Ijraꞌel yoemrata 
nasuku, inepo kee jabeta taꞌaa, inia 
oꞌouta benasia, tua tuꞌisi Liojtat 
a yoemꞌeamta. 11

 Inen ne, inepo 
emou jiia, juebenam jumeꞌ taꞌabwi 
yoemra, mekka, taꞌata yeu weꞌe 
betana intok ket, taꞌata aman 
wecheꞌu betana aman yajineꞌpo. 
Intok inimeꞌe, juꞌu Apraꞌam 
teamtamak intok juꞌu Isaak intok 
juꞌu Jakoop teamtamak joteka am 
jiꞌibwaneꞌpo jum teekau, Liojta 
aꞌ yoꞌotaka aꞌ katekaꞌawi. 12

 Taa 
wameꞌe intoko junaman Liojta 
cheꞌa yoꞌotaka aꞌ katekaꞌu anꞌeaꞌum, 
inimeꞌe, paꞌakun ka mamachikun 

yeu tawaanaa. Intok junamaꞌa, 
inimeꞌe bwannee intok koꞌokoleka 
emo tam kumne ―ti ameu jiiak.

13
 Junak intok juꞌu Jesus, juꞌu 

sontao yaꞌuttau:
―Em joꞌau nottinee intok junuen, 

tua em aꞌ sualekaꞌa benasia 
yaꞌatune ―ti au jiiak.

Juꞌu intoko juꞌubwa yoꞌotume 
junamaꞌa sep su au ineꞌetek.

Jesus, Peota jamut aseꞌebwa, 
au aꞌ ineꞌetetua

14
 Jesus ket juꞌu Peoꞌ teamta joꞌau 

yepsak. Junamaꞌa intoko Peota 
jamut aseꞌebwa, taji wecheka intok 
boꞌokamta ama bichak. 15

 Aapo, 
mampo aꞌ bwisek. Juꞌu taji wechia 
intok sep su aꞌ suꞌu tojak. Junak 
intok aapo yejtek. Sep intok jita am 
jooria taitekai.

Jesus, koꞌokoeme tua 
juebenam emo ineꞌetetua

16
 Ka machiao yumakai ket 

juebenaka bebejeꞌerita betana ka 
tuꞌi jiapsim amet aneka, Jesujtau 
tojiwak. Aapo intok, kia sejtul ameu 
nonokaka siꞌimem yeu beebak. Intok 
ket, siꞌimem jumeꞌ koꞌokoeme, emo 
am ineꞌetetuak. 17

 Iniꞌi inien yeu 
siika, junuen wakaꞌa bat naataka 
Liojta betana chukula yeu weenemta 
juꞌuneetuawaka nonokame, 
Isaꞌiajtukaꞌuta teuwaakaꞌuta aꞌ 
chupneꞌ betchiꞌbo inen aꞌ jiakaꞌuta: 

“Aapo, jukaꞌ itom ka au yumaꞌuta 
mabetak. Intok ito betana jukaꞌ 
koꞌokoata itom uꞌaak”, ti aꞌ jiakaꞌuta.

Jumeꞌ Jesujtamak katbaekaꞌum
18

 Junak juꞌu Jesus, tua juebenam 
au nau yajame bichakai, bau baꞌa 

waitana au toji nesaek. 19
 Senu 

intoko, Moiseejtukaꞌuta nesauri 
jiꞌojtei yee majtame, Jesujtau 
ruktek, iniꞌi intok:
―Yee majtame, jakun juniꞌi em 

simeꞌu bicha, nee emak weene ―ti 
au jiiak.

20
 Juꞌu Jesus intok:

―Jumeꞌ kawisim bwia woojoꞌoku 
joꞌaak. Jumeꞌ intoko wikitchim 
totosakamme. Taa inepo, juꞌu 
emo benasi inim yoeme, jakun in 
yebijneeꞌuta juniꞌi ka jipue ―ti au 
jiiiak.

21
 Senu aapoꞌik majtim betana:

―Achai, nee jiokoe, in yoꞌowata 
ne bat maꞌabae ―ti au jiiak.

22
 Jesus intok:

―Nemak weene intok elaꞌapo 
wameꞌe Liojta bichapo ka jiapsame 
bebena, jumeꞌ kokkoarim maꞌane 

―ti au jiiak.

Juꞌu Jesus, bawepo, jekata intok 
baꞌa biaktiam, yanti chaꞌatutua

23
 Junak intok juꞌu Jesus, jum 

kuta kanoapo jaꞌamuk. Jumeꞌ intok 
aapoꞌik majtim aamak kaaten. 
24

 Junae bau baꞌat intok, jeka tua 
utteꞌaka siika. Junuen kia jumeꞌ 
baꞌa roꞌaktiam, jukaꞌ kuta kanoata, 
bem ama kateꞌuta, pat pattakai. Taa 
juꞌu Jesus kotchen. 25

 Junak san 
jumeꞌ aꞌ majtim, au sajaka aꞌ busak. 
Intok:
―Achai, itom jinneꞌu, abe te 

koꞌom kiimu ―ti au jiiak.
26

 Aapo intok:
―Jaisaaka emeꞌe unnaa majjae. 

Emeꞌe tua ka yumaꞌisi Liojtat a 
yoemꞌea ―ti ameu jiiak.

Junak intok, yejteka, jekatau 
intok bawetau nonokak. Junak 

intok siꞌime yanti taawak. 27
 Jumeꞌ 

intok waate oꞌowim aꞌ suum 
eiyaaka intok:
―Iniꞌi intok, jakuꞌubosa jometaka 

tua, kia juꞌu jeeka intok kia juꞌu 
baawe juniꞌi, aapoꞌik eaꞌpo aman 
aayuk ―ti jiiak.

Jumeꞌ bwiaraa Kalaaraꞌ 
teaꞌpo bebejeꞌeri ka tuꞌi 
jiapsita jipueka aneꞌum

28
 Junak juꞌu Jesus, junae bweꞌu 

bau baꞌa waitana yepsak, bwiaraa 
Kalaaraꞌ teaꞌpo. Wooi oꞌowim, 
kokkoarim mamaꞌawaꞌa betana au 
yeu sajak intok au ruktek. Junameꞌe 
woikai, bebejeꞌeri ka tuꞌi jiapsim 
amet aanen. Intok junameꞌe tua 
ama butti emo iꞌiiꞌaan. Junuen 
san junae boꞌot ka a rejtitun. 
29

 Junameꞌe intok chaai japtek:
―Jaisaakai empo itou suua Jesus, 

Liojta uꞌusi. Jaisa kee taewata 
yumao su empo itom jiokot 
yaꞌaseka aꞌabo weye jaꞌani ―ti au 
jiiak.

30
 Junamaꞌa ka mekka, koowim tua 

juebenaka jiꞌibwan. 31
 Jumeꞌ intoko 

ka tuꞌi jiapsim Jesujtau nookak:
―Itom yeu bepbaeꞌeteko, wame 

koowimmet itom kimutuane ―ti au 
jiiakai.

32
 Junak juꞌu Jesus:

―Tuꞌi, amet em kiimu ―ti ameu 
jiiak.

Jumeꞌ ka tuꞌi jiapsim intok 
junammet yeu sajaka intok wame 
koowimmet kiimuk. Chukula ket, 
siꞌime junameꞌe koowim, kau siibau 
luula koꞌom wattek baꞌau koꞌomi, 
intok junamaꞌa kokkokai.

33
 Jumeꞌ koowim suaꞌum, 

womtilamtaka ama yeu sajak. Intok 

inimeꞌe, jum ili joꞌarau yajaka, 
siꞌimeta junakaꞌa aꞌ teuwaa japtek. 
Intok ket jumeꞌ oꞌowim ka tuꞌi 
jiapsim amet aneꞌum, jukaꞌ ameu 
yeu aꞌ sikaꞌuta. 34

 Junak intok 
siꞌime waꞌa junama ili joꞌaraapo 
joomem, Jesujta aneꞌu yeu sajak. Aꞌ 
bichaka intok, au nookak junamaꞌa 
bem bwiapo, omot bicha aꞌ weeneꞌ 
betchiꞌbo.

Juꞌu Jesus, senuk ka au taka 
yekamta, au aꞌ ineꞌetetua

9  Junak intok juꞌu Jesus, senu 
kuta kanoau jaꞌamuka, junae 

bau baꞌata beasi waitana juchi 
nottek. Intok ili bweꞌu joꞌarau, 
aapoꞌik yoꞌotukaꞌpo yepsak. 
2

 Junamaꞌa seenu, ka au taka 
yekaka au tojiwak. Ili jipetekpo 
boꞌo simekai. Juꞌu Jesus intok, 
junameꞌe junuen tua aꞌ sualeme 
juꞌuneiyaakai, juꞌu koꞌokoemtau:
―Kat jain ea in yoemia. Em ka 

tuꞌuwa yaꞌarimmeteꞌe jiokoiri ―ti 
au jiiak.

3
 Junak intoko waate, jumeꞌ 

Moiseejtukaꞌuta nesauri jiꞌojteim 
yee majtame inen emo eetuan: 

“Iniꞌi oꞌou junuen jiaka, Liojta 
bejeꞌeka jaana ka tuꞌik nooka”, 
ti emo eetuan. 4 Taa juꞌu Jesus, 
inimeꞌe, juꞌu bem emo eetuaꞌuta 
amet juꞌuneakai:
―Jaisaaka emeꞌe junuen tua 

ka tuꞌisi ea ―ti ameu jiiak―. 
5

 Bweꞌituk jitasa cheꞌa ka obiachi 
aꞌ chupneeꞌuta: “Em ka tuꞌuwa 
yaꞌarimmet empo jiokoiri”, oo 

“Empo, yejteka intok weene”, ti in 
au teuwaaneeꞌuta. 6 Junuen san 
enchim ne aꞌ juꞌuneiyaa iꞌa, jukaꞌ 
inim emo benasi yoemta, inim 

bwiapo junuen jumeꞌ ka tuꞌuwa 
yaꞌarim, yetet aꞌ jiokoineeꞌu au aꞌ 
lutuꞌuriatukaꞌpo ―ti jiiak.

Junak intok aapo, juꞌu ka au 
yekamtau:
―Yejteꞌe, em jipetekta nuꞌuka 

intok em joꞌau weene ―ti au jiiak.
7

 Juꞌu ka au taka yekame junak, 
yejteka intok aꞌ joꞌaau bicha 
siika. 8 Junak juꞌu yoemra, inikaꞌa 
bichaka, majjaek. Intok inimeꞌe 
Liojtau bicha bem alleaꞌuta 
teuwaak, aapoꞌik junuen inim 
yoemrata nasuk inile benak a jita aꞌ 
joaꞌuta am bittuakaꞌ betchiꞌbo.

Juꞌu Jesus, jukaꞌ Mateoꞌ 
teamta au bichaa aꞌ nunu

9
 Jesus junamaꞌa yeu siika intok 

senuk Mateoꞌ teamta bichak, 
yaꞌuraatau bicha tomita weyemta 
nau aꞌ totojaꞌpo katekamta. Iniau 
intok:
―Nemak weye ―ti au jiiak.
Junak intok juꞌu Mateoꞌ teame, 

kikteka, aamak siika.
10

 Chukula ket Jesus, joꞌaraapo 
jiꞌibwan. Intok juebenaka 
yaꞌuraatau bicha tomita weyemta 
jumeꞌ nau aꞌ totojame intok wate 
ka tuuꞌii yoemem ket ama yajak. 
Inimeꞌe intok ket Jesujtamak intok 
jumeꞌ aꞌ majtimmak mesau jookan. 
11

 Taa jumeꞌ paiseeom teame inikaꞌa 
bichakai, jumeꞌ Jesujta majtimmeu:
―Jaisaakai juꞌu enchim majtame, 

inimeꞌe tomita nau totojammak 
intok jumeꞌ ka tuꞌi yoememmak 
jiꞌibwa ―ti ameu nattemaek.

12
 Inikaꞌa juꞌu Jesus jikkajak intok 

inimmeu inen jiiak:
―Jumeꞌ alleaka intok ka 

koꞌokoeme ka wakaꞌa yee jijittomta 

jariune. Jumeꞌ koꞌokoeme ala, 
aꞌ jariune. 13

 Sakaꞌaboꞌem intok 
emeꞌe, Liojta nok lutuꞌuriapo 
inen jiꞌojteita, jukaꞌ aꞌ teuwaaꞌuta 
taꞌaanee: “Enchim yee nak 
jiokolineeꞌuta ne waata, intok 
kaa, nee yoꞌoribaawaka, bwara 
jissuꞌawamta.” Bweꞌituk, kannee 
jumeꞌ Liojta bichapo tuꞌisi emo 
jiapsaꞌati eame jinneꞌuseka yebijlaa. 
Ala jumeꞌ ka tuꞌi yoemem junuen 
jukaꞌ ka tuꞌik bem joaꞌuta suꞌu 
tojaka, bem aꞌ koptaneꞌ betchiꞌbo.

Ka jiꞌibwaka, Liojta yoꞌoriwaꞌu 
betana, Jesujtau aꞌ nattemaiwakaꞌu
14

 Junak intok jumeꞌe, juꞌu yee 
babatoowame Joan teamta majtim 
Jesujtau rukteka intok:
―Jaisaaka itepo intok jumeꞌ 

paiseeom teame ka jiꞌibwaka Liojta 
yoꞌoriwamta juebenasi te aꞌ jooa. 
Jumeꞌ intok em majtim ka junaen aꞌ 
boꞌo jooria ―ti aꞌ temaek.

15
 Juꞌu Jesus inen am yoopnak:

―Jumeꞌ jujupwaꞌpo nunurim, 
kaachin siokaka ama anne, jukaꞌ 
au jubemta ama ketun aꞌ aneo. Taa 
yumaꞌanee juꞌu taewai, junakaꞌa 
jubemta aꞌ kaabetuneeo, junak ala 
ka jiꞌibwabaanaa ―ti ameu jiiak.

16
 ’Kaabe supe moeram, tajoꞌori 

bemelammea am chaꞌabwabaane. 
Bweꞌituk jumeꞌ bemelam ammea 
am chaꞌabwaame, baksiawaka intok 
nau sikaa, jumeꞌ yuuyam siutanee 
intok junuen cheꞌa juniꞌi bwekasi 
siutine. 17

 Intok kia juꞌu bemela 
paꞌasi baꞌawa juniꞌi, kaachin bea 
boosa moeraku kimaꞌanaa. Bweꞌituk 
iniꞌi inien yaꞌawako, tapunaka 
jumeꞌ bea boosam wojoktine. Junak 
intok juꞌu paꞌasi baꞌawa woꞌotine. 

Intok kia jumeꞌ bea boosam 
juniꞌi nasontune. Junuen san juꞌu 
bemela paꞌasi baꞌawa beemela bea 
boosampo kimaꞌatune. Junuen 
nanancha nau binwatune.

Jairoꞌ teamta maara, intok juꞌu 
jamut Jesujta tajoꞌorit mamtekame
18

 Jukaꞌ Jesujta ket inikaꞌa weemta 
ameu teuwaao su, senu juriommeu 
yaꞌut ama au yepsaka au tonommea 
kiktek intok:
―In maara juꞌubwa jiba muuke, 

taa enchi aman sikaa, enchi aet 
mamteko junaꞌa juchi jiapsine ―ti 
au jiiak.

19
 Juꞌu Jesus, kikteka jumeꞌ 

aꞌ majtimmake aamak siika. 
20

 Junak intok senu jamut, woj 
mamni ama wooi wasuktiapo 
ojbo aet yeu weyeka koꞌokoekai, 
amatana Jesujtau rukteka intok 
aꞌ supe mayoat maamea aet tajtek. 
21

 Bweꞌituk junaꞌa jamut: “Kia nee 
aꞌ supewammet tajtek juniꞌi, nee 
ino ineꞌetene”, ti ean. 22

 Taa juꞌu 
Jesus kuakteka intok jukaꞌ jamutta 
bichaka:
―Kat jain ea in yoemia, emoꞌe 

ineꞌetela. Junuen em nee sualekaꞌ 
betchiꞌbo ―ti au jiiak.

Junama lautipo aapo sep au 
ineꞌetek.

23
 Junak jukaꞌ Jesujta junae 

yaꞌutta joꞌau yepsaka, intok jumeꞌ 
jiponreeom aꞌ maꞌa betchiꞌbo 
jipoonbaeme intok jumeꞌ ama 
aneme tua bwaname bichakai, 
24

 inen ameu jiia:
―Yeu em kaate bweꞌituk ka mukia 

juꞌu usi jamut, taa ala koche.
Jumeꞌ ama aneme kia aꞌ atbwan. 

25
 Taa juꞌu Jesus, inimeꞌe yeu 

sakaꞌatuak. Junak intok aapo aman 
kibakeka intok jukaꞌ usi jamutta 
mampo aꞌ bwisek. Iniꞌi intok 
sep yejtek. 26

 Intok siꞌime junae 
bwiaraat juꞌu ama yeu sikame 
juꞌuneiyaawak.

Jukaꞌ Jesujta jumeꞌ wooi 
liliptim aꞌ bittuakaꞌpo

27
 Jukaꞌ Jesujta junamaꞌa yeu siiko, 

liliptim woika aet chaꞌaka kaaten 
intok:
―Itom jiokole, empo 

Labiitukaꞌutat katriam betana yeu 
simria ―ti chaaekai.

28
 Jukaꞌ Jesujta intok, kariu 

aꞌ kibakeko, jumeꞌ woika ka 
bibichame au ruktek. Aapo intok 
ameu nattemaek:
―Jaisa emeꞌe inikaꞌa in a 

yaꞌaneꞌuta aꞌ suale jaꞌani ―ti jiakai.
Bempo intok:
―Jeewi achai ―ti au jiiak.
29

 Junak intok juꞌu Jesus, pujpo 
amet mamtek intok:
―Enchim junuen aꞌ sualeꞌpo aman 

tune ―ti jiiak.
30

 Inimeꞌe intok, bem puusim sep 
tuꞌireak. Junak juꞌu Jesus tua ameu 
ujbwanak:
―Inikaꞌa, emeꞌe kaabeta aꞌ 

juꞌuneiyaatuane ―ti ameu jiakai.
31

 Taa inimeꞌe, kia junama yeu 
sajaka jiba, siꞌime junae bwiaraat, 
jukaꞌ Jesujta yaakaꞌuta teuwaa 
japtek.

Jukaꞌ Jesujta, senuk ka 
nokamta aꞌ tuꞌutekaꞌpo

32
 Junak bempoꞌim junama 

yeu kateo su, waate, junaman 
yoemem, seenuk, ka nokamta intok 
bebejeꞌerita ka tuꞌik jiapsekamta, 

Jesujtau aꞌ tojak. 33
 Junamaꞌa jukaꞌ 

Jesujta junuen, inikaꞌa ka tuꞌi 
jiapsita, yeu aꞌ bepriasuko, juꞌu ka 
nokaꞌu sep nok taitek. Juꞌu ama 
aneme yoemra, tua suum eak intok:
―Jakwoo juniꞌi inim Ijraꞌel 

yoemrata nasuk, inile benaka kee 
bittun ―ti jiiak.

34
 Taa jumeꞌ paiseeom teame:

―Iniꞌi oꞌou jumeꞌ bebejeꞌeri ka 
tuꞌi jiapsim yeu beba, taa jiba juꞌu 
inimeꞌe bebejeꞌerimmeu yoꞌota a 
jita aꞌ joaꞌue ―ti jiian.

Jesujta, jukaꞌ yoemrata 
bichaka aꞌ nak jiokolekaꞌpo

35
 Juꞌu Jesus siꞌime jumeꞌ bwere 

joꞌaram intok ka bwere joꞌarammet 
weweꞌaman. Jum juriom nau emo 
totojaꞌpo teꞌopompo aꞌ yepsaꞌapo, 
yee majtakai. Liojta yoꞌo nesaweka 
aꞌ katekaꞌa betana jukaꞌ bemela 
nok lutuꞌuriata yee majtan. Intok 
ket siꞌime jumeꞌ ka nanau machik 
koꞌokoakame intok jak wanteme, 
emo am ineꞌetetuan. 36

 Aapo, jukaꞌ 
junamaꞌa yoemrata bichakai, am 
nak jiokolek. Bweꞌituk inimeꞌe, ka 
alleewame amet ayukan. Intok 
kaabetat eaka, kia beja sioksi 
jiapsan, jumeꞌ bwalam, kaabeta 
am suua machiakaꞌa benasia. 
37

 Junak intok aapo, iniat nokaka, 
essoi nokpo, aꞌ majtimmeu inen 
jiiak:
―Tua lutuꞌuriapo, juꞌu eechi, 

chuktanaame, juebena. Taa jumeꞌ 
tekipanoame ka juebena ―ti 
ameu jiiak―. 38

 Junuen san emeꞌe, 
jukaꞌ echita atteakamtau bicha 
nokne, junuen, tekipanoareeom, 
jukaꞌ echita chuktaneeme, aman aꞌ 
bittuaneꞌ betchiꞌbo ―ti ameu jiiak.

Juꞌu Jesus, jumeꞌ woj mamni 
ama wooim yeu pua

10  Junak intoko juꞌu Jesus, 
jumeꞌ woj mamni ama 

wooika yeu aꞌ puꞌarimmeu chaaek. 
Inimeꞌe intok, jumeꞌ bebejeꞌeri, ka 
tuꞌi jiapsim yeu beep betchiꞌbo, 
intok siꞌime ka nanau machi 
koꞌokoata intok jak wanteme a am 
tuꞌuteneꞌ betchiꞌbo, junaka utteꞌata 
amet autuak.

2
 Inimeꞌe junameꞌe, jumeꞌ woj 

mamni ama woika, Krijtota yeu 
puꞌarim team: juꞌu bat weeme, Simoꞌ 
teame, ket Peeommea taꞌeewame. 
Intok inia saai, Antej teame. 
Intok juꞌu Jakoobo intok ket juꞌu 
aapoꞌik saailawa Joan teame, jumeꞌ 
Sebereoꞌ teamta uꞌusim. 3 Intok juꞌu 
Jeriipeꞌ teame intok juꞌu Baatolomeꞌ 
teame. Juꞌu Toomas intok juꞌu 
Mateeo, juꞌu yaꞌuraatau bicha 
tomita weyemta, nau totojame. Ket 
senu Jakoobo, Alpeoꞌ teamta uꞌusi. 
Intok juꞌu Lebeoꞌ teame. Iniꞌi ket 
Tareo ti teakaꞌu. 4 Ket senu Simoꞌ 
teame, iniꞌi jumeꞌ kananiitampo 
emo teuwaamak chaꞌakaꞌu. Intok 
Juuras, Ijkariooteꞌ teame, juꞌu 
chukula Jesujta yeu bwisekame.

Jesus, jumeꞌ aꞌ majtim, yee am 
majtaneꞌ betchiꞌbo naas am bittua
5

 Juꞌu Jesus inimeꞌe woj mamni 
ama wooim naas bittuak inen amet 
nesawekai:
―Jumeꞌ ka jurio yoemrata 

joꞌaakaꞌu bicha emeꞌe ka katne. 
Intok kia bwiaara Samaariaꞌ teaꞌpo 
joꞌarammeu juniꞌi ka yajine. 6 Ala 
emeꞌe Ijraꞌel yoemratau, jumeꞌe, 
bwaram chiktulam benasi in 

eiyaaꞌummeu bicha katne. 7 Achai 
Liojta inim bwiapo aꞌ nesauneeꞌu 
abe aꞌ yumaꞌapo yee majta 
sakane. 8 Wameꞌe koꞌokoeme am 
nokriaka emo am ineꞌetetuane. 
Jumeꞌ kokkoarim emeꞌe juchi am 
jiabijtetuane. Jumeꞌ saꞌawaka, 
lepraꞌ teamtae koꞌokoeme, emeꞌe 
am tuꞌutene. Jumeꞌ bebejeꞌeri ka 
tuꞌi jiapsekame jipueme, yeu am 
bepriane. Emeꞌe inikaꞌa, au yumaka, 
Liojta betana a enchim joaꞌuta, kia 
beja aꞌ mabetri. Junuen san emeꞌe 
ka tomipo jita ae joone.

9
 ’Sawai tomita intok kia tosai 

tomita intok kia kopre tomita juniꞌi, 
ka weiyaane. 10

 Intok kia jukaꞌ 
enchim ama nuꞌu sakaneeꞌu juniꞌi. 
Supem ka wooim weiyaane. Intok 
kia chukula enchim bochaneeꞌum 
juniꞌi. Intok kia booniata juniꞌi 
ka weiyaane. Bweꞌituk juꞌu 
tekipanoaleeo, iniꞌi bwaꞌamta aꞌ 
maknaaꞌu iniau lutuꞌuriane.

11
 ’Senu bweꞌu joꞌarau, oo junae 

naapo, ili joꞌarau emeꞌe yajako, 
junamaꞌa emeꞌe seenuk, enchim 
yoemꞌeiyaaꞌuta aꞌ jariunee intok 
junama, inia joꞌapo emeꞌe tawane, 
enchim ama anbaeꞌpo tajtia. 
12

 Junamaꞌa kariu emeꞌe yajako, 
Liojta betana yanti eewamta 
ame tana waataka am tebotuane. 
13

 Junamaꞌa, jumeꞌ joꞌaakame 
tuꞌisi enchim mabetaka, ameu 
aꞌ lutuꞌuriatuko, inikaꞌa Liojta 
betana yanti eewamtae am 
tebotuane. Taa inimeꞌe ka junuen 
ameu aꞌ lutuꞌuriatuneeo, emeꞌe ka 
inien, junae am tebotuane. 14

 Intok 
junamaꞌa emeꞌe ka mabetwako, 
intok kia ka enchim am jikkajibaao, 
junak emeꞌe junamaꞌa karipo 

oo junamaꞌa bweꞌu joꞌarapo yeu 
katne. Intok bempoꞌim ka ammaꞌali 
aulatukaꞌuta teuwaaka, enchim 
wokpo jukaꞌ toꞌochiata emeꞌe aꞌ 
tatakne. 15

 Lutuꞌuriapo nee inen 
emou jiia, jukaꞌ taewaita, Liojta 
yee aet aꞌ yaꞌuraa bittuaneeꞌu 
yumako, juꞌu junamaꞌa joꞌaakame 
yoemra, junuen jiokot bem emo 
bitneeꞌu, cheꞌa juniꞌi machine, jumeꞌ 
bat naataka jum bwere joꞌaram 
Soroomaꞌ teaꞌpo intok Komooraꞌ 
teaꞌpo joꞌaakame bepa.

Ka tuꞌisi yee bitwaka, 
yeteu suawame

16
 ’Emeꞌe aꞌ mammatene, inepo 

ne enchim bwalam benasi machika, 
jumun robom aneꞌu bicha ne enchim 
bittua. Junuen san beja, emeꞌe, 
bakotta a au aꞌ suuaꞌa benasia annee. 
Taa ket, jukaꞌ wokkoita, kaitau 
aꞌ suaꞌa benasi tuꞌisi emo ujuꞌune. 
17

 Emo suuanee bweꞌituk inim juꞌu 
yoemra, yaꞌuraatau enchim yeu 
tojine. Intok jum juriom nau emo 
totojaꞌpo teꞌopompo emeꞌe koꞌokosi 
joonaa. 18

 Intok ket senu yoemratau 
yoꞌo yaꞌarim bichapo intok kia jumeꞌ 
cheꞌa siꞌimem bepa yoꞌo yaꞌarim 
bichapo juniꞌi, emeꞌe yeu tojitune, 
enchim im nee yoꞌoreꞌ betchiꞌbo. 
Junuen emeꞌe nee betana weyemta 
ameu aꞌ teuwaane. Intok wameꞌe ka 
juriommeu juniꞌi. 19

 Taa junameꞌe 
yaꞌuraam bichapo emeꞌe yeu tojituko, 
ka emeꞌe jain emo eetuane, jukaꞌ 
enchim teuwaaneeꞌuta oo juꞌu 
enchim jiuneeꞌu betana, bweꞌituk 
junak junama enchim nokneeꞌuta, 
ala, Liojta betana emeꞌe junaet 
aniatune. 20

 Bweꞌituk emeꞌe ka 
junameꞌemtunee jumeꞌ nokneeme, 

ala, juꞌu aapoꞌik Lios achaita tuꞌu 
jiapsi emot aneme junaꞌatunee 
juꞌu enchim aniaka enchim 
noktuaneeme.

21
 ’Junako waate inim jiapsame, 

kia tua jumeꞌ amemak werim, 
am suꞌatuneꞌ betchiꞌbo yeu am 
bwijne. Jumeꞌ intoko achaiwaim 
jumeꞌ bem yoemiam bejeꞌeka katne. 
Jumeꞌ intoko yoemiawaim bem 
yoꞌowam bejeꞌeka japtenee intok 
am suꞌatebone. 22

 Inim siꞌimekut, 
siꞌime enchim omtane, nemak eaka 
nee betana enchim kateꞌ betchiꞌbo. 
Taa waꞌa, inim ket aꞌ jiapsaꞌpo tajtia, 
Liojta ka koptakame, junaꞌa jiba 
betchiꞌbo jinneꞌuitune. 23

 Jak, senu 
bweꞌu joꞌaraapo, ka emomak eewao, 
emeꞌe omot, taꞌabwi bweꞌu joꞌarau 
bicha yeu sakaꞌane. Bweꞌituk 
ne lutuꞌuriapo ne inen emou 
jiia, kee siꞌime Ijraꞌel yoemrata 
jiapsaꞌabeꞌeka tana enchim kateo su, 
jukaꞌ inim emo benasi yoemta aꞌabo 
aꞌ nottineꞌpo.

24
 ’Kaabe juꞌu majtawame, juꞌu 

aꞌ majtakaꞌuta bepa cheꞌa bepaasi 
eiyaatune. Intok kia juꞌu tekokame 
juniꞌi, kaachin aꞌ tekowaa bepa 
cheꞌa eiyaatune. 25

 Juꞌu majtawame, 
juꞌu aꞌ majtakaꞌuta benasi jita tuꞌik 
taꞌaaka, junaemak yanti elne. Juꞌu 
tekokame intok ket, aꞌ tekowata 
benasi tekileu junuen yumakai, 
yanti elne. Taa junuen jukaꞌ 
cheꞌa yoꞌota juniꞌi su, bebejeꞌeri 
jiapsimmeu yoꞌowe ti aꞌ teuwaawao, 
jiba tua jumeꞌ aꞌ yoemiawam cheꞌa 
juniꞌi junaen teuwaanaa.

Jabetasa alla, majaunaaꞌu
26

 ’Junuen san ka emeꞌe jumeꞌ emo 
benasi inim yoemem majjaune. 

Bweꞌituk kaita aayuk juꞌu ka a 
juꞌuneiyaawaka jiba betchiꞌbo ka 
juꞌuneiyaanaame. Intok kaita aayuk 
waꞌa ka juꞌuneiyaawaka joowaka, 
jakwoo iniꞌi ka juꞌuneiyaatuneekai. 
27

 Jukaꞌa, tukaapo in emou 
teuwaakaꞌuta, emeꞌe junakaꞌa 
taewapo aꞌ teuwaane. Intok ket, 
jukaꞌ omola emou jiba laauti in 
emou teuwaarita, emeꞌe, kari 
jikat jaꞌabweka, watemmeu kusisi 
aꞌ teuwaane. 28

 Inim jumeꞌ yee 
sussuꞌame emeꞌe ka majjaune, 
jumeꞌe, jiapsita kaachin joame. 
Ala emeꞌe, jukaꞌ teekapo jiapsaka 
inikaꞌa takaata intok kia jukaꞌ 
jiapsita juniꞌi, jum taji, jiba 
yuu beeteꞌpo jiba betchiꞌbo am 
tawaanemta, junakaꞌa emeꞌe 
majaune.

29
 ’Emeꞌe juꞌunea, wepul ili 

tomipo, wooi ili wikitchim am 
nenenkiwaꞌpo. Taa junameꞌe betana 
wepuꞌulaika juniꞌi ka kia beja 
mukne, jukaꞌ enchim yoꞌowa Liojta 
ka junen eao. 30

 Bweꞌituk kia jumeꞌ 
kobat enchim choonim juni su, 
siꞌime, aapo juꞌu Lios am naꞌikiari. 
31

 Ka emeꞌe majaune. Bweꞌituk 
emeꞌe juniꞌisu ket cheꞌa juniꞌi, 
junameꞌe wikitchim, juebenam 
bepa cheꞌa eiyaawa.

Wameꞌe, siꞌimem bichapo 
Jesukrijtota bem sualeꞌu 

aꞌ juꞌuneiyaa tebome
32

 ’Siꞌimem wameꞌe, inim 
yoemrata bichapo, ne tana bem 
kateꞌepo aꞌ teuwaaka junuen aꞌ 
lutuꞌuriateme, inepo nee ket, in 
achai, teekau katekamta bichapo, 
nee betana bem kateꞌepo junuen 
aꞌ lutuꞌuriatene. 33

 Taa wameꞌe, 

inim yoemrata bichapo, ka nee 
emo taꞌaꞌati jiame, ineponee ket, in 
achai, teekau katekamta bichapo 
inimeꞌe junuen ka nee betana bem 
kateꞌuta aꞌ lutuꞌuriatene.

Jesujta betchiꞌbo, ka nau 
eewamta auneꞌeti aꞌ jiakaꞌpo

34
 ’Ka emeꞌe, inim jiapsammeu 

yanti eewamta jiba aꞌabo nee 
weiyaꞌati eene. Bweꞌituk kannee 
inikaꞌa aꞌabo weiyaaka yebijlaa, 
ala jukaꞌ emo bejeꞌewamta. 35

 Inen 
weyekai, juꞌu yoemiawai, inim 
aꞌ achaiwata bejeꞌene. Juꞌu intok 
jamut asowai, aꞌ malawata bejeꞌene. 
Juꞌu intok jaboraiwai aꞌ jamut 
aseꞌebwawata bejeꞌene. 36

 Junuen 
san weꞌepulaka, siꞌime jumeꞌ nau 
wewerika nau joꞌaakame, naas emo 
bejeꞌene.

37
 ’Waꞌa, jukaꞌ aꞌ achaiwata oo 

aꞌ aewata, nee bepa cheꞌa juniꞌi aꞌ 
eiyaame, ka au lutuꞌuriatunee in 
aꞌ yoemianeꞌpo. Intok ket, waꞌa aꞌ 
ou usita oo aꞌ marawata, nee bepa 
cheꞌa juniꞌi aꞌ eiyaame, junaꞌa ka 
au lutuꞌurianee in aꞌ yoemianeꞌpo. 
38

 Waꞌa intoko inim aꞌ jiapsaꞌuta ka 
nee betchiꞌbo aꞌ suꞌu tojaka intok 
ka nemak eebaeme, iniꞌi ka au 
lutuꞌuriatune, in aꞌ yoemianeꞌpo. 
39

 Waꞌa, inim jiba binwa alleaka 
jiapsibaeme, junaꞌa, jiba yuu aꞌ 
jiapsineeꞌuta aꞌ taꞌarune. Taa waꞌa, 
nemak eaka aꞌ jiapsibaeꞌ betchiꞌbo, 
ka junuen ala iniꞌi aꞌ jiapsineeꞌuta 
ka aꞌ bichakame, iniꞌi, jiba yuu aꞌ 
jiapsineeꞌuta bitne.

Juꞌu chukula tuꞌik bitnaame
40

 ’Juꞌu tuꞌisi enchim mabetame, 
nee mabetlatune. Juꞌu intoko 

junuen nee tuꞌisi mabetame, wakaꞌa 
nee aꞌabo bittuakamta junuen 
mabetlatune. 41

 Waꞌa intoko, jukaꞌ 
Liojta betana juꞌuneetuawaka yeteu 
noktuawamta tuꞌisi mabetakame, 
junakaꞌa Liojta betana aꞌ weyeꞌpo 
juꞌuneakai, iniꞌi, jiba junakaꞌa 
Liojta betana yeteu noktuawamta 
tuꞌik mabetneeꞌuta, ale benasi aꞌ 
mabetne. Waꞌa intoko jukaꞌ yoemta 
tuꞌik jiapsekamta tuꞌisi mabetakame, 
junuen aꞌ machiakaꞌpo juꞌuneakai, 
iniꞌi jiba junakaꞌa tuꞌik jiapsekamta 
tuꞌik mabetneeꞌuta, junale benak 
mabetne. 42

 Intok jabetaka juniꞌi, 
inimeꞌe nee sualeme betana seenuk, 
sejtul juniꞌi, sebe baꞌam aꞌ jiituame, 
junakaꞌa junuen nemak aꞌ eaꞌ 
betchiꞌbo, lutuꞌuriapo iniꞌi ket jukaꞌ 
au tuꞌik bitne.

Joan juꞌu yee babatoowamta 
betana jumeꞌ yeu puꞌarim

11  Juꞌu Jesus junak, jumeꞌ 
woj mamni ama wooika aꞌ 

majtim tejwaasukai intok naꞌikim 
am bittuakai, junamaꞌa yeu siika. 
Ama bwiaraapo jumeꞌ ili bwere 
joꞌarammet yee majtaka intok Liojta 
nok lutuꞌuriata yeteu teuwaakai.

2
 Juꞌu intoko Joan, yee 

babatoowame, jum yee eꞌetawaꞌpo 
katekai, jukaꞌ Jesukrijtota joaꞌuta 
inikaꞌa juꞌuneiyaak. Junak intok 
aapo, jumeꞌ aꞌ majtim betana 
waatem yeu puꞌaka, Jesujta aman 
am bitneꞌ betchiꞌbo, au am bittuak. 
3

 Inimeꞌe junuen:
―Jaisa empo junaꞌa juꞌu Krijto 

yebijneeꞌu jaꞌani, oo te ketun senuk 
boꞌo bitnee jaꞌani ―ti au nattemaeꞌ 
betchiꞌbo.

4
 Juꞌu Jesus inimeꞌe:

―Aman emeꞌe sajaka, siꞌimeta 
jukaꞌ enchim inim bichaꞌuta intok 
enchim jikkajaꞌuta, juꞌu Joantau 
teuwaane ―ti am yoopnak―. 
5

 Jumeꞌ ka bibichame, am 
bittuawaꞌpo. Jumeꞌ intok loloꞌim 
rejteꞌpo. Jumeꞌ intok, saꞌawaka, 
lepraꞌ teamtae koꞌokoeme, junae 
betana am tuttuꞌureaꞌpo. Jumeꞌ ka 
jikkajame tuꞌireaka am jijikkajaꞌuta. 
Jumeꞌ intoko kokkokame, juchi 
jijiabijtetuawaꞌpo. Jumeꞌ intoko 
inim jiokot aneka jiapsammeu, 
Liojta betana jukaꞌ tuꞌi nok 
lutuꞌuriata am majtawaaꞌuta aꞌ 
etejoriane. 6 Intok tua alleenee 
waꞌa inim net jiapseka, jiba net aꞌ 
yoemꞌeaꞌuta ka aꞌ taꞌarukame ―ti 
ameu jiiak.

7
 Junameꞌe sakaꞌasuko juꞌu Jesus, 

juꞌu Joan teamta betana juꞌu 
yoemratau etejo taitek:
―Emeꞌe aman bweꞌu paꞌariau 

aneka, jitasa emeꞌe bitboka aman 
sajak. Jaisa emeꞌe senu bakata 
jekae naas bepwamta bitbaeka 
aman sajak jaꞌani. 8 Ka junuentuko, 
jitasa emeꞌe bitboka aman sajak. 
Ka emeꞌe senuk tuꞌisi ujyoisi au 
aꞌanaalata bitbaeka aman sajak. 
Emeꞌesu juꞌunea, jumeꞌ junuen 
ujyoisi emo aꞌanaarim, inimeꞌe, 
jumeꞌ cheꞌa siꞌimemmeu yoꞌo 
yaꞌarim joꞌaakaꞌpo jiba am aneꞌepo. 
9

 Junak su tua, jitasa emeꞌe bitboka 
aman sajak. Jaisa seenuk Liojta 
betana juꞌuneaka yeteu nokamta 
jaꞌani. Janaꞌaka. Intok inikaꞌa cheꞌa 
bepa jumeꞌ bat naataka Liojta 
betana yeteu noktuawame bepa 
machilaakamta. 10

 Iniꞌi Joan junaꞌa, 
juꞌu, jum Liojta nok lutuꞌuriapo ae 
betana inien jiaka jiꞌojtewakame:

Inepone, jukaꞌ nee betana yeteu 
nokneemta epat aꞌ bittuabae.

Junuen inikaꞌa, juꞌu yoemratau 
nokaka, ee beas junameꞌe, 
bem emo jiapsi temaeka, 
enchi am mabetneꞌ betchiꞌbo.

11
 Taa lutuꞌuriapo ne emou inen 

jiia, yoemrata inim jiapsaꞌpo 
naateka iꞌan tajtia, juꞌu Joan 
yee batoꞌowamta bepa, kaabe 
cheꞌa eiyaawatchika inim jiapsak. 
Junuentaka juniꞌi, jum teekau, 
Liojta yoꞌotaka katekaꞌu, juꞌu cheꞌa 
ka eiyaawatchi, inia bepa cheꞌa 
eiyaanaa.

12
 ’Jukaꞌ Joan yee babatoowamta 

yepsak naateka, iꞌan tajtia, Liojta 
inim aꞌ nesaweeꞌuta, iniꞌi tua 
bejeꞌewaka ka eiyaawa. Wameꞌe 
intoko, tua aet emo utteꞌa jooriame, 
inimeꞌe aꞌ yoꞌobaekaꞌati ea. 13

 Siꞌime 
wameꞌe bat naataka Liojta betana 
juꞌuneetuawaka nokakame jiꞌojteim 
intok juꞌu Moiseejtukaꞌuta nesauri 
jiꞌojteim, inimeꞌe, Liojta cheꞌa 
yoꞌotaka katekaꞌu betana weyemtat 
nookak, jukaꞌ Joanta inim aꞌ 
yepsak tajtia. 14

 Emeꞌe intoko aꞌ 
sualbaeꞌeteko, iniꞌi Joan junaꞌa, 
waꞌa, Eliaj teaka Liojta betana 
juꞌuneetuawaka nokaka yebijneꞌ 
teame. 15

 Jumeꞌ aꞌ mammatebaeme 
aꞌ jikkajine.

16
 ’Inikaꞌa yoemrata iꞌan jiapsamta, 

jitausa inepo nee aꞌ tamachiane. 
Inen a tamachiatu, inimeꞌe, ili 
uusim jum jita nenenkiwaꞌpo 
joteka, yeeweka, intok jumeꞌ bem 
taꞌaaꞌummeu inen jiame bebena: 
17

 “Kusiata itom emou kuseo juniꞌi, 
taa emeꞌe ka yeꞌeka. Chukula ket, 
kia sioksi itom emou bwikaao juniꞌi 
emeꞌe ka bwaanak.” 18

 Bweꞌituk 

jukaꞌ Joan, yee babatoowamta 
inim jiapsaka, inikaꞌa ka yuꞌin 
aꞌ jiꞌibwaakai intok kia jukaꞌ ae 
naakowamta juniꞌi, ka aꞌ jejeꞌeekai. 
Intok emeꞌe junakaꞌa, bebejeꞌeri ka 
tuꞌi jiapsi aet aane ti jiia. 19

 Iniat 
chukula ket, juꞌu inim emo benasi 
yoeme yepsak siꞌimeta a bwaꞌeekai 
intok kia siꞌimeta a jeꞌeekai. Emeꞌe 
intok inikaꞌa, yuꞌin aꞌ jiꞌibwaka 
intok ae naakowamta aꞌ jeꞌeꞌeti 
jiia. Ket jumeꞌ ka tuꞌi yoememmak 
intok jumeꞌ yaꞌuraatau bicha 
tomita weyemta nau totojamtamak 
aꞌ weamaꞌati jiia. Taa juꞌu suawa, 
Liojta betana weyeme, iniꞌi, 
chukula tuꞌisi yeu aꞌ weamaꞌue, 
junae a juꞌuneiyaatu.

Jumeꞌ ili joꞌarammet jiapsaka 
ka nok jikkajakame

20
 Junak intok juꞌu Jesus, wameꞌe 

bwere joꞌarammet, jum aapoꞌik 
a jita aꞌ joaꞌuta cheꞌa buꞌuuka 
aꞌ yaakaꞌpo, inimmet nokaka am 
sua nok tejwaa taitek, jumeꞌ ama 
jiapsame ka emo am jiapsi temaekaꞌ 
betchiꞌbo:

21
 ―Tua jiokot emou machine, 

bweꞌu joꞌara Korasin teaꞌpo 
jiapsame. Tua jiokot emou 
machinee bweꞌu joꞌara Betsairaꞌ 
teaꞌpo jiapsame. Bweꞌituk jum 
bwere joꞌaram Tiiroꞌ teaꞌpo intok 
Siroon teaꞌpo, iniꞌi ka a jootu 
maisi machika, emo nasuk yaꞌari, 
iniꞌi junaman yaꞌatuko, jumeꞌ 
junakriapo jiapsame aꞌ bichakai, 
jakwoo su bem ka tuꞌik betana 
emo temaisu ean. Intok chukuik 
atteateka intok emo napojtuaka 
bem siokaꞌuta teuwaakai. 22

 Taa 
inen ne emou jiia, chukula, Liojta 

yee yaꞌuraa bittuaneeo, junakaꞌa 
taewaita yumako, emeꞌe cheꞌa juniꞌi 
jiokot aꞌ bitne, wameꞌe, joꞌaram 
Tiiroꞌ teaꞌpo intok Siroon teaꞌpo 
jiapsakaꞌum bepa. 23

 Emeꞌe intoko 
bweꞌu joꞌara Kapernaum teaꞌpo 
jiapsame, jaisa emeꞌe teekau nukisi 
emo cheꞌa eiyaa machia jaꞌani. Ala 
emeꞌe, jumeꞌ kokkoarim yaajaꞌu 
koꞌom tojinaa. Bweꞌituk jum bweꞌu 
joꞌara Soroomaꞌ teaꞌpo iniꞌi ka a 
jootu maisi machika emo nasuk 
yaꞌari junaman yaꞌatuko, junaꞌa 
bweꞌu joꞌara, iꞌan tajtia bweꞌu 
joꞌaratu ean. 24

 Taa inepo inen emou 
jiia, chukula, Liojta yee yaꞌuraa 
bittuaneeo taewaita yumako, emeꞌe 
cheꞌa juniꞌi jiokot aꞌ bitne, waꞌa 
yoemra, bwiaraa Soroomaꞌ teaꞌpo 
jiapsamta bepa.

Neu emeꞌe kateka, jinneꞌuimtune, 
yum joꞌekame benasia

25
 Junakriapo juꞌu Jesus:

―Enchi ne baisaeka enchi 
yoꞌore, achai, teekau intok bwiau 
yoꞌowe. Bweꞌituk empo inikaꞌa 
ee betana lutuꞌuriata, inimeꞌe ili 
usim benasi, ka emo cheꞌewareme 
em aꞌ juꞌuneiyaatuariꞌ betchiꞌbo, 
jukaꞌa, koba susuakame intok jitat 
juꞌuneame betana em essokaꞌuta. 
26

 Jeewi in yoꞌowa, bweꞌituk empo 
junuen aꞌ tuꞌurek.

27
 ’Juꞌu in yoꞌowa Lios, siꞌimeta 

in mampo suꞌu tojiri. Intok kaabe, 
jukaꞌ aꞌ uꞌusiwata tua lutuꞌuriapo 
aꞌ taꞌaa, ala juꞌu aꞌ achaiwa jiba. 
Intok kia jukaꞌ achaiwaita juniꞌi, 
kaabe tua lutuꞌuriapo aꞌ taꞌaa, ala 
juꞌu uꞌusiwai jiba. Intok wameꞌe, 
inikaꞌa yoemiawaita aapoꞌik 
aꞌ taꞌaatuabaeꞌum jiba. 28

 Siꞌime 

jumeꞌ inim, betteka emou aukamta 
betana jiokot emo bichame intok 
jukaꞌ enchim joobaeka, ka enchim 
au yumaꞌuta emou ayukame, net 
eaka, neu bicha waatine. Inepo ne 
intok, junae betana enchim aet yeu 
yumaꞌatuane. 29

 Jukaꞌ in enchim 
tekil makbaeꞌuta, emeꞌe mabetne, 
intok jukaꞌ lutuꞌuriata emeꞌe junuen 
neu aꞌ taꞌaane. Bweꞌituk inepo ne 
ka seej chukti eaka ne a jita juiwa. 
Intok ket, ne ka ino cheꞌeware. 
Intok junuen emeꞌe, jukaꞌ jiapsi 
yumaꞌisi yum joꞌewamta jajamne. 
30

 Bweꞌituk juꞌu in enchim boꞌo 
jooria iꞌaꞌu ka obiachika weye. Intok 
junuen weyeka in enchim jiapsi 
iꞌaꞌu iniꞌi ka bettesi yuum watchisi 
weye.

Jumeꞌ Krijtota majtim, aet yum 
joꞌe taꞌapo tiikom am kojtakaꞌpo

12  Junak taꞌapo juꞌu Jesus, 
wajpo tiikom etchipo 

aman weyen, senu aet yum joꞌe 
taewaituko. Jumeꞌ aꞌ majtim tebauri 
eꞌeaka intok, inimeꞌe jumeꞌ tiikom 
moakame chuktaka, jumeꞌ bachiam 
bwaꞌajaptek. 2 Jumeꞌ paiseompo 
taꞌeewame junak, inikaꞌa bichakai, 
Jesujtau:
―Jumeꞌ em majtim bichaa ―ti 

au jiiak―. Aet yum joꞌe taewapo 
tekilta, ka joo iꞌawamta jooa ―ti au 
jiiak.

3
 Taa aapo intok junammeu:

―Jaisa emeꞌe jum jiꞌojteipo 
kee aꞌ nokla jaꞌani, sejtul weeꞌpo 
jukaꞌ Labiitukaꞌuta intok jumeꞌ 
aamak rejteme, tebaureka 
jukaꞌ bem yaakaꞌuta. 4 Iniꞌi jum 
Liojta yoꞌoriwaꞌpo, teꞌopopo 
kibakeka, jumeꞌ paanim, Liojtau 

bicha naꞌikiarim ama jokaꞌum 
bwaꞌaka. Inimeꞌe, aapoꞌik intok 
kia jumeꞌ aamak rejteꞌum juniꞌi, 
ka bem bwaꞌaꞌeaꞌum, ala jumeꞌ 
teꞌopopo tekiakame jiba ameu 
lutuꞌuriakan. 5 Oo jaisa emeꞌe jum 
Moiseejtukaꞌuta nesauri jiꞌojteipo 
emeꞌe kee aꞌ bicha jaꞌani, wameꞌe, 
jum teꞌopopo cheꞌa yoꞌo yaꞌarim 
junama inimeꞌe taewaimmetchi 
ka bem yum jojoꞌeeꞌuta. Intok 
junuentaka juniꞌi, inikaꞌa Liojta 
bichapo, ka tuꞌik kaita ama 
aꞌ ayukaꞌpo. 6 Junuen san inien 
ne emou jiia, iꞌan inimiꞌi, junae 
teꞌopota bepa cheꞌa juniꞌi 
eiyaawatchika senuk aneꞌu. 7 Emeꞌe, 
jukaꞌ Liojta nok lutuꞌuriapo inen 
jiꞌojteitat kee aet juꞌunea: “Enchim 
yee nak jiokolineeꞌuta ne waata, 
intok ka jukaꞌ bwara jissuꞌawaka 
nee yoꞌoribaawamta.” Iniat 
emeꞌe juꞌuneꞌeaꞌateko emeꞌe jukaꞌ 
yoemrata, kaita ka tuꞌik yaꞌarita 
kaachin ka tuꞌisi aꞌ tatawaa ean. 
8

 Bweꞌituk juꞌu inim emo benasi 
yoeme, ket jiba inia aet yum joꞌe 
taewait juniꞌi, jitat aꞌ nesauneeꞌut 
lutuꞌuriak.

Senu oꞌou, juꞌu wepultakana 
mam wakia tukaꞌu

9
 Junako juꞌu Jesus junaman 

yeu sika intok ket, Liojta yoꞌori 
betchiꞌbo, jumeꞌ juriom nau 
yaajaꞌpo, teꞌopopo yepsak. 
10

 Junamaꞌa intok senu jurio, mam 
wakiataka ama aanen. Waate 
intoko jukaꞌ Jesujta, jachin juniꞌi aꞌ 
naꞌatejobaekai:
―Jaisa tuꞌi jaꞌani, aet yum joꞌe 

taꞌapo, koꞌokoemta seenuk aꞌ aniaka 
au aꞌ ineꞌetetuapo ―ti au nattemaek.

11
 Juꞌu Jesus inen am yoopnak:

―Jabesa emo betana, senu ili aꞌ 
bwalawa jum wojoꞌoku, baꞌakaꞌpo 
koꞌom aꞌ wecheko, junuen aet 
yum joꞌe taewaituko, ka au sika 
yeu aꞌ wikneeme ―ti ameu 
jiakai―. 12

 Kialiꞌikun senu inim 
yoemtaka, bwalata bepa cheꞌa juniꞌi 
eiyaawatchi. Junuen san kaachin 
maachi, amet yum joꞌe taewaimmet, 
senuk, jita tuꞌik aꞌ yaꞌaneeꞌu ―ti 
ameu jiiak.

13
 Junak aapo, inia yoemtau:

―Em mamam rutukta ―ti au jiiak.
Inikaꞌa intoko, jumeꞌ aꞌ 

mamawam rutuktakai, junameꞌe, 
jumeꞌ senum benasi tuꞌika taawak. 
14

 Junako jumeꞌ paiseeom teame 
junama yeu sajaka intok inimeꞌe 
junama sep jukaꞌ Jesuujta, aꞌ meꞌ 
betchiꞌbo nau etejo japtek.

Bat naataka, Jesujta betana 
teuwaawaka chupakame

15
 Junak juꞌu Jesus, inikaꞌa 

juꞌuneiyaaka, junamaꞌa yeu siika. 
Juꞌu intoko yoemra buꞌuuka 
aamak yeu sajak. Juꞌu Jesus intok 
siꞌime jumeꞌ koꞌokoeme emo am 
ineꞌetetuak. 16

 Intok aapo ameu 
ujbwanak, aapoꞌik jabetukaꞌpo, ka 
bem aꞌ etejoneꞌ betchiꞌbo. 17

 Iniꞌi 
junuentuk, junuen aꞌ chupneꞌ 
betchiꞌbo jukaꞌ bat naataka, Liojta 
betana juꞌuneetuawaka yeteu 
noktuawakame, Isaꞌiaj tukaꞌuta 
teuwaakaꞌuta inen aꞌ jiako:
 18 Iniꞌi junaꞌa juꞌu nee betana 

tekilta joame.
Iniꞌi juꞌu in yeu puꞌari, in nakeꞌu.
Intok inia betchiꞌbo tua in 

alleaꞌu.

Nee betana jukaꞌ tuꞌik jiapsita 
nee aet autuane.

Intok iniꞌi, nee betana jukaꞌ in 
yee yaꞌuraa bittuaneeꞌuta, 
siꞌime ka nanau machi 
yoemratau aꞌ teuwaane.

 19 Iniꞌi ka nok nassuane.
Intok kia ka chaaine.
Intok jum bwere joꞌarampo naj 

katwammet, kaabe, chaaemta 
aꞌ jikkajine.

 20 Jabeta, jak waꞌam machik juniꞌi, 
inikaꞌa ka yeu tawaane.

Intok kia jukaꞌ juꞌubwa jiba 
Liojta sualbaemta, junae 
betana ka koꞌom aꞌ eetuane.

Junuen aapoꞌik inim 
cheꞌa yoꞌotaka intok 
lutuꞌuriakamtae nesaweka, 
junae inim aꞌ yoꞌosuꞌpo tajtia.

 21 Intok siꞌime juꞌu inim yoemra, 
bem jinneꞌuimtuneꞌ betchiꞌbo, 
aapoꞌikut eaka aꞌ boꞌo bitne.

Jum, Jesujta, bebejeꞌeri utteꞌata aꞌ 
jipueꞌeti jiuwaka, aet nokwakaꞌpo
22

 Junak intok seenu, ka 
bichaka intok ka a nokaka, intok 
bebejeꞌerita ka tuꞌik jiapsekamta, 
iniꞌi, Jesujtau tojiwak. Juꞌu Jesus, 
inikaꞌa au aꞌ ineꞌetetuak. Junuen 
san iniꞌi, juchi bichaka intok a 
nookan. 23

 Siꞌime jumeꞌ ama aneme 
aꞌ suum eiyaaka intok:
―Jaisa iniꞌi junaꞌa jaꞌani, juꞌu 

Labiitukaꞌutat yeu katriam betana 
weyeka, juꞌu boꞌo bitwame ―ti 
jiiak.

24
 Junak jumeꞌ paiseeom, inikaꞌa 

jikkajakai:
―Iniꞌi oꞌou, juꞌu inimmeu yoꞌowe, 

Beelsebuu teamta aꞌ utteꞌawae jiba, 

jumeꞌ bebejeꞌeri ka tuꞌi jiapsim yeu 
beba ―ti jiian.

25
 Inimmet juꞌu Jesus juꞌunean 

bem jachin emo eetuaꞌpo intok:
―Jita yoemrapo juniꞌi, junammeu 

juꞌu cheꞌa yoꞌoraa naꞌikimteko intok 
inimeꞌe nau nassuakai, inimeꞌe 
emo luꞌutane. Intok kia senu 
bweꞌu joꞌarapo oo joꞌapo jumeꞌ nau 
wewerim, inimeꞌe nattepola, ka nau 
eaꞌateko, inimeꞌe ka a binwa nau 
jiapsine. 26

 Junuen ketchia, juꞌu yoꞌo 
bebejeꞌeri, jukaꞌ aapoꞌik saweꞌuta 
bebejeꞌerita ket yeu bebakai, iniꞌi jiba 
aapo au bejeꞌeka annee. Junuen san 
juꞌu inikaꞌa utteꞌaka aꞌ nesaweeꞌuta, 
kaachin inim binwatune. 27

 Emeꞌe, 
jumeꞌ bebejeꞌeri ka tuꞌi jiapsim, juꞌu 
bebejeꞌerimmeu yoꞌowe, Beelsebuu 
teamta utteꞌae nee yeu am bebaꞌati 
jiia. Junuentukaꞌateko, jumeꞌ emo 
mak eaka rejteme, inimeꞌe ket yeu 
am bep betchiꞌbo, jabesa junau am 
yumaꞌatuari. Junuen san jiba bempo 
enchim jiꞌoplamtukaꞌuta aꞌ teuwaa. 
28

 Taa inepo ne, jumeꞌ bebejeꞌeri 
ka tuꞌi jiapsim, jiba juꞌu Liojta tuꞌu 
jiapsie nee yeu am beba. Iniꞌi intoko, 
Liojta cheꞌa yoꞌotaka inim bwiapo 
aꞌ nesauneeꞌu aꞌ yumaꞌasekaꞌpo aꞌ 
teuwaa.

29
 ’Junuen san, kaabe, senuk a 

au aniamta kariu kibakeka, jita 
aꞌ uꞌaane, inikaꞌa ka cheꞌa bat aꞌ 
sumaꞌalatakai. Bweꞌituk inien jiba 
inikaꞌa aꞌ atteawata aꞌ uꞌaane.

30
 ’Waꞌa ka nemak eame, junaꞌa 

nee bejeꞌeka jiapsine. Waꞌa intoko 
ka nee betchiꞌbo yoemrata nau 
totojame, iniꞌi junuen, ka neu bicha 
am eetuane.

31
 ’Junuen san ne inen emou 

jiia, jumeꞌ inim jiapsame, siꞌime 

juꞌu bem ka tuꞌuwa yaꞌarit intok 
siꞌime juꞌu ka tuꞌik bem teuwaarit, 
a bem jiokoituꞌpo. Taa inimeꞌe, 
Liojta tuꞌu jiapsita bejeꞌeka, ka 
tuꞌik teuwaꞌateko, iniꞌi, kaachin 
a amet jiokoitune. 32

 Intok kia 
jabetaka juniꞌi, jukaꞌ inim emo 
benasi yoemta bejeꞌeka jita ka 
tuꞌik teuwaakame, jiokoitune. Taa 
waꞌa, jukaꞌ Liojta tuꞌu jiapsita 
bejeꞌeka ka tuꞌik teuwaakame, iniꞌi, 
inim jiapsakai intok kia chukula 
jiapsinaaꞌpo juniꞌi, kaachin a aet 
jiokoitune.

Juꞌu juya, juꞌu aꞌ takawa 
betchiꞌbo a aet juꞌuneetunee

33
 ’Senu tuꞌu yoemtukaꞌateko, 

junaꞌa, tuꞌik aꞌ joaꞌu aet aune, tuꞌi 
juyata, tuꞌik aꞌ tatakaꞌa benasia. 
Senu intok, ka tuꞌu yoemtukaꞌateko, 
junaꞌa, ka tuꞌik aꞌ joaꞌu aet aune. 
Jukaꞌ juyata aꞌ tatakaꞌue junuen 
aꞌ taꞌeewaꞌa benasia. 34

 Bakotchim 
bebena ka tuꞌi yoemra. Jiba 
emeꞌesu, ka tuꞌi yoememtakai, jukaꞌ 
tuꞌik emeꞌe kaachin aꞌ teuwaane. 
Bweꞌituk juꞌu senuk teuwaaneeꞌu, 
inikaꞌa aꞌ jiapsipo aꞌ eeriwa betana 
weye. 35

 Juꞌu tuꞌi yoeme, aapoꞌik 
jiapsipo, juꞌu tuꞌik aet ayukaꞌu 
betchiꞌbo, iniꞌi tuꞌik jiba teuwaane. 
Juꞌu intoko ka tuꞌi yoeme, iniꞌi 
aꞌ jiapsipo, jukaꞌ ka tuꞌik jiba aet 
ayukaꞌu betchiꞌbo, junuen ka tuꞌik 
teuwaane. 36

 Inepo intoko ne inen 
emou jiia, chukula, Liojta yee aet 
yaꞌuraa bittuaneo taewaita yumako, 
siꞌimem, noktuawaka, jiokot aet 
emo bitne, siꞌime inim juꞌu bai 
tiupo benaka, kaita teuwaaka bem 
teuwaari betana. 37

 Bweꞌituk empo, 
juꞌu em teuwaariakaꞌu betana, 

junaen, Liojta bichapo yaꞌuraa 
bittuanaa. Junak intok, kaita ka 
tuꞌik yaꞌari benasi bitnaa, oo ka 
tuꞌisi eu chupne.

Juꞌu ka tuꞌi yoemra, ka a jootu 
machik machilaata bitbae

38
 Junak intok waate, jumeꞌ 

paiseom betana intok jumeꞌ 
Moiseejtukaꞌuta nesaurim yee 
majtame betana, inimeꞌe Jesujtau 
inen jiiak:
―Yee maj majtame, machilaata 

em a jita joaꞌapo amani, itepo aꞌ 
bitbae ―ti au jiiak.

39
 Jesus, inimeꞌe inen yoopnak:

―Juꞌu ka tuꞌi yoemra intok 
ka wepulsi Liojta jiba yoꞌoreme, 
Liojta a jita joaꞌuta, machilaata 
bitbae. Taa inimeꞌe kaita intok 
naa buusti machilaata bitne, kia 
jukaꞌ Jonajtukaꞌuta betana juꞌu 
ama ayukaꞌuta jiba. 40

 Bweꞌituk 
jukaꞌ Jonajtukaꞌuta junuen baji 
taꞌapo intok baji tukaapo, bweꞌu 
kuchuta wajiwa aꞌ anekaꞌa benasia, 
jiba junuen ket juꞌu inim emo 
benasi yoeme, baji taꞌapo intok 
baji tukaapo, bwiata wajiwa anne. 
41

 Jumeꞌe, bweꞌu joꞌara Ninibeꞌ 
teaꞌpo jiapsakaꞌum, Liojta yee 
yaꞌuraa bittuaneo taewait ama 
anne. Junak jukaꞌ iꞌan taewaimmet 
yoemrata aꞌ yaꞌuraa bittuawao, 
intok junameꞌe inimeꞌe ka tuꞌisi 
tawaane. Bweꞌituk jumeꞌe, bweꞌu 
joꞌara Ninibeꞌ teaꞌpo jiapsakaꞌum 
junak, jukaꞌ Jonajtukaꞌuta, Liojta 
betana nokta ameu aꞌ teuwaako, 
inimeꞌe ka tuꞌik betana emo 
temaek. Inimiꞌi intok, juꞌu Jonaj 
teamta bepa cheꞌa eiyaawatchika 
senu aane. 42

 Intok ketchia, luula 

yejteꞌu betana senu siꞌimem bepa 
yoꞌo yaꞌari jamut, ket, Liojta 
yee yaꞌuraa bittuaneo taewait 
ama annee. Junak, jukaꞌ iꞌan 
taewaimmet yoemrata aꞌ yaꞌuraa 
bittuawao intok, aapo inimeꞌe ka 
tuꞌisi tawaane. Bweꞌituk iniꞌi jamut, 
aapo junamaꞌa cheꞌa juniꞌi mekka 
bwiaraa betana yepsak, jukaꞌ yoꞌo 
yaꞌari, Salomon tukaꞌuta ama butti 
aꞌ suawakaꞌuta jikkajibaekai ama 
yepsak. Iꞌan intok inimiꞌi, juꞌu 
Salomon tukaꞌuta bepa, cheꞌa 
eiyaawatchika senu aane.

Jukaꞌ bebejeꞌeri ka tuꞌi 
jiapsita jaisa aꞌ nottineeꞌu

43
 ’Maa su, senu bebejeꞌeri ka 

tuꞌi jiapsi, senukut inim yeu siiko, 
junaꞌa mekka anwaꞌabeꞌemu 
weamnee jak aꞌ yebijneeꞌuta 
jaiwakai. Intok iniꞌi junuen kaita 
teakai, 44

 junak: “Jumun joꞌarau in 
yeu sikaꞌu ne nottibae”, ti ee simne. 
Junak nottekai junakaꞌa yoemta aet 
yeu aꞌ sikaꞌuta, karitau kaabeta ama 
aneꞌebenaka ujyoisi yaꞌarik intok 
chichikrita aꞌ teune. 45

 Junak intok 
sikaa, juchi woo busanim waate 
bebejeꞌeri ka tuꞌi jiapsim cheꞌa juniꞌi 
ae bepa mamachin aman nuꞌupane. 
Junameꞌe intok siꞌime jiba junaet 
jiapsibaeka aet kimune. Chukula 
intok iniꞌi, cheꞌa juniꞌi bat naataka 
bepa ka tuꞌika tawane. Inia ka tuꞌi 
yoemratau ket jiba inien yeu weene.

Juꞌu Jesujta ae intok 
jumeꞌ aꞌ sailawam

46
 Jukaꞌ Jesujta, juꞌu yoemratau 

ketun aꞌ nokao su junak jumeꞌ aꞌ 
sailawam intok aꞌ aewa ama yajak. 
Inimeꞌe paꞌaku taawak intok bempo 

aamak etejobaekai. 47
 Senu inen aꞌ 

tejwaak:
―Juꞌu em maala intok jumeꞌ em 

sailam, im paꞌaku aane, intok 
bempo emak etejobae ―ti au jiakai.

48
 Taa aapo juꞌu Jesus, juꞌu aꞌ 

tejwaakamtau:
―Jabesa juꞌu in ae intok jabemsa 

junameꞌe jumeꞌ in sailam ―ti jiiak.
49

 Junak intok jumeꞌ aꞌ majtim naj 
jikkuꞌubwaka intok:
―Inimeꞌe, inepo ne in ae benasi 

intok jumeꞌ nemak wewerim 
benasi ne am eiyaa ―ti jiakai―. 
50

 Bweꞌituk jabetaka juniꞌi, in 
yoꞌowa, teekau katekamta eaꞌpo 
aman jiapsame, junaꞌa in saila oo in 
jamut waaim intok kia in ae benasi 
machine ―ti au jiiak.

Senu etleotat nokaka, juꞌu 
taꞌabwik aꞌ teuwaakaꞌu

13  Jiba junae taewait juꞌu 
Jesus junama karipo yeu 

sika intok senu bweꞌu bau baꞌau 
mayoau yepsaka ama yejtek. 2 Jum 
aꞌ aneꞌepo juebena yoemrata 
aman nau yajako, juꞌu Jesus, senu 
bweꞌu kuta kanoau jaꞌamuk intok 
ama yejtek. Juꞌu intoko yoemra 
siꞌime junaꞌa bae mayoat taawak. 
3

 Junak intok, aapo, jita taꞌabwiku aꞌ 
tamachiaka juebenak am majtan:
―Senu etreeo etbaeka aꞌ wasau 

yeu siika. 4 Intok iniꞌi junuen, 
enchimuta woꞌota simekai, junaꞌa 
bachia, waate boꞌot luula wattek. 
Jumeꞌ intok wikitchim ama yajaka 
junakaꞌa bwaꞌaka. 5 Waate juꞌu 
bachia ket tetam nasuk, ka yuꞌin 
bwiakaꞌpo wattek. Intok junaꞌa 
bachia lauti siiwek bweꞌituk junaꞌa 
bwia bepa jiba bwalkoekan. 6 Taa 

jukaꞌ taꞌata yeu yejteko, junaꞌa 
choowok. Intok iniꞌi bachia, ka 
mekka koꞌom aꞌ nawakaꞌ betchiꞌbo, 
waakek. 7 Waate bachia ket, juya 
wichakaꞌpo wattek. Intok iniꞌi 
wichakame yoꞌotuka intok junakaꞌa 
tiikota ka aꞌ yoꞌotutuak. 8 Taa waate 
juꞌu bachia, tuꞌi bwiapo wattek. Iniꞌi 
intok, tuꞌika chupuk. Waate juꞌu 
tiiko bachia, weꞌepulaka, mamni 
takaam bachiaka chupuk. Wate 
intoko baji takaam bachiak. Wate 
intoko senu taka ama woj mamni 
bachiak juꞌu tiiko. 9 Emeꞌe intoko aꞌ 
mammatebaeꞌeteko aꞌ mammatene.

Jaisa betchiꞌbo aapoꞌik taꞌabwi 
weyemtat nokaka aꞌ teuwaakaꞌu

10
 Junako waate jumeꞌ aꞌ majtim, 

juꞌu Jesujtau rukteka intok inen au 
nattemaek:
―Jaisaaka empo inia yoemratau, 

jita taꞌabwiku aꞌ tamachiaka ameu 
nooka ―ti jiakai.

11
 Aapo, inimeꞌe inen yoopnak:

―Juꞌu Lios, teekau aapoꞌik cheꞌa 
yoꞌotaka aꞌ katekaꞌu betana, jukaꞌ 
kaabeta juꞌuneiyaaꞌuta, enchim a 
aet juꞌuneetuala. Taa bempo ka 
junuen inikaꞌa juꞌuneiyaatuawa. 
12

 Bweꞌituk waꞌa cheꞌa aꞌ eiyaame, 
iniꞌi cheꞌa bepa aꞌ juꞌuneiyaatuanaa, 
intok junuen yumaꞌisi aet juꞌuneene. 
Taa juꞌu ka aꞌ eiyaame, iniꞌi, jukaꞌ 
iliikik ka jaikika aꞌ juꞌuneiyaaꞌuta, 
aꞌ uꞌaatune. 13

 Junuen san nee jita 
taꞌabwiku aꞌ tammachiaka ameu 
nooka. Bweꞌituk bempo, jukaꞌ in 
joaꞌuta, aꞌ bichaka juniꞌi, kaita 
bichame benasi tatawa. Intok kia 
jukaꞌ in ameu nokaꞌuta aꞌ jikkajaka 
juniꞌi, kaita jikkajame benasi, ka 
aet juꞌuneaka tatawa. 14

 Junueni 

inimeꞌe iꞌan bem maachiakaꞌue 
chupia juꞌu Liojta betana 
juꞌuneetuawaka nonokame Isaꞌiaj 
tukaꞌuta inen aꞌ teuwaakaꞌuta:

Jiba tua emeꞌe aꞌ jikkajine, taa 
emeꞌe ka aet juꞌuneene.

Intok emeꞌe jiba tua aꞌ bitne, taa 
ka aet mammatene.

 15 Bweꞌituk inia yoemrata jiapsi, a 
jitat am juꞌuneꞌeaꞌu, namakasi 
aulaa.

Intok kia beja tua jikkaja.
Intok inimeꞌe, ka bibichame 

bebena.
Junuen puseka juniꞌi, kaita 

bitbae.
Intok nakaka juniꞌi, kaita 

jikkajibae.
Intok ka tua lutuꞌuriapo net 

juꞌuneebae.
Intok kia ka neu bicha waatibae 

juniꞌi, junuen in emo am 
ineꞌetetuaneꞌ betchiꞌbo.

16
 ’Taa tua alleenee emeꞌe, 

bweꞌituk emeꞌe lutuꞌuriapo 
aꞌ mammateka aꞌ bicha intok 
tua aet juꞌuneebaeka aꞌ jikkaja. 
17

 Lutuꞌuriapo ne junen emou jiia, 
juebenaka jumeꞌ bat naataka, Liojta 
betana juꞌuneetuawaka yeteu 
nonokame intok jumeꞌ tuꞌik jiba 
joaka jiapsame, inikaꞌa, iꞌan enchim 
bichaꞌuta aꞌ bitbaek taa ka aꞌ bichak. 
Inikaꞌa iꞌan enchim jikkajaꞌuta intok 
aꞌ jikkajibaek, taa katim aꞌ jikkajak.

Juꞌu Jesus, etleotat nokaka taꞌabwik 
aꞌ teuwaakaꞌu, machisi aꞌ teuwaa
18

 ’Jukaꞌ echimuta woꞌotakamtat 
nokaka in emou teuwaakaꞌuta 
jukaꞌ tua aꞌ teuwaabaeꞌuta iꞌan 
emeꞌe aꞌ jikkajine. 19

 Jumeꞌe, jukaꞌ 
Liojta aman teekau cheꞌa yoꞌotaka 

aꞌ katekaꞌu betana jukaꞌ nok 
lutuꞌuriata aꞌ jikkajaka intok ka aet 
juꞌuneame, inimeꞌe, jukaꞌ bachiata 
boꞌot wattekamta bebena. Juꞌu 
bebejeꞌeri ameu yepsaka jukaꞌ 
Liojta betana nok lutuꞌuriata ameu 
teuwaawaka bem mabetakaꞌuta, 
inimeꞌe aꞌ koptatuane. 20

 Juꞌu 
bachia jum tetapo wattekame, 
inimeꞌe, jumeꞌe, jukaꞌ Liojta betana 
nok lutuꞌuriata aꞌ jikkajaka intok 
tua alleaka sep aꞌ mabetakame 
teuwaa. 21

 Taa inimeꞌe intok junuen, 
jukaꞌ tiikota ka tuꞌisi yumaꞌisi 
aꞌ nawakaꞌa benasi machikai, ka 
bibinwatu. Intok inimeꞌe, bettesi 
ameu aꞌ ayuko oo juꞌu Liojta nok 
lutuꞌuriata betchiꞌbo jiokot bitwakai, 
junaet ka emo alleetuaka, aet bem 
eaꞌuta taꞌarune. 22

 Juꞌu bachia intok, 
jum juya wichakaꞌpo yojtekame, 
iniꞌi, jumeꞌe, jukaꞌ Liojta betana 
nok lutuꞌuriata aꞌ jikkajaka, tuꞌisi aꞌ 
mabetakame teuwaa. Taa inimeꞌe 
inim weyemtat jiapseka intok jukaꞌ 
inim ujyooik bem aꞌ eiyaꞌ betchiꞌbo 
intok juꞌu yuꞌin bem tomipeaꞌu, am 
kokkoba. Siꞌime iniꞌi, Liojta nok 
lutuꞌuriat bem mabetrit, ka a aet 
emo juꞌuneetua. Intok jukaꞌ tuꞌik 
ae bem boꞌo jooriaꞌeaꞌuta, junuen 
ka a am jootua. 23

 Taa juꞌu bachia 
intok, tuꞌi bwiapo yojtekame, iniꞌi 
jumeꞌe, jukaꞌ Liojta betana nok 
lutuꞌuriata aꞌ jikkajaka, intok 
aet juꞌuneaka intok tua yumaꞌisi, 
nat bepaasi inimeꞌe jukaꞌ tuꞌik 
bem boꞌo jooriaka jiapsineeꞌuta 
aꞌ teuwaa. Waate intoko, juꞌu 
bachia, wepuꞌulaka, mamni takaam 
bachiakame bebena. Waate intok 
juꞌu bachia, wepuꞌulaka, baji 
takaam bachiakame bebena. Wate 

intok juꞌu bachia, wepuꞌulaka, senu 
taka ama woj mamni bachiakame 
bebenakai.

Tiikom nasuk ka tuꞌi juyat 
nokaka, taꞌabwik aꞌ teuwaakaꞌu

24
 Juꞌu Jesus, juchi inikaꞌa seenuk, 

jita taꞌabwikut nokaka inen jiiak:
―Teekau, Liojta cheꞌa yoꞌotaka aꞌ 

katekaꞌa betana juꞌu nok lutuꞌuria 
ket, seenuk yoemta, aꞌ waj bwiapo, 
tuꞌi bachiata aꞌ echakaꞌpo benasi 
weye ―ti jiiak―. 25

 Taa senu 
tukaapo siꞌimem kokotcheo, seenu, 
juꞌu, junakaꞌa wajta atteakamta 
aꞌ bejeꞌeka aneme, junamaꞌa 
kibakek intok iniꞌi, tiikom nasuk 
juyata, ka tuꞌik echaka siika. 
26

 Junak, jumeꞌ tiikom yoꞌotuka 
intok jaibu am moao, junaꞌa ka 
tuꞌi juya ket junamaꞌa tiikota 
nasuk yeu machiak. 27

 Junak 
intoko jumeꞌ tekilta aꞌ jooriame, 
junakaꞌa wajta atteakamtau sajaka 
aꞌ tejwaak: “Achai, juꞌu tiiko 
bachia em echakaꞌu tuꞌireakai, 
jaisaakai iniꞌi ka tuꞌi juya ama 
yoꞌotuk”, ti au nattemaek. 28

 Juꞌu 
junakaꞌa wajta atteakame: “Senu 
nee bejeꞌeme inikaꞌa yaak”, ti 
ameu jiiak. Junak intok wameꞌe 
aꞌ saweꞌum inen aꞌ nattemaek: 

“Jaisa itepo, aman sajaka jukaꞌ 
juyata ka tuꞌik poponnee jaꞌani”, 
ti jiakai. 29

 Taa aapo, inimmeu: 
“Eꞌe, bweꞌituk junuen emeꞌe jukaꞌ 
juyata ka tuꞌik popon pat, wameꞌe 
tiikom mak nau aꞌ poponne”, ti 
ameu jiiak. 30

 “Ala cheꞌa tuꞌinee 
emeꞌe ama aꞌ suꞌu tojaka junaemak 
aꞌ yoꞌotuꞌ betchiꞌbo, jukaꞌ tiikota 
aꞌ chuktawaꞌu tajtia. Chukula ne 
inepo, jumeꞌ tekipanoareeom, jukaꞌ 

juyata ka tuꞌik bat bem aꞌ chuktaneꞌ 
betchiꞌbo aman am bittuane. 
Inimeꞌe lolopola aꞌ sumaka bem aꞌ 
tayaꞌaneꞌ betchiꞌbo am tejwaane. 
Chukula intok, bempoꞌim jukaꞌ tiiko 
bachiata, jum kari junae betchiꞌbo 
in yaꞌaripo nau aꞌ tojineꞌ betchiꞌbo”, 
ti ameu jiiak.

Mojtasa bachiat nokaka, 
taꞌabwik aꞌ teuwaakaꞌu

31
 Juꞌu Jesus ketchia, juchi seenuk 

inile benaka jita taꞌabwikut ameu 
nokaka:
―Liojta aman teekau cheꞌa yoꞌotaka 

aꞌ katekaꞌa betana juꞌu nok lutuꞌuria 
ket, seenuk inim yoemta, mojtaasa 
bachiata aꞌ wajpo aꞌ echakaꞌpo benasi 
weye ―ti jiiak―. 32

 Iniꞌi mojtaasa 
bachia lutuꞌuriapo siꞌime bachiata bepa 
cheꞌa ilitchi. Taa iniꞌi intok siweka, 
junamaꞌa siꞌime ili juyata bepa cheꞌa 
bweꞌuusi yoꞌotune. Intok junuen tua 
bweꞌu juyata benane. Junuen cheꞌa 
bweꞌuukai, kia jumeꞌ jekapo naj 
kateme wikitchim aꞌ nassaꞌakariampo 
aet a tosate.

Juꞌu reberuat nokaka, taꞌabwi 
weyemta aꞌ teuwaakaꞌu

33
 Juꞌu Jesus ketchia, juchi inikaꞌa 

inile benaka jita taꞌabwikut ameu 
nokaka am majtak:
―Liojta aman teekau cheꞌa yoꞌotaka 

aꞌ katekaꞌa betana juꞌu nok lutuꞌuria 
ket, jamutta reberuata, ainam bajisi yeu 
toꞌorimmak aꞌ kuutaka junuen siꞌimek 
kittita aꞌ boyo iꞌaꞌa benasi weye ―ti jiiak.

Inien jiba taꞌabwik teuwaawamta, 
aapoꞌik jaisa aꞌ sawaaꞌu

34
 Jesus, siꞌimeta inikaꞌa juꞌu 

yoemratau teuwaak junuen jita 

taꞌabwikut nokakai. Intok aapo 
kaita am majtan, ka junuen jita 
taꞌabwikut nokakai. 35

 Iniꞌi junuen 
tuk, jukaꞌ bat naataka Liojta betana 
juꞌuneetuawaka yeteu nonokamta aꞌ 
teuwaakaꞌuta aꞌ chupneꞌ betchiꞌbo, 
inen aꞌ jiꞌojtekaꞌuta:

Jita taꞌabwikut nokaka ne yeteu 
nokne.

Achai Liojta ikaꞌa aniata 
juꞌunaktek naateka wakaꞌa 
ka juꞌuneiyaawamta nee aꞌ 
teuwaane,

ti aꞌ jiakaꞌpo.

Juꞌu Jesus, jukaꞌ ka tuꞌi juya, tiikom 
nasuk yoꞌotukamtat nokaka aꞌ 
teuwaakaꞌu machisi aꞌ teuwaa

36
 Junak intoko juꞌu Jesus, jumeꞌ 

ama aneme, siꞌime sakaꞌatuasuka, 
aapo, kariu kibakek. Junamaꞌa 
jumeꞌ aꞌ majtim aapoꞌiku rukteka 
intok:
―Juꞌu, wajpo ka tuꞌi juyat nokaka 

em teuwaakaꞌuta, juꞌunakkiachisi 
itou teuwaane ―ti au jiiak.

37
 Junak intok juꞌu Jesus inimmeu:

―Juꞌu, jukaꞌ tuꞌi bachiata 
echakame, iniꞌi jiba juꞌu inim emo 
benasi yoeme. 38

 Juꞌu intoko waasa, 
iniꞌi jiba juꞌu ania teuwaa oꞌoben. 
Juꞌu tuꞌi tiiko bachia, jumeꞌ Liojta 
yoemiam teuwaa. Juꞌu ka tuꞌi juya 
bachia ket jumeꞌ bebejeꞌerita eaꞌpo 
aman jiapsame teuwaa. 39

 Juꞌu 
intoko aꞌ bejeꞌeka aneka, jukaꞌ 
ka tuꞌi juya bachiata echakame, 
jiba juꞌu bebejeꞌeri oꞌoben. Juꞌu 
jichupawame intok, jukaꞌ aniata 
aꞌ subimneeꞌuta aꞌ teuwaa. Jumeꞌ 
intok echimuta toboktaneeme, jiba 
jumeꞌ ankelesim oꞌoben. 40

 Jukaꞌ 
ka tuꞌi juyata nau tojiwaka intok 

inikaꞌa junuen beeteꞌpo woꞌotawaka 
aꞌ tayaꞌanaꞌa benasia ket junuen 
machinee jukaꞌ aniata aꞌ subimneo. 
41

 Juꞌu emo benasi yoeme inim 
yoꞌotaka anekai, aapo, jumeꞌ aꞌ 
ankelej nesureom naj bittuanee 
intok inimeꞌe, siꞌimem jumeꞌ inim 
Liojta bichapo, watem ka tuꞌik 
am jootuame intok jumeꞌ ka tuꞌisi 
jiapsame, nau am tojineꞌ betchiꞌbo. 
42

 Inimeꞌe intok jum jiba yuu beeteu 
am woꞌotane. Inimeꞌe junamaꞌa 
bwanaka intok jiokot annee. 
43

 Junak intok jumeꞌe, siꞌimeku 
lutuꞌuriakamta joaka jiapsame, 
inimeꞌe, aman bem yoꞌowa, cheꞌa 
yoꞌotaka aꞌ katekaꞌpo, eiyaawatchisi, 
tajpaꞌala bittune. Emeꞌe intok, aet 
mammatebaeꞌeteko, aꞌ jikkajine.

Juꞌu sawai tomit nokaka, jita 
taꞌabwik teuwaame

44
 ’Teekau, Liojta cheꞌa yoꞌotaka aꞌ 

katekaꞌa betana juꞌu nok lutuꞌuria, 
iniꞌi, seenu, waj bwiapo, yuꞌin 
sawai tomita aꞌ essoitukaꞌa benasi 
weye. Senu intok inikaꞌa tomita aꞌ 
teakai, intok aapo jiba junamaꞌa aꞌ 
essone. Intok tua alleaka iniꞌi sikaa, 
siꞌimeta jukaꞌ aꞌ jipueꞌuta nenkinee 
intok junae tomie junakaꞌa waj 
bwiata aꞌ jinune.

Juꞌu ujyooi teta, bejeꞌeka, 
pejlaꞌ teamtat nokaka 

taꞌabwik aꞌ teuwaakaꞌu
45

 ’Ketchia juꞌu Liojta cheꞌa 
yoꞌotaka aꞌ katekaꞌa betana juꞌu 
nok lutuꞌuria, seenuk, ujyooi 
bawepo tetam, bejeꞌeme, pejlam 
teame jaiwaka aꞌ jijinneꞌu benasi 
weye. 46

 Iniꞌi intok seenuk, tua 
bejeꞌemta teakai, sikaa, siꞌimeta 

jukaꞌ aꞌ jipueꞌuta nenkinee intok 
aapo, junae tomie, junakaꞌa pejlata 
bejeꞌemta aꞌ jinune.

Juꞌu, jiteꞌimmet nokaka, jita 
taꞌabwik teuwaakaꞌu

47
 ’Intok ketchia juꞌu Liojta cheꞌa 

yoꞌotaka aꞌ katekaꞌa betana juꞌu 
nok lutuꞌuria, jiteꞌim, baweu am 
jimmaawaka intok inimeꞌe, siꞌime 
ka nanau machi kuchum aꞌ nuꞌukaꞌa 
benasi weye. 48

 Junak jumeꞌ jiteꞌim 
tapunako, jumeꞌ kuchureeom, jum 
mayoau yeu am tojine. Inimeꞌe 
intok, junamaꞌa joteka yeu am 
puꞌaneekai, bempo jumeꞌ tuttuꞌim, 
jum bweꞌu warimpo am nuꞌunee 
intok jumeꞌ ka tuttuꞌim mekka 
woꞌotane. 49

 Junuen machine, 
inikaꞌa aniata luꞌuteo. Jumeꞌ 
ankelesim yeu katnee junuen, jumeꞌ 
tuꞌisi tawalame betana, jumeꞌ ka 
tuꞌisi aulame am naꞌikimteneꞌ 
betchiꞌbo. 50

 Intok jumeꞌ ka tuꞌisi 
aulame, jum taji jiba yuu beeteꞌpo 
am woꞌotane. Junamaꞌa inimeꞌe 
bwannee intok koꞌokoleka emo tam 
kumne.

Beemelataka intok momoerataka, 
juꞌu bejeꞌeka atteari

51
 Junak intok juꞌu Jesus:

―Jaisa emeꞌe iniat siꞌimekut 
juꞌunea jaꞌani ―ti ameu nattemaek.

Bempo intoko:
―Jeewi achai ―ti jiiak.
52

 Junak intok aapo, inimmeu:
―Inim seenu, juꞌu Moiseejtukaꞌuta 

betana nesaurim yee majtame, iniꞌi, 
Liojta cheꞌa yoꞌotaka aꞌ katekaꞌa 
betana jukaꞌ nok lutuꞌuriata 
aꞌ sualeka au aꞌ majtasukai, 
aapo, seenu, yuꞌin jita bejeꞌemta 

atteakamta benasia tawane. Inikaꞌa, 
jukaꞌ tuttuꞌik aꞌ atteawa betana, 
jukaꞌ beemelata intok ka beemelata 
a yeu aꞌ puaꞌa benasi maachi.

Jesus, ili joꞌaraa, Nasaret teaꞌpo aane
53

 Junak juꞌu Jesus, inimeꞌe jaikika 
jita taꞌabwikut aꞌ tammachiaka yee 
majtasuka, ama yeu sikaa, 54

 intok 
jum, tua aman aꞌ bwiaarau yepsak. 
Junamaꞌa aapo, jum juriom nau 
yaajaꞌpo yee majta taitek. Juꞌu intoko 
junamaꞌa yoemra aꞌ uttiak intok:
―Jaksa iniꞌi oꞌou inikaꞌa suawata 

aꞌ taꞌaak. Jukaꞌ intok, ka a jootu 
maisi machik, jaisa iniꞌi aꞌ jooa ―ti 
jiiak―. 55

 Bweꞌituk iniꞌi junaꞌa, juꞌu 
kutae jita joamta uꞌusi. Juꞌu intoko aꞌ 
malawa, Mariaꞌ tea. Jumeꞌ Jakooboꞌ 
teame, juꞌu Joseeꞌ teame, juꞌu Siimoꞌ 
teame intok ket juꞌu Juuraj teame, 
inimeꞌe aꞌ saaek. 56

 Jumeꞌ intoko aꞌ 
jaamut waaim ket inim ito nasuku 
joꞌaak. Junuen san, jaksa aapo 
inikaꞌa siꞌimeta taꞌaak ―ti jiiak.

57
 Inia betchiꞌbo san, inimeꞌe, 

kaitat aꞌ jikkajibaek. Taa juꞌu Jesus 
inimmeu:
―Jukaꞌa, Liojta betana chukula 

yeu weenemtat juꞌuneetuawaka 
yeteu nokame, siꞌime tuꞌisi aꞌ eiyaaka 
aꞌ bitne. Taa inikaꞌa, tua jum aꞌ 
bwiaraawapo joomem betana intok 
jumeꞌ aꞌ joꞌapo aamak werim betana 
juniꞌi, ka junuen eiyaatune ―ti jiiak.

58
 Intok aapo, junamaꞌa ka jaikik 

jukaꞌ a jita aꞌ joaꞌuta ama yaak. 
Bweꞌituk bempo junuen ka aꞌ sualekai.

Joan, yee babatoowamta, 
aꞌ meꞌewakaꞌpo

14  Junakriapo taewaimmet 
juꞌu Eroorej teame, bwiaraa 

Kalileaꞌ teaꞌpo yoꞌo yaꞌatukaꞌu, 
Jesujta betana, iniꞌi etejoriawak. 
2

 Aapo intok, jumeꞌ ama tekiaka, 
aamak anemmeu:
―Iniꞌi jiba juꞌu Joan, yee 

batoꞌowaame tukaꞌu. Mukiataka 
jiabijtela. Kialiꞌikun junuen ka a 
jootu maisi machik aꞌ jooneꞌpo au 
yumaꞌatualaa ―ti jiiak.

3
 Iniꞌi Eroorej teame, bat naataka 

jukaꞌ Joanta bwij teboka intok 
sumaꞌita, yee eꞌetaꞌawaꞌu aꞌ toji 
tebolatakai. Inikaꞌa yaak, jamut 
Eroriaj teaka, bat naataka aꞌ saila, 
Jeriipeꞌ teamta jubisukaꞌu betchiꞌbo. 
4

 Juꞌu Joantukaꞌu, juꞌu Eroorejtau 
inen jiulatukan:
―Ka eu lutuꞌuria em aꞌ jubekaꞌa 

benasi aꞌ jipuꞌuneꞌpo.
5

 Juꞌu Eroores inikaꞌa Joanta 
aꞌ meꞌe tebobaek taa jukaꞌ 
yoemrata aꞌ majjaen bweꞌituk 
siꞌime, jukaꞌ Joanta, Liojta betana 
juꞌuneetuawaka yeteu aꞌ nokaꞌapo 
junuen aꞌ sualen. 6 Taa jum, jukaꞌ 
Eroorejta wasuktiam yumaꞌariaka aꞌ 
pajkoꞌpo, juꞌu, junae jamut Eroriaj 
teamta jamut asoa, aman nunurim 
bichapo anwaꞌpo aꞌ yeꞌeko, junakaꞌa, 
juꞌu Eroores tua aꞌ musaꞌulek. 
7

 Junuen aapo, iniat ka yumako, 
ka tuꞌik au chupneeꞌu teuwaaka, 
jita juniꞌi au aꞌ aꞌawakaꞌuta, 
aapo tua au aꞌ makneꞌeti jiaka 
nokakan. 8 Junako iniꞌi beme 
jamut, aꞌ malawa betana bat inen 
tejwaatakai, juꞌu Eroorejtau:
―Puꞌatopo, jukaꞌ yee batoꞌowaame 

Joanta koba inimiꞌi nee makne ―ti 
au jiiak.

9
 Iniꞌi, jukaꞌ junamaꞌa cheꞌa yoꞌota 

Eroorejta, ka aꞌ alleetuak. Taa aapo, 
iniꞌi, tua aet aꞌ yumaꞌaneeꞌuta aꞌ 

teuwaalatukaꞌ betchiꞌbo, intok jumeꞌ 
junaman nunurim aꞌ jikkajilatukaꞌ 
betchiꞌbo, aꞌ maknaꞌ betchiꞌbo 
nesawek. 10

 Junuen san jukaꞌ Joanta 
aman aꞌ etaꞌitukaꞌpo, aꞌ koba 
chuktanaꞌ betchiꞌbo aet nesawek. 
11

 Chukula iniꞌi koba, puꞌatopo 
aman tojiwak intok juꞌu usi beme 
aꞌ makwaka, intok aapo aꞌ malabeu 
aꞌ tojak.

12
 Junak intok jumeꞌ Joantukaꞌuta 

aꞌ majtim ama yajaka, inimeꞌe 
intok jukaꞌ takaata nuk sajaka intok 
inikaꞌa maꞌak. Chukula inimeꞌe 
sajaka intok Jesujta tejwaak.

Juꞌu Jesus, mamni miil ama 
aneme yoemrata jiꞌibwatua

13
 Junak juꞌu Jesus inikaꞌa 

juꞌuneiyaakai, jum aꞌ aneꞌepo, senu 
bweꞌu kuta kanoapo, aapola, omot 
kaabeta aneꞌu bicha yeu siika. Taa 
juꞌu yoemra aꞌ juꞌuneiyaakai, intok 
iniꞌi, jumeꞌ bwere joꞌaram betana 
yeu sajak, junuen bwiat aet chaꞌaka 
kat betchiꞌbo. 14

 Jukaꞌ Jesujta 
junama koꞌom cheptekai, yoemrata 
juebenak ama anemta bichak. Intok 
inimeꞌe, am nak jiokolek. Intok 
jumeꞌ koꞌokoeme, bem weiyaaꞌum, 
aapo emo am ineꞌetetuak. 15

 Junak 
junamaꞌa jaibu ka machiseo, jumeꞌ 
Jesujta majtim au rukteka intok:
―Jaibu tua kupte intok inim 

kaabe joꞌaak. Im aneme am 
kat saune, inimeꞌe jumun ili 
joꞌarammeu sajaka intok bem 
bwaꞌaneeꞌuta bem jinuneꞌ betchiꞌbo 

―ti au jiiak.
16

 Juꞌu Jesus:
―Ka utteꞌa bem sakaꞌaneeꞌu. 

Emeꞌe am jiꞌibwatuane ―ti ameu 
jiiak.

17
 Bempo intok:

―Kaita te im jipue, mamni 
paanim intok wooi kuchum jiba ―
ti au jiiak.

18
 Inimmeu Jesus:

―Aꞌabo em neu am toja ―ti ameu 
jiiak.

19
 Junak intok aapo, jukaꞌ 

yoemrata, bajpo am joote saek 
intok chukula jumeꞌ mamni 
paanim intok jumeꞌ wooi kuchum 
am nuꞌuka, jikau bitchuka, Liojta 
aꞌ baisaeka am rebekta taitek. 
Jumeꞌ aꞌ majtaꞌummeu am bwisek. 
Inimeꞌe intok junae yoemratat 
am naꞌikimtek. 20

 Siꞌime junameꞌe 
jiꞌibwak intok yumaꞌisi jatteaka 
taawak. Intok chukula, woj mamni 
ama woika bwere waarim tapunak, 
jumeꞌ ama yeu beꞌakammea. 
21

 Junamaꞌa jumeꞌ jiꞌibwakame, 
oꞌouraa, mamni miil tukan, ketun 
jumeꞌ jaamuchim intok jumeꞌ 
illitchim ka naꞌikiatakai.

Jukaꞌ Jesujta, jum baꞌa 
bepa aꞌ weamakaꞌpo

22
 Cheꞌa chukula intok juꞌu 

Jesus, jumeꞌ aꞌ majtim, jum kuta 
kanoapo am jaꞌamutuak, bau 
baꞌat sajaka, aapat waitana bem 
yaajineꞌ betchiꞌbo, aapoꞌik ketun 
jukaꞌ yoemrata aꞌ sakaꞌatuao. 
23

 Inimeꞌe am sakaꞌatuasukai, aapo 
juꞌu Jesus, ili kawiu jikau siika, 
junamaꞌa aapola, Liojtau bicha 
nokbaekai. Tukaariau yumakai 
juꞌu Jesus aapola junamaꞌa aanen. 
24

 Jukaꞌ bweꞌu kuta kanoata ket bau 
baꞌa nasukun aꞌ weyeo, jumeꞌ baꞌa 
biaktiam, jukaꞌ kuta kanoata naas 
beban. Juꞌu su jeeka am nankika 
weyen. 25

 Jaibu abe matchuu iniꞌi 

Jesus ameu ruktek, baꞌa bepa 
weyekai. 26

 Intok junako jumeꞌ 
majtim, aapoꞌik baꞌa bepa weyemta 
bichakai, womtek. Intok majjaeka:
―Iniꞌi, tukaapo yee wom 

womtame ―ti chaaen.
27

 Taa juꞌu Jesus inimmeu nokaka:
―Kateꞌem jain ea, ineponee junaꞌa 

juꞌu im aneme. Kateꞌem majjae ―ti 
ameu jiiak.

28
 Junak juꞌu Peeo intok au 

nookak:
―Achai, empo tua junaꞌatuko, 

baꞌa bepa weyeka em aneꞌu nee 
yebijtuaꞌe ―ti au jiiak.

29
 Juꞌu Jesus intok:

―Aꞌabo neu bicha weyema ―ti au 
jiiak.

Junak san juꞌu Peeo jum kuta 
kanoapo koꞌom chepteka, intok 
baꞌa bepa wee taitek junuen Jesujta 
aꞌ aneꞌu au yebijbaekai. 30

 Taa 
aapo, jukaꞌ jekata utteꞌakamta 
mammatekai, majjaek intok koꞌom 
kibak taitekai:
―Nee jinneꞌuꞌe, achai ―ti chaaen.
31

 Junamaꞌa sep juꞌu Jesus, 
mampo aꞌ bwiseka intok:
―Tua empo ka yumaꞌisi a Liojtat 

yoem ea. Jaisaaka empo ka net 
yoem eak ―ti au jiiak.

32
 Bempoꞌim intok jum bem 

kateꞌepo jaꞌamuko, chaꞌatuk 
juꞌu jeeka. 33

 Junako jumeꞌ kuta 
kanoapo kateme, Jesujtau 
tonommea japteka:
―Tua lutuꞌuriapo, empo Liojta 

betana yoemiari ―ti au jiiak.

Juꞌu Jesus, jum Jenesaret teaꞌpo 
jumeꞌ koꞌokoeme emo am ineꞌetetua

34
 Bempo junae bweꞌu bau baꞌat 

waitana sajaka, intok bwiau 

MATEEO 14



38

Jenesaret teaꞌawi yeu yajak. 
35

 Junak juꞌu yoemra, junamaꞌa 
joꞌaakame, jukaꞌ Jesujta tataꞌaakai, 
inimeꞌe, junamaꞌa bwiaraapo 
siꞌimekut joꞌarammeu bicha emo 
naas tejwaa japtek. Intok jumeꞌ 
koꞌokoeme siꞌime jum aapoꞌik 
aneꞌu au tojiwak. 36

 Junameꞌe intok 
au ujbwanan, aapoꞌikut, kia aꞌ 
tajoꞌori mayoat juniꞌi, bem tajtineꞌ 
betchiꞌbo. Intok siꞌime jumeꞌ aet 
mamtekame, emo ineꞌetek.

Juꞌu inim senuk, ka 
tuꞌisi aꞌ tatawaame

15  Junak intoko, waate jumeꞌ 
paiseom teame intok jumeꞌ 

Moiseejtukaꞌuta betana nesaurim 
yee majtame, Jesujtau ruktek. 
Inimeꞌe, bweꞌu joꞌara Jerusalen 
teaꞌa betana ama yajilamtakai, 
intok inimeꞌe inen au nattemaek:

2
 ―Jaisaaka jumeꞌ em majtim, 

wakaꞌa bat naataka itom 
yoꞌowasukaꞌum betana taꞌeewaka 
joowamta ka junuen aꞌ boꞌo jooria. 
Bweꞌituk inimeꞌe, emo tuꞌutewakai, 
kee jiꞌibwakai, mam bajimawamta 
ka aꞌ jooa.

3
 Taa juꞌu Jesus inimmeu 

nattemaek:
―Jaisaakai ket emeꞌe, jukaꞌ 

Liojta nesaurita ka aꞌ jooa, junuen 
jukaꞌ inim enchim taꞌaaka au 
joiwalaaꞌuta enchim aꞌ joobaeꞌ 
betchiꞌbo. 4 Bweꞌituk juꞌu Lios inen 
aꞌ nesawek: “Jukaꞌ em achaita intok 
em malata yoꞌoreka am aniane. 
Intok ket, juꞌu, aꞌ achaiwata oo 
aꞌ aewata, ka tuꞌik ameu auneꞌeti 
jiaka ka tuꞌisi ameu nokame, iniꞌi 
meꞌetune.” 5 Taa emeꞌe intok inen 
jiia: “Seenuk, aꞌ achaibeu oo 

aꞌ aebeu: Kannee a enchi ania, 
bweꞌituk siꞌimeta jukaꞌ in jipueꞌuta, 
Liojtau bicha nee aꞌ naꞌikiala, ti 
aꞌ jiuneꞌeti jiia, 6 intok jabeta 
juniꞌi, a junuen jiamta, inikaꞌa, 
jukaꞌ aꞌ achaiwata oo aꞌ aewata ka 
aꞌ aniane”, ti jiia emeꞌe. Junuen 
san emeꞌe jukaꞌ Liojta nesauri, tua 
kaita aꞌ teuwaꞌa benasi aꞌ tawaalam, 
junuen jukaꞌ inim enchim 
taꞌaaka, au joiwalaaꞌuta, junakaꞌa 
enchim joobaeꞌ betchiꞌbo. 7 Ka tuꞌi 
yoememtaka emo tuꞌu joame, tuꞌisi 
jiiak waꞌa bat naataka Liojta betana 
juꞌuneetuawaka yeteu nonokame, 
Isaꞌiajtukaꞌu, emot nokaka, junak 
inen aꞌ jiꞌojtekai:
 8 Iniꞌi yoemra nee emo yoꞌoreꞌeti 

jiaka, aꞌ teuwaa.
Taa bem jiapsim ka neu bicha 

waateka juneꞌela.
 9 Kaitaꞌpo taawa bem nau eaka 

nee yoꞌoreeꞌu.
Bweꞌituk juꞌu bem yee majtaꞌu, 

wepulsi inim watem betana 
nesau teuwaari ausuꞌli.

10
 Junak intoko juꞌu yoemratau 

ama anemtau chaaek:
―Aet mammateka nee aet 

jikkajine ―ti ameu jiiak―. 11
 Juꞌu 

senuk bwaꞌaneeꞌu, ka iniꞌi senuk 
ka tuꞌisi tawaane. Ala juꞌu senuk 
teuwaaneeꞌu aet yeu weyeme su, 
junuen Liojta bichapo ka tuꞌisi aꞌ 
tatawaa ―ti ameu jiiakai.

12
 Junak intoko jumeꞌ aꞌ majtim 

Jesujtau ruktekan intok:
―Jaisa empo jumeꞌ paiseom 

teame empo mammatek jaꞌani. Em 
teuwaakaꞌuta jikkajaka ka bem emo 
alleetuakaꞌpo ―ti au jiiak.

13
 Taa aapo, essoi nokpo inen am 

yoopnak:

―Juꞌu juya, jitataka juniꞌi, jukaꞌ in 
achai, teekau katekamta ka aꞌ echiako, 
chikti nawammak popontune ―ti 
jiakai―. 14

 Kia beja em am bicha. 
Bweꞌituk inimeꞌe, ka bibichaka, watem 
ka bibichame weiyaame benasi 
maachi. Intok seenuk ka bichaka, 
senuk ket ka bichamta weiyaꞌateko, jak 
juniꞌi, wojoꞌoku a nau koꞌom wattine.

15
 Junak intok juꞌu Peeo, juꞌu 

Jesujtau:
―Inikaꞌa em taꞌabwikut nokaka 

em teuwaakaꞌuta, juꞌunakkiachisia 
itou aꞌ teuwaane ―ti au jiiak.

16
 Juꞌu Jesus inimmeu:

―Jaisa emeꞌe ket ka aꞌ mammate 
jaꞌani ―ti jiiak―. 17

 Jaisa emeꞌe 
ka aet juꞌunea jaꞌani, siꞌimeta jukaꞌ 
senuk bwaꞌaneeꞌuta, toꞌonau bicha 
aꞌ weyeꞌpo, chukula intok ket, 
inikaꞌa, takaapo yeu aꞌ weeneeꞌuta. 
18

 Taa juꞌu, senuk teuwaaneeꞌu aet 
yeu weeneme, jiapsiu yeu weye, 
intok iniꞌi junaꞌa juꞌu, ka tuꞌisi aꞌ 
tatawaame. 19

 Bweꞌituk jiapsi betana 
inen juꞌu ka nanau machika ka tuꞌi 
eeri yeu weama, yee suꞌapeewame, 
jamutta ka aꞌ jubeka juniꞌi, aamak 
emo tuꞌuriwame oo juꞌu siꞌime tiusi 
machika ka tuꞌik joowame. Jita 
etbwawame. Juꞌu aa nokiꞌichia intoko 
ka lutuꞌuriata yetet nok sasakawame, 
Liojta bejeꞌeka, ka tuꞌik teuwaawame. 
20

 Iniꞌi weyeme junaꞌa junuen juꞌu 
senuk ka tuꞌisi tatawaame. Taa juꞌu, 
kee jiꞌibwaka, emo teꞌochiaka mam 
bajimawamta ka aꞌ joowame, ka iniꞌi 
junaꞌa, juꞌu senuk ka tuꞌisi tatawaame.

Jamut, ka jurio yoemtaka, 
Jesujta sualekame

21
 Junamaꞌa yeu sikaa, juꞌu Jesus 

bwiaara Tiiroꞌoteaꞌu intok Siron 

teaꞌu bicha siika. 22
 Intok senu 

jamut, bwiaraa Kananeaꞌ teaꞌpo 
jometa, iniꞌi junamaꞌa bwiaraa 
joꞌaaka, Jesujtau yepsak:
―In yoꞌowa, Labiitukaꞌutat 

yeu simria, nee jiokoleꞌe ―ti au 
chaaek―. Bweꞌituk juꞌu in jamut 
asoa, bebejeꞌeri ka tuꞌi jiapsi aet 
aane intok tua jiokot maisi au bicha 

―ti au jiakai.
23

 Taa juꞌu Jesus inikaꞌa kaita 
aꞌ yoopnak. Junak intok jumeꞌ aꞌ 
majtim au yajaka intok inen au 
ujbwanak:
―Aꞌ simneꞌ betchiꞌbo au nooka 

achai. Bweꞌituk itot chaꞌaka weyeka, 
jiba chai sime ―ti au jiakai.

24
 Junak intok juꞌu Jesus, juꞌu 

jamuttau:
―Juꞌu Lios, jumeꞌ bwalam 

chiktulame bebenammeu Ijraꞌel 
yoemratau jiba nee bittuari ―ti au 
jiiak.

25
 Taa juꞌu jamut au rukteka intok 

au tonommea kikteka:
―In yoꞌowa, nee aniaꞌe ―ti au 

jiiak.
26

 Juꞌu Jesus intok:
―Ka tuꞌine, jumeꞌ paanim usim 

bwaaꞌeaꞌum, am uꞌaaka intok jumeꞌ 
chuꞌum am mikpo ―ti au jiiak.

27
 Taa junuentaka juniꞌi, aapo juꞌu 

jamut:
―Jeewi in yoꞌowa, taa kia 

jumeꞌ chuꞌum juniꞌi, bem teekom 
jiꞌibwaaꞌpo, jumeꞌ reebeim koꞌom 
watteme bwabwaꞌee ―ti au jiiak.

28
 Junak intok juꞌu Jesus, iniau:

―Jeewi, tua empo Liojta a suale, 
em eaꞌpo aman eu chupne ―ti au 
jiiak.

Intok jiba junama naateka juꞌu aꞌ 
jamut asoawa, yumaꞌisi au ineꞌetek.

Juꞌu Jesus, juebena koꞌokoeme 
emo am ineꞌetetua

29
 Juꞌu Jesus junamaꞌa yeu sika 

intok Kalileaꞌ teaꞌpo, bweꞌu bau 
baꞌa bwikola weyen. Chukula ili 
kawiu jikau sikaa, intok junamaꞌa 
yejtek. 30

 Yoemra, juebenaka 
jum aꞌ aneꞌepo au yajak. Intok 
inimeꞌe, jumeꞌ ka rejteme, jumeꞌ ka 
bibichame, jumeꞌ ka nokame, jumeꞌ 
ka emo mam yekame intok waate 
juebenam koꞌokoeme amemak 
weiyaakai, inimeꞌe juꞌu Jesujta 
bichapo nau tojiwak. Aapo intoko 
emo am ineꞌetetuak. 31

 Junuen 
san beja juꞌu ama aneme yoemra 
aꞌ uttiaka aꞌ suum eiyaak. Jumeꞌ 
ka a nokame, noktuawame, jumeꞌ 
mam loloꞌim tuꞌureame intok jumeꞌ 
loloꞌim am rejteꞌepo intok jumeꞌ ka 
bibichame am bittuawame, inimeꞌe 
bichakai. Intok jukaꞌ bem yoꞌowata, 
Ijraꞌel tukaꞌuta aꞌ achai Liojta aꞌ 
yoꞌori japtek.

Juꞌu Jesus, naiki miil ama 
aneme yoemrata jiꞌibwatua

32
 Junak intoko juꞌu Jesus, jumeꞌ aꞌ 

majtimmeu chaaeka intok:
―Inikaꞌa yoemrata ne tuꞌisi jiokole 

bweꞌituk jaibu baji taꞌapo inim 
nemak aane. Intok inimeꞌe bem 
bwaꞌaneeꞌuta kaita nunuꞌubwa. 
Kanne junuen, ka jiꞌibwakame, bem 
joꞌau bicha am sakaꞌatuabae, junuen 
ka inimeꞌe jum boꞌot bem tebae 
wattineꞌ betchiꞌbo ―ti ameu jiiak.

33
 Jumeꞌ aꞌ majtim junak:

―Jaksa itepo, siꞌime inia 
yoemratau yumaꞌik bwaꞌawamta 
nuꞌunee inimiꞌi kaabeta joꞌaakaꞌpo 

―ti au nattemaek.

34
 Juꞌu Jesus inimmeu:

―Jaiki paanimsa emeꞌe 
nunuꞌubwa ―ti ameu nattemaek.

Bempo intok:
―Woo busani, intok wate ili 

kuchum ―ti jiaka aꞌ yoopnak.
35

 Junak aapo, jukaꞌ yoemrata 
ama anemta, bwiapo am joteꞌesaek. 
36

 Jumeꞌ woo busan paanim intok 
jumeꞌ kuchum am nuꞌuka, intok 
Liojta aꞌ baisaeꞌuta teuwaak. 
Chukula am rebektaka intok 
jumeꞌ aꞌ majtimmeu bicha am 
bwisek. Inimeꞌe intoko juꞌu ama 
yoemratat am naꞌikimtek. 37

 Siꞌime 
inimeꞌe jiꞌibwak intok yumaꞌisi 
jat teaka taawak. Chukula ketun 
jumeꞌ reebeim yeu beꞌeekammea 
woo busan waarim tapuniawak. 
38

 Junamaꞌa jiꞌibwakame, juꞌu 
oꞌouraa, naiki miil tukan. Ketun 
jumeꞌ jaamuchim intok jumeꞌ 
illitchim ka naꞌikiatakai. 39

 Chukula 
juꞌu Jesus jukaꞌ yoemrata 
sakaꞌatuako aapo kuta kanoau 
jaꞌamuka intok jum bwiaraa 
Maklaalaꞌ teaꞌu bicha siika.

Jumeꞌ paiseeom teame intok 
jumeꞌ saruseeom teame, ka a 

jootu machik machilaata bitbae

16  Jumeꞌ paiseom teame 
intok jumeꞌ saauseeom 

teame, Jesujta bitbaeka au 
noitek. Intok junuen aapoꞌik jitat 
aꞌ jiꞌoptuabaekai, teeka betana 
machilaata, a jita aꞌ joaꞌuta am 
bittuasaek. 2 Taa aapo inimeꞌe inen 
yoopnak:
―Kupteo, emeꞌe: “Iꞌan tuꞌibae 

jumeꞌ taewaim, bweꞌituk sikiisi 
chaꞌaka juꞌu ania”, ti emeꞌe jijia. 
3

 Ketwoo tana intok emeꞌe: “Iꞌan 

ka tuꞌibae jumeꞌ taewaim, bweꞌituk 
juꞌu ania sikii intok naamuk”, ti 
emeꞌe jijia. Ka tuꞌi yoememtaka 
emo tuꞌu joame, emeꞌe jukaꞌ aniata 
juꞌu aꞌ machiakaꞌue taewaim 
juꞌuneꞌeiyaa. Taa emeꞌe iꞌan 
taewaim betana jukaꞌ machilaata 
aꞌ teuwaaꞌut emeꞌe ka a aet juꞌunea. 
4

 Iniꞌi ka tuꞌi yoemra intok ka 
wepulsi Liojta yoꞌoreme senu 
machilaata, Liojta a jita joaꞌuta 
bitbae. Taa kaita intok bittuanaa, 
kia jukaꞌ Jonajtukaꞌuta jukaꞌ au 
yeu aꞌ sikaꞌu benak machilaata jiba 
bittuanaa ―ti ameu jiiak.

Intok inimeꞌe ama suꞌu tojaka, 
siika.

Reberuata benaka, jumeꞌ 
paiseom jitasa yee majtaꞌu

5
 Junak jumeꞌ aꞌ majtim, juꞌu 

bweꞌu bau baꞌata beas yajaka, 
paanim koptalamtukan. 6 Junak 
intok juꞌu Jesus:
―Emeꞌe aꞌ mammatenee jumeꞌ 

paiseom intok jumeꞌ saauseeom 
teame juꞌu reberuuata benaka, ka 
lutuꞌuriata bem yee majtaꞌu betana 
emo suuakai ―ti ameu jiiak.

7
 Jumeꞌ aꞌ majtim:

―Ka paanim itom nuꞌupakaꞌ 
betchiꞌbo aapo junuen jiia ―ti naas 
nau jiu japtek.

8
 Juꞌu Jesus amet juꞌuneꞌeaka 

intok:
―Jaisaaka emeꞌe paanim ka emo 

nuꞌupak ti jiia ―ti ameu jiiak―. 
Tua em ka yumaꞌisi Liojtat yoem 
ea ―ti ameu jiiak―. 9 Jaisa emeꞌe, 
iꞌan tajtia kee juꞌunea intok ka au 
waate jaꞌani, jumeꞌ mamni paanim, 
jumeꞌ mamni miil yoemem in 
amet naꞌikimtekaꞌummewi intok 

jaiki bwere warim, jumeꞌ yeu 
beꞌekame tapuniawakai. 10

 Intok 
jaisa emeꞌe kia ka au waate jaꞌani, 
jumeꞌ woo busan paanim betana, 
jumeꞌ naiki miil yoememmet in 
naꞌikimtekaꞌummewi juniꞌi, intok 
jaiki bwere warim emeꞌe toboktak. 
11

 Junuen, jaisaaka emeꞌe ka aet 
juꞌuneak, ka paanimmet in emou 
nokaꞌapo, jumeꞌ paiseom betana 
intok saauseeom teame betana 
enchim emo suua saeka intok juꞌu 
reberuuata benasi machik betana, 
nee emou nokao ―ti ameu jiiak.

12
 Junak beja inimeꞌe aet juꞌuneak, 

Jesujta ka wameꞌe paanim betana 
reberuat bem am suuaneꞌ betchiꞌbo 
ameu aꞌ nokakaꞌpo ala, jumeꞌ 
paiseom intok jumeꞌ saauseom 
teame, bem yee majtaꞌu betana 
junaet aꞌ nokaꞌapo.

Juꞌu Peeo, Jesujta aꞌ 
Krijtotukaꞌu aꞌ teuwaa

13
 Junak juꞌu Jesus, bwiaraa 

Sesarea piliipoꞌ teaꞌu yepsakai, 
aapo jumeꞌ aꞌ majtimmeu:
―Juꞌu yoemra, inia inim yoemtat 

nokaka, aꞌ jabesaꞌati jiia ―ti ameu 
nattemaek.

14
 Inimeꞌe intok:

―Waate, enchi juꞌu yee 
babatoowame Joantukaꞌu tiia. Wate 
intoko enchi juꞌu Eliaj tukaꞌu ti jiia. 
Ketunia waate enchi juꞌu Jeremiaj 
tukaꞌu oo jumeꞌ bat naataka Liojta 
betana juꞌuneetuawaka yeteu 
nokame betana seenuk ti jiia.

15
 Junak intok aapo:

―Emeꞌe intok, nee jabesaꞌati jiia 
―ti ameu nattemaek.

16
 Junak intok juꞌu Simoo Peeoꞌ 

teame:

―Empo junaꞌa juꞌu Krijto yeu 
puꞌari, juꞌu Lios jiba yuu jiapsamta 
uꞌusi ―ti au jiiak.

17
 Juꞌu Jesus inikaꞌa inen yoopnak:

―Tua empo alleenee Simoo, juꞌu 
Jonaj teamta uꞌusi. Bweꞌituk inikaꞌa 
ka inim senu enchi aꞌ tejwaala. Ala 
juꞌu in yoꞌowa, teekau jiapsame 
enchi aet juꞌuneetuala ―ti 
jiakai―. 18

 Inepo intok ne Peeo ti 
enchi teuwaa, intok inepo ne jiba 
inia lutuꞌuriae em teuwaakaꞌue, 
jumeꞌ Liojta yoemiamtuneeme, 
ae am kobaꞌa iꞌa. Intok kia juꞌu 
kokkowame juniꞌi ka ae bepa 
utteꞌaka aꞌ kobaꞌane. 19

 Ineponee ket 
inim teekau, Liojta cheꞌa yoꞌotaka 
aꞌ katekaꞌu yajineeme betana enchi 
am tekil makne. Jukaꞌ inim bwiapo 
em ka yee joo iꞌaꞌuta ket aman 
teekau ka joonaa. Intok jukaꞌ inim 
bwiapo em yee joo iꞌaꞌuta, ket aman 
teekau joonaa.

20
 Junak intoko juꞌu Jesus, inimeꞌe 

aꞌ majtimmet nesawek, aapoꞌik 
Krijtotukaꞌpo aman, kaabetau am 
montineꞌ betchiꞌbo.

Jesus, jaisa aꞌ mukneeꞌu aꞌ teuwaa
21

 Junamaꞌa naatekai juꞌu Jesus, 
jumeꞌ aꞌ majtim senu weemta 
machisi am tejwaa taitek, aꞌ 
utteꞌatukaꞌpo amani, aapoꞌik 
Jerusalen teaꞌu aꞌ weeneꞌpo intok 
junaman teꞌopopo juꞌu cheꞌa 
yoꞌowe intok jumeꞌ junamaꞌa junae 
yoemratau yoꞌowem intok jumeꞌ 
Moiseejtukaꞌuta nesauri jiꞌojteim 
yee majtame betana aapoꞌik tua 
jiokot aꞌ yaꞌanaaꞌpo. Inimmeu, 
junameꞌe aꞌ meꞌeneꞌeti jiiak. Taa 
ket, baji taewaita weyeo, aapoꞌik 
aꞌ jiabijteneꞌpo betana am tejwaak. 

22
 Junak intoko juꞌu Peeo, omola aꞌ 

nunuka intok batte au omti nokaka 
aꞌ sua tejwaa taitek:
―Kaibu taꞌapo achai, jakwoo 

juniꞌi kaachin iniꞌi, junuen eu yeu 
weene ―ti au jiakai.

23
 Taa juꞌu Jesus, amau kuakteka, 

Peotau inen jiiak:
―Kat neu suua, empo, juꞌu 

bebejeꞌeritumta benasi anekai. 
Bweꞌituk kaitaꞌee nee a jootua. 
Empo jukaꞌ Liojta tuꞌureeꞌut ka 
ale benasi ea. Ala kia empo inim 
yoemem benasi ea jiba ―ti au jiiak.

24
 Junak intok juꞌu Jesus, jumeꞌ aꞌ 

majtimmeu:
―Jabe senu nemak eebaeme, 

iniꞌi, inim aapoꞌik betchiꞌbo jiba 
aꞌ jiapsaꞌuta aꞌ koptane. Intok 
nemak aꞌ eaꞌ betchiꞌbo mukneeka 
juniꞌi, jiba nemak eene ―ti ameu 
jiiak―. 25

 Bweꞌituk waꞌa inim 
aapoꞌik betchiꞌbo jiba, binwa 
jiapsibaeme, junaꞌa jiba yuu aꞌ 
jiapsineeꞌuta aꞌ taꞌarune. Taa waꞌa, 
nemak aꞌ eebaeꞌ betchiꞌbo, ka inien 
aapoꞌik betchiꞌbo aꞌ eiyaakame, 
iniꞌi, jiba yuu aꞌ jiapsineeꞌuta aꞌ 
bitne. 26

 Bweꞌituk inim seenu, jitasa 
tuꞌik jajamnee inim siꞌime aniat 
jukaꞌ bejeꞌemta yoꞌokai intok tuꞌik 
bichaka taa chukula, Liojtau aꞌ 
weeneeꞌu ka au aꞌ lutuꞌuriatukai. 
Iniꞌi juꞌu jiba yuu aꞌ jiapsineꞌ 
betchiꞌbo tua kaita a nenkine. 
27

 Bweꞌituk iniꞌi emo benasi inim 
yoeme, aꞌ achai Liojwaa, yoꞌorisi 
aꞌ machiakaꞌa benasi aapo junaen, 
intok jumeꞌ aꞌ ankelesimmak 
aꞌabo yebijne. Intok junako aapo, 
inim, weꞌepulaim, junuen bem 
yaꞌariakaꞌpo aman, tuꞌisi oo ka 
tuꞌisi au aꞌ chupaꞌane. 28

 Tua 

MATEEO 16



43

lutuꞌuriapo ne inen emou jiia, iꞌan, 
inim wate aane, inimeꞌe, jukaꞌ inim 
emo benasi yoemta, junuen yoꞌorisi 
machika intok cheꞌa yoꞌotaka 
aꞌ yebijneeꞌuta, bempoꞌim ka aꞌ 
bichako ka bem kokkoneeꞌu ―ti 
ameu jiiak.

Jesujta, taꞌabwisi aꞌ bittukaꞌpo.

17  Busan taewaim sikaa, juꞌu 
Jesus, jukaꞌ Peota intok 

jukaꞌ Jakooboꞌ teamta intok jukaꞌ 
Joanta, juꞌu Jakooboꞌ teamtamak 
weri, nunuka intok aapo, aapola 
amemak senu mekka jikat kawiu 
jikau amemak siika. 2 Junaman 
intok aapo ame bichapo taꞌabwisi 
au bittebok. Aꞌ pujbawa taꞌata 
benasi machisi tachiriakan. Juꞌu 
intok aꞌ tajoꞌoriwa, tossaala 
tachiriata benasi aayuk. 3 Intok 
bempo, junamaꞌa sep su, jukaꞌ 
Moiseej teamta intok jukaꞌ Eliaj 
teamta, juꞌu Jesujtamak etejome 
bichak. 4 Junak intok juꞌu Peeo, 
Jesujtau:
―Achai, tua su te tuꞌisi im aane. 

Enchi junen eao, itepo baji ili juya 
karim te yaꞌane. Ee betchiꞌbo senuk, 
Moiseejta betchiꞌbo senuk, intok 
Eliajta betchiꞌbo intok ket seenuk 
―ti au jiiak.

5
 Ket jukaꞌ Peota nokao su, naamu, 

tua beojkoka am roptak. Junamaꞌa 
namupo betana intok, jiawai 
jikkajituk:
―Iniꞌi junaꞌa juꞌu in yoemia in 

nakeꞌu, ae betchiꞌbo tua in alleaꞌu. 
Aapoꞌik emeꞌe aꞌ nok jikkajine ―ti 
jiakai.

6
 Inikaꞌa jikkajakai jumeꞌ aꞌ 

majtim yeu aꞌ puꞌarim, bwiapo 
pepetala toꞌotek intok inimeꞌe tua 

womtek. 7 Junak intoko juꞌu Jesus 
ameu rukteka, amet mamteka 
intok:
―Japteꞌem bu ―ti ameu jiiak―. 

Kateꞌem majjae.
8

 Inimeꞌe juchi aman bitchukai, 
kaabeta intok ama bichak, jukaꞌ 
Jesujta aapolaik jiba.

9
 Bempoꞌim junae kau betana 

koꞌom kateo, juꞌu Jesus amet 
nesawek:
―Inikaꞌa enchim bittuawakaꞌuta, 

kaabetau emeꞌe aꞌ etejone. Chukula, 
jukaꞌ inim emo benasia yoemta 
kokkoarim nasuk aꞌ jiabijtesuk 
juꞌubwa aꞌ teuwaane ―ti ameu jiiak.

10
 Junak intok jumeꞌ aꞌ majtim:

―Jaisaaka junen, jumeꞌ 
Moiseejtukaꞌuta nesaurim yee 
majtame, aꞌ utteꞌa ti jiia, jukaꞌ Eliaj 
teamta bat aꞌabo aꞌ yebijneeꞌu ―ti 
Jesujtau nattemaek.

11
 Junak intok juꞌu Jesus inimeꞌe 

inen yoopnak:
―Lutuꞌuria jukaꞌ Eliaj teamta, 

utteꞌa, bat aꞌ yebijneeꞌu. Intok inikaꞌa 
siꞌimeta aꞌ tuꞌuteneꞌpo. 12

 Taa inepo 
ne, jukaꞌ Eliajta jaibu aꞌ yebissuk ti 
jiia. Bempo intok aꞌ jabetukaꞌpo ka 
aꞌ taꞌaak. Ala bempo siꞌimeta jukaꞌ 
jiokot machik bem au yaꞌabaeꞌuta au 
yaak. Ket jiba junaeni juꞌu inim emo 
benasi yoeme, jiba inimeꞌe betana 
jiokot yaꞌatune ―ti ameu jiiak.

13
 Junak intok jumeꞌ Jesujta 

majtim aet juꞌuneꞌeak, Jesujta, juꞌu 
Joan, yee babatoowamta betana 
ameu aꞌ nokaꞌapo.

Jesus, usi oꞌou, weecheka 
koꞌokoemta, au aꞌ ineꞌetetua

14
 Chukula junak, bempoꞌim jum 

anwaꞌu am yajakai, seenu, junaman 

Jesujtau rukteka, iniꞌi ket au 
tonommea kikteka intok:

15
 ―Achai, inikaꞌa in ou yoemiata 

nak jiokoleꞌe. Beja su, aapo 
epileepsiaꞌ teamtae koꞌokoeka 
weeche. Intok tua unnaa jiokot au 
bicha. Juebenasi tajipo oo baꞌapo 
weeche. 16

 Aꞌabo ne imeꞌe em 
majtimmeu ne aꞌ tojak taa bempo 
ka a au aꞌ ineꞌetetua machi ―ti au 
jiiak.

17
 Juꞌu Jesus inen aꞌ yoopnak:

―Ou, emeꞌe, kaita sualeka intok 
tua ka tuꞌi yoemra. Jakwoo tajtiasa 
tua nee inien enchim bitne. Jakwoo 
tajtiasa tua ne jiokot emomak anne. 
Jukaꞌ usita em aꞌabo neu toja ―ti 
jiiakai.

18
 Junak juꞌu Jesus, juꞌu bebejeꞌeri 

ka tuꞌi jiapsitau kuttipo au nokaka 
intok inikaꞌa, juꞌu usi oꞌoutat yeu aꞌ 
simtuak. Junuen iniꞌi junamaꞌa sep 
tuꞌurekai.

19
 Chukula jumeꞌ Jesujta majtim, 

omola sajaka, Jesujtamak etejoko 
intok bempo:
―Jaisaaka tua, itepo, jukaꞌ ka tuꞌi 

jiapsita ka a yeu aꞌ beebak ―ti au 
nattemaek.

20
 Juꞌu Jesus inimmeu inen jiiak:

―Bweꞌituk emeꞌesu tua ka a 
Liojtat yoem ea. Tua lutuꞌuriapo ne 
inen jiia, emeꞌe, kia juꞌu mojtaasa 
bachiata belleekik juniꞌi, Liojtat a 
enchim yoem eaꞌu emot ayuko, inia 
kawiu emeꞌe: “Inim yeu sikaa, omot 
yejtene”, ti au jiu ean. Iniꞌi kawi 
intok omot bicha weene. Junuen 
emeꞌe lutuꞌuriapo Liojtat a yoem 
eaꞌateko, kaita emo betchiꞌbo 
obiachine. 21

 Taa inile benaka ka 
tuꞌi jiapsi, iniꞌi, ka jiꞌibwawaka 
Liojta yoꞌoriwaka intok au bicha 

emo nokriawamtae jiba a yeu 
beeptu ―ti ameu jiiak.

Jesus, juchi jaisa aꞌ 
mukneeꞌu aꞌ teuwaa

22
 Ketun jum bwiaraa Kalileaꞌ 

teaꞌpo nau rejtekai, juꞌu Jesus, 
jukaꞌ inim yoemta, jumeꞌ inim 
ka tuꞌi yoemem mampo aꞌ suꞌu 
tojinaꞌati jiiak. 23

 Intok junameꞌe aꞌ 
meꞌeeneeꞌu. Taa ket, baji taewaim 
sikaa, aꞌ jiabijteneeꞌu ti jiiak. Iniꞌi, 
juꞌubwa aꞌ teuwaari, bempoꞌim tua 
sioktuak.

Teꞌopota betchiꞌbo tomita 
aꞌ bejeꞌetuawaꞌu

24
 Jukaꞌ Jesujta intok jumeꞌ yeu aꞌ 

puꞌarim, bweꞌu joꞌara Kapernaum 
teaꞌu yeu am yajako, junamaꞌa 
jumeꞌ teꞌopota betchiꞌbo tomita nau 
totojame, juꞌu Peotau yajaka intok:
―Juꞌu enchim majtame, jaisa 

tomita teꞌopota betchiꞌbo ka a 
bejeꞌetua jaꞌani ―ti au nattemaek.

25
 Juꞌu Peeo intok:

―Janaꞌaka ―ti jiiak.
Junako, jukaꞌ Peota kariu 

aꞌ kibakeko, juꞌu Jesus bat au 
nonokak:
―Jaisa eu maachi Simoo ―ti 

jiakai―. Jumeꞌ inim bwiapo 
cheꞌa yoꞌo yaꞌarim, inimeꞌe, 
jukaꞌ yaꞌuraatau bicha tomita 
weyemta, intok jukaꞌ jitaꞌapo yee 
aniabaawaka tomita, jabemmeusa 
junuen aꞌ waata, jumeꞌ ama bem 
bwiaraapo jomemmewi oo jumeꞌ ka 
junamaꞌa bwiaraapo joomemmewi, 
jaꞌani ―ti au nattemaekai.

26
 Juꞌu Peeo:

―Jumeꞌ omot bwiaraa yoemratau 
―ti aꞌ yoopnak.

Juꞌu Jesus junak:
―Junuentuko, jumeꞌ ama bem 

bwiaarapo yoemem, kaita bejeꞌetuane 
―ti au jiiak―. 27

 Taa junuen, kaabeta 
ka alleetuabaekai, jum bau baꞌau sikaa, 
jumeꞌ kuchum ammea yeu wiikwame 
baꞌau jimmaane, intok jukaꞌ bat ama 
chaꞌatukamta yeu wikne. Junae tenpo 
empo tosai tomita, tua au yumaꞌik 
teune. Junaꞌa, in bejeꞌetuaꞌeaꞌuta intok 
em aman tojiꞌeaꞌuta, junae aman am 
bejeꞌetuane ―ti au jiiak.

Jabetasa chukula cheꞌa eiyaatuneeꞌu.

18  Jiba junako, jumeꞌ Jesujta 
majtim au rukteka intok:

―Jum teekau, achai Liojta 
cheꞌa yoꞌotaka aꞌ katekaꞌu, jabesa 
junaꞌatunee juꞌu cheꞌa eiyaawaka 
bitnaame ―ti au nattemaek.

2
 Junak intok juꞌu Jesus, ili usi 

oꞌoutau chaaeka, ame nasuk aꞌ 
kechaka 3 intok:
―Tua lutuꞌuriapo ne inen emou jiia, 

juꞌu ka tuꞌik betana ka enchim emo 
temaeka intok inia betana junuen, 
ka jumeꞌ ili usim benasi enchim 
eao, emeꞌe, jum Liojta cheꞌa yoꞌotaka 
katekaꞌu kaibu aman jiapsine ―ti 
jiiak―. 4 Junuen san, jum Liojta cheꞌa 
yoꞌotaka aꞌ katekaꞌu, waꞌa cheꞌa ama 
eiyaatuneeme, iniꞌi, inim cheꞌa bepa 
emo eiyaawamta koptaka intok junaen 
inia ili usita benasi eame, junaꞌatune, 
waꞌa cheꞌa eiyaanaame. 5 Waꞌa intoko, 
jukaꞌ ile benasi ili usita, nee aꞌ sualeꞌ 
betchiꞌbo, tuꞌisi aꞌ mabetakame, nee 
junen mabetne.

Senuk ka tuꞌik yaꞌaneeꞌu, jaisa 
tua ka tuꞌisi aꞌ chuchupeꞌu

6
 ’Jabetaka juniꞌi, inimeꞌe illichim 

nee sualeme betana, senuk, juꞌu 

ka tuꞌik aꞌ yaꞌatuakame, cheꞌa 
au tuꞌi ean, inikaꞌa, bweꞌu tetata 
ae tuttujwamta, kutanaapo aet 
sumawaka, jum bawepo cheꞌa 
mekka koꞌom aꞌ jimmaawako. 
7

 Jumeꞌ inim bwiapo jiapsame 
betchiꞌbo, tua ka tuꞌi, inim jiapsame, 
juꞌu ka tuꞌik jootuame ayukai. Iniꞌi 
jiba aunee oꞌoben. Taa tua jiokot au 
machine, juꞌu oꞌoutau, inikaꞌa ka 
tuꞌik yee jootuamtawi.

8
 ’Inien san empo, em maammea 

oo wokimmea, jita ka tuꞌik 
yaꞌaneꞌeteko, am chuktaka intok 
mekka am suꞌu tojine. Bweꞌituk 
cheꞌa tuꞌine, mam loꞌitaka oo wok 
loꞌitaka jum jiba yuu jiapsiwaꞌu em 
anneeꞌpo. Intok junuen, yumaꞌim 
mamaka intok yumaꞌim wokeka 
intok jum tajita jiba yuu beeteꞌu 
em anneꞌpo bepa. 9 Intok empo em 
pusimmea ka tuꞌik yaꞌaneꞌeteko, 
junameꞌe yeu wikeka, mekka am 
suꞌu tojine. Bweꞌituk cheꞌa tuꞌinee 
wepuꞌulaim puseka jum jiba yuu 
jiapsiwaꞌu em anneeꞌpo. Intok 
junuen, yumaꞌim puseka, jum tajita 
jiba yuu beeteꞌu em anneeꞌpo bepa.

Bwala chiktulatat nokaka, 
taꞌabwik aꞌ teuwaakaꞌu

10
 ’Inimeꞌe illichika nee sualeme 

betana, kaabem omola am 
eiyaane. Bweꞌituk inimeꞌe betana 
jumeꞌ ankelesim am suuame, jum 
teekau, Liojta aman jiapsamtau 
jiba am aneꞌu ―ti ne aꞌ teuwaa―. 
11

 Bweꞌituk juꞌu inim emo benasi 
yoeme, iniꞌi, jumeꞌ inim taꞌaruim 
benasi jiapsame am jinneꞌubaeka 
yepsak.

12
 ’Jaisa emou maachi iniꞌi, seenu, 

inim mamni takaam bwaram 

jipueka, intok iniꞌi, juname betana 
seenuk taꞌarukai, jiba tua aapo, 
jumeꞌ naiki taka ama woj mamni 
ama batan bwaram, jum kaupo 
toꞌo sikaa, intok jukaꞌ chiktulata 
aꞌ jariune. 13

 Intok iniꞌi, junakaꞌa 
aꞌ teakai, jiba su tua, iniꞌi junae 
betchiꞌbo cheꞌa alleene, waate jumeꞌ 
naiki taka ama woj mamni ama 
batanika ka emo taꞌarukame bepa. 
14

 Junuen san ketchia, juꞌu enchim 
yoꞌowa Lios, teekau jiapsame, 
inimeꞌe illitchim betana, wepuꞌulaik 
juniꞌi, kaabeta taꞌaru iꞌa ―ti ameu 
jiiak.

Seenuk, jukaꞌ aamak werik, 
jaisa tua aꞌ jiokoiꞌeaꞌu

15
 ’Seenuk, Krijtopo emak werik 

ka tuꞌik eu aꞌ yaako, aapolaiku mak 
etejonee intok jukaꞌ ka ammaꞌali aꞌ 
aulaꞌu betana aꞌ tejwaane. Inikaꞌa 
intok tuꞌisi enchi aꞌ nok jikkajako, 
junuen inikaꞌa Krijtopo emak 
werikumak empo juchi tuꞌisi nau 
eaka jiapsine. 16

 Taa inikaꞌa ka 
junuen enchi aet nok jikkajako, 
empo seenuk oo wooim nunune, 
junuen junameꞌe, siꞌimeta junamaꞌa 
jikkajaka, junaet lutuꞌuriata bem 
juꞌuneeneꞌ betchiꞌbo. 17

 Taa inikaꞌa, 
junameꞌe juniꞌi ka aꞌ nok jikkajako, 
junak siꞌime jumeꞌ teꞌopopo nau 
anemmeu aꞌ teuwaane. Intok 
inikaꞌa, kia junameꞌe siꞌimem juniꞌi 
ka am nok jikkajako, junako, itepo, 
inikaꞌa ka Liojta sualemta benasi aꞌ 
eiyaanee oo kia seenuk, yaꞌuraatau 
bicha jukaꞌ tomita weyemta nau aꞌ 
totojame betana aꞌ weyeꞌe benasia.

18
 ’Tua lutuꞌuriapo ne inen emou 

jiia, inim bwiapo siꞌimeta jukaꞌ 
enchim ka yee joo iꞌaꞌuta, ket aman 

teekau ka joonaa. Intok jukaꞌ inim 
bwiapo enchim yee joo iꞌaꞌuta, ket 
aman teekau joonaa.

19
 ’Ketchia inen ne emou jiia, inim, 

emo betana wooika Liojtau bicha 
enchim aꞌaubaeꞌut nau eaka enchim 
emo nokriaꞌut, juꞌu in yoꞌowa, 
teekau jiapsame junuen emou aꞌ 
chupaꞌane. 20

 Bweꞌituk jum woika 
oo bajim, nee yoꞌoribaeka bem nau 
aneꞌepo, junama inepo ame nasuk 
annee.

21
 Junak intok juꞌu Peeo, juꞌu 

Jesujtau sika au nattemaek:
―Achai, jukaꞌ Krijtopo nemak 

werik, jaikisisa jita ka tuꞌik neu aꞌ 
yaako intok inepo junuen ne inikaꞌa 
jiokoine. Jaisa woo busanisia jaꞌani 
―ti jiakai.

22
 Jesus inikaꞌa:

―Kannee junuen woo busanisia ti 
eu jiia, ala, aapoꞌik jaikisia junuen 
enchi aꞌ jiokoi iꞌaꞌabeekisia ―ti au 
jiiak.

Tekokamta, senuk, ka 
aꞌ jiokoibaekaꞌut, nokaka, 
taꞌabwik aꞌ teuwaakaꞌu

23
 ’Inia betchiꞌbo, Liojta aman 

teekau cheꞌa yoꞌotaka aꞌ katekaꞌa 
betana juꞌu nok lutuꞌuria, inim 
seenuk yoemratau cheꞌa yoꞌo 
yaꞌata, jumeꞌ aapoꞌik tekoka intok aꞌ 
wikiriammak au aꞌ tuꞌuteꞌe benasi 
maachi. 24

 Inikaꞌa, junakaꞌa juꞌubwa 
aꞌ naateo, senu juebena miiyoonim aꞌ 
wikiriakai au yeu tojiwak. 25

 Junak, 
jukaꞌ ama tekokamta, tua kaitae aꞌ 
bejeꞌetua machiako, juꞌu aꞌ tekowa, 
inikaꞌa, senuk omot aꞌ atteaneꞌ 
betchiꞌbo au aꞌ nenki tebok chikti aꞌ 
jubimmake intok aꞌ yoemiam intok 
siꞌimeta jukaꞌ aꞌ jipueꞌu mak junuen 

junae, jukaꞌ aꞌ wikiriawaꞌuta aꞌ 
bejeꞌetuanaꞌ betchiꞌbo. 26

 Junak intok 
juꞌu aꞌ tekokame, junau tonommea 
kikteka intok au ujbwanak: “Achai, 
ka seej chukti eaka, nee boꞌo 
bitnee intok inepo siꞌimeta ne 
bejeꞌetuane”, ti au jiakai. 27

 Juꞌu aꞌ 
tekowai, inikaꞌa, tua aꞌ nak jiokoleka 
intok jukaꞌ aapoꞌik aꞌ wikiriaꞌut 
aꞌ jiokoek, intok aꞌ suꞌu toji tebok. 
28

 Taa iniꞌi tekokame, jiokoliwakame, 
junamaꞌa yeu sikaa, seenuk aamak 
tekokamta teak. Inikaꞌa ka jaikik 
aꞌ wikiriamta. Junakaꞌa kuta naat 
aꞌ bwiseka, aꞌ jiabij memeꞌaaka: 

“Jukaꞌ em nee wikiriaꞌuta sep nee 
bejeꞌetua”, ti au jiiak. 29

 Junak 
intok juꞌu aamak tekokame, au 
tonommea kikteka inen ujbwanak: 

“Achai, ka seej chukti eaka nee boꞌo 
bitnee intok inepo siꞌimeta ne enchi 
bejeꞌetuane”, ti au jiakai. 30

 Taa 
iniꞌi wikiriawame, ka aꞌ jiokolibaek. 
Ala aꞌ nuk sikaa, yee eꞌetawaꞌpo aꞌ 
etaꞌatebokai, inikaꞌa aꞌ bejeꞌetuasuꞌu 
tajtia. 31

 Waate jumeꞌ inimemak 
tekokame, inikaꞌa juꞌuneiyaakai, 
tua ka alleak. Intok inimeꞌe, junae 
tekobeu sajakai, siꞌimeta junakaꞌa 
yeu sikamta au etejok. 32

 Junako 
juꞌu tekowai, junau chai tebok intok 
inen au jiiak: “Empo tekipanoareo 
ka tuꞌik jiapsekame, inepo siꞌimeta 
jukaꞌ em nee wikiriaꞌuta ne enchi 
aet jiokoek, em junuen jiokot jiaka 
em neu nokakaꞌ betchiꞌbo. 33

 Empo 
juni ket jukaꞌ emak tekipanoamta, 
in enchi jiokolekaꞌa benasia, jiba 
junuen aꞌ jiokoi machiakan”, ti au 
jiiak. 34

 Intok junaꞌa tekowai, tua 
ka alleaka, junakaꞌa, jiokot aꞌ yaꞌa 
tebok jukaꞌ aꞌ wikiriaꞌuta siꞌimeta aꞌ 
bejeꞌetuasuꞌutajtia.

35
 Juꞌu Jesus intok:

―Jiba inien ket emomak aunee 
juꞌu in yoꞌowa, teekau katekame, 
enchim, jumeꞌ Krijtopo emomak 
werim weꞌepulaka, ka tua junen 
jiaka, enchim emo jiokoeko ―ti 
jiaka ameu noksuk.

Emo kukunaka, emo woꞌotawamtat 
betana, yee majta

19  Juꞌu Jesus, chukula inikaꞌa 
teuwaasukai, jum bwiaraa 

Kalileaꞌ teaꞌpo yeu sikaa, jum 
bwiaraa Jureaꞌ teaꞌpo, batwe Joran 
teaꞌpo, taꞌata ama yeu weꞌe betana 
aman yepsak. 2 Yoemra juebenaka 
aamak sajak. Intok junamaꞌa 
aapo, wameꞌe koꞌokoeme emo am 
ineꞌetetuak.

3
 Junak intok jumeꞌ paiseom 

teame, waate Jesujtau ruktek 
junuen jitaꞌapo aꞌ jiꞌoptuabaekai 
intok inimeꞌe:
―Jaisa seenu, jita betchiꞌbo juniꞌi, 

jukaꞌ aꞌ jubiawata jimmaa betchiꞌbo, 
yaꞌuraatau, junae betchiꞌbo jiꞌosiam 
a yaꞌatebo jaꞌani ―ti au nattemaek.

4
 Inimeꞌe aapo inen yoopnak:

―Jaisa emeꞌe jum Liojta nok 
lutuꞌuria jiꞌojteita kee aꞌ bicha 
jaꞌani, inen, jukaꞌ cheꞌa bat 
naataka am juꞌunaktekamta, 
oꞌouta intok jamutta, aapoꞌik am 
juꞌunaktekaꞌpo. 5 Inen ket jiꞌojtei: 

“Inia betchiꞌbo san, juꞌu oꞌou, jukaꞌ 
aꞌ achaiwata intok jukaꞌ aꞌ aewata 
am toꞌo simnee intok junuen juꞌu aꞌ 
jubiawamak jiapsine. Intok inimeꞌe 
junuen woikai, wepul yoemta beasi 
tawane.” 6 Junuen san inimeꞌe 
jaibu ka wooi benane, ala wepul 
yoemta benakai, inia betchiꞌbo juꞌu 
inim yoeme, jukaꞌ Liojta wepuꞌulai 

benasi aꞌ yaꞌari, kaachin a am 
naꞌikimtene ―ti ameu jiiak.

7
 Junak intok inimeꞌe:

―Jaisaaka junen juꞌu 
Moiseejtukaꞌu, jukaꞌ jubiarita 
yaꞌuraatau jiꞌosia yaꞌarita aꞌ makaka 
junae aꞌ jimmaa betchiꞌbo aet 
nesawek ―ti au nattemaek.

8
 Juꞌu Jesus inimmeu:

―Jiba junuen, tua ka enchim 
yee nak jiokoleꞌ betchiꞌbo juꞌu 
Moiseejtukaꞌu junuen enchim 
jujubim a enchim am woꞌotaneꞌ 
betchiꞌbo enchim aꞌ tuꞌuteriak. Taa 
cheꞌa bat naataka ka junuen weyen ―
ti ameu jiiak―. 9 Inepo intok ne inen 
emou jiia, juꞌu aꞌ jubi jimaakame, 
taa iniꞌi ka jukaꞌ aꞌ juubi taꞌabwiku 
mak ka tuꞌisi aꞌ tawako, intok iniꞌi 
taꞌabwik jubeko, ka tuꞌik yaꞌarine. 
Intok kia juꞌu jamutta jimaarita aꞌ 
jubeko, iniꞌi ket ka tuꞌik yaꞌarine.

10
 Jumeꞌ Jesujta majtim junak 

inen au jiiak:
―Inikaꞌa weyemta inien machiako, 

juꞌu kunawaita aꞌ jubimake, senuk 
betchiꞌbo ka jujupwame cheꞌa tuꞌi 

―ti au jiiak.
11

 Juꞌu Jesus inimmeu:
―Iniat ka siꞌime a aet juꞌunea. 

Kia wameꞌe wepulsi Liojta betana 
aꞌ juꞌuneiyaatuawame jiba ―ti 
jiiak―. 12

 Waatek ka nanau machik 
ayukamta betchiꞌbo, wate oꞌowim 
ka jujjube. Waate ka a jubineeka 
junen yoemem. Waate intok ket, 
inim yoemem betana junuen yaꞌari 
ka jujjube. Intok ketun waate, jukaꞌ 
Liojta cheꞌa yoꞌotaka aꞌ katekaꞌu 
betana jukaꞌ nok lutuꞌuriata cheꞌa 
bem eiyaꞌ betchiꞌbo ka jujubeka 
tatawa. Inikaꞌa aꞌ chupaꞌaneeme aꞌ 
mabetne.

Jesus, jumeꞌ ili uusim amet 
mamteka, Liojtau bicha am nokria
13

 Junak intoko waate ili uusim, 
juꞌu Jesujtau tojiwak, aapoꞌik 
amet mamteka intok Liojtau bicha 
inimeꞌe aꞌ nokrianeꞌ betchiꞌbo. Taa 
jumeꞌ Jesujta majtim, jumeꞌ aman 
au am tojame, am bejeꞌeka nok 
japtek. 14

 Taa juꞌu Jesus inen jiiak:
―Akeꞌem am suꞌu toja jumeꞌ ili 

uusim, elaꞌpom aꞌabo neu katne, 
intok iniat ka ameu suuane. 
Bweꞌituk Liojta cheꞌa yoꞌotaka 
aꞌ katekaꞌu, aman lutuꞌuriakame, 
inimeꞌe benasi emo eetuame 
junameꞌe ―ti jiiak.

15
 Intok aapo, junameꞌe ili 

usimmet mamteka intok am 
nokriasuka, intok chukula, 
junamaꞌa aꞌ aneꞌepo yeu siika.

Senu juꞌubwa yoꞌotuka yuꞌin tuꞌik 
jita jipueme, Jesujtamak etejo

16
 Senu juꞌubwa yoꞌotume Jesujta 

aꞌ bitbaeka au siika intok iniꞌi:
―Tuꞌi yoeme, yee majtame. Jitasa 

inepo tuꞌik yaaka junuen jukaꞌ jiba 
yuu jiapsiwamta aꞌ bitne ―ti au 
nattemaek.

17
 Juꞌu Jesus iniau:

―Jaisaaka empo tuꞌi yoemeꞌeti 
neu jiia. Kaabe intoko, wepuꞌulai 
jiba tuꞌika jiapsame. Iniꞌi intok juꞌu 
Lios junaꞌa. Taa empo jiba yuu 
jiapsiwamta aꞌ bitbaeꞌeteko, Liojta 
nesaurim boꞌo jooriaka jiapsine ―ti 
au jiiak.

18
 Juꞌu juꞌubwa yoꞌotume:

―Jitaa nesaurim ti au jiiak.
Juꞌu Jesus iniau:
―Ka yee sussuꞌane. Jamutta ka 

jubeka, ka aamak emo tuꞌurine. Ka 

jita eꞌetbwane. Ka aa nokiꞌichiata 
yetet nonokne. 19

 Jukaꞌ em achaita 
intok jukaꞌ em aewata, am yoꞌorine. 
Intok empo jukaꞌ ele benasi yoemta, 
em emo eiyaꞌa benasia aꞌ nakne ―ti 
au jiiak.

20
 Juꞌu juꞌubwa yoꞌotume intok:

―Siꞌimeta inikaꞌa inepo in ili 
usitukaꞌpo naatekai ne aꞌ chupaꞌi. 
Jitasa ketun neu beꞌee ―ti au jiiak.

21
 Iniau inen jiiak juꞌu Jesus:

―Empo yumaꞌisi Liojta eaꞌpo 
jiapsibaeꞌeteko, sikaa, siꞌimeta 
jukaꞌ em jipueꞌuta nenkakai, jumeꞌ 
kaachin emo ania machim aꞌ 
mikne. Junak empo, teekau, Liojta 
yoꞌotaka aꞌ katekaꞌu, cheꞌa siꞌimek 
bepa bejeꞌemta intok tuꞌik aꞌ bitne. 
Chukula empo aꞌabo neu sikaa, 
intok nemak eaka jiapsine ―ti au 
jiiak.

22
 Taa junak, junaꞌa juꞌubwa 

yoꞌotume, inikaꞌa jikkajaka, tua 
siokaka, ama yeu siika. Bweꞌituk 
unnaa yuꞌin jita tuꞌik atteakan.

23
 Junak juꞌu Jesus, jumeꞌ aꞌ 

majtimmeu:
―Tua nee lutuꞌuriapo ne inen 

emou jiia, juꞌu yuꞌin tomekamtau 
tua aꞌ obiachiakaꞌpo, inikaꞌa, teekau, 
Liojta cheꞌa yoꞌotaka aꞌ katekaꞌu 
aꞌ yebijneeꞌu. 24

 Inikaꞌa ne juchia 
emou aꞌ teuwaa, jukaꞌ naikim 
wokekamta, kameeyoꞌ teamta, 
jiꞌikia pusimpo yeu aꞌ weeneeꞌu, 
cheꞌa ka aꞌ obiachiakaꞌu, juukaꞌa 
yuꞌin tomekamta, jum Liojta cheꞌa 
yoꞌotaka katekaꞌu aꞌ yebijneeꞌu bepa 
―ti ameu jiiak.

25
 Inikaꞌa jiikkajakai, jumeꞌ 

aapoꞌik majtim tua aet suum eak. 
Intok bempo:

―Junuentuko, jabesa tua 
a jinneꞌuitune ―ti emo naas 
tetemaen.

26
 Juꞌu Jesus am bitchuka:

―Inim jumeꞌ yoemem, iniau ka 
yuuma. Taa juꞌu Lios, siꞌimeku 
yumaka, aꞌ jooa ―ti ameu jiiak.

27
 Junak juꞌu Peeo:

―Achai, itepo te siꞌimeta jukaꞌ 
itom atteasukaꞌuta aꞌ toꞌo sakaꞌi, 
intok itepo emak eaka te emak rejte. 
Jitasa tua itepo mabetne ―ti au 
jiiak.

28
 Jesus inimeꞌe inen yoopnak:

―Tua lutuꞌuriapo ne inen emou 
jiia, junak, chukula taewaimmet, 
siꞌimeta bemelasi aꞌ ayuko, jukaꞌ 
inim emo benasi yoemta cheꞌa 
eiyaawatchika yoꞌotaka aꞌ yejteko, 
junak emeꞌe, jumeꞌ iꞌan inim nemak 
eaka, nemak rejteme, ketchia woj 
mamnika intok wooika, jumeꞌ 
cheꞌa yoꞌowem jojoyeꞌpo emeꞌe 
ama amet joteꞌene, junuen jumeꞌ 
woj mamni ama wooika, Ijraꞌel 
tukaꞌuta betana yoemrata aꞌ yaꞌuraa 
bittua betchiꞌbo. 29

 Intok siꞌime 
wameꞌe inim bem karim toꞌo 
sajakame, oo jumeꞌ oꞌowimtaka 
oo jaamuchimtaka jumeꞌ amemak 
werim, oo kia aꞌ achaiwata oo 
aꞌ aewata oo aꞌ jubiawata oo 
jumeꞌ bem yoemiam, oo ket bem 
waj bwiam, junakaꞌa nemak 
bem eaꞌ betchiꞌbo junakaꞌa toꞌo 
sajakai, inimeꞌe, junakaꞌa mamni 
takaasi junae beekik mabetne, 
intok ketchia, chukula, jiba yuu 
jiapsiwamta bitne. 30

 Taa juebenaka 
jumeꞌ iꞌan inim cheꞌa eiyaawaka 
bitwame, junak cheꞌa ka eiyaanaa. 
Wate intok, jumeꞌ iꞌan inim cheꞌa 

ka eiyaawaka bitwame, junak cheꞌa 
eiyaanaa.

Jumeꞌ tekipanoareeommet 
nokaka, taꞌabwik aꞌ teuwaakaꞌu

20  ’Juꞌu, teekau, Liojta cheꞌa 
yoꞌotaka aꞌ katekaꞌa 

betana nok lutuꞌuria, iniꞌi, seenuk 
waj bwiata atteaka inikaꞌa ketwoo 
yeu sikaa, paꞌasim chuktaneeme 
aꞌ takeasekaꞌa benasi weye. 2 Iniꞌi, 
inimeꞌe tekipanoareeom, senu 
taka tosai tomim taewapo am 
bejeꞌetuarokaka, junuen ameu 
nookak. Intok inimeꞌe junen eako, 
tekipanoa betchiꞌbo aꞌ wasau am 
bittuak. 3 Cheꞌa chukula, ketwoo, 
jumak batanim jiaꞌapo yeu siika 
intok juchi waatem junamaꞌa 
jita nenenkiwaꞌpo, kia beja kaita 
joame bichak. 4 Inimmeu: “Emeꞌe 
ket jum paꞌasim in chukta teboꞌu 
sajaka tekipanoane. Inepo intok, ne 
tua enchim kobaꞌaꞌeaꞌuta enchim 
makne”, ti ameu jiiak. Intok bempo 
junak ket aman sajak. 5 Juꞌu wajta 
atteakame, abe luula yejteo juchi 
yeu siika, intok chukula ketchia 
cheꞌa kupteo, bajim jiao yeu sika 
jiba junaen aayuk. 6 Intok ketchia, 
cheꞌa kupteo, jumak mamnim 
jiaꞌapo, juchi jum jita nenenkiwaꞌu 
bicha yeu siika. Intok juchi waatem 
junaman, kaita joame bichaka intok 
inimmeu: “Jaisaaka emeꞌe, siꞌime 
taewata ka tekipanoaka inim aane”, 
ti ameu jiiak. 7 Inimeꞌe: “Bweꞌituk 
kee jabe itom takea machi”, ti 
au jiiak. Aapo junako: “In wasau 
sajaka ket emeꞌe tekipanoane. 
Inepo intok, ne, jukaꞌ enchim 
kobaꞌaꞌeaꞌuta enchim makne”, ti 
ameu jiiak. 8 Junak, tukaariao 

yumakai, juꞌu wajta atteakame, 
juꞌu tekileu weyekamtau inen jiiak: 

“Jumeꞌ tekipanoammeu chaaeka, 
am bejeꞌetuane. Jumeꞌ cheꞌa 
chukula tekipanoa japtekame bat 
aꞌ makakai. Intok jumeꞌ cheꞌa bat 
tekipanoa japtekame cheꞌa chukula 
aꞌ makakai.” 9 Junak intok, jumeꞌ 
kupteo mamnim jiaꞌapo tekipanoa 
japtekame, aman yajaka, junameꞌe 
weꞌepulaka, yumaꞌisi senu taka 
tosai tomim mabetak. 10

 Chukula 
jumeꞌ cheꞌa bat kimukame aman 
yajakai, inimeꞌe, cheꞌa bepa emo 
aꞌ mabet machian. Taa ketchia, 
weꞌepulaka senu taka pesom 
mabetak. 11

 Inimeꞌe aꞌ mabetakai, 
jukaꞌ wajta atteakamta bejeꞌeka 
emo nokria japtek, 12

 inen jiakai: 
“Inimeꞌe, cheꞌa chukula yajakai, 
senu orata jiba takipanoak. 
Intok empo, jiba ito beekik am 
bejeꞌetuala. Itom, jumeꞌ cheꞌa 
yuꞌin tekilta yaakame, intok siꞌime 
taewata jukaꞌ tatariata ineꞌakame 
benasi”, ti au jiiak. 13

 Taa juꞌu 
wajta atteakame, junameꞌe betana 
senuk inen yoopnak: “Nujmeea, 
kannee jita ka tuꞌik eu jooa. 
Empoꞌe juꞌunea, senu taka tosai 
tomim enchim bejeꞌetua rokaka 
in emou nokakaꞌpo. 14

 Jukaꞌ em 
kobaꞌita nuꞌuka weene. Inepo 
inikaꞌa cheꞌa chukula tekipanoa 
taitekamta, jiba em kobaꞌi beekik 
inepo aꞌ makbae. 15

 Jaisa ka neu 
lutuꞌuria jaꞌani, jukaꞌ in tomita, in 
aꞌ sawabaeꞌpo aman, ae in auneeꞌu. 
Oo jaisa empo junuen in yee jiokol 
taꞌaaꞌu betchiꞌbo iniat net kopte 
jaꞌani”, ti au jiiak. 16

 Junuenpo 
aman san, jumeꞌ iꞌani inim cheꞌa 
ka eiyaawaka bitwame, junak cheꞌa 

eiyaanaa. Intok iꞌani, inim cheꞌa bat 
eiyaawaka bitwame, junak cheꞌa ka 
eiyaanaa. Bweꞌituk juebena jumeꞌ 
nunuwakame, taa ka jaiki jumeꞌ 
yeu puꞌarim.

Juꞌu Jesus, juchi bemelasi 
jaisa aꞌ mukneeꞌu teuwaa

17
 Juꞌu Jesus intok, bweꞌu joꞌara 

Jerusalen teaꞌu bicha aꞌ boꞌo 
joobaekai, jumeꞌ woj mamni ama 
wooika yeu aꞌ puꞌarim, bempola, 
omola am nunuka, intok inen ameu 
jiiak:

18
 ―Junuen enchim jaibu 

juꞌuneaꞌa benasia, Jerusalen 
teaꞌu bicha itepo jikau kaate. 
Junaman intok, jukaꞌa, inim emo 
benasi yoemta, jumeꞌ teꞌopopo 
tekiakammeu yoꞌowemmeu intok 
jumeꞌ Moiseejtukaꞌuta betana 
nesaurim yee majtammeu aꞌ suꞌu 
tojitune. Inimeꞌe intok aꞌ meꞌetuneꞌ 
betchiꞌbo ae tana au bicha aꞌ 
teuwaane. 19

 Intok bempo, jumeꞌ ka 
ito benasi inim yoemem mampo 
aꞌ suꞌu tojine. Inimeꞌe intok junuen, 
inikaꞌa kia aꞌ juunn jiaawaka, 
koꞌokosi aꞌ joaka intok kuuset bem 
aꞌ poponneꞌ betchiꞌbo. Taa baji 
taewaita weyeka, kokkoarim nasuk 
jiabijtene ―ti ameu jiiak.

Jakoobo intok Joan teamta 
ae, juꞌu inikaꞌa aꞌawakaꞌu

20
 Junak intok juꞌu Jakooboꞌ 

teamta intok juꞌu Joan teamta 
ae, inimeꞌe Sebereoꞌ teamta 
uꞌusim, aapo, aꞌ yoemiammak 
weyeka, Jesujtau ruktek intok iniꞌi 
au tonommea kiktek aꞌ yoꞌorekai, 
junuen senu weemta aapoꞌiku 
aꞌaubaekai. 21

 Juꞌu Jesus:

―Jitasa empo neu waata ―ti au 
nattemaek.

Iniꞌi aapo:
―Inimeꞌe woika in yoemiam 

betana, chukula, jum cheꞌa yoꞌotaka 
em yejteneꞌpo, seenuk batatana eu 
aꞌ yejteneꞌ betchiꞌbo, jukaꞌ senuk 
intok, mikkoꞌotana eu aꞌ yejteneꞌ 
betchiꞌbo junuen nesaune ―ti au 
jiiak.

22
 Taa juꞌu Jesus inen am yoopnak:

―Emeꞌe kateꞌem juꞌunea enchim 
aꞌawaꞌuta. Jaisa emeꞌe jukaꞌ jiokot, 
koꞌokosi machik intok ka alleaka 
sioksi maisi machik in ineꞌeneeꞌuta 
neu weyemta, nele benasi aꞌ 
ineꞌenee jaꞌani ―ti jiakai.
―Au te yumaꞌane ―ti jiiak bempo.
23

 Taa aapo inen ameu jiiak:
―Lutuꞌuria ala emeꞌe, jiba inile 

benak jiokot koꞌokosi aꞌ ineꞌene. 
Intok emeꞌe nele benasi ka alleaka 
sioksi emo bitne. Taa seenuk 
in batatana neu aꞌ yejteneeꞌuta, 
jukaꞌ senuk intok mikkoꞌotana 
aꞌ yejteneeꞌuta, ka neu lutuꞌuria 
in aꞌ teuwaaneꞌ betchiꞌbo. Ala aꞌ 
bittuanaa, wameꞌe, in yoꞌowa Liojta 
betana junuen ameu aꞌ chupaꞌim ―
ti ameu jiiak.

24
 Junak jumeꞌ waate, woj 

mamnika aꞌ majtim, inikaꞌa 
jikkajaka, jumeꞌ woika nau werim 
bejeꞌeka emo omtituan. 25

 Taa juꞌu 
Jesus ameu chaaeka:
―Jaibu enchim juꞌuneaꞌa benasia, 

jumeꞌ bwere yoemratau cheꞌa 
yoꞌo yaꞌarim, jukaꞌ yoemrata, am 
tekokaꞌa benasia a am kuakta. Intok 
ket inimeꞌe yoꞌo yaꞌarim nasuk, 
jumeꞌ cheꞌa bepa bem eiyaawame 
ti taꞌeewame, ket bempoꞌim cheꞌa 
nesaweeꞌuta am juꞌuneiyaatua. 

26
 Taa emo nasuku ka junuen weene. 

Junuentuꞌeaka su ala, emo nasuku 
juꞌu siꞌimemmeu cheꞌa yoꞌotubaeme, 
iniꞌi, jumeꞌ waatem nesauta 
jooriane. 27

 Intok jabe juniꞌi emo 
nasuk eiyaawaka au bit iꞌame, iniꞌi, 
cheꞌa bat naataka inimeꞌe nesaupo 
aꞌ jiapsaꞌa benasi au eiyaane. 
28

 Junuen jukaꞌ inim emo benasi 
yoemta, ka nesauta aꞌ joorianaꞌ 
betchiꞌbo inim aꞌ yepsakaꞌa benasia. 
Ala junuen yee aniasekai. Intok 
junuen, juebenam ka tuꞌik betana 
bem jinneꞌunaꞌ betchiꞌbo aꞌ jiapsi 
nenkibaekai.

Jesus, jumeꞌ watem woika, ka 
bibichame, emo ineꞌetetua

29
 Bempoꞌim jum bweꞌu joꞌara 

Jerikoꞌ teaꞌa betana yeu am kateo, 
yoemra juebenaka, Jesujtat chaꞌaka 
kat japtek. 30

 Junamaꞌa boꞌo 
bwiikola, liliptim woika ama jookan. 
Inimeꞌe intok jukaꞌ Jesujta junama 
waꞌam aꞌ weyeꞌpo aꞌ jikkajakai:
―Achai, Labiitukaꞌuta yoemratat 

betana yeu simria, itomeꞌe jiokole 
―ti kusisi chaaen.

31
 Juꞌu yoemra am yaatineꞌ 

betchiꞌbo, inimmeu omti nookan. 
Taa bempo cheꞌa juniꞌi:
―Achai, Labiitukaꞌuta yoemratat 

betana yeu simria, itomeꞌe jiokoleꞌe 
―ti chaaen.

32
 Junak juꞌu Jesus, junama 

kikteka, jumeꞌ liliptimmeu chaaeka:
―Jitasa emeꞌe nee enchim yaꞌaria 

iꞌa ―ti ameu nattemaek.
33

 Bempo:
―Achai, juchi itom bittuane ―ti aꞌ 

yoopnak.
34

 Junak juꞌu Jesus, junameꞌe tua 
am nak jiokoleka, intok pujpo amet 

mamtek. Inimeꞌe liliptim junama 
sep bibichaka taawak. Intok inimeꞌe, 
Jesujtat chaꞌaka sajak.

Jesujta jum bweꞌu joꞌara 
Jerusalen teaꞌu kibakiꞌisekaꞌpo

21  Bempoꞌim jum bweꞌu joꞌara 
Jerusalen teaꞌu abe am 

yajao, intok ket ili joꞌara Betpaakeꞌ 
teaꞌu am yajako, jum Oliibo kawiu 
jeela. Junak juꞌu Jesus, wooi jumeꞌ 
aꞌ majtim yeu puꞌaka, 2 intok:
―Jum ili joꞌarau bepa bicha 

katekaꞌu emeꞌe katne. Junaman 
emeꞌe buu jamutta chaꞌakamta 
intok ili buuta aamak emeꞌe ama 
bitne. Emeꞌe aꞌ woitaka intok aꞌabo 
neu am tojine ―ti ameu jiiak―. 
3

 Intok senuk jachin emou aꞌ jiao, 
emeꞌe: “Juꞌu achai aꞌ sawabae, intok 
lauti am notta roka”, ti emeꞌe au 
jiune.

4
 Iniꞌi yeu siika junuen jukaꞌ 

bat naataka Liojta betana 
juꞌuneetuawaka, chukula yeu 
weenemta tetteuwaamta teuwaaka 
aꞌ jiꞌojtekaꞌuta aꞌ chupneꞌ betchiꞌbo:
 5 Jum bweꞌu joꞌara, kawi Sion 

teaꞌpo joꞌaakammeu emeꞌe 
inen jiunee:

“Akeꞌem aꞌ mammatene, juꞌu 
inim cheꞌa yoꞌo yaꞌari emou 
weye, buu jamuttat yej 
simekai.

Juꞌu jita puꞌa puꞌaktemta asoat, 
iniꞌi, ka au cheꞌewarekai”, ti aꞌ 
jiakaꞌpo.

6
 Intok junak jumeꞌ aꞌ majtim 

sajaka intok tua jukaꞌ Jesujta am 
sawekaꞌpo aman aayuk. 7 Bempo 
jukaꞌ buu jamutta intok jukaꞌ ili 
buuta au nuꞌupaka intok bem 
tettebe tajoꞌorim bem jinekaꞌum 

buummet wattak. Jesus intok 
amet jikat yejtek. 8 Juꞌu intok 
ama yoemra, ka ilikikai, inimeꞌe 
jum boꞌot bepa bem tettebe 
tajoꞌorekaꞌum toꞌo sakan. Waate ket 
juya nassaꞌakariam chuktak. Intok 
inimeꞌe, boꞌot aawas am toꞌo sakan. 
9

 Jumeꞌ bat aapat kateme, intok ket 
jumeꞌ aet chaꞌaka kateme, inimeꞌe 
chaai japtek:
―Jukaꞌ siꞌimemmeu yoꞌo yaꞌari 

Labiitukaꞌuta yoemiam betana 
yeu simriatau, aꞌ yoꞌoriwaka aꞌ 
alleetuanaaꞌu au lutuꞌuriatune. 
Tuꞌisi aꞌ eiyaawaꞌu au bicha 
teuwaawaka mabettunee juꞌu, 
achai Liojta betana lutuꞌuriaka 
aꞌabo weyeme. Aꞌ yoꞌoriwaka 
aꞌ alleetuanaaꞌu tua Liojtau 
lutuꞌuriatune ―ti chaae japtek.

10
 Junak jukaꞌ Jesujta jum bweꞌu 

joꞌara Jerusalen teaꞌu aꞌ kibakeko, 
siꞌime jumeꞌ junamaꞌa jiapsame, ka 
nanancha eewame ama ayukan. 
Juebenaka intoko:
―Jabesa iniꞌi ―ti nattemaen.
11

 Juꞌu intok yoemra:
―Iniꞌi junaꞌa juꞌu Jesuj 

teame, chukula yeu weenemta 
tetteuwaame. Juꞌu bwiaraa Kalileaꞌ 
teaꞌpo, joꞌara Nasaret teaꞌpo joome 

―ti jiian.

Jesus, jukaꞌ teꞌopopo ka 
jooꞌeewamta, inikaꞌa ama tuꞌute

12
 Chukula juꞌu Jesus jum teꞌopou, 

Liojta ama yoꞌoriwaaꞌu kibakeka 
intok junamaꞌa siꞌimem jumeꞌ jita 
nenkaka intok ama jita jinume, 
yeu am beebak. Jumeꞌ yoemratau 
tomita nanakuliame, jumeꞌ bem 
meesam, intok ket ama jumeꞌ 
wokkoim nenenkame, bem amet 

jokaꞌum naas am woꞌotariak. 
13

 Intok inen ameu jiiak:
―Jum Liojta nok lutuꞌuriapo inen 

jiꞌojtei: “Juꞌu in kari, kari Liojtau 
bicha emo nokria betchiꞌbo kari ti 
teane”, ti jiꞌojtei. Taaa emeꞌe, jumeꞌ 
jita eꞌetbwam ama eꞌeuseeꞌu, kau 
wojoꞌoriata benasi aꞌ yaꞌari ―ti 
ameu jiiak.

14
 Junamaꞌa teꞌopopo waate 

liliptim intok loloꞌim, Jesujtau 
ruktek. Aapo intok inimeꞌe emo 
ineꞌetetuak. 15

 Taa junak, jumeꞌ 
junamaꞌa teꞌopopo tekiakammeu 
yoꞌowe intok jumeꞌ Moiseejtukaꞌuta 
betana nesauri jiꞌojteim yee 
majtame, inimeꞌe, aapoꞌik machilaa, 
ka a jootu maisi weyemta aꞌ 
joamta bichakai, intok jumeꞌ ili 
uusim junamaꞌa teꞌopopo aneka: 

“Yoꞌoriwaka intok aꞌ alleetuanaaꞌu 
au lutuꞌuriatune, juꞌu siꞌimemmeu 
yoꞌo yaꞌari, Labiitukaꞌuta yoemiam 
betana yeu simriatau”, ti chaaeme 
jikkajakai, inimeꞌe emo oꞌomtituak, 
16

 intok Jesujtau inen jiiak:
―Jaisa empo jukaꞌ inimeꞌe 

teuwaaꞌuta jikkaja jaꞌani ―ti jiiak.
Jesus intok inimeꞌe yoopnak:
―Janaꞌaka, a nee aꞌ jikkaja. Taa 

jaisa emeꞌe inia betana junuen 
jum Liojta nok lutuꞌuriapo inikaꞌa 
jiꞌojteita kee bicha jaꞌani:

Jumeꞌ tua illitchim, intok jumeꞌ 
ketuni cheꞌeeme, empo, 
inimeꞌe cheꞌa yumaꞌisi enchi 
am yoꞌoribaeka junuen am 
bwiktualaa, ti aꞌ jiakaꞌpo.

17
 Junak junamaꞌa am suꞌu tojak. 

Intok junamaꞌa bweꞌu joꞌara betana 
yeu sikaa, ili joꞌara Betaaniaꞌ teaꞌu 
bicha yeu siika. Junaman aapo yeu 
matchuk.

Jesus, juꞌu chuna ouwo ka 
tatakamtau, ka tuꞌisi au 
aꞌ chupneeꞌu, au teuwaa

18
 Ketwoo tana junak jum bweꞌu 

joꞌarau nottisekai, juꞌu Jesus 
tebauriꞌeꞌeak. 19

 Aapo boꞌo mayoat, 
chunaꞌouwota weyekamta bichaka 
intok iniau ruktek. Taa junae ouwot 
kaita teak, sawa ausuꞌliakan. Junak 
juꞌu Jesus, junau:
―Kateꞌe intok juchi takane ―ti au 

jiiak.
Intok junamaꞌa sep waakek juꞌu 

chunaꞌouwo. 20
 Inikaꞌa bichakai 

jumeꞌ Jesujta majtim tua ae tana 
suum eak, intok juꞌu Jesujtau 
nattemaek:
―Jaisaaka tua, juꞌu chunaꞌouwo 

tua sep waakek ―ti jiakai.
21

 Inimeꞌe juꞌu Jesus inen 
yoopnak:
―Tua lutuꞌuriapo ne inen emou 

jiia, enchim tua junen jiaka Liojtat 
eaka intok ka taꞌabwisi enchim eao, 
ka emeꞌe inikaꞌa chunaꞌouwotau in 
yaakaꞌuta jiba, aꞌ joone, ala ketchia, 
emeꞌe inia kautau a inen jiunee: 

“Inim sookteka, intok jum baweu 
emo jimmaane”, ti enchim jiao, iniꞌi 
intok junuen aune. 22

 Intok siꞌimeta 
wakaꞌa, Liojtau bicha nokaka 
enchim aꞌawaꞌuta, emeꞌe junuen aꞌ 
sualeꞌeteko, emeꞌe aꞌ mabetne.

Jesujta jabeta betanasa 
lutuꞌuriaka aꞌ nesaweeꞌu

23
 Junak intok juꞌu Jesus jum 

teꞌopou kibakek, junamaꞌa intok 
ket yee aꞌ majtao su, jumeꞌe, jum 
teꞌopopo tekiakammeu yoꞌowe intok 
jumeꞌ juriommeu yoꞌowe, Jesujtau 
ruktek, intok inimeꞌe:

―Jita yaꞌuraata betanasa empo 
lutuꞌuriata makwaka inikaꞌa jooa. 
Intok jabesa junuen iniat enchi 
sawek ―ti au nattemaek.

24
 Juꞌu Jesus, inimeꞌe inen am 

yoopnak:
―Ineponee ket junuen, senu 

weemta emou nattemaibae, inikaꞌa 
intok enchim neu teuwaako, junak 
inepo enchim tejwaane, jita 
lutuꞌuriae inikaꞌa in aꞌ joaꞌapo ―ti 
jiakai―. 25

 Jukaꞌ Joanta, yee aꞌ 
batoꞌowaaneꞌ betchiꞌbo, jabesa aet 
aꞌ sawek, juꞌu Lios oo jumeꞌ inim 
yoeme ―ti ameu jiakai.

Taa inimeꞌe, bempo naas emo 
tetemai japtek inen jiakai:
―Lios aꞌabo aꞌ bittuak ti itom 

jiao, junak su aapo: “Jaisaaka 
intok emeꞌe ka aꞌ sualek”, ti itom 
yoopnane. 26

 Intok: “Inim jumeꞌ 
yoemem betana”, ti itom jiao, itepo 
jumeꞌ inim aneme te jinile bweꞌituk 
siꞌime, jukaꞌ Joanta, Liojta betana aꞌ 
noktuawakaꞌpo junuen aꞌ suale ―ti 
jiakai.

27
 Junuen san inimeꞌe Jesujtau:

―Katte juꞌunea ―ti au jiiak.
Junak intoko aapo:
―Inepo nee ket junuen ka 

enchim tejwaane, jabeta betanasa 
lutuꞌuriaka inikaꞌa in aꞌ joaꞌapo ―ti 
ameu jiiak.

Jumeꞌ wooi yoemiarimmet 
nokaka, taꞌabwik aꞌ teuwaakaꞌu

28
 Juꞌu Jesus ameu inen jiiak:

―Jaisa iniꞌi emou maachi. Senu 
yoeme, woim uꞌusekai, iniꞌi intok 
senuku inen jiiak: “In yoemia, 
iꞌan empo jum wasau, paꞌasim in 
echiu sikaa, tekipanoane”, ti au 
jiiak. 29

 Juꞌu inia uꞌusi: “Kannee 

junen ea”, ti aꞌ yoopnak. Taa iniꞌi, 
chukula taꞌabwisi eaka, intok 
aman tekipanoabaeka aman siika. 
30

 Chukula ket juꞌu achaiwai, juꞌu 
senuku sika intok jiba junaen au 
jiiak. Iniꞌi intoko: “Jeewi achai, 
aman ne weye”, ti aꞌ yoopnaka taa 
ka aman siika. 31

 Inimeꞌe wooim 
betana, jabesa jukaꞌ aꞌ achaiwata 
joo iꞌaꞌuta yaak ―ti ameu jiiak.

Bempo intok:
―Juꞌu bat weyeme ―ti jiiak.
Junak juꞌu Jesus inen ameu jiiak:
―Tua lutuꞌuriapo nee inen emou 

jiia, jumeꞌ yaꞌuraatau bicha tomita 
weyemta nau totojame, intok jumeꞌ 
ka tuꞌi jaamuchim, inimeꞌe emo 
bepat, jum Liojta cheꞌa yoꞌotaka 
aꞌ katekaꞌu yajine. 32

 Bweꞌituk juꞌu 
Joan, yee babatoowame, jukaꞌ tuꞌisi 
jiapsiwamta enchim majtaka emou 
yepsak. Emeꞌe intok ka aꞌ sualek. 
Taa jumeꞌ yaꞌuraatau bicha tomita 
weyemta nau totojame intok jumeꞌ 
ka tuꞌi jaamuchim ala, aꞌ teuwaaꞌuta 
sualek. Taa emeꞌe inikaꞌa bichaka 
juniꞌi, ka tuꞌik betana ka emo 
temaek junuen aꞌ sual betchiꞌbo.

Jumeꞌ tekipanoareeom, ka 
tuꞌu jijiapsekammet nokaka, 

taꞌabwik aꞌ teuwaakaꞌu
33

 ’Juchi seenuk, jita taꞌabwikut 
nokaka in teuwaaꞌuta emeꞌe jikkajine. 
Juꞌu senuk, bweꞌu wajta atteakame, 
junamaꞌa juebena paꞌasi ouwom 
jaꞌabwak. Inikaꞌa intok aꞌ koratuaka, 
ket paꞌasita ama baꞌawaꞌu betchiꞌbo 
senuk yaak. Intok siꞌimeta a suua 
betchiꞌbo, mekka jikau tetam nat 
chayak.
’Chukula iniꞌi, junakaꞌa waj 

echita, wate tekipanoareeommeu 

tomipo aꞌ reu teboka, mekka 
bicha yeu siika. 34

 Junak 
paꞌasim chuktanaaꞌu yumakai, 
iniꞌi, jumeꞌ tekilta aꞌ jooriame, 
junameꞌe tekipanoareeommeu 
junamaꞌa echiu am bittuak, jum 
echipo aapoꞌiku weyemta aꞌ 
lutuꞌuriatukaꞌpo aman, bem aꞌ 
mabetneꞌ betchiꞌbo. 35

 Taa jumeꞌ 
tekipanoareeom, jumeꞌ aman 
bittuarim bwiseka intok senuk tua 
koꞌokosi yaak, ket senuk meꞌak, 
senuk intok ket mamaasuk. 36

 Juꞌu 
wajta atteakame, bat bepa juchi 
cheꞌa buꞌuum, jumeꞌ tekilta aꞌ 
jooriame aman bittuak. Taa jumeꞌ 
junamaꞌa tekipanoareeom, inimeꞌe 
siꞌimem junuen nanancha am yaak.

37
 ’Junuen su, tua chukula, iniꞌi, 

jukaꞌ tua aapoꞌik ou yoemiata 
aman bittuak: “In uusi inimeꞌe, 
aapoꞌik yoꞌorine”, ti eakai. 38

 Taa 
junak, jukaꞌ usiwaita bichakai, 
jumeꞌ tekipanoareeom inen naas 
nau jiian: “Iniꞌi junaꞌa juꞌu chukula 
inia atteariu tawaneeme. Nau 
te aꞌ meꞌene. Junuen jukaꞌ bem 
at teamak itepo tawa betchiꞌbo.” 
39

 Junuen san, inimeꞌe aꞌ bwiseka 
junamaꞌa wajpo yeu aꞌ nuk sajaka 
aꞌ meꞌak.

40
 Juꞌu Jesus:

―Junak, juꞌu wajta atteakame 
aman notteko, juname 
tekipanoareeommak jaisa tua 
amemak aune ―ti nattemaek.

41
 Bempo inen au jiiak:

―Junameꞌe ka tuꞌik jiapsekame, 
junaꞌa, kia ili juniꞌi ka am 
jiokoleka am suꞌane. Intok iniꞌi, 
jukaꞌ waj bwiata, tattaꞌabwi 
tekipanoareeommeu aꞌ reu tebone. 
Inimeꞌe, taewaita yumako junamaꞌa 

echipo aꞌ mabetꞌeaꞌuta au aꞌ 
tojineemmeu.

42
 Jesus junak inen ameu jiiak:

―Jaisa jukaꞌ Liojta nok lutuꞌuria 
jiꞌojteita jakwoo juniꞌi kee aꞌ bicha 
jaꞌani, ama jiꞌojtei:

Juꞌu tua tuꞌi teta, jumeꞌ kaateme 
yeu tawaakaꞌu, iniꞌi, cheꞌa bat 
naataka nawataka yeu siika.

Inikaꞌa juꞌu in yoꞌowa Lios inien 
aꞌ yaꞌari.

Iniꞌi intok tua itou uttia watchisi 
yeu weama.

43
 Junuen san ne inen emou 

jiia, jukaꞌ Liojta cheꞌa yoꞌotaka aꞌ 
katekaꞌu, enchim lutuꞌuriaꞌeaꞌuta, 
emeꞌe ka aꞌ bitne, intok inikaꞌa, 
juꞌu yoemra, jukaꞌ Liojta, aapoꞌik 
eaꞌpo aman tuꞌisi jiapsisukame, 
aꞌ bittuanaa. 44

 Juꞌu intoko tetata 
betana teuwaawame, jabetaka 
juniꞌi, juꞌu inia tetat wechekame, 
kot kottisune. Taa juꞌu teta intoko, 
senukut koꞌom wechekaꞌateko, 
inikaꞌa jotchisi aꞌ tutujne.

45
 Junak jumeꞌ teꞌopopo 

tekiakammeu yoꞌowe intok 
jumeꞌ paiseom teame, inimeꞌe 
jukaꞌ Jesujta, taꞌabwikut nokaka 
aꞌ teuwaaꞌuta jikkajakai, aapoꞌik 
bempoꞌimmet aꞌ nokaꞌapo aet 
mammatek. 46

 Junako inimeꞌe aꞌ 
bwijbaekaꞌeꞌeak, taa jukaꞌ yoemrata 
ama anemta majjaen. Bweꞌituk 
juꞌu ama yoemra, jukaꞌ Jesujta, 
Liojta betana weyeka aꞌ nokaꞌapo 
juꞌuneiyaaka aꞌ sualen.

Jujupwaka, pajkot nokaka, 
taꞌabwik aꞌ teuwaakaꞌu

22  Juꞌu Jesus juchi jita 
taꞌabwikut nokaka am 

majta taitek intok inen ameu jiian:

2
 ―Jum teekau, Liojta cheꞌa 

yoꞌotaka aꞌ katekaꞌa betana, juꞌu 
nok lutuꞌuria, seenuk, yoemratau 
cheꞌa yoꞌo yaꞌarita, aꞌ yoemiawata 
juptuabaeka, pajkota aꞌ yaꞌariakaꞌa 
benasi weye. 3 Iniꞌi, jumeꞌ tekilta 
aꞌ jooriame yeu puꞌaka, aman am 
bittuak, jumeꞌ nunurim tejwaaneꞌ 
betchiꞌbo. Taa junameꞌe ka aman 
yeu yajibaek. 4 Chukula juchi wate 
jumeꞌ tekilta aꞌ jooriame aman 
bittuak inen ameu jiakai: “Wameꞌe 
nunurimmeu, jukaꞌ bwaꞌaamta 
jaibu aꞌ yaꞌasuak, ti emeꞌe ameu 
jiune. Jumeꞌ wakasim intok jumeꞌ 
wate naikim wowokekame cheꞌa 
aꞌawim ne jaibu am suꞌa tebosuk. 
Intok kaita inim beꞌee. Aꞌabo am 
kat chaune”, ti ameu jiiak. 5 Taa 
inimeꞌe, jumeꞌ aman nunuwakaꞌum, 
kia beja am jikkajak. Inimeꞌe 
betana seenu, aꞌ wasau bicha siika, 
juꞌu senu intok, omot aꞌ tekileu 
bicha siika. 6 Jumeꞌ waate intok 
junakaꞌa cheꞌa yoꞌo yaꞌarita, wameꞌe 
aꞌ tekipanoareeom am bwiseka 
intok jijiokot am yaak, bem am 
sussuꞌaꞌpo tajtia. 7 Junak intok juꞌu 
cheꞌa yoꞌo yaꞌari, unnaa oꞌomtek. 
Intok iniꞌi, jumeꞌ aꞌ sontaowam, 
junameꞌe yee sussuꞌame, am 
suꞌaaneꞌ betchiꞌbo aman am bittuak. 
Intok inimeꞌe ili bweꞌu joꞌaraata 
ama bem joꞌaakaꞌuta am tayaꞌaria 
betchiꞌbo. 8 Chukula jumeꞌ tekilta 
aꞌ jooriammeu inen jiiak: “Siꞌime 
yumaꞌisi, kaita ama beꞌee jukaꞌ 
jujupwamta aꞌ chupneꞌ betchiꞌbo. 
Taa wameꞌe cheꞌa bat nunuwakame, 
ka ameu chaꞌaka, bem aꞌabo 
katneeꞌu. 9 Junuen san emeꞌe, bweꞌu 
joꞌarapo cheꞌa amet rejtiwaꞌum 
boꞌommeu sajaka, junamaꞌa 

siꞌimem jumeꞌ enchim teaꞌum, inim 
jujupwaꞌu am nunune.” 10

 Junameꞌe 
tekilta aꞌ jooriame, junaman bweꞌu 
joꞌarau yeu sajaka intok siꞌimem 
junameꞌe bem teaꞌum nau nunuk, 
tuttuꞌi yoemem intok kia jumeꞌ ka 
tuttuꞌi yoemem juniꞌi. Intok junuen 
junama bweꞌu karipo juꞌu yoemra 
tapunak.

11
 ’Junak juꞌu cheꞌa yoꞌo yaꞌari, 

jumeꞌ aman nunurim bitbaeka aman 
kibakek. Intok senuk junamaꞌa 
anemtat remtek. Taa iniꞌi, ka junuen 
jujupwaꞌpo an betchiꞌbo junakaꞌa 
tajoꞌorekai. 12

 Iniau intok inen jiiak: 
“Empo achai, jaisa tua junuen ka 
inim an betchiꞌbo emo aꞌanaalataka 
aꞌabo kibakek”, ti au jiiak. Taa 
iniꞌi kaita aꞌ yoopnak. 13

 Junak juꞌu 
cheꞌa yoꞌo yaꞌari, junamaꞌa jumeꞌ 
sawammeu: “Inikaꞌa, mampo intok 
wokpo aꞌ sumaꞌane, intok paꞌakun, 
ka machikun aꞌ jimmaane”, ti ameu 
jiiak. Iniꞌi, junamaꞌa bwannee 
intok koꞌokoleka au tam kumne. 
14

 Bweꞌituk juebena jumeꞌ jiba yuu 
jiapsi betchiꞌbo nunuwakame, taa 
ka jaiki jumeꞌ yeu puꞌarim.

Juꞌu Romapo cheꞌa yoꞌo yaꞌaritau 
bicha, juꞌu tomi naꞌikiawame

15
 Junak intok jumeꞌ paiseom 

teame, junama yeu sajaka intok nau 
eaka junuen, aapoꞌik, jita juniꞌi aꞌ 
teuwaatuaka, junaet aꞌ nanaꞌatejo 
betchiꞌbo. 16

 Junuen san inimeꞌe, 
waatem ame betana kateme, intok 
ket waatem jumeꞌ Eroojrej teamta 
betana kateka, aamak eame, 
Jesujtau am bittuak inen au am jiuneꞌ 
betchiꞌbo:
―Yee maj majtame, juꞌuneate 

lutuꞌuriata em nokaꞌapo, intok jukaꞌ 

Liojta betana nok lutuꞌuriata ka 
taꞌabwisi intok em yee aꞌ majtaꞌapo, 
intok jukaꞌ inim yoemrata nokaꞌuta, 
kaachin eaka, kia beja aꞌ jikkaja. 
Bweꞌituk empo ka inim watem, juꞌu 
bem machiakaꞌut amet tuꞌureka tuꞌisi 
am tawaa. 17

 Iniat itom etejoriane. 
Jaisa tuꞌi jaꞌani, juꞌu Romapo cheꞌa 
yoꞌo yaꞌaritau bicha tomita weyemta aꞌ 
makpo, oo ka tuꞌi jaꞌani ―ti au jiiak.

18
 Taa juꞌu Jesus inimmet 

mammatek bempoꞌim ka tuꞌik bem 
au yaꞌabaeꞌpo intok inimmeu:
―Ka tuꞌi yoememtaka emo 

tuꞌu joame. Jaisaaka emeꞌe iniat 
junuen nee jiꞌoptuabae ―ti ameu 
jiiak―. 19

 Jukaꞌ tomita, yaꞌuraaatau 
bicha enchim nanaꞌikiaꞌuta nee aꞌ 
bittuane ―ti ameu jiiak.

Inimeꞌe intok, junak junakaꞌa 
tosai tomita au tojak. 20

 Inikaꞌa 
bichakai, juꞌu Jesus inimmeu:
―Jabesa inikaꞌa pujbak intok jumeꞌ 

team iniat jiꞌojtei ―ti ameu nattemaek.
21

 Bempo:
―Jiba juꞌu Romapo, siꞌimem bepa 

yoꞌo yaꞌari, Sesar teame ―ti aꞌ yoopnak.
Junak juꞌu Jesus inen ameu jiiak:
―Junuen san emeꞌe, juꞌu inim 

cheꞌa yoꞌotau bicha weyemta au aꞌ 
naꞌikiane. Liojtau bicha weyemta 
intok emeꞌe, Liojtau bicha aꞌ 
naꞌikiane ―ti ameu jiiak.

22
 Inikaꞌa bempo jikkajakai, aet 

suum eaka taawak. Intok junamaꞌa 
aꞌ suꞌu tojaka, sajak.

Kokkolam jaisa tua lutuꞌuriapo am 
jiabijteneeꞌu betana au nattemaiwa

23
 Jiba junae taewait, waate, jumeꞌ 

saruseeom teame betana Jesujta 
bitbaeka aman au yajak. Inimeꞌe 
saruseeom teame, jumeꞌ kokokame, 

ka am jijiabijteꞌeti jiaka aꞌ teuwaa. 
Junuen san iniat nokaka au aꞌ 
teuwaak:

24
 ―Yee maj majtame, juꞌu 

Moiseejtukaꞌu inen jiiak: “Yoemta 
senuk, jubeka intok ka yoemiaka 
aꞌ mukuko, juꞌu junae sailawa, 
juꞌu jokoptulata aꞌ jupneꞌeti jiiak, 
intok junaemak yoemiane, juꞌu 
aꞌ saai mukukamta betchiꞌbo”, ti 
jiiak. 25

 Junuen san ket, inim ito 
nasuk woo busanika nau wewerika 
jiapsan. Juꞌu cheꞌa yoꞌowe jubeka 
intok muukuk. Iniꞌi junuen ka 
yoemiakai, jukaꞌ aꞌ jubekaꞌuta, 
aꞌ saila aet chaꞌaka weyemtau 
aꞌ tawaak. 26

 Iniamak woika, juꞌu 
senuku juniꞌi jiba junaen su yeu 
siika. Chukula intok, iniamak 
bajikuu juniꞌi ketchia. Intok junuen 
nat chaꞌaka jumeꞌ woo busanika 
nau werimmeu yumakai. 27

 Intok 
inimeꞌe siꞌimemmet chukula juꞌu 
jamut juniꞌi ket muukuk. 28

 Inien 
san, jumeꞌ kokoarim nasuk am 
jiabijtesuko, junameꞌe woo busanika 
nau werim betana, jabesa aꞌ jubeka 
tawane. Bweꞌituk inimeꞌesu siꞌime aꞌ 
jubekan takai.

29
 Juꞌu Jesus inimmeu:

―Tua jiꞌoplam ―ti ameu jiiak―. 
Bweꞌituk emeꞌe, Liojta betana nok 
lutuꞌuria jiꞌojteita ka aꞌ taꞌaa. Intok 
kia aapoꞌik Liojta tua aꞌ utteꞌakaꞌuta 
juniꞌi. 30

 Bweꞌituk junak jumeꞌ 
kokoarim jiabijteneeo, kaabe 
jujupne. Intok kia jumeꞌ marakame 
juniꞌi ka am kukunatuane. Bweꞌituk 
inimeꞌe, kia jumeꞌ Liojta ankelesim, 
teekau jiapsame bebenane. 31

 Taa 
jumeꞌ intok kokkoarim, tua am 
jijiabijteꞌu betana, jaisa emeꞌe jum 
Liojta nok lutuꞌuria jiꞌojteipo, jiba 

aapoꞌik emou teuwaari, kee aꞌ bicha 
jaꞌani, inen jiamta: 32

 “Ineponee 
junaꞌa, Apraꞌam teamtau juꞌu Isaak 
teamtau intok juꞌu Jakoop teamtau 
juꞌu bem Lios.” Junuen san, aapo, 
ka jumeꞌ kokkolammeu, taa ala 
jumeꞌ jiba yuu jiapsammeu Lios.

33
 Inikaꞌa jikkajakai juꞌu yoemra, 

junuen yee aꞌ majtaꞌut, aet suum 
eaka taawak.

Liojta betana juꞌu nesauri 
cheꞌa eiyaanaame

34
 Jumeꞌ intoko paiseeom teame, 

jukaꞌ Jesujta, jumeꞌ sauseeom 
teame, junaet am yaatituakaꞌpo 
juꞌuneꞌeakai, inimeꞌe emo nau tojak. 
35

 Junameꞌe betana intok seenu, 
Moiseejtukaꞌuta betana nesaurim 
yee majtame, iniꞌi aꞌ jiꞌoptuabaeka 
inen au nattemaek:

36
 ―Yee majtame, Moiseejta 

nesauri jiꞌojteim betana, jitasa junaꞌa 
juꞌu cheꞌa eiyaanaame ―ti au jiakai.

37
 Jesus iniau:

―“Jukaꞌ em yoꞌowa Liojta, 
empo, ka jiapsita bepa taa tua 
em tuꞌuꞌeeriae intok ket em a jita 
mammateꞌue aꞌ nak yoꞌorine.” 
38

 Iniꞌi junaꞌa juꞌu nesauri juꞌu cheꞌa 
eiyaaꞌeewame. Intok juꞌu cheꞌa 
bat jikkajiꞌeewame. 39

 Intok juꞌu 
chukula, iniamak wooikai, batte 
juꞌu senuk bena. Iniꞌi intok inen 
jiia: “Jukaꞌ ele benasi inim yoemta, 
em emo eiyaꞌa benasi, junakaꞌa 
nakꞌeiyaane.” 40

 Inimeꞌe woikai 
jumeꞌ nesaurim junameꞌe jumeꞌ 
Moiseejta betana nesaurim intok 
ket wameꞌe cheꞌa bat naataka, 
Liojta betana juꞌuneetuawaka bem 
teuwaaka yee majtaꞌuta, amet aꞌ 
chupeꞌum ―ti au jiiak.

Jabeta yoemiam betanasa 
tua yeu simria juꞌu Krijto

41
 Jumeꞌ paiseeom teame 

junamaꞌa ketun nau am aneo, juꞌu 
Jesus ameu nattemaek:

42
 ―Juꞌu Krijtoꞌ teamta betana 

jaisa emeꞌe jiia. Jabeta betanasa 
iniꞌi yeu simria.

Bempo intok:
―Labiitukaꞌuta yoemiam betana 

iniꞌi weye ―ti au jiiak.
43

 Junak intok juꞌu Jesus inimmeu:
―Junak su jaisaaka juꞌu Labiitukaꞌu, 

Liojta tuꞌu jiapsie juꞌuneetuawaka 
nokaka, inikaꞌa aꞌ yoꞌowa rokak 

―ti ameu jiiak―. 44
 Bweꞌituk juꞌu 

Labiitukaꞌu inen jiiak:
Juꞌu yoꞌowa Lios, juꞌu in 

yoꞌowabeu inen jiiak:
“In batatana neu yejtene, jumeꞌ 

enchi bejeꞌeka aneme, 
junuen ee betchiꞌbo, in am 
kobaꞌasuꞌutajtia”, ti jiiak.

45
 Inien san, jaisa tua junuen juꞌu 

Krijto, Labiitukaꞌuta betana yeu 
simriatune, junuen jiba aapo juꞌu 
Labii teamta aꞌ yoꞌowa rokakai ―ti 
ameu jiiak.

46
 Intok kaabe, kia jita juniꞌi, ka 

aꞌ yoopnak. Intok junae taewait 
naateka, kaabe intok juchi au 
nattemaibaekaꞌeak.

Jesus, jumeꞌ paiseeom intok 
jumeꞌ Moisee tukaꞌuta betana 

nesaurim yee majtame, ka 
ammaꞌali bem aneꞌut nooka

23  Junak intok juꞌu Jesus juꞌu 
yoemratau intok jumeꞌ aꞌ 

majtimmeu inen jiiak:
2

 ―Jumeꞌ Moiseejta betana 
nesaurim yee majtame intok jumeꞌ 

paiseeom teame, inimeꞌe, Moiseejta 
betana nesauri jiꞌojteim, bem 
teuwaaꞌuta, machisia bem yee aꞌ 
majtaneꞌ betchiꞌbo junuen iniau 
lutuꞌuriak. 3 Inien san emeꞌe am nok 
jikkajine. Intok siꞌimeta jukaꞌ bem 
enchim joo iꞌaꞌuta aꞌ chupaꞌane. Taa 
bem junuen jiapsaka bem joaꞌuta, 
emeꞌe ka aꞌ joobaane. Bweꞌituk 
bempo, senu weemta yee majtaka 
juniꞌi, ka junuen junakaꞌa jooa. 
4

 Bweꞌituk inimeꞌe, bempo unnaa 
bettek yee majtaka, jukaꞌ jeela 
juniꞌi ka a jootumta, intok bempo, 
yoemrata junaka joo iꞌa. Taa 
bempo intok kia ili juniꞌi ka aꞌ boꞌo 
jooriabae. 5 Inimeꞌe, siꞌimeta jukaꞌ 
bem joaꞌuta, bem bitnaꞌ betchiꞌbo 
aꞌ jooa. Bweꞌituk inimeꞌe, jum koba 
mejeꞌeku intok mampo, jukaꞌ Liojta 
noki jiꞌojteita aꞌ kimaꞌika amet bem 
aꞌ chayaꞌineeꞌuta junuen aꞌ tuꞌure. 
Intok jumeꞌ watem bepa, cheꞌa 
koꞌom tajti, tettebem seꞌebekame 
bem bepa supempo bem 
kobaꞌaneeꞌuta. 6 Inimeꞌe, pajkompo 
jiꞌibwawaꞌpo, cheꞌa nasukun bem 
jooneeꞌuta tuꞌure. Intok jum juriom 
teꞌopompo, jumeꞌ cheꞌa eiyaawame 
jojoyeꞌpo bem jooneeꞌuta ket tuꞌure. 
7

 Intok jum aet naj katwaꞌummet, 
inimeꞌe, yoemrata tua yoꞌorisi am 
tetebotua iꞌa. Intok ket junameꞌe, 
yee maj majtame, ti am teuwaa iꞌa.

8
 ’Taa emeꞌe, kaabeta junuen, yee 

maj majtame, ti enchim taꞌaatuane. 
Bweꞌituk siꞌime emeꞌe em nau weri. 
Intok ket emeꞌe wepuꞌulaik jiba 
enchim maj majtamta aꞌ jipue, jukaꞌ 
Krijtota. 9 Intok ketchia emeꞌe inim 
kaabeta junuen achai yoꞌowapo 
taꞌaane. Bweꞌituk emeꞌe wepuꞌulaik 
jiba achai yoꞌowak, jukaꞌ teekau 

jiapsamta. 10
 Intok kia emeꞌe inim, 

kaabeta betana, yoꞌo jaꞌabwaim ti 
enchim taꞌaatuane. Bweꞌituk juꞌu 
yoꞌowe Jesukrijto aapola junaꞌa 
juꞌu emou yoꞌotaka weyekame. 
11

 Waꞌa, inim watem tuꞌiku aniame, 
iniꞌi junaꞌatune, juꞌu emo nasuk 
cheꞌa eiyaanaame. 12

 Bweꞌituk waꞌa, 
aapo au cheꞌa yoꞌo joame, iniꞌi, ka 
eiyaawaka, koꞌom eiyaanaa. Taa 
waꞌa ka au cheꞌewareka, au koꞌom 
eiyaame cheꞌa eiyaatune.

13
 ’Tua jiokot emou machine, 

emeꞌe Moiseejtukaꞌuta betana 
nesaurim yee majtame intok 
emeꞌe paiseeom teame, ka tuꞌi 
yoememtaka emo tuꞌu joame. 
Bweꞌituk emeꞌe, Liojta betana 
jukaꞌ nok lutuꞌuriata yee ae 
jinneꞌuituꞌeaꞌuta, emeꞌe inimeꞌe 
kaaet am juꞌuneetua. Junuen kia 
emeꞌe juniꞌi ka aꞌ mabetbae, intok 
kia jumeꞌ junuen aꞌ mabetaka 
jinneꞌuimtuꞌeaꞌum, emeꞌe ka a 
junuen am autua.

14
 ’Tua jiokot emou machine, 

emeꞌe Moiseejtukaꞌuta betana 
nesaurim yee majtame intok 
emeꞌe paiseeom teame, ka tuꞌi 
yoememtaka emo tuꞌu joame. 
Bweꞌituk emeꞌe, jumeꞌ jaamut 
jokoptuim, jumeꞌ bem karim bem 
attea, emeꞌe emo am attea mamaka, 
chukula intok emeꞌe junuen, binwa 
Liojtau bicha emo noktuaka ame 
bichapo junuen junaet jijiawite. Inia 
betchiꞌbo san emeꞌe cheꞌa juniꞌi 
beppa jiokot emo bitne.

15
 ’Tua jiokot emou machine, 

emeꞌe Moiseejtukaꞌuta betana 
nesaurim yee majtame intok 
emeꞌe paiseeom teame, ka tuꞌi 
yoememtaka emo tuꞌu joame. 

Emeꞌe, bwiat intok bawet, mekka 
tajtia rejteka junuen enchiim 
sualeꞌuta, senuk, ka emo benasi 
juriotaka aꞌ sualtuabaekai, intok 
junak emeꞌe iniau yumako, junakaꞌa 
seenuk, emeꞌe junuen cheꞌa juniꞌi 
emo bepa jiba yuu beeteꞌu bicha 
betchiꞌbo ka tuꞌisi aꞌ tatawa.

16
 ’Tua jiokot emou machinee 

emeꞌe, ka bibichaka watem boꞌota 
tetejwaame bebenakai, inen 
jiame: “Seenu, jukaꞌ teꞌopota 
teuwaaka jita tua au aꞌ yaꞌaneꞌeti 
jiaꞌateko, iniꞌi junaet ka aꞌ utteꞌa 
joorianee junakaꞌa aꞌ yaꞌaneꞌ 
betchiꞌbo. Taa iniꞌi junuen, jum 
teꞌopopo, sawai tomita junuen 
teuwaaka nokako ala, iniꞌi junaet 
aꞌ utteꞌa jooriane.” 17

 Ka suawaka 
intok ka bibichame bebena, jitasa 
cheꞌa eiyaawatchi, juꞌu sawai tomi 
oo juꞌu teꞌopo, junakaꞌa sawai 
tomita, Liojta aꞌ atteakaꞌa benasi 
aꞌ bittebome 18

 Intok ketchia emeꞌe 
inen jiia: “Seenu, juꞌu teꞌopopo 
wajiwa, jukaꞌ bwaram ama aet 
susuꞌawaaꞌuta aꞌ teuwaaka, jita 
tua aꞌ lutuꞌuriatuneꞌeti jiaꞌateko, 
iniꞌi junaet ka aꞌ utteꞌa jooriane. 
Taa iniꞌi, juꞌu, jum bwaram 
aet susuꞌawaꞌut ayuka, Liojtau 
bicha naꞌikiarita teuwaako, iniꞌi 
junaet aꞌ utteꞌa jooriane.” 19

 Ka 
suawaka intok kaitat juꞌuneame 
bebena. Jitasa cheꞌa eiyaawatchi, 
juꞌu Liojtau bicha naꞌikiari oo 
juꞌu, jum teꞌopopo bwaram aet 
susuꞌawaꞌu, iniꞌi jukaꞌ Liojtau bicha 
naꞌikiarita aet ayukamta, Liojta 
aꞌ atteakaꞌa benasi aꞌ bit tebome. 
20

 Bweꞌituk waꞌa, jukaꞌ bwaram 
ama aet suꞌawaꞌuta teuwaaka, 
jita aꞌ chupneꞌeti jiame, iniꞌi, ka 

MATEEO 23



61

junae betchiꞌbo jiba aꞌ teuwaane, 
ala ket jukaꞌ junaet ayukamta 
teuwaane. 21

 Intok juꞌu, jukaꞌ 
teꞌopota teuwaaka, jita aꞌ chupneꞌeti 
jiame, iniꞌi, ka jukaꞌ teꞌopota jiba 
teuwaaka nokne, taa ala ket, Liojta, 
jukaꞌ junama jiapsamta teuwaane. 
22

 Ketchia juꞌu teekata teuwaaka 
jita aꞌ chupneꞌeti jiame, iniꞌi, jukaꞌ 
Liojta ama cheꞌa yoꞌotaka aet aꞌ 
katekaꞌuta ket teuwaaka noknee. 
Intok ket inien naa buusti, jukaꞌ 
Liojta junaet katekamta teuwaakai.

23
 ’Tua jiokot emou machine, 

emeꞌe, Moiseejta betana nesaurim 
yee majtame intok emeꞌe paiseeom 
teame, ka tuꞌi yoememtaka emo 
tuꞌu joame. Bweꞌituk emeꞌe juꞌu juya 
mentaꞌ teamta betana intok juꞌu 
aniijta intok juꞌu komiinoꞌ teamta 
betana jukaꞌ watek Liojtau bicha 
weyemta emeꞌe au aꞌ nanaꞌikia. 
Taa emeꞌe, jumeꞌ nesaurim betana 
jukaꞌ cheꞌa eiyaawatchika yee 
aꞌ majtaꞌuta, kia beja aꞌ bicha, 
lutuꞌuriata boꞌo jooriawamta, yee 
nak jiokoliwamta intok jukaꞌ Liojta 
sual taꞌeewamta. Iniꞌi junaꞌa juꞌu 
enchim jooꞌeaꞌu junae juꞌu wateku 
mak nawi. 24

 Emeꞌe ka bibichaka 
watem boꞌota tetejwaame bebena, 
emeꞌe Liojta betana nok lutuꞌuriat 
emo juꞌuneeleka, jukaꞌ cheꞌa kaita 
teuwaamta, inikaꞌa bat naataka 
aꞌ weyeꞌe benasi aꞌ jooa, taa jukaꞌ 
bat naataka enchim jooꞌeaꞌuta, kia 
beja aꞌ bichaka aꞌ kopkopta, senuk 
weteꞌpoita yeu aꞌ meeyaka juniꞌi, 
jukaꞌ kameeyoꞌ teamta aꞌ jeꞌekamta 
benasi anekai.

25
 ’Tua jiokot emou machine, 

emeꞌe, Moiseejtukaꞌuta betana 
nesaurim yee majtame intok 

emeꞌe paiseeom teame, ka tuꞌi 
yoememtaka emo tuꞌu joame. 
Bweꞌituk emeꞌe jukaꞌ baasota intok 
jukaꞌ puꞌatota paꞌariatana tuꞌulisi 
am babaksia, taa inimeꞌe, wajiwa 
tana juꞌu enchim etbwaka intok jain 
juniꞌi jita waatiawamtae enchim 
nuꞌulaꞌue tapuni. 26

 Paiseeoꞌ teame 
ka bichamta benakai, jukaꞌ baasota 
intok jukaꞌ puꞌatota cheꞌa bat 
wajiwa tana am baksiane, junako 
inimeꞌe ket paꞌariatana ka jaiti 
machine.

27
 ’Tua jiokot emou machine, 

Moiseejta betana nesaurim yee 
majtame intok paiseeom teame, 
ka tuꞌi yoememtaka emo tuꞌu 
joame. Bweꞌituk emeꞌe kia jumeꞌ 
kokkoarim maꞌarimpo, bepa 
inimeꞌe totosaisi yaꞌarimtaka 
kia paꞌariatana ujyoisi am 
mamachiakaꞌa benasi emeꞌe 
mamachi. Taa inimeꞌe wajiwa tana, 
mukia otammea intok kia siꞌime ka 
nanau machika juꞌu jaiti machikue 
tappunikai. 28

 Inien emeꞌe mamachi. 
Watem bichapo kia bitpo tuꞌi 
yoemem bebena. Taa Liojta bichapo 
juꞌu enchim emo tuꞌu joaꞌu, tokti ka 
lutuꞌuria intok tua ka tuꞌuwa emot 
aayuk.

29
 ’Tua jiokot emou machine, 

Moiseejta betana nesaurim yee 
majtame intok paiseeom teame, ka 
tuꞌu yoememtaka emo tuꞌu joame. 
Emeꞌe junen jumeꞌ bat naataka 
Liojta betana juꞌuneetuawaka yeteu 
nonokaꞌum, inime jum bem maꞌaripo 
karim emeꞌe am jojooria. Intok jumeꞌ 
tuttuꞌi yoememtusukame betchiꞌbo, 
jitae juname benasi yaꞌarim emeꞌe 
ujyoisi am jojoa. 30

 Intok ket emeꞌe 
inen jijia: “Itepo ala, jumeꞌ bat 

naataka itom yoꞌowasukaꞌum jiapsao 
taewaimmet jiapsakaꞌateko, kaibu te 
junameꞌe eeꞌaniaka jumeꞌ Liojta betana 
yeteu nonoktuawame am suꞌaa ean.” 
31

 Taa junuen su jaibu emeꞌe, junameꞌe 
Liojta betana yeteu nonoktuawame 
am suꞌakammet enchim yeu 
katriamtukaꞌuta aet emo juꞌuneiyaa. 
32

 Junuen san emeꞌe, wakaꞌa bat 
naataka enchim yoꞌowasukaꞌum inien 
bem naatekaꞌuta, aꞌ chupaꞌane.

33
 ’Ka tuꞌi yoemem, bakotchim 

bebena, kaachin emeꞌe ama yoꞌeene, 
taji jiba yuu beeteꞌpo jiokot enchim emo 
bitneeꞌu betana. 34

 Jiba inia betchiꞌbo 
san, inepo, chukula, jumeꞌ Liojta 
betana juꞌuneaka yeteu nokneeme nee 
emou am bittuane, koba susuakame 
intok jumeꞌ a yee majtame. Taa emeꞌe, 
inimeꞌe betana waatem suꞌane. Watem 
ket emeꞌe, kuusimmet am popontebone. 
Watem intok ket emeꞌe jum juriom 
nau yaajaꞌpo, jiokot am joone. Intok 
ket jum ili bwere joꞌarammet emeꞌe 
am jajjane. 35

 Junuen san emot 
ayunee juꞌu ka tuꞌika yaꞌari, siꞌimem 
jumeꞌ tuttuꞌi yoememtusukaꞌum, bem 
suꞌawakaꞌu betana, juꞌu cheꞌa bat tuꞌisi 
jiapsisukame Abeltukaꞌuta betana 
naatekai, juꞌu Sakariaj teaka, Berekiaj 
teamta yoemiata, jiapsakaꞌu tajtia. 
Inikaꞌa, jum Liojta teꞌopo, aꞌ yoꞌoriwaꞌpo 
intok jum bwaram aet susuꞌawaꞌpo, 
inimeꞌ nasuk enchim meꞌaakaꞌuta. 
36

 Tua lutuꞌuriapo ne inen emou jiia, 
siꞌime inia betana juꞌu ka tuꞌika yaꞌari, 
jumeꞌ iꞌan inim jiapsammet, inimeꞌe aꞌ 
yaꞌari benasi amet aune.

Juꞌu Jesus, bweꞌu joꞌara Jerusalen 
teaꞌpo jiapsame betchiꞌbo bwaana
37

 ’Jerusalen teaꞌpo jiapsame, 
emeꞌe, jumeꞌ Liojta betana 

juꞌuneetuawaka chukula yeu 
weenemta teuwaame sussuꞌame, 
intok jumeꞌ enchim tejwaaneeka, 
Liojta emou bittuarim mamaame, 
juebenasi ne jumeꞌ inim jiapsame 
neu nau am tojaka am jinneꞌubaek, 
jukaꞌ totoi jamutta, jumeꞌ ili 
aꞌ asoam, aꞌ masam betuk nau 
aꞌatotojaꞌa benasia, taa emeꞌe ka 
junen eak. 38

 Yuu, iꞌan jum enchim 
bweꞌu teꞌopopo junamaꞌa juꞌu Lios 
ka intok ama aneka emomak tuka 
juꞌuneiyaane. 39

 Bweꞌituk inen ne 
emou jiia, emeꞌe ka intok nee bitne, 
chukula taewaita yumaꞌu tajtia, 
inen enchim jiuneeo: “Yoꞌoriwaka 
aꞌ alleetuanaaꞌu au aune, juꞌu achai 
Liojta betana lutuꞌuriaka, aꞌabo 
weemtau”, ti enchim jiuneeo.

Jesus, jukaꞌ bweꞌu teꞌopota 
chibela aꞌ tataptuneꞌeti jiia

24  Jesus jum teꞌopopo yeu 
siika. Intok jaibu aꞌ simeo, 

junak jumeꞌ aꞌ majtim au ruktek 
intok teꞌopopo jumeꞌ bwere karim 
aꞌ tetejwaa japtek. 2 Taa juꞌu Jesus 
inen am yoopnak:
―Emeꞌe siꞌimeta inikaꞌa junuen 

aꞌ bicha. Lutuꞌuriapo ne inen emou 
jiia, inimeꞌe, wepuꞌulaika juniꞌi, 
teta ka jikat tawane. Siꞌime chibela 
tataptune ―ti jiiak.

Aniata inim kee subimneeo, juꞌu 
machilaa yeu weeneeme

3
 Junak intok bempo, jum 

Oliiboꞌokawiꞌ teaꞌu bicha sajak. Jukaꞌ 
Jesujta intok junamaꞌa aꞌ kateko, 
junak jumeꞌ aꞌ majtim au yajaka, 
junamaꞌa bempola jiba, inimeꞌe:
―Inikaꞌa jakwoo aꞌ chupneꞌpo oo 

jakwoo yeu aꞌ weeneꞌpo enchi te 

itou aꞌ teuwaa iꞌa. Jitaa machilaasa 
aunee enchi aꞌabo notteo intok jukaꞌ 
aniata aꞌ luꞌutineeo ―ti au jiiak.

4
 Junak Jesus inimmeu:

―Tuꞌisi emo suuane, emeꞌe 
kaabeta enchim bai taꞌaatuane ―ti 
ameu jiiak―. 5 Bweꞌituk juebenaka 
nee teuwaaka inim yajinee intok: 

“Ineponee junaꞌa juꞌu Krijto”, ti 
jiakai, intok inimeꞌe juebenam bai 
taꞌaane. 6 Inimiꞌi intok aman jakuni, 
nassuawamta emeꞌe jikkajine. 
Taa emeꞌe ka majaune. Bweꞌituk 
utteꞌa junuen aꞌ weeneꞌpo. Taa 
junak ketun kee luꞌutinee juꞌu ania. 
7

 Bweꞌituk senu bwiaraapo yoemra, 
jukaꞌ ket senuk omot bwiaraapo 
yoemrata bejeꞌeka nassuane. Intok 
juꞌu senu yoemratau cheꞌa yoꞌo 
yaꞌari, taꞌabwi yoemratau yoꞌo 
yaꞌarita bejeꞌeka nassuane. Intok 
tebaa aune. Koꞌokoa weene. Intok 
jak chukti juꞌu bwia au yoonee. 
8

 Siꞌime iniꞌi, kia juꞌu juꞌubwa 
naatemetune, juꞌu aet emo jiokot 
bitnaame.

9
 ’Intok junak emeꞌe watemmeu 

yeu totojinaa, junuen jiokot enchim 
joonaꞌ betchiꞌbo. Intok emeꞌe 
susuꞌanaa. Intok siꞌime yoemra 
enchim omtanee enchim nemak eaꞌ 
betchiꞌbo. 10

 Junameꞌe taewaimmet, 
juebenaka, Liojta bem sual taꞌaaꞌuta 
aꞌ koptane. Intok emo naas 
omtane. Intok jiba bempo, emo 
naas yeu bwiꞌibwijne. 11

 Juebenaka 
inim yeu machine, jumeꞌ yee bai 
tattaꞌaame, Liojta betana emo 
noktuawaꞌati jiakai, intok juebena 
yoemrata bai taꞌaane. 12

 Intok juꞌu 
ka tuꞌuwai ayuka weyeme, unnaa 
aune. Junuen juebenaka, naas bem 
emo nak taꞌaaꞌuta koptane. 13

 Taa 

waꞌa, inim aꞌ jiapsaꞌpo tajtia, jukaꞌ 
aꞌ sual taꞌaaꞌuta ka aꞌ koptakame, 
jinneꞌuitune. 14

 Iniꞌi intoko, Liojta 
cheꞌa yoꞌotaka aꞌ katekaꞌa betana 
nok lutuꞌuria, siꞌime aniat, jumeꞌ aꞌ 
teuwaame annee. Junuen siꞌimekut, 
siꞌime jukaꞌ ka nanau yoemrata aꞌ 
juꞌuneiyaaneꞌ betchiꞌbo. Tua junak 
san junen siꞌime aet luꞌutine.

15
 ’Juꞌu Liojta betana 

juꞌuneetuawaka yeteu nokakame, 
Laniel tukaꞌu, wae, Liojta bichapo 
ka tuꞌik yee jootuamta intok kaita 
beꞌaaka jita nanasontemta betana 
aꞌ jiꞌojtek. Emeꞌe junak, inikaꞌa 
jum teꞌopopo, Liojta tua ama aneꞌe 
benasi aꞌ yoꞌoriwaꞌpo inikaꞌa ama 
anemta aꞌ bichaꞌateko (juꞌu inikaꞌa 
nokame, aet juꞌuneeka aꞌ noknee) 
16

 junako jumeꞌ bwiaraa Jureaꞌ 
teaꞌpo aneme, inimeꞌe kawiu bicha 
sep bamsi yeu katne. 17

 Juꞌu intoko, 
kari jikat aneme ka koꞌom chepteka, 
jita wajiwa nuꞌubaekaꞌeene. 18

 Juꞌu 
intoko wajpo weamame, iniꞌi, kia 
aꞌ tajoꞌowa nuꞌu betchiꞌbo juniꞌi, ka 
nottibaekaꞌeene. 19

 Tua jiokot ameu 
machine, wameꞌe jaamuchimmeu, 
junameꞌe taewaimmet abe 
usemmewi oo jumeꞌ illitchim 
asoakammewi. 20

 Liojtau bicha 
emeꞌe emo nokriane, inikaꞌa 
enchim yeu katneeꞌuta ka sebeako 
intok kia aet yum joꞌe taewait 
juniꞌi, ka yeu aꞌ weeneꞌ betchiꞌbo. 
21

 Bweꞌituk junako, juꞌu unnaa 
jiokot emo bitwame tua aunee. Iniꞌi 
aniata juꞌunaktewak naateka kaita 
ale benakai, intok kia chukula juniꞌi 
kaita ale benaka aunee. 22

 Intok 
jukaꞌ Liojta, junameꞌe taewaim 
junakaꞌa weenemta, ka lauti aꞌ 
kechao, kaabe jinneꞌuitu ean. Taa 

junakaꞌa, aapo junuen lauti amau aꞌ 
tawaane, jumeꞌ aapoꞌik yeu puꞌarim 
nakeka, aapoꞌik am jinneꞌubaeꞌ 
betchiꞌbo.

23
 ’Junak san, junuen seenuk: 

“Akeꞌem aꞌ bicha, inim yebijlaa 
juꞌu Krijto”, oo: “Junamaꞌa yebijlaa 
juꞌu Krijto”, ti emou aꞌ jiao, emeꞌe 
ka aꞌ sualne. 24

 Bweꞌituk inim 
yeu machinee jumeꞌ yee bai 
tattaꞌaame, inimeꞌe emo Krijto 
joakai, intok waate, Liojta betana 
bem noktuawaꞌa benasi emo 
joakai. Intok inimeꞌe machilaata 
intok suum watchisi machik joone. 
Junuen yee bai taꞌaabaekai, junuen 
jiba aapoꞌik Liojta yeu puꞌarim a 
am bai taꞌaꞌateko juniꞌi, am bai 
taꞌaꞌabaekai. 25

 Jaibu nee inikaꞌa 
emou teuwaala, ketun kee yeu aꞌ 
yumao su. 26

 Inia betchiꞌbo san: 
“Akeꞌem aꞌ bicha, junum bweka 
paꞌakun aane”, ti emou jiuwao, 
kateꞌem aman rejte, oo: “Inim 
karipo wajiwa aane”, ti emou am 
jiao, ka am sualne. 27

 Bweꞌituk senu 
yuku beꞌoktiata, taꞌata yeu weꞌe 
betana naateka, aman aꞌ wecheꞌu 
tajtia aꞌ jibaokaꞌa benasi, junuen 
machine, junak, jukaꞌ emo benasi 
yoemta aꞌabo aꞌ notteo. 28

 Jum, jukaꞌ 
mukiata boꞌokaꞌpo, junamaꞌa jumeꞌ 
bwere wiirum nau yajine.

Jukaꞌ inim yoemta, jaisa weyeka 
teeka betana aꞌ yebijneeꞌu

29
 ’Junameꞌe taewaim, jiokot 

amet emo bitwakame am simsuko, 
sep juꞌu taꞌa ka machisi tawane. 
Juꞌu meecha, ka tachiriane. Jumeꞌ 
chokim teeka betana koꞌom wattine. 
Intok kia teekapo, ka bittaka, jumeꞌ 
utteꞌakame, inimeꞌe juniꞌi emo 

yoone. 30
 Junak intok, teekapo juꞌu 

emo benasi yoemta betana, senu 
machilaa aune. Intok inim siꞌime 
bwiat juꞌu ka nanau machi yoemra 
bwanne. Intok jukaꞌ emo benasi 
yoemta yoꞌo nesaweka intok tua 
yoꞌorisi machika, teeka betana, 
namupo weyemta aꞌ bitne. 31

 Intok 
jumeꞌ ankelesim aꞌ saweꞌum naas 
bittuane. Junuen junameꞌe, jumeꞌ 
bem sisiꞌiwook kusiam, kusisi 
am jiutuaka, naiki jekam kateꞌe 
betana, siꞌime bwiat, jumeꞌ aapoꞌik 
yeu puꞌarim bem nau am nunu 
betchiꞌbo.

32
 ’Inikaꞌa, jukaꞌ chunaꞌouwota, 

juꞌu aꞌ machiakaꞌut aꞌ taꞌaane. Iniꞌi, 
jumeꞌ nassaꞌakariam sisiariako 
intok jumeꞌ sawam am basiweeo, 
junak emeꞌe juꞌuneꞌea, jaibu jukaꞌ 
tasariata aꞌ yumaꞌaseꞌuta. 33

 Ket 
jiba junaeni, junak siꞌimeta inikaꞌa 
aꞌ weyeo, aꞌ bichaꞌateko, emeꞌe 
juꞌuneene, siꞌimeta aet luꞌutineeꞌuta 
aꞌ yumaꞌasekaꞌu. 34

 Lutuꞌuriapo 
ne inen emou jiia, siꞌime iniꞌi yeu 
weene, jukaꞌ yoemra iꞌan jiapsamta 
kee aꞌ kokko su. 35

 Juꞌu teekapo 
bitwame intok iniꞌi bwia ayukame, 
inimeꞌe luꞌuteka, ka intoko tune. 
Taa juꞌu in teuwaari, iniꞌi ka 
luꞌuteka, jiba yuu tawane.

36
 ’Taa tua jukaꞌ taewaita intok 

kia tua jak weyeo aꞌ yumaꞌaneeꞌuta 
juniꞌi, kaabe juꞌunea. Kia jumeꞌ 
teekau ankelesim intok kia aapo 
juꞌu Liojta uꞌusi juniꞌi. Inikaꞌa, 
juꞌu achai Lios, tua aapo jiba aꞌ 
juꞌuneiyaa.

37
 ’Jukaꞌ Noeꞌetukaꞌuta jiapsao 

junaen yeu aꞌ sikaꞌa benasia, ket 
jiba junaen yeu weene, jukaꞌ inim 
yoemta junak aꞌabo aꞌ notteo. 38

 Taa 

junakriapo, juꞌu aniata kee baꞌae 
aꞌ subimneeo, jumeꞌ junamaꞌa 
jiapsame, jiꞌibwawaka intok 
bweꞌuusi jita jiꞌiwamta weetuaka 
emo alleetuan. Jujupwaka 
intok jumeꞌ bem maaram am 
kukunatuakai. Jukaꞌ Noeꞌetukaꞌuta, 
jum bweꞌu kuta kari kanoau aꞌ 
kibakeo taewata yumaꞌu tajtia. 
39

 Intok bempo kaita mammatek, 
jukaꞌ baꞌata yepsaka siꞌimem aꞌ 
nuk siiko, junak juꞌubwa inimeꞌe 
juꞌuneꞌeakai. Ket jiba inien su 
machinee jukaꞌ emo benasi 
yoemta aꞌabo aꞌ notteo. 40

 Junak 
taewait, oꞌowim woika wajpo nau 
rejteka, wepuꞌulaka nuk sakaꞌanaa, 
senu intoko junama tawaanaa. 
41

 Jaamuchim woika nau tuseka, 
junamaꞌa senu nuk sakaꞌanaa, juꞌu 
intoko senu junama tawaanaa.

42
 ’Emeꞌe ka koptelaka emo 

suuanee bweꞌituk emeꞌe ka 
juꞌunea, jak weyeo jukaꞌ yoꞌota 
aꞌ yebijneeꞌu. 43

 Taa iniat emeꞌe 
juꞌuneene, jukaꞌ yoꞌota joꞌaakamta, 
jukaꞌ jita aꞌ etbwarianeemta, 
tukaapo jak weyeo aꞌ yebijneeꞌuta 
iniꞌi juꞌuneaꞌateko, ka kocheka boꞌo 
bitnee intok jum kariu jita etbwa 
betchiꞌbo ka aman aꞌ kibaktua ean. 
44

 Inien san ket emeꞌe, yumaꞌisi, 
kaita emou beꞌeeka boꞌo bitne. 
Bweꞌituk ka aꞌ boꞌo bitwaao intok 
kia ili juniꞌi ka au waatiawao su 
yebijnee juꞌu emo benasi yoeme.

Tekoka, yumaꞌisi a yoem 
eiyaatume, intok tekoko juꞌu 

ka a yoem eiyaatume
45

 ’Juꞌu yoꞌota tekilta aꞌ jooriame, 
inikaꞌa, juꞌu aꞌ tekowa aꞌ joꞌaapo 
jumeꞌ aꞌ yoemiammeu aꞌ toꞌo 

simneeꞌu, junameꞌe am jiꞌibwaꞌeao, 
junak aapoꞌik am jiꞌibwatuaneꞌ 
betchiꞌbo. Iniꞌi, suawaka intok ka 
taꞌabwisi eame tune. 46

 Tua alleenee 
juꞌu tekoka tekilta joame, iniꞌi 
aꞌ tekowa betana aapoꞌik junak 
yepsaka, jukaꞌ tekilta aꞌ jooꞌeaꞌuta, 
junuen aꞌ joaka teunaame. 
47

 Lutuꞌuriapo ne inen emou jiia, 
inikaꞌa, juꞌu aꞌ tekowa, junaꞌa, 
siꞌimeta aꞌ atteabeu tua aapoꞌik au aꞌ 
yoꞌotukaꞌa benasi aꞌ tawaane. 48

 Taa 
junaꞌa tekokame intok, junuen ka 
tuꞌi yoemtuko intok iniꞌi, jukaꞌ aꞌ 
tekowata ka lauti aꞌ nottineꞌeti eaka, 
49

 intok waate jumeꞌ ale benasi 
tekokame, jiokot joo taiteka intok 
jiꞌibwawamta weetuaka intok jumeꞌ 
nanaakommak jita jeꞌeekaꞌateko, 
50

 junako, juꞌu inia tekowa, jukaꞌ 
tekokamta, taewait tua ka aꞌ boꞌo 
bichao intok jak weyeo ka aꞌ 
juꞌuneao nottine. 51

 Intok inikaꞌa, 
cheꞌa bettesi, tua jiokot au aꞌ 
chupaꞌane. Jiba jumeꞌ ka tuttuꞌi 
yoememtaka emo tuꞌu joame, 
ka tuꞌisi tawaaritukaꞌa benasi aꞌ 
yaakai. Junak iniꞌi bwanne, intok 
koꞌokoleka, au tam kumne.

Jumeꞌ woj mamni bebememmet 
nokaka, taꞌabwik aꞌ teuwaakaꞌu

25  ’Junuentuk san, teekau, 
Liojta cheꞌa yoꞌotaka aꞌ 

katekaꞌa betana juꞌu nok lutuꞌuria, 
woj mamni bebemem, bem 
tachiriam nuꞌuka intok inimeꞌe, 
jujupwaꞌu sajaka, junuen jukaꞌ 
jupbaemta am nankibaeꞌe benasi 
machine. 2 Inimeꞌe betana mamnika 
ka a suasi emo ujuꞌun, mamnika 
intok tua a emo anian. 3 Jumeꞌ ka 
a suasi emo ujuꞌume, jumeꞌ bem 

tachiriam nuk sajaka, junuen, juchi 
am tapuniaka ae am beetineeꞌuta 
kaita nuꞌupak. 4 Taa jumeꞌ a emo 
aniame, jumeꞌ bem tachiriammak 
nau, ae am beetineeꞌuta ket jitaꞌapo 
aꞌ nuꞌupak. 5 Intok junuen, jukaꞌ 
jupbaemta ka aꞌ yepsao, siꞌime 
yetem ameu yumaka intok junen 
su kokochok. 6 Junak intok, jaibu 
nasuk tukaata weyeo, seenu: “Aꞌabo 
weye juꞌu jupbaeme, yeu em kateka 
aꞌ nanke”, ti chaaeka jikkajituk. 
7

 Junameꞌe bebemem, siꞌime joteka 
intok bempo jumeꞌ bem tachiriam 
tuꞌute japtek. 8 Intok junak, jumeꞌ 
mamnika, ka a suasi emo ujuꞌume, 
jumeꞌ a emo aniammeu: “Enchim, 
inimeꞌe, jukaꞌ ae am beetineeꞌuta, 
emeꞌe illikik itom mikne. Bweꞌituk 
jumeꞌ itom tachiriam tutuke”, ti 
ameu jiiak. 9 Taa jumeꞌ bebemem, 
a emo aniame: “Eꞌe, bweꞌituk 
junuen ito betchiꞌbo intok kia emo 
betchiꞌbo juniꞌi ka yumaꞌane. Ala 
emeꞌe, jumun aꞌ nenenkiwaꞌu sajaka 
emeꞌe emo betchiꞌbo aꞌ jinuko, cheꞌa 
tuꞌine”, ti ameu jiiak. 10

 Taa jumeꞌ 
mamnika, ka a suasi emo ujuꞌume 
aman junakaꞌa ket am nuꞌeeo 
su, juꞌu jupbaeme yepsak. Jumeꞌ 
bebemem, kaita ameu beꞌeeme, 
iniamak jum jujupwaaꞌu kiimuk. 
Intok juꞌu pueeta pattawakai. 
11

 Chukula jumeꞌ wate bebemem 
yajak, intok: “Japchi, japchi itom 
kimu tua”, ti jiiak. 12

 Taa aapo: 
“Lutuꞌuriapo ne ka enchim taꞌaa”, ti 
ameu jiiak.

13
 Junak intok juꞌu Jesus, aꞌ 

majtimmeu:
―Emeꞌe emo suuanee bweꞌituk 

emeꞌe ka juꞌunea jukaꞌ taewaita 
intok kia jak weyeo jukaꞌ emo 

benasi yoemta aꞌ yebijneeꞌuta ―ti 
ameu jiiak.

Juebena tomi reu teboit nokaka, 
juꞌu taꞌabwik aꞌ teuwaakaꞌu

14
 ’Teekau, Liojta cheꞌa yoꞌotaka aꞌ 

katekaꞌa betana juꞌu nok lutuꞌuria, 
senuk yoemta, inikaꞌa mekka omot 
bwiarau bicha yeu simeka, junak 
jumeꞌ aꞌ tekipanoareeommeu 
chaaeka intok tomita chubala 
betchiꞌbo ameu aꞌ toꞌo sikaꞌa benasi 
weye.

15
 ’Inimeꞌe betana seenuk, mamni 

miil tosai tomim jumak aꞌ makak. 
Jukaꞌ senuk intok ket, jumak wooi 
miilim aꞌ makak. Intok juchi jukaꞌ 
senuk, jumak senu miilim aꞌ makak. 
Weꞌepulaim au bem yumaꞌalaapo 
aman aꞌ makakai. Junak intok 
iniꞌi mekka bicha yeu siika. 16

 Juꞌu 
tekoka, jumeꞌ mamni miil tosai 
tomim mabetakame, iniꞌi junae 
tekipanoak intok junuen juchi ae 
beekim mamni miil tosai tomim 
yoꞌok. 17

 Ket jiba junaeni, juꞌu jumeꞌ 
wooi miil tosai tomim mabetakame, 
junae junuen ket juchi wooi miilim 
yoꞌok. 18

 Taa juꞌu jumeꞌ senu miil 
tosai tomim mabetakame, iniꞌi 
sikaa, intok jukaꞌ aꞌ tekowata tomi 
bwiapo wojoꞌoriata aꞌ yaakaꞌpo ama 
aꞌ essok.

19
 ’Juebena taewaim sikaa, 

chukula nottek juꞌu, inimeꞌe 
teeko. Intok iniꞌi, junae betana 
aꞌ juꞌuneiyaabaeka, amemak au 
tuꞌute taitek. 20

 Juꞌu, jumeꞌ mamni 
miil tosai tomim mabetakame bat 
au yepsak. Intok iniꞌi juchi jumeꞌ 
wate mamni miilim, juꞌu aꞌ tekobeu 
suꞌu tojak: “Achai, mamni miilim 
empo nee makakan, intok inim ee 

betchiꞌbo aayuk juchi mamni miil 
takai jumeꞌ in kobakaꞌum”, ti au 
jiiak. 21

 Juꞌu tekowai iniau: “Tua 
su tuꞌi, empo tua tuꞌi yoemtaka ka 
taꞌabwisi eaka in tekil jojoame. Ka 
jaikikut tuꞌisi yumaꞌisi em aet yeu 
sikaꞌ betchiꞌbo, inepo nee cheꞌa 
bepa wateku enchi yoꞌo yaꞌane. 
Kibakeka alleewamta inim nemak 
bitne”, ti au jiiak. 22

 Chukula intok 
juꞌu, jumeꞌ wooi miilim tosai tomim 
mabetakame, au yepsak intok iniꞌi, 
juꞌu aꞌ tekobeu: “Achai, wooi miilim 
empo nee makakan, intok inim ee 
betchiꞌbo aayuk juchi wooi miil 
takai jumeꞌ in kobakaꞌum”, ti au 
jiiak. 23

 Juꞌu tekowai intok iniau 
inen jiiak: “Tua su tuꞌi, tua empo 
tuꞌi yoemtaka, ka taꞌabwisi eaka in 
tekilta jojoame. Ka jaikikut tuꞌisi 
yumaꞌisi em aet yeu sikaꞌ betchiꞌbo, 
inepo nee cheꞌa bepa wateku enchi 
yoꞌo yaꞌane. Kibakeka, alleewamta 
inim nemak bitne”, ti au jiiak. 24

 Taa 
junak, juꞌu tekoka, jumeꞌ senu miil 
tosai tomim mabetakame yepsaka, 
juꞌu aꞌ tekobeu: “Achai, juꞌuneanne, 
bettek em yeteu jiapsakaꞌpo, ka em 
echakaꞌpo em jitchupaꞌpo. Intok 
jum kaita em woꞌotakaꞌpo juniꞌi, 
em nau aꞌ totojaꞌpo. 25

 Junuen 
san ne majaeka, intok ne sikaa, 
jukaꞌ em tomi jum bwiapo ne 
aꞌ essok. Taa inim aayuk juꞌu em 
attea”, ti au jiiak. 26

 Juꞌu tokowai 
inen aꞌ yoopnak: “Empo tekoka ka 
tuꞌi yoemtaka intok obeme. Ka in 
echakaꞌpo in jitchupaꞌuta intok jum 
kaita in woꞌotakaꞌa betana in nau aꞌ 
totojaꞌuta empo juꞌuneakai, 27

 inia 
betchiꞌbo san empo jukaꞌ in tomita, 
jumeꞌ tomita tekipanoammeu aꞌ 
reu tebo ean, intok junuen inepo, 

notteka, jukaꞌ in tomita au aꞌ 
kobakaꞌuta kia naa buusti aꞌ mabet 
ean”, ti au jiiak. 28

 Iniꞌi intok, jumeꞌ 
ama anemmeu inen jiiak: “Jumeꞌ 
senu miilim akeꞌem aꞌ uꞌaaka, 
jukaꞌa, jumeꞌ woj mamni miilim 
jipuemta am makne. 29

 Bweꞌituk 
waꞌa aꞌ jipueꞌuta, iniꞌi tuꞌikut aꞌ 
sawaame, iniau junuen cheꞌa juniꞌi 
au aune. Taa waꞌa aꞌ jipueꞌuta, 
iniꞌi ka junuen aꞌ sawaame, kia 
jukaꞌ iliikim aꞌ jipueꞌuta juniꞌi, aꞌ 
luꞌutasune. 30

 Intok inikaꞌa, tekoka 
junuen jita betchiꞌbo juniꞌi ka tuꞌik, 
paꞌakun, ka machikun emeꞌe yeu aꞌ 
jimmaane. Junama iniꞌi bwanaka 
intok koꞌokoleka, kusisi au tam 
kumne”, ti jiiak.

Inim ka nanau machi yoemrata, 
chukula aapoꞌik betana jaisa 

am yaꞌuraa bittuanaaꞌu
31

 ’Jukaꞌ inim yoemta, cheꞌa 
siꞌimem bepa yoꞌotaka junaen 
aꞌabo aꞌ notteo, iniꞌi, siꞌime jumeꞌ 
aꞌ ankelesiwam ae konila jap 
sakakai, aapo jum cheꞌa yoꞌorisi 
machika, yoꞌowem jojoyeꞌpo 
yejtene. 32

 Junak intok siꞌime aniat 
juꞌu yoemra, aapoꞌik bichapo nau 
yajine. Aapo intok inikaꞌa nattepola 
aꞌ naꞌikimtene, jukaꞌ bwaram 
suuamta jumeꞌ bwaram, chibam 
betana aꞌ naꞌikimteꞌe benasia. 
33

 Jumeꞌ bwalam benasi aꞌ bichaꞌum, 
aꞌ batatana am jaꞌabwane. Jumeꞌ 
intok chibam benasi aꞌ bichaꞌum, aꞌ 
mikkoꞌotana am jaꞌabwane. 34

 Junak 
intok juꞌu cheꞌa yoꞌotaka katekame, 
jumeꞌ aꞌ batatana jaꞌabwekammeu: 

“Emeꞌe, jumeꞌ in achai betana tuꞌik 
emou naꞌikiari, neu em kaate. 
Liojta aniata juꞌunaktek naateka 

jukaꞌ emou naꞌikiarita nemak 
enchim yoꞌo nesauneeꞌuta emeꞌe 
mabetne. 35

 Bweꞌituk nee tebaureko, 
emeꞌe nee jiꞌibwa miikak. Nee baꞌa 
jiꞌipeao, emeꞌe nee baꞌa miikak. Ka 
in bwiaraa beꞌemu ne weamsuko, 
emeꞌe, karita chubala in ama 
tawaneeꞌuta nee reuwaak. 36

 Intok 
ka nee tajoꞌosuko, emeꞌe nee aꞌ 
mimiksuk. Nee koꞌokoeo intok 
emeꞌe nee juꞌuneiyaabaeka neu 
yaajisuk. Intok nee etaꞌituko juniꞌi, 
emeꞌe nee aniabaeka neu yaajisuk.” 
37

 Junako jumeꞌ tuꞌisi tawalataka 
yeu sajakame inen jiunee: “Achai, 
jaksa itepo tebauremta enchi 
bichaka intok itepo enchi jiꞌibwa 
miikak. Oo jakwoosa itepo enchi 
baꞌae mukemta bichaka intok te 
enchi baꞌa miikak. 38

 Oo jakwoosa 
ka em bwiaraa beꞌemu enchi 
weamsuko, itepo, karita chubala 
em ama tawaneeꞌuta enchi 
reuwaak. Oo jakwoosa ka enchi 
tajoꞌosuko te enchi aꞌ mimiksuk. 
39

 Oo jakwoosa itepo koꞌokoemta 
oo etaꞌita enchi juꞌuneiyaaka te eu 
sajaka enchi bichak.” 40

 Juꞌu cheꞌa 
yoꞌotaka katekame intok inen am 
yoopnanee: “Lutuꞌuriapo ne inen 
emou jiia, emeꞌe, siꞌimeta jukaꞌ tuꞌik 
inimeꞌe nemak werim, kia inimeꞌe 
betana cheꞌa ka eiyaawame juniꞌi, 
jukaꞌ enchim yaakaꞌuta, junakaꞌa 
jiba emeꞌe nee betchiꞌbo aꞌ yaꞌari.”

41
 ’Junak juꞌu cheꞌa yoꞌo yaꞌaritaka 

katekame, jumeꞌ mikkoꞌotana au 
anemmeu: “Omot bicha katnee 
emeꞌe, ka tuꞌikun bicha naꞌikiarim, 
jum tajita jiba yuu beeteꞌu bicha, 
inikaꞌa, juꞌu bebejeꞌerita betchiꞌbo 
intok jumeꞌ aꞌ ankelesim aamak 
eame betchiꞌbo yaꞌarita ayukaꞌu 

bicha. 42
 Bweꞌituk nee tebaureo 

intok emeꞌe ka nee jiꞌibwa miikak. 
Nee baꞌa jiꞌipeao intok emeꞌe ka 
nee baꞌa miikak. 43

 Ka in bwiaraa 
beꞌemu ne weamsuko intok emeꞌe, 
chubala in ama tawaneeꞌuta ka nee 
reuwaak. Intok nee ka tajoꞌosuko, 
emeꞌe ka nee aꞌ mimiksuk. Intok 
nee koꞌokoeo intok nee etaꞌituko, 
emeꞌe ka nee juꞌuneiyaabaeka neu 
yaajisuk”, ti ameu jiune. 44

 Junak 
intok bempo: “Achai, jakwoosa 
itepo tebauremta oo baꞌae 
mukemta oo ka em bwiaraa beꞌemu 
enchi weamakamta oo ka enchi 
tajoꞌosukamta te enchi bichak oo 
enchi koꞌokoeo oo enchi etaꞌituko, 
intok itepo ka enchi aniakai”, 
ti au jiune. 45

 Juꞌu cheꞌa yoꞌo 
yaꞌaritaka katekame intok inen am 
yoopnanee: “Lutuꞌuriapo ne inen 
emou jiia, siꞌimeta wakaꞌa inimeꞌe 
wepuꞌulaiku juniꞌi, jukaꞌ ka enchim 
yaakaꞌuta, junuen inimeꞌe betana 
tua ka eiyaawatchimmeu juniꞌi, ket 
emeꞌe nee betchiꞌbo ka aꞌ yaak.” 
46

 Chukula inimeꞌe, jum jiba yuu 
betchiꞌbo bem jiokot emo bitneeꞌu 
yajine. Jumeꞌ intoko, Liojta betana 
tuꞌisi mabetrimtaka yeu sajakame, 
inimeꞌe, jum jiba yuu jiapsinaaꞌu 
yajine.

Jesujta bwij betchiꞌbo, aet nau 
etejowaka aꞌ tuꞌutewame

26  Junak jukaꞌ Jesujta, 
siꞌimeta inikaꞌa jaibu aꞌ 

teuwaasukai, jumeꞌ aꞌ majtimmeu:
2

 ―Enchim jaibu juꞌuneaꞌa 
benasia, wooi taewaim beꞌee, juꞌu 
bwara jisuꞌawaka pajkonaamta 
aet weeneo. Juꞌu intoko emo 
benasi yoeme, watem mampo 

suꞌu tojitunee junuen kuuset aꞌ 
popontuneꞌ betchiꞌbo ―ti ameu 
jiiak.

3
 Junameꞌe taewaimmet jumeꞌ 

teꞌopopo tekiakammeu yoꞌowe, 
jumeꞌ Moiseejtukaꞌuta betana 
nesaurim yee majtame intok jumeꞌ 
juriommeu cheꞌa yoꞌowe, inimeꞌe, 
juꞌu teꞌopopo tekiakammeu cheꞌa 
yoꞌowe, Kaipaaj teamta bweꞌu 
karipo ama yaajiwaꞌpo emo nau 
tojak. 4 Junamaꞌa inimeꞌe junuen 
jukaꞌ Jesujta junuen aꞌ bai taꞌaaka aꞌ 
bwiseka intok aꞌ meꞌ betchiꞌbo aet 
nau etejok. 5 Taa inimeꞌe:
―Ka pajko taewaimmetchi aꞌ 

bwijne, junuen juꞌu yoemratau 
ka yanti elwamta ka ameu yaꞌa 
betchiꞌbo.

Senu jamutta, baꞌata tua win 
jubak, Jesujtat aꞌ yaakaꞌpo

6
 Jesus, ili joꞌara Betaaniaꞌ 

teaꞌpo aanen, senu Simon teamta 
joꞌapo. Iniꞌi, Lepraꞌ teamta 
koꞌokoak ti taꞌeewame. 7 Senu 
jamut intok, jitaꞌapo tosai tetae 
yaꞌaripo, ochokok baꞌata benak 
tua win jubaka, unnaa bejeꞌemta 
weiyaakai au ruktek. Junak, jukaꞌ 
Jesujta mesau aꞌ kateko, aapo 
kobat, junakaꞌa baꞌata siꞌimeta aet 
yaak. 8 Jumeꞌ Jesujta majtim junak, 
inikaꞌa bichakai, oꞌomtek intok 
inimeꞌe:
―Jaisa betchiꞌbo inikaꞌa kia 

beuti aꞌ woꞌotak ―ti jiu japtek―. 
9

 Iniꞌi, yuꞌin tomipo a nenkitun. 
Junuen jumeꞌ jiokot eame am ania 
betchiꞌbo ―ti jiakai.

10
 Juꞌu Jesus inikaꞌa jikkajaka 

intok inimmeu:

―Jaisaaka emeꞌe inia jamuttau 
suua. Iniꞌi, aapoꞌik neu yaꞌari, 
tuꞌuwa jiba ―ti ameu jiiak―. 
11

 Bweꞌituk jumeꞌ jiokot jiapsame 
emeꞌe jiba inim emo mak am 
bitne, taa nee emeꞌe ka jiba inim 
emo mak bitne. 12

 Juꞌu inikaꞌa 
jamutta yaꞌari junuen inikaꞌa baꞌata 
benak win jubak net aꞌ yaꞌarikai, 
iniae aapo, nee maꞌatuneeo jukaꞌ 
net yaꞌaꞌeewamta jaibu aꞌ yaꞌari. 
13

 Lutuꞌuriapo ne inen emou jiia, 
jak juniꞌi, inikaꞌa nok lutuꞌuriata 
aꞌ teuwaawaꞌpo siꞌime aniatchi, 
ket inikaꞌa jamutta juꞌu aꞌ yaꞌari 
teuwaatunee junuen aapoꞌiku 
waatinaꞌ betchiꞌbo.

Juꞌu Juuras, Jesujta yeu bwijbaeka, 
teꞌopopo yoꞌowemmak etejo

14
 Junak intoko jumeꞌ woj mamni 

ama wooika, Jesujta majtim 
betana, seenu, Juuras Ijkariooteꞌ 
teame, teꞌopopo tekiakammeu 
yoꞌowemmeu sikaa, amemak etejok. 
15

 Intok iniꞌi:
―Jaikiksa emeꞌe nee makne, 

junuen jukaꞌ Jesujta enchim mampo 
in aꞌ suꞌu tojineꞌ betchiꞌbo ―ti 
ameu jiiak.

Junako bempo, senu taka 
ama woj mamnik tosai tomim aꞌ 
bejeꞌetuak. 16

 Junamaꞌa naateka 
juꞌu Juraj teame, junammeu jukaꞌ 
Jesujta suꞌu toji betchiꞌbo, jakwoo 
cheꞌa aꞌ tuꞌireakaꞌuta boꞌo bichan.

Kupteo Jesukrijtota, aꞌ 
majtimmak aꞌ jiꞌibwakaꞌpo

17
 Bat juꞌu taewait, jumeꞌ paanim 

ka reberuakame bwaꞌawaka pajkota 
aet naateeo, jumeꞌ Jesujta majtim 

Jesujtau rukteka intok inen au 
nattemaek:
―Jakunsa empo, jukaꞌ pajkot 

kupteo em bwaꞌaneeꞌuta, itom aꞌ 
tuꞌute iꞌa ―ti jiakai.

18
 Aapo inen ameu jiiak:

―Bweꞌu joꞌarau emeꞌe katnee, 
aman inia senu yoemta aꞌ joꞌawi. 
Junamaꞌa intok iniau emeꞌe: “Nee 
betana siꞌimeta aet chupneeꞌu, juꞌu 
taewai yumaꞌasek. Intok jum em 
joꞌapo ne, jumeꞌ in yeu puꞌarimmak, 
jukaꞌ pajkot joowamta aꞌ chupaꞌabae”, 
ti jiia ―ti emeꞌe au jiune.

19
 Jumeꞌ aꞌ majtim, Jesujta am 

sawekaꞌpo aman aayuk. Intok 
pajkot kupteo bwaꞌaneemta yaakai.

20
 Junak tukaariau yumaꞌaseka, 

juꞌu Jesus, jumeꞌ woj mamni ama 
woika yeu aꞌ puꞌarimmak mesau 
ruktek. 21

 Bempoꞌim intok ketuni 
jiꞌibwaao, aapo:
―Lutuꞌuriapo ne inen emou jiia, 

emo betana senu nee yeu bwijne ―
ti ameu jiiak.

22
 Junak intok bempo tua emo 

sioktuak. Intok inimeꞌe weꞌepulaka:
―Achai, jaisa inepo junaꞌatunee 

jaꞌani ―ti au nattemai japtek.
23

 Jesus intok inimeꞌe:
―Waꞌa in puꞌatopo nemak 

jiꞌibwakame, iniꞌi junaꞌatunee 
waꞌa nee yeu bwijneeme ―ti 
am yoopnak―. 24

 Juꞌu emo 
benasi yoemtau, Liojta nok 
lutuꞌuriapo aapoꞌik betana junuen 
aꞌ jiꞌojteitukaꞌpo aman au chuppe. 
Taa tua jiokot au machine, juꞌu 
yeu aꞌ bwijneemtawi. Inia oꞌoutau 
cheꞌa juniꞌi tuꞌi ean, juꞌu ka yeu aꞌ 
yoemtuꞌeaꞌu ―ti jiiak.

25
 Junak intok nookak juꞌu Juuras, 

juꞌu aapoꞌik yeu bwijneeme intok:

―Yee majtame, jaisa tua inepo 
junaꞌatunee jaꞌani ―ti au jiiak.

Jesus:
―Jeewi, empo junaꞌa ―ti aꞌ 

yoopnak.
26

 Bempoꞌim ketuni jiꞌibwao su, 
juꞌu Jesus, paanim nuꞌuka, ame 
betchiꞌbo Liojta baisaek. Intok 
junameꞌe rebektasukai, jumeꞌ aꞌ 
majtimmeu am bwisek:
―Akeꞌem am bwaꞌee, iniꞌi in taka 

oꞌoben ―ti ameu jiakai.
27

 Chukula ket jukaꞌ paꞌasi 
baꞌawata ama ayukaꞌu nuꞌuka, ae 
betchiꞌbo Liojta baisaeka intok 
inikaꞌa bempoꞌimmeu bicha aꞌ 
bwisek:
―Siꞌime emeꞌe inikaꞌa jiꞌine ―ti 

jiiak―. 28
 Bweꞌituk iniꞌi in ojbo 

oꞌoben, Liojta mak bemelasi emo 
tuꞌutewamta aꞌ lutuꞌuriatukaꞌuta 
aꞌ teuwaame. Intok iniꞌi, 
juebenammeu tuꞌineeka, bem ka 
tuꞌuwa yaꞌarim betana am jiokoi 
betchiꞌbo woꞌotituneeme ―ti 
jiiak―. 29

 Taa inepo ne inen emou 
jiia, inikaꞌa paꞌasi betana baꞌata, 
kannee intok emomak aꞌ jiꞌine, 
juꞌu taewait, chukula in achai 
cheꞌa yoꞌotaka aꞌ katekaꞌu, paꞌasi 
baꞌawata bemelaka ka inile benak, 
itom nau aꞌ jiꞌineeo tajtia.

Jesus, Peota, inikaꞌa ka au aꞌ taꞌaꞌati 
aꞌ jiuneeꞌu betana junuen aꞌ teuwaa

30
 Intok chukula, jumeꞌ bwiikim 

bwiksuka, Oliiboꞌokawiꞌ teaꞌu bicha 
yeu sajak. 31

 Junak intok juꞌu Jesus 
inimmeu:
―Siꞌime emeꞌe inia tukaariat 

nemak enchim eaꞌuta aꞌ koptane 
―ti ameu jiiak―. Bweꞌituk jum 
Liojta nok lutuꞌuriapo: “Jukaꞌ 

bwaram suuamta ne aꞌ meꞌene, 
jumeꞌ bwalam intok naꞌikimtune”, 
ti jiꞌojtei. 32

 Taa chukula, inepo 
kokkoarim nasuk jiabijtesuko, jum 
bwiaraa Kalileaꞌ teaꞌu ne emo pat 
anne ―ti ameu jiiak.

33
 Junak intok juꞌu Peeo:

―Siꞌimem junuen emak bem 
eaꞌuta am koptak juniꞌi, inepo ne 
kaibu junuen aune ―ti au jiiak.

34
 Juꞌu Jesus junak:

―Lutuꞌuriapo ne eu inen jiia, inia 
tukaariat, totoi oꞌowiata kee aꞌ 
kuseo, empo, temaiwaka, bajisi ka 
nee emo taꞌaꞌati jiune ―ti au jiiak.

35
 Juꞌu Peeo:

―Kia nee emak meꞌetuneeka juniꞌi, 
kannee ee betana tiune ―ti au jiiak.

Intok siꞌime jumeꞌ aꞌ majtim ket 
jiba junaen jiian.

Jesus, jum Jetsemaniꞌ teaꞌawi 
Liojtau bicha nooka

36
 Junak intok juꞌu Jesus, jumeꞌ aꞌ 

majtimmak, aman jum Jetsemaniꞌ 
teaꞌu yepsak. Junammeu intok:
―Inim jooye, ket imin, Liojtau 

bicha ne nokaꞌu tajtia ―ti ameu 
jiiak.

37
 Intok Peota intok wooi jumeꞌ 

Sebereeoꞌ teamta uꞌusim nunuka, 
junamaꞌa tua siokaka intok ka 
allee taitek. 38

 Junak intok aapo 
inimmeu:
―Tua nee ama butti ka ineꞌemaisi 

sioka. Inim emeꞌe tawane, intok 
nemak emeꞌe eaka ka kokotne.

39
 Junako juꞌu Jesus, juchi ili 

bichau bicha sikaa, intok tonommea 
weeka, bwiau koꞌom chaꞌaka, 
Liojtau bicha nookak:
―In yoꞌowa, a junuen yeu aꞌ 

weyeo juniꞌi, inikaꞌa bettesi jiokot 

machika neu weyemta, ka junuen 
yeu aꞌ weetuane. Taa iniꞌi, ka in 
eaꞌpo amantune, taa tua em junen 
eaꞌpo amantukai ―ti jiakai.

40
 Junak intok, jumeꞌ yeu aꞌ 

puꞌarim tawalaꞌu notteka intok 
kokochemmeu yepsak. Peotau 
intok:
―Jaisa emeꞌe kia senu orapo 

juniꞌi, ka kokocheka a in taawak 
jaꞌani ―ti ameu nattemaek―. 
41

 Kateꞌem kokkoche. Intok Liojtau 
bicha em emo nokria junuen ka 
tuꞌikut ka enchim jiꞌopneꞌ betchiꞌbo. 
Lutuꞌuriapo emeꞌe tuꞌikut jiapsek, 
taa juꞌu inim enchim takaa, tua ka 
au yuuma ―ti ameu jiiak.

42
 Inia mak, woosa aman sikaa:

―In yoꞌowa, inikaꞌa jiokot 
neu weenemta, jiba junuen aꞌ 
utteꞌatuneo, junako, tua em eaꞌpo 
amantune ―ti jiaka Liojtau bicha 
nookak.

43
 Sep notteka intok juchi jumeꞌ 

yeu aꞌ puꞌarim kokochemmeu 
yepsak. Bweꞌituk inimeꞌe yetem ka 
yuꞌeen. 44

 Inimeꞌe kia am toꞌo sikaa, 
intok iniamak bajisi, juchi Liojtau 
bicha nokbaeka siika, jiba jukaꞌ 
bat aꞌ teuwaakaꞌuta au teuwaakai. 
45

 Junak intok jumeꞌ aꞌ majtim 
tawalaꞌu nottek intok:
―Jaisa emeꞌe ketun yum joꞌeka 

kokkoche jaꞌani. Yumaꞌasuk juꞌu 
oora jukaꞌ emo benasi yoemta aet 
ka tuꞌi yoememmeu aꞌ suꞌu tojinaaꞌu 

―ti jiiak―. 46
 Joteꞌem, jante bu. 

Aꞌabo weye juꞌu nee yeu bwijneeme.

Jesus, bwijritaka nasuk weiyaawa
47

 Jesujta ketun aꞌ nokao su, 
junak juꞌu Juuraj teame ama 
yepsak. Iniꞌi, jumeꞌ woj mamni ama 

woika, Jesujta yeu puꞌarimmak 
naꞌikiatukaꞌu. Intok wate 
juebenaka aamak kaaten, tettebe 
kuchiꞌim intok kutam weiyaakai. 
Inimeꞌe, teꞌopopo tekiakammeu 
yoꞌowem intok jumeꞌ junamaꞌa 
juriommeu cheꞌa yoꞌowem betana 
katekai. 48

 Iniꞌi Juuras, juꞌu yeu aꞌ 
bwisekame, senu machilaata am 
tejwaalatukan:
―Juꞌu, in aet tenteneeꞌu 

junaꞌatune. Aꞌ bwiseka aꞌ weiyaane 
―ti jiakai.

49
 Junak intok aapo, juꞌu Jesujtau 

rukteka intok:
―Ketchi allea, yee majtame ―ti 

au jiiak.
Intok aet tentek.
50

 Juꞌu Jesus:
―Jallaꞌi, jitasa empo aꞌabo nuꞌusek 

―ti au jiiak.
Junak inimeꞌe au rukteka intok 

aapoꞌik Jesujta bwiseka intok aꞌ nuk 
sajakai.

51
 Ketun ama am aneosu, seenu, 

Jesujtamak eame, jumeꞌ tebe aꞌ 
kuchiꞌim yeu wikeka intok jukaꞌ 
teꞌopopo tekiakammeu yoꞌota 
saweeꞌu nakammet aꞌ chuktak. 
52

 Junak intok juꞌu Jesus iniau:
―Jumeꞌ em tebe kuchiꞌim 

bem weekaꞌpo am kecha ―ti au 
jiiak―. Bweꞌituk siꞌime wameꞌe 
bem tebe kuchiꞌimmea nassuame, 
inimeꞌe ket tettebe kuchiꞌimmea 
suꞌatune. 53

 Empo tuꞌisi juꞌunea, 
inia betchiꞌbo in yoꞌowabeu bicha 
in a ino nokriaꞌpo, intok iꞌan 
lautipo, woj mamni ama wooika 
batayoonim bepa, ankelesim 
aapoꞌik neu bittuaꞌeaꞌpo. 54

 Taa 
junuentuko, kaachin yeu yumaa 
ean, jum Liojta nok lutuꞌuriapo 

junuen nee betana utteꞌa aꞌ 
chupneꞌpo juꞌu jiꞌojtei.

55
 Junak intok juꞌu Jesus jumeꞌ aꞌ 

bwijbokammeu:
―Emeꞌe, tettebem kukucheꞌekai 

intok kukutakai aꞌabo yeu sajak 
nee jita etbwareotukaꞌa benasi 
nee bwijbaekai. Chikti taꞌapo jum 
teꞌopopo nee emo nasuk aneka yee 
majtan intok junak emeꞌe ka nee 
nuk sajak. 56

 Taa siꞌime iniꞌi inien 
weye, jukaꞌa, jumeꞌ bat naataka 
Liojta betana juꞌuneetuawaka, 
jum Liojta nok lutuꞌuriapo bem 
teuwaakaꞌuta aꞌ chupneꞌ betchiꞌbo.

Junak intok siꞌime jumeꞌ Jesujta 
majtim, aapolaik suꞌu tojaka, 
tennek.

Jesus, siꞌime juꞌu jurio yoemratau 
yoꞌoraata bichapo jipuꞌuwa

57
 Jumeꞌe, jukaꞌ Jesujta 

bwisekame, Kaipaaj teamtau, juꞌu 
jumeꞌ teꞌopopo tekiakammeu 
cheꞌa siꞌimemmeu yoꞌotau aꞌ tojak. 
Junamaꞌa jumeꞌ Moiseejta betana 
nesaurim yee majtame intok jumeꞌ 
juriommeu cheꞌa yoꞌowem emo nau 
tojilamtukaꞌawi. 58

 Taa juꞌu Peeo, 
mekka aet chaꞌaka weyen, jum 
junamaꞌa cheꞌa yoꞌo yaꞌarita bweꞌu 
kariu kimuwaꞌu tajtia. Junamaꞌa 
iniꞌi kibakekai. Intok jumeꞌ waate 
junamaꞌa yaꞌuraata betana yee 
suuatuawammak yejtek. Junuen 
junakaꞌa weyemta, jachin yeu aꞌ 
weeneꞌpo aꞌ juꞌuneiyaabaekai.

59
 Jumeꞌe, jum teꞌopopo 

tekiakammeu yoꞌowe, ket jumeꞌ 
ama juriommeu yoꞌowe intok 
siꞌime juꞌu ama nau yoꞌoraa, 
inimeꞌe, senuk Jesujta bejeꞌeka, ka 
lutuꞌuriata teuwaanemta jaiwan. 

Junuen nesaubaekai aꞌ meꞌetuneꞌ 
betchiꞌbo. 60

 Taa inimeꞌe, kaita 
aꞌ bejeꞌeka ayukamta juꞌuneiyaak. 
Juebenaekan oꞌoben, jumeꞌ aman 
yajaka intok aa nokiꞌichiata 
teuwaakame. Taa inimmet chukula, 
woika, ka lutuꞌuriata teuwaaka ama 
yajak. 61

 Inimeꞌe:
―Iniꞌi oꞌou, sejtul inen jiiak: 

“Jukaꞌ Liojta teꞌopota inepo aꞌ 
tatabe, intok baji taꞌapo ne juchi aꞌ 
yechaꞌaneekai”, ti jiakai.

62
 Junak juꞌu, jum teꞌopopo 

tekiakammeu cheꞌa yoꞌowe, kikteka 
intok Jesujtau:
―Jaisa empo ka montibae jaꞌani. 

Jitasa iniꞌi, inimeꞌe enchi bejeꞌeka 
teuwaaꞌu ―ti au jiiak.

63
 Taa juꞌu Jesus, kaita aꞌ yoopnak. 

Junak intok juꞌu jumeꞌ teꞌopopo 
tekiakammeu cheꞌa yoꞌowe:
―Juꞌu Lios, jiba yuu jiapsamta 

betana lutuꞌuriaka ne, inepo 
lutuꞌuriata enchi teuwaa iꞌa. Empo 
juꞌu Krijto, juꞌu Liojta yoemiatuko, 
itom tejwaane ―ti au jiiak.

64
 Juꞌu Jesus iniau:

―Inepo ne junaꞌa em aꞌ teuwaari 
benasi ―ti au jiiak―. Intok ket ne 
inen emou jiia, jukaꞌ emo benasi 
yoemta, Lios, siꞌime utteꞌakamta, 
aꞌ batatana betana kateka intok 
inikaꞌa, teeka betana namupo 
koꞌom weyemta, emeꞌe aꞌ bitne ―ti 
au jiiak.

65
 Junak intok juꞌu teꞌopopo 

tekiakammeu cheꞌa yoꞌowe, tua 
ka aꞌ tuꞌureeꞌuta teuwaakai, aꞌ 
supewam siutak, intok:
―Iniꞌi oꞌou juꞌu aꞌ nokaꞌue, Liojta 

bejeꞌeka ka tuꞌik teuwaala ―ti 
jiiak―. Iniae, juꞌu aꞌ bejeꞌeka 
nokneeme ka utteꞌatune. Emeꞌe aꞌ 

jikkajila, Liojta bejeꞌeka jukaꞌ ka 
tuꞌik aꞌ teuwaakaꞌuta. 66

 Jaisa emou 
maachi.

Bempo:
―Ka tuꞌika aet aayuk intok iniꞌi 

meꞌetunee jiba ―ti jiiak.
67

 Junak intok pujbat aet chit 
wattiwak. Intok koꞌokosi joowan. 
Wate intok pujbat aꞌ chonan. 
68

 Intok inimeꞌe:
―Empo juꞌu Krijtotakai, ka 

juꞌuneakai jabesa junuen enchi 
chochonak ―ti au jiian.

Jukaꞌ Peota, Jesujta ka au 
aꞌ taꞌaꞌati aꞌ jiakaꞌpo

69
 Junuen aꞌ weyeo su, ket juꞌu 

Peeo junamaꞌa tebatpo wajiwa tana 
ketun katekan. Intok senu jamut 
ama sawame, au rukteka:
―Empo ket, Jesus juꞌu Kalileaꞌ 

teaꞌu jometamak weaman ―ti au 
jiiak.

70
 Taa juꞌu Peeo, siꞌimem bichapo:

―Kannee juꞌunea jitat em 
nokaꞌapo ―ti jiaka, ka au aꞌ taꞌaꞌati 
jiiak.

71
 Jukaꞌ Peota jaibu yeu aꞌ simbaeo 

su, junak juchi senu jamut aꞌ 
bichaka intok jumeꞌ ama anemmeu:
―Iniꞌi ket, Jesus, joꞌara Nasaret 

teaꞌu joꞌaakamtamak weaman ―ti 
jiiak.

72
 Intok juchi weeꞌpo juꞌu Peeo, 

tua lutuꞌuriata au nokaꞌati jiaka:
―Kannee aꞌ taꞌaa junakaꞌa oꞌouta 

―ti jiiak.
73

 Cheꞌa chuubatuka jumeꞌ 
junamaꞌa aneꞌum, Peotau rukteka:
―Lutuꞌuria, empo ketchia 

junamemak weye. Bweꞌituk 
junuen em nokaꞌut juniꞌi, empo 
juꞌunakkiachi ―ti au jiiak.

74
 Junak intok iniꞌi, jita ka tuꞌik 

au chupne, ka aꞌ junuentuko, tua 
lutuꞌuriata au nokaꞌati jiaka:
―Kannee aꞌ taꞌaa inikaꞌa oꞌouta 

―ti jiakai.
Junamaꞌa lautipo senu totoi 

oꞌowia kukusuk. 75
 Junak juꞌu Peeo, 

Jesujta au teuwaaribeu wawaatek: 
“Jukaꞌ totoi oꞌowiata kee aꞌ kukuseo, 
temaiwaka, bajisi empo ka emo nee 
taꞌaꞌati jiulatune”, ti aꞌ jiakaꞌu. Juꞌu 
Peeo intok junamaꞌa yeu sika intok 
aꞌ juiwaka tua bwaanak.

Jukaꞌ Jesujta, Pilaatotau 
yeu aꞌ tojiwakaꞌpo.

27  Junak yokoriapo, 
siꞌime jumeꞌ teꞌopopo 

tekiakammeu yoꞌowe, intok jumeꞌ 
juriommeu cheꞌa yoꞌowe, inimeꞌe, 
jukaꞌ Jesujta meꞌe betchiꞌbo nau 
lutuꞌuriabaeka nau etejok. 2 Inimeꞌe, 
aapoꞌik sumaꞌita nuk sajaka intok 
juꞌu kobanao, Ponsio Pilaatoꞌ 
teamtau aꞌ nuꞌupak.

Jurajta jaisa au aꞌ meꞌakaꞌu
3

 Juuras juꞌu yeu aꞌ bwisekame 
junak, jukaꞌ Jesujta meꞌetuneꞌ 
betchiꞌbo aet nesawakamta aꞌ 
juꞌuneiyaakai, au koptaka, jumeꞌ senu 
taka ama woj mamni tosai tomim, 
jumeꞌ teꞌopopo tekiakammeu yoꞌowe 
intok junamaꞌa juriommeu cheꞌa 
yoꞌowemmeu am nottak. 4 Intok:
―Liojta bichapo ne ka tuꞌik yaꞌari. 

Senuk, ka tuꞌik kaita yaꞌarik, aꞌ 
meꞌetuneꞌ betchiꞌbo yeu aꞌ bwisekai 

―ti ameu jiiak.
Taa bempo:
―Iniꞌi, ito betchiꞌbo kaita teuwaa. 

Inikaꞌa empo aꞌ yaꞌari, em mampo 
aayuk ―ti au jiiak.

5
 Junak juꞌu Juuras junakaꞌa 

tomita, jum teꞌopopo naꞌikim aꞌ 
woꞌotaka intok sikaa, au chayak.

6
 Jumeꞌ teꞌopopo tekiakammeu 

yoꞌowe, junakaꞌa tomita nuꞌuka, 
intok:
―Inikaꞌa tomita, jum teꞌopo 

tomita aukaꞌpo, katte a aman 
aꞌ jipue. Bweꞌituk iniꞌi, senuk aꞌ 
meꞌetuneꞌ betchiꞌbo ae bejeꞌetuari 

―ti jiiak.
7

 Chukula inimeꞌe, wepulsi nau 
eaka, junae tomie, junuen, senu 
Babuta tekipanoamta waj bwia, 
ae jinu betchiꞌbo etejok. Junuen 
jumeꞌ ka ama joomem ama bem 
mamaꞌaneeꞌuta aꞌ jipuꞌ betchiꞌbo. 
8

 Inia betchiꞌbo san junaꞌa waasa 
iꞌan taewaimmeu tajtia, Ojbo bwia 
ti teuwaawa. 9 Intok inien yeu 
chupuk iniꞌi, juꞌu Liojta betana 
juꞌuneetuawaka, Jeremiaj teamta 
inikaꞌa: “Jumeꞌ senu taka ama 
woj mamni tosai tomim nuꞌuka. 
Tomita, jukaꞌ Ijraꞌel yoemrata ae 
betchiꞌbo aꞌ aꞌawakaꞌuta. 10

 Intok 
inimmea, senuk babu bwiata ama 
tekipanoamta waj bwiata jinuk. Tua 
jukaꞌ achai Liojta nee aet sawekaꞌpo 
amani”, ti aꞌ teuwaariakaꞌuta.

Jesus, Pilaatota betana 
yaꞌuraa bittuawa

11
 Jesus, juꞌu kobanaota bichapo 

yeu tojiwak. Iniꞌi intok:
―Jaisa empo junaꞌa jaꞌani, juꞌu, 

jumeꞌ juriommeu cheꞌa yoꞌo yaꞌari 
―ti au nattemaekai.

Juꞌu Jesus iniau:
―Lutuꞌuria, junuen em aꞌ teuwaari 

benasia ―ti au jiiak.
12

 Intok junako jumeꞌ teꞌopopo 
tekiakammeu yoꞌowe intok jumeꞌ 

juriommeu cheꞌa yoꞌowe, jitat 
aꞌ nanaꞌatejoo, Jesus kaita am 
yoopnak. 13

 Junak juꞌu Pilaato:
―Jaisa empo ka aꞌ jikkaja jaꞌani 

siꞌimeta jukaꞌ enchi bejeꞌeka 
teuwaawamta ―ti au jiiak.

14
 Taa Jesus, kaita aꞌ yoopnak. 

Junuen san juꞌu kobanao, tua aꞌ 
suum eiyaaka taawak. Intok kaita 
ae tana teuwaa machiakan.

Jesus, aꞌ meꞌetuneꞌ 
betchiꞌbo aet nesawa

15
 Intok ketchia, juꞌu kobanaao, 

junameꞌe pajko taewaimmet 
senuk etaꞌita yeu aꞌ weeneꞌpo 
junuen waatiawamta, yeu aꞌ suꞌu 
tojineꞌpo junuen aꞌ boꞌo joorian. 
16

 Junakriapo intok, senu tua 
taꞌeewaka, Barabaaj teaka etaꞌitaka 
jipuꞌuwan. 17

 Intok bempoꞌim 
junako ama nau aneo, juꞌu Pilaato:
―Jabetasa emeꞌe suꞌu toji iꞌa, jukaꞌ 

Barabaj teamta oo jukaꞌ Jesujta, 
Krijto ti teuwaawamta ―ti ameu 
nattemaek.

18
 Bweꞌituk aapo, bempoꞌim 

aet kopteꞌ betchiꞌbo, bem yeu aꞌ 
tojilatukaꞌpo, aꞌ mammatelatukan.

19
 Jukaꞌ Pilaatota ket jum 

yoꞌotaka yeyesaꞌpo aꞌ katek su, juꞌu 
aꞌ jubiawa nokta au bittuak: “Ka 
au suuane, iniau siꞌimeku tuꞌi 
yoemtawi. Bweꞌituk tutukabiak tua 
nee jantiaachik tenkuk, jiba inia 
oꞌouta betchiꞌbo”, ti au jiakai.

20
 Taa jumeꞌ teꞌopopo 

tekiakammeu yoꞌowe intok 
jumeꞌ juriommeu cheꞌa yoꞌowe, 
jukaꞌ yoemrata ama anemta nok 
yuꞌuk junuen Barabaaj teamta 
aꞌ suꞌu tojinaaꞌuta aꞌawaka intok 
jukaꞌ Jesujta mukneeꞌuta bem 

aꞌ teuwaaneꞌ betchiꞌbo. 21
 Juꞌu 

kobanaao juchi ameu nokaka inen 
ameu nattemaek:
―Inimeꞌe woim betana, jabetasa 

emeꞌe suꞌu toji iꞌa.
Bempo intok:
―Jukaꞌ Barabaaj teamta ―ti jiiak.
22

 Juꞌu Pilaato intok:
―Jukaꞌ Jesujta su, jukaꞌ Krijtoꞌ 

teamta, jaisa nee aꞌ yaꞌane ―ti 
ameu nattemaek.

Siꞌime junameꞌe:
―Kuuset aꞌ popon tebone ―ti 

jiaka aꞌ yoopnak.
23

 Junak intok juꞌu Pilaato:
―Jitasa ka tuꞌik iniꞌi yaꞌarikai ―ti 

ameu jiiak.
Taa bempo:
―Kuuset aꞌ popon tebone ―ti 

juchi chaaen.
24

 Juꞌu Pilaato intok, junuen 
kaita a tuꞌutetuꞌpo juꞌuneakai, ala, 
junakaꞌa junamaꞌa ka nau eewamta 
ayukaꞌuta bichakai, baꞌam aꞌawaka 
intok siꞌime junamaꞌa aneme 
bichapo mam bajimak inen:
―Inikaꞌa yoemta ka tuꞌik kaita 

yaꞌarika aꞌ mukneemta betana juꞌu 
ka tuꞌuwa ka net aayuk, emeꞌe aꞌ 
yaꞌari ―ti jiakai.

25
 Juꞌu yoemra intok siꞌime:

―Itepo intok jumeꞌ itom yoemiam 
aꞌ mukneeꞌu betana, itom aꞌ 
yaꞌariakaꞌpo itepo juꞌunea ―ti jiaka 
aꞌ yoopnak.

26
 Junako juꞌu Pilaato, jukaꞌ 

Barabaaj teamta yeu aꞌ simtuaka, 
chukula jukaꞌ Jesujta bepsu teboka, 
kuuset aꞌ popontuneꞌ betchiꞌbo 
ameu aꞌ suꞌu tojak.

27
 Chukula jumeꞌ kobanaaota 

betana sontaaom, kobanaaota 
bweꞌu kariu wajiwa tana, sontaom 

aneꞌu aꞌ tojak. Intok siꞌime 
juꞌu sontaoraa au nau tojiwak. 
28

 Junak sep, inimeꞌe, aꞌ supe 
wattak intok taꞌabwim, unnaa 
sikiim aꞌ supetuakai. 29

 Intok juya 
wichakamta nat koꞌelai yaaka, 
kobat aet aꞌ yechak. Batatana 
mampo intok, bakata benak aꞌ 
makak. Junak intok ae bichapo 
tonommea jajapteka, intok aꞌ junn 
jiaawaka:
―Ketchi allea, juꞌu juriommeu 

cheꞌa yoꞌo yaꞌari ―ti au jiian.
30

 Ketchia, inimeꞌe aet chit wat 
watten. Intok jukaꞌ bakata benak 
aꞌ nuꞌuka, kobat ae aꞌ beban. 
31

 Chukula junuen, jak waꞌam 
aꞌ bitchukai, jumeꞌ sikii supem 
aꞌ yechaꞌariak intok inimeꞌe aꞌ 
supewampo juchi aꞌ kobatuak. 
Chukula inimeꞌe junuen kuuset aꞌ 
poponneꞌ betchiꞌbo yeu aꞌ nuk sajak.

Jum kuuset aꞌ popontukaꞌpo
32

 Junak junamaꞌa yeu katekai, 
senu yoemta, bweꞌu joꞌara Sireeneꞌ 
teaꞌa betana joꞌaaka, Simon teamta 
nankek. Inikaꞌa, inimeꞌe, kuujta 
Jesujta weiyaaꞌuta, utteꞌapo aꞌ 
puꞌaktituan.

33
 Junuen kateka, inimeꞌe jum 

Kolkotaꞌ teaꞌu yajak. Iniꞌi nooki 
intok, Mukia kobata katekaꞌpo, ti 
jiubae. 34

 Junamaꞌa inimeꞌe, jukaꞌ 
Jesujta, paꞌasi baꞌawata, chibu 
jittoatamak kuukuutita aꞌ jiꞌituak. 
Taa inikaꞌa jiwekai, juꞌu Jesus ka aꞌ 
waatak.

35
 Junak, jaibu kuuset aꞌ 

poponsuako, jumeꞌ sontaaom, juꞌu 
Jesujta tajoꞌori nat aꞌ naꞌikimte 
betchiꞌbo, nau jaꞌatek. Junuen yeu 
chupukai juꞌu, jukaꞌ Liojta betana 

juꞌuneetuawaka aꞌ teuwaakaꞌuta: 
“In tajoꞌori, inimeꞌe nat naꞌikimtek, 
aet nau jaꞌatekai”, ti aꞌ jiakaꞌuta. 
36

 Chukula inimeꞌe junama jootek 
aꞌ suuabaekai. 37

 Aꞌ koba bepa intok 
jiꞌojtei, inia betchiꞌbo junuen aꞌ 
meꞌewakaꞌu ama chayaꞌawak: “Iniꞌi 
junaꞌa juꞌu Jesus, juꞌu juriommeu 
cheꞌa yoꞌo yaꞌari”, ti jiakai.

38
 Ketchia, woika jumeꞌ jita eꞌetbwame 

aamak kuusimmet poponwak. Seenuk 
aꞌ batatana, senuk intok aꞌ mikkoꞌotana. 
39

 Jumeꞌ intoko junamaꞌa aet waꞌam 
kateme, ka aꞌ yoꞌoreka nookan, jikau 
intok koꞌom kobatekai. 40

 Intok inimeꞌe:
―Empo, jukaꞌ Liojta teꞌopota 

tatabeka intok baji taꞌapo juchi 
emo aꞌ yechaꞌaneꞌeti jiame, junum 
emo jinneꞌu. Empo tua Liojta 
yoemiatuko, junum kuuset em 
poponripo koꞌom weyeꞌe, ―ti jiakai.

41
 Junuen ketchia jumeꞌ teꞌopopo 

tekiakammeu yoꞌowe intok jumeꞌ 
Moiseejtukaꞌuta nesaurim yee majtame, 
jumeꞌ paiseeom teammake intok jumeꞌ 
juriommeu cheꞌa yoꞌowe, ket junuen ka 
aꞌ yoꞌoren intok bempo nau:

42
 ―Watem jinneꞌuk taa aapo ka a 

au jinneꞌu ―ti jiian―. Iniꞌi lutuꞌuriapo 
Ijraꞌel yoemratau cheꞌa yoꞌo yaꞌarituko, 
junum aꞌ poponripo koꞌom weene itom 
aꞌ sualneꞌ betchiꞌbo ―ti nau jiakai―. 
43

 Liojtat aꞌ eaꞌuta teuwaalaa. Iꞌan elaꞌpo 
Lios aꞌ jinneꞌune, lutuꞌuriapo naksi aꞌ 
eiyaakai, aapo su junuen itou, Liojta 
betana au yoemiariꞌiti jiakai.

44
 Kia jumeꞌ jita eꞌetbwame aamak 

junamaꞌa kuusimmet popontukame 
juniꞌi, ket ka aꞌ yoꞌoreka au nookan.

Jum, Jesujta mukeꞌepo
45

 Junak, junamaꞌa siꞌimekut 
ka machisi taawak, luula katek 

naateka, kupteo, bajim jiaꞌu tajtia. 
46

 Intok jumak ket jiba junamaꞌa 
bajim jiao, Jesus kusisi:
―Eli Eli, lama sabaktani ―ti 

chaaek. Iniꞌi: Achai Lios, achai Lios, 
jaisaaka empo nee inim inepolaik 
koptala, ti jiubae.

47
 Waate, jumeꞌ junamaꞌa aneꞌum, 

junuen aꞌ jikkajaka:
―Iniꞌi, bat naataka juꞌu Liojta 

betana juꞌuneetuawaka nokakame, 
Eliaj teamtau chaae ―ti jiian.

48
 Juname betana seenu, lauti 

buiteka, jita, baꞌata nunuꞌemta 
ejponjaꞌ teamta nuꞌuka, chukula 
intok junakaꞌa binaakretae aꞌ 
komoniaka, tebe kutat aꞌ sumaka 
intok aman jikau au aꞌ yumaꞌariak, 
junuen junakaꞌa aꞌ jiꞌineꞌ betchiꞌbo. 
49

 Taa jumeꞌ waate:
―Aꞌ suꞌu toja, boꞌo bitneete. 

Jumak juniꞌi juꞌu Eliaj teame aꞌabo 
aꞌ jinneꞌune ―ti jiiak.

50
 Juꞌu Jesus juchi weeꞌpo kusisi 

chachaek. Intok junak muukuk. 
51

 Junama lautipo, Liojta teꞌopopo 
jumeꞌ bweꞌuu tajoꞌorim chaꞌakame, 
nananaꞌaku nasuk, jikat naateka 
koꞌom tajti siutek. Juꞌu bwia intok 
au yoyoak, jumeꞌ bwere tetam 
intok naꞌikim jamtek. 52

 Jumeꞌ intok 
kokkoarim ama maꞌatukaꞌum, emo 
etapok. Juebenak intok waate jumeꞌ 
Liojta sualeka kokkokame, bem 
takaam juchi jiapsak. 53

 Intok chukula, 
jukaꞌ Jesujta, kokkoarim nasuk aꞌ 
jiabijtesuko, inimeꞌe junamaꞌa bem 
maꞌarimpo yeu sajak. Intok juꞌu bweꞌu 
joꞌara, Liojta yeu puꞌariu, Jerusalen 
teaꞌu kiimuk. Junaman inimeꞌe, 
juebenaka am bichakai.

54
 Junako juꞌu sontao yaꞌut intok 

jumeꞌ aamak jukaꞌ Jesujta suuame, 

jukaꞌ bwiata au yoakamta intok jukaꞌ 
watek yeu sikamta bichaka, inimeꞌe 
tua majaek, intok:
―Lutuꞌuriapo, iniꞌi yoeme, Liojta 

betana yoemiaritukan ―ti jiiak.
55

 Junamaꞌa juebena jaamuchim, 
mekka jaꞌabweka aꞌ bitchun. 
Inimeꞌe intok, bwiaraa Kalileaꞌ teaꞌa 
betana naateka, Jesujtamak rejteka 
intok aꞌ anialamtukan. 56

 Ame 
nasuk juꞌu Maria Maareenaꞌ teame, 
ket juꞌu senu Maria, juꞌu Jakooboꞌ 
teamta intok Joseꞌ teamta ae. 
Inimeꞌe intok juꞌu Sebereeoꞌ teamta 
yoemiam ae ama aanen.

Teta wojoꞌoku Jesujta tekwakaꞌpo
57

 Junak, tukaariau yumaꞌasekai, 
yoeme, tua tomeka, Jose ti teaka, 
iniꞌi, ili bweꞌu joꞌara Arima teaꞌ teaꞌpo 
joꞌaakai, aman yepsak. Intok iniꞌi 
ket, bat naataka Jesujta mak eaka 
jiapsakaꞌu. 58

 Junak iniꞌi, Pilaatoꞌ 
teamtau sika intok jukaꞌ Jesujta 
takaawata au aꞌawak. Pilaato junak 
nesawek, aꞌ maknaꞌ betchiꞌbo. 59

 Juꞌu 
Josee, jukaꞌ takaata nuꞌuka, bweꞌu 
tajoꞌorim tossaalaimpo aꞌ biijtaka, 
60

 intok iniꞌi, bemelaka, jum tetapo 
yaꞌari, aꞌ attea, aapoꞌik betchiꞌbo 
aꞌ yaꞌatebokaꞌpo, junamaꞌa aꞌ 
teekak. Chukula junakaꞌa, jum ama 
kimaꞌawaꞌpo, bweꞌu tetae aꞌ pattasuka, 
siika. 61

 Intok junamaꞌa ket, Maria 
Maareenaꞌ teame intok juꞌu senu 
Maria, aꞌ tekwakaꞌpo bichapo jookan.

Sontaom, teta wojoꞌoriau, Jesujta 
boꞌokaꞌpo au aꞌ suuaꞌpo

62
 Juchi yokoriapo, aet yum 

joꞌewamta taewaita betchiꞌbo, 
siꞌimeta tuꞌutesuako, aet chukula 
jumeꞌ teꞌopopo tekiakammeu 

yoꞌowe intok jumeꞌ paiseeom teame, 
inimeꞌe juꞌu Pilaatotau yajaka 
63

 intok inimeꞌe:
―Achai, wae yee bai 

tattaꞌasukamtau itepo waatek, 
ketun jiapsakai, junakaꞌa inen: 

“Baji taewata weyeka, kokkolam 
nasuk au jiabijteneꞌeti”, jiaka aꞌ 
teuwaakaꞌubewi ―ti au jiiak―. 
64

 Inia betchiꞌbo jum aꞌ boꞌokaꞌu, 
empo baji taewata simsuꞌutajtia aꞌ 
bitneeme aman bittuane. Junuen 
jumeꞌ aꞌ majtim ka aman sajaka 
tukaapo jukaꞌ takaata bem aꞌ nuk 
sajaka, intok chukula, yoemratau: 

“Kokolam nasuk jiabijtek”, ti bem 
jiuneꞌ betchiꞌbo. Bweꞌituk junuen 
yeu aꞌ siiko, iniꞌi, bat naataka bepa, 
cheꞌa bweꞌu aa nokiꞌichia tu ean ―
ti au jiiak.

65
 Juꞌu Pilaato inimmeu:

―Junum emeꞌe am jipue jumeꞌ 
sontaaom. Emeꞌe, aman sajaka, 
jum aꞌ boꞌokaꞌpo, tuꞌisi enchim aꞌ 
waataꞌpo aman, aꞌ suua tebone ―ti 
ameu jiiak.

66
 Junak intok inimeꞌe sajaka 

intok jum aꞌ boꞌokaꞌu aꞌ bitneeme 
aman tojak. Bweꞌu teta, junakaꞌa 
ae pattita, yaꞌuraata betana 
machilaata ama chayak. Intok jumeꞌ 
sontaom ama toꞌo sajakai.

Kokolam nasuk Jesujta 
aꞌ jiabijtekaꞌpo.

28  Junak jukaꞌ taewai, aet 
yum joꞌewamta aꞌ simsuko, 

intok woo busan taewaim aet 
naateꞌu yeu matchusekai, juꞌu Maria 
Maareenaꞌ teame intok juꞌu senu 
Mariaꞌ teame, inimeꞌe, aman jukaꞌ 
tetapo wojoꞌoria yaꞌarita bitbaeka 
sajak. 2 Junama lautipo intok, 

juꞌu bwia tua utteꞌaka au yoyoak. 
Achai Liojta ankeles teeka betana 
koꞌom yepsaka juneꞌelaekan. Iniꞌi 
junamaꞌa yepsaka, tetata, tetapo 
wojoꞌoriata ae aꞌ pattita, omola 
aꞌ kechaka intok ae bepa yejtek. 
3

 Iniꞌi ankeles, yuku beꞌoktiata 
benasi mamachiakai, aꞌ tajoꞌoriwa 
intok, sapam benasi tossaalaikai. 
4

 Aꞌ bichaka, jumeꞌ sontaaom ama 
aꞌ suuaꞌum, emo yooak majjaekai. 
Intok inimeꞌe, kia kokkolam benasi 
taawak. 5 Junak juꞌu ankeles, jumeꞌ 
jaamuchimmeu:
―Kateꞌem majjae ―ti ameu 

jiiak―. Juꞌuneane, jukaꞌ Jesujta 
aꞌabo enchim jaiwaꞌpo, jukaꞌ 
kuuset popontukamta, 6 inim 
kaabe, bweꞌituk jiabijtelaa, aapoꞌik 
jiakaꞌa benasia. Aꞌabo kateka, 
jum aꞌ tekwakaꞌpo em aꞌ jiiwe. 
7

 Lauti emeꞌe sajaka intok jumeꞌ aꞌ 
majtimmeu emeꞌe: “Mukiatukan, 
taa iꞌan aapo jiabijtela. Intok jum 
bwiaraa Kalileaꞌ teaꞌu aapo emo pat 
anne. Junaman emeꞌe aꞌ bitne”, ti 
emeꞌe ameu jiune. Iniꞌi junaꞌa, juꞌu 
in emou teuwaaꞌeaꞌu ―ti ameu 
jiiak.

8
 Junak jumeꞌ jaamuchim jum 

tetapo wojoꞌoria yaꞌari betana sep 
bamsi yeu sajak, majjaekai, intok 
tua alleakai ketchia. Intok inimeꞌe 
tenneka, Jesujta majtimmeu, jukaꞌ 
bemelasi ayukamta teuwaabaeka 
sajak. 9 Seej chukti inim, juꞌu Jesus 
ameu kikteka intok ameu tebotek. 
Bempo junak Jesujtau rukteka intok 
aꞌ wokiu aꞌ ibaꞌachaꞌaka aꞌ yoꞌorek. 
10

 Intok aapo:
―Kateꞌem majjae. Aman em 

sajaka, jumeꞌ nemak werim 
etejoriane, jum bwiaraa Kalileaꞌ 

teaꞌu bicha bem katneeꞌpo, intok 
aman bem nee bitneꞌpo ―ti ameu 
jiiak.

Jumeꞌ sontaaom aꞌ suuaꞌum, 
juꞌu bem teuwaakaꞌu

11
 Ket jumeꞌ jaamuchim kateo 

su, waate jumeꞌ sontaaom, aꞌ 
suuatuawaꞌum, inimeꞌe, bweꞌu 
joꞌarau sajaka intok jumeꞌ teꞌopopo 
tekiakammeu yoꞌowemmeu, 
siꞌimeta jukaꞌ yeu sikamta ameu 
teuwaak. 12

 Inimeꞌe teꞌopopo 
tekiakammeu yoꞌowe, jumeꞌ 
juriommeu cheꞌa yoꞌowemmeu 
sajaka, amemak etejok junuen 
jitat nau lutuꞌuriabaekai. Chukula 
inimeꞌe, jumeꞌ sontaaommeu yuꞌin 
tomita ameu naꞌikiak. 13

 Intok 
inimmeu inen jiiak:
―Emeꞌe, tukaapo enchim ket 

kokkocheo, jumeꞌ Jesujta majtim 
ama yajaka, jukaꞌ takaata etbwak, 
ti jiune. 14

 Intok jukaꞌ kobanaaota 
inikaꞌa aꞌ juꞌuneiyaak juniꞌi, itepo te 
aꞌ nok kobaꞌanee intok kaita emou 
weeneꞌ betchiꞌbo itepo enchim 
aniane ―ti ameu jiiak.

15
 Junak intok jumeꞌ sontaaom 

junakaꞌa tomita mabetaka, intok 
sajaka, jukaꞌ bem tejwaawakaꞌuta aꞌ 
yaak. Intok jumeꞌ juriom iꞌan tajtia 
junuen aꞌ lutuꞌuriate.

Jesujta jumeꞌ aꞌ majtim, jitasa 
bempoꞌim aꞌ tekil makakaꞌu

16
 Junuen san jumeꞌ woj mamni 

ama wepulaka, Jesujta majtim, 
bwiaraa Kalileaꞌ teaꞌu bicha 
sajak, jum kawi, Jesujta am 
tejwaalatukaꞌawi. 17

 Intok junak, 
inimeꞌe, jukaꞌ Jesujta bichakai aꞌ 
yoꞌorek. Taa wate ala, ka junuen 
witti aꞌ junaꞌatukaꞌpo aꞌ taꞌaak 
oꞌoben. 18

 Junak intok juꞌu Jesus 
ameu rukteka intok inimmeu:
―Teekau intok kia inim 

bwiapo juniꞌi, siꞌimekuu cheꞌa 
in yoꞌotuneeꞌuta, inepo ne iꞌan 
aꞌ mabetri ―ti ameu jiiak―. 
19

 Junuen san emeꞌe, inim siꞌime 
ka nanau machi yoemratau 
sajaka, intok inimeꞌe nee 
betana weyemta bem sualneꞌ 
betchiꞌbo ameu noknee. Liojta 
betana intok aꞌ yoemiawata 
intok aapoꞌik tuꞌu jiapsi betana 
lutuꞌuriaka, emeꞌe am batoꞌowaa 
sakane. 20

 Intok emeꞌe, siꞌimeta 
jukaꞌ in enchim aet tejwaaꞌuta, 
junakaꞌa, bempoꞌim aꞌ boꞌo 
joorianeꞌ betchiꞌbo emeꞌe 
am majta sakane. Intok inim 
siꞌimeta luꞌuteꞌu tajtia, jiba 
taꞌapo in emomaktuneꞌpo emeꞌe 
aꞌ juꞌuneiyaane. 

Juꞌu Joan yee babatoowame, 
jum bweka paꞌaku 

jinabakawamta weetua

1  Liojta tuꞌi nok lutuꞌuria inim 
naateka jiꞌojtewa. Iniꞌi weeme 

intok, Liojta usi betana nooka, juꞌu 
Jesukrijtoꞌ teamtatchi.

2
 Bat naataka juꞌu Isaꞌiajtukaꞌu, 

Liojta betana noktuawakame, 
inikaꞌa inien weenemta aꞌ teuwaak, 
intok aꞌ jiꞌojtek, inen jiakai:

Senuk epat weenemta, intok 
epat aꞌ lutuꞌuria yaꞌanemta ne 
epat naꞌa bittuabae, ti jiia juꞌu 
Lios.

Junaꞌa intok, juꞌu yoemra enchi 
bat mabetneeme, eewas, 
bem jiapsim bem tuꞌuteneꞌ 
betchiꞌbo, ameu nokbae.

 3 Juꞌu jiawai bweka paꞌaku chaipo 
benasi machine:

“Jukaꞌ achaita, aꞌabo weyemta, 
enchim mabetneꞌ betchiꞌbo, 
aawas enchim jiapsim 
tuꞌutekai, jukaꞌ ka tuꞌi 
weyemta suꞌu tojaꞌem”, ti jiiak.

4
 Inien aꞌ weyeꞌpo, juꞌu Joan yee 

babatoowame, junaꞌa junen ama 
yeu yepsak, bweka paꞌaku, intok 
Liojtau bicha bem emo jiapsi 
kuaktanamta ameu teuwaak. Intok 

bem ka tuꞌuwa yaꞌarim betana, 
aet emo jiokoituneꞌ betchiꞌbo, ket 
ameu nookak, intok inen auka, bem 
batoowatuneꞌpo amani. 5 Junaman 
intok, Jurea bwiara betana, bweꞌu 
joꞌara Jerusalen teaꞌpo betana, 
aꞌ jikkaji betchiꞌbo, juebenaka 
aman emo nau tojak, juꞌu 
Joantawi. Intok aꞌ nokaꞌpo aman aꞌ 
jikkajaka bem jiapsipo aꞌ sualekai. 
Junamaꞌa batwe Joran teaꞌpo emo 
batoowatebok; bem ka tuꞌuwa 
yaꞌarim Liojtau bicha am teuwaakai.

6
 Iniꞌi Joan teame kameyo boa 

ausuꞌlik supe yaꞌarimpo kobakan; 
beata wikosakan. Aꞌ bwaꞌeeꞌu waka 
woꞌochim benaekan, intok jukaꞌ 
mumu baꞌawata jeꞌeen. 7 Intok ameu 
nokaka inen jiiak:
―Chukula senu aꞌabo yebijne, 

junaꞌa tua Liojta betana utteꞌakai. 
Ne intok, ka neu lutuꞌuriatu maisi 
maachi, kia au kom pokteka, aꞌ 
bocha wikiawam in aꞌ woitarianeꞌpo 
amani. 8 Ne intok ―ti jiia juꞌu Joan―, 
kia lautipo betchiꞌbo, baꞌammea ne 
enchim batoowa, taa junaꞌa, Liojta 
tuꞌu jiapsi emot autuane ―ti jiia.

Jesujta batoowawakaꞌpo
9

 Jesus intok, junameꞌe 
taewaimmet, senu ili joꞌara Nasaret 

teaꞌpo betana, bwia Kalileaꞌ 
teaꞌpo katekame, junaꞌabo tana, 
Joan yee babatoowamtau aman 
yepsak. Intok aapo ket batwe 
Joran teaꞌpo batoowatuk. 10

 Intok 
junamaꞌa batwepo, baꞌapo yeu 
simsuka, sep, jukaꞌ teekata, naꞌikim 
au aꞌ etapolaata benasi bichak 
juꞌu Joan. Intok jukaꞌ Liojta tuꞌu 
jiapsi, wokkoita benasi, aet koꞌom 
yejtesusekamta bichak. 11

 Intok 
junaꞌabo, teeka betana, jiawai aman 
koꞌom yuumak, inen jiakai:
―Empo juꞌu in yoemia ―ti 

jiia―, tua in nakeꞌu, intok etana in 
alleaꞌu, tuꞌisi net aayuk ―ti jiamta 
jikkajituk.

Jum bebejeꞌerita Jesujta ka 
tuꞌik aꞌ yaꞌatuabaekaꞌeakaꞌpo

12
 Junamaꞌa sepsu, juꞌu Liojta tuꞌu 

jiapsi, mekka bicha, senu bweka 
paꞌariau bicha aꞌ weeneꞌ betchiꞌbo, 
junuen aꞌ jiapsipo aꞌ eetuak jukaꞌ 
Jesujta. 13

 Junaꞌa Krijto intok, woi 
taka taewaimpo tajtia, junamaꞌa 
bweka paꞌaku, aapola aanek. Juꞌu 
yoo bebejeꞌeri, Satanaj teame intok, 
ka tuꞌik aꞌ yaa iꞌakai, aꞌ utteꞌa 
jooriaka, au yepsaka ama aamak 
aanen. Pochoꞌoku ka nanau machik 
yoawara ame naat aanen ketchia. 
Intok Liojta saweꞌum, ankelesim 
teame, aꞌ ania betchiꞌbo ama aamak 
aanen.

Jesus, jukaꞌ Liojta betana aet aꞌ 
tekil makriꞌu boꞌo jooria taite

14
 Jukaꞌ Joan yee babatoowamta, 

yaꞌuraapo etaꞌituko, aet chukula, 
juꞌu Jesus, Kalileom bwiarau yepsak. 
Junamaꞌa intok, jukaꞌ Liojta nok 
lutuꞌuriata aꞌ teuwa simen. 15

 Intok:

―Taewaim yumaꞌasuk ―tiaka―, 
Liojta amet yee sauneꞌ betchiꞌbo 

―ti jiia juꞌu Jesus―. Inia betchiꞌbo 
―tiia―, enchim ka tuꞌuwa yaꞌarim 
ka intok am boꞌo jooriaka, Liojta 
tuꞌi nok lutuꞌuriata sualeꞌem ―ti 
jiia.

Jesus, jumeꞌ naiki kuchuleom 
aamak am kat iꞌa

16
 Junamaꞌa intok, Kalileaꞌ 

teaꞌpo, intok bawe naat weamaka, 
woi yoemem ama bichak, emo 
sairakame. Jukaꞌ Simoꞌ teamta 
intok jukaꞌ Antej teamta bichak. 
Junameꞌe intok, kuchum yeu 
baubaekai, bem jiteꞌim baꞌau 
jimaalataka ama aanen. Bweꞌituk 
kuchuleomtukan. 17

 Junammeu 
intok juꞌu Jesus inen jiiak:
―Nemak ne enchim kat iꞌa ―

tiia―. Bweꞌituk taꞌabwi tekilta ne 
enchim joo iꞌa. Bweꞌituk yoemrata, 
bem jinneꞌutuneꞌ betchiꞌbo, enchim 
ne ameu nok iꞌa ―ti ameu jiiak juꞌu 
Jesus.

18
 Junameꞌe intok, bem ae 

tekipanoaꞌuta, kia ama woꞌotaka, 
sep Jesujtamak sajak.

19
 Junamaꞌa intok, cheꞌ a bichau 

jeela weyeka juꞌu Jesus, juchi 
jumeꞌ woi yoemem bichak, emo 
sairakame, Jakooboꞌ teamta, 
Sebereoꞌ teamta uꞌusi, intok 
jukaꞌ aꞌ sairawata Joan teamta 
bichak. Intok kuta kanoat 
jikat jokame, intok bem jiteꞌim 
chaꞌabwammeu yepsak. 20

 Jesus 
intok sep junammeu, aapoꞌimak 
am katneꞌ betchiꞌbo ket ameu 
nookak. Junameꞌe intok, bem 
achaiwata, Sebereoꞌ teamta, intok 
aꞌ tekipanoareommak nau, jum 

barkopo toꞌo sajaka, Jesujtamak 
sajak.

Senu yoeme, bebejeꞌeri ka tuꞌi 
jiapsita aꞌ jiapsipo jipueꞌu

21
 Siꞌime nau, bweꞌu joꞌara 

Capernauꞌ teaꞌu yajak. Junamaꞌa 
intok, sabala taꞌapo beja, Liojta 
yoꞌori betchiꞌbo intok Liojtau 
bicha nok betchiꞌbo, jum juriom 
nau emo totojaꞌpo, bweꞌu kariwi 
kibakeka juꞌu Jesus, ama yee 
majta taitek. 22

 Junameꞌe intok, 
Jesujta yee majtakaꞌut, tuꞌisim aꞌ 
sum eiyaak. Bweꞌituk aapo juꞌu 
Jesus, yee aꞌ majtaꞌue, seenu, yoꞌo 
lutuꞌuriakamta benasi ameu nookak, 
intok ka jumeꞌ bem maejtom amaꞌa 
yee majtaꞌum benasia. 23

 Junaman 
lautipo intok, bweꞌu karipo nau 
emo totojiwaꞌpo, senu yoeme aman 
yeu yepsak, bebejeꞌeri jiapsita aꞌ 
jiapsipo aet aneo, ka tuꞌisaꞌa eetuaꞌu.

24
 Junaꞌa intok, chai nokpo, inen 

au jiiak:
―Empo Jesus ―ti jiia―, bweꞌu 

joꞌara Nasaret teaꞌpo joꞌaakame, 
jitasa empo itomak lutuꞌuriak ―
taꞌ temaek―. Empo jumak ka 
ammaꞌali itomak aꞌabo boꞌo jooseka 
weye jaꞌani ―taꞌ temaek―. Ette 
juꞌunea, Liojta betana em tuꞌu jiapsi 
usiaritukaꞌpo ―ti jiia.

25
 Taa juꞌu Jesus, junae 

bebejeꞌerita ka tuꞌi jiapsita, yoemta 
jiapsipo wajiwa katekamta nok 
yaatituak.
―Junue yoem jiapsipo em 

katekaꞌpo yeu weyeꞌe ―tau jiiak.
26

 Junak intok, junakaꞌa yoemta, 
juꞌu bebejeꞌeri jiapsi aet aneꞌu, tuꞌisi 
utteꞌaka aꞌ takaawata au yootuak, 
intok aet yeu weepatchi, kusisi aꞌ 

chachaituak. 27
 Siꞌime ama aneme 

intok, Jesujta yaakaꞌuta bichaka 
aꞌ sum eiyaak. Junameꞌe intok aꞌ 
bichaka, inen nau jiu japtek:
―Jitasa tua iniꞌi ―ti nau jiu 

japtek―. Bemela wemta itom 
bittuabae, intok utteꞌakamta nooka. 
Intok jukaꞌ bebejeꞌeri jiapsitaka 
juniꞌi, aꞌ nesaweꞌpo aman auk.

28
 Intok junamaꞌa naateka, aapoꞌik 

Jesujta a jita joaꞌapo aman, jum 
bwiara Kalileaꞌ teaꞌpo, siꞌimekut 
juꞌuneyya japteak.

Jesus, Simoꞌ teamta jamut 
aseꞌebwawa, au aꞌ inneꞌetetuak

29
 Junamaꞌa nau emo totojiwaꞌpo 

yeu sikaa, Simoꞌ teamta intok Antej 
teamta joꞌau bicha sikaa, junaman 
kibakek juꞌu Jesus. Juꞌu intok 
Jakooboꞌ teame, intok juꞌu Joan 
teame aamak kaaten ketchia. 30

 Juꞌu 
Simoꞌ teamta jamut aseꞌebwawa 
intok, tuꞌisi taji wecheka, ama 
boꞌokan. Intok aꞌ koꞌokoeꞌpo aman, 
Jesujtau sep nokwak. 31

 Junaꞌa intok, 
mampo aꞌ bwiseka, aꞌ yechak. Juꞌu 
taji wechia intok, sep aꞌ suꞌu tojak. 
Sep intok am jiꞌibworia taitek.

Jesus, juebenam koꞌokoeme 
emo am inneꞌetetuak

32
 Intok kuptisuko, intok juꞌubwa 

taꞌata aman wetchuko, jumeꞌ 
koꞌokoeme aman au yeu tojiwan, 
Jesujtawi. Intok jumeꞌ bebejeꞌeri 
jiapsim bem jiapsimpo jipueme, au 
tojiwan. 33

 Intok junamaꞌa bweꞌu 
joꞌarapo joꞌakame, batte siꞌime 
au jeela, aman au yajak, puetawi. 
34

 Intok junamaꞌa juebenam, ka 
nanau machi koꞌokoakame, 
emo am ineꞌetetuak. Intok ket 

junalensu, jumeꞌ bem jiapsimpo 
jukaꞌ bebejeꞌerita betana ka tuꞌim 
jiapsekame, paꞌakun yeu am 
bepriak, intok kaita am noktuak. 
Bweꞌitukim aet juꞌunean.

Jesus, jum bwiara Kalileaꞌ 
teaꞌpo jinabaka

35
 Juchi yokoriapo, tuꞌisi ketwoo 

tana, matchuu, yejteka juꞌu Jesus, 
kaabeta aneꞌu bicha, ili mekkaꞌekun 
bicha siika. Junamaꞌa intok Liotau 
bicha nookak. 36

 Juꞌu Simoꞌ teame 
intok jumeꞌ aamak rejteme, aet 
chukula aꞌ jariubaeka yeu sajak. 
37

 Aꞌ teak intok inen au jiiak:
―Juebenaka intok, aman enchi 

jaiwa ―tau jiiak.
38

 Taa juꞌu Jesus, inen ameu jiiak:
―Omot, taꞌabwi joꞌarammeu bicha 

te sakaꞌane ―tameu jiiak―, Liojta 
nokta in ama nokneꞌ betchiꞌbo. 
Bweꞌituk inia betchiꞌbo ne aꞌabo 
yebijla ―ti jiia juꞌu Jesus.

39
 Junaꞌa intok, Kalilea bwiarat 

siꞌimekut naj weyeka, emo nau 
totojiwaka ama emo majtawaꞌapo, 
ama ameu yepsaka, jukaꞌ Liojta 
nokta ameu teuwaak. Intok jumeꞌe 
bem jiapsimpo jukaꞌ ka tuꞌik, 
bebejeꞌeri jiapsekame, paꞌakun yeu 
am bepriak.

Jesus jukaꞌ senuk saꞌawakamta, ka 
a jittotumta au aꞌ ineꞌetetuak

40
 Senu intok, jitae juniꞌi ka a 

yoremta taka saꞌawakai, ama 
Jesujtau yepsak. Intok aapoꞌik 
bichapo tonommea kikteka, chikti 
aꞌ jiapsie au ujbwanaka:
―Achai ―ti jia―, in takapo, jukaꞌ 

saꞌawata, empo junen eaꞌateko, aꞌ 
yoreꞌetuane ―ti au jiiak.

41
 Juꞌu Jesus intok, aꞌ jiapsipo 

tuꞌisi aꞌ jijiokoleka:
―Jeewi ―tau jiiak―. Yoreꞌeneeꞌe 

―tau jiaka, aꞌ takawapo aet mamtek.
42

 Junaꞌa intok, sep takaapo 
tuꞌireak. 43,44

 Juꞌu Jesus intok, 
kaabetau aꞌ etejo saeka au nokaka, 
inen au jiiak:
―Tua kaabetau em etejoneꞌpo 

aman, aet emo suuaꞌe. Taa cheꞌa 
juni san, jumeꞌe bem teꞌopopo 
ama tekiata makritaka, ameu yoꞌo 
yaꞌarimmeu aman ameu sika, em 
taka saꞌawata, aꞌ yoreꞌetuawakaꞌpo 
aman, ama junammeu aꞌ etejoꞌe. 
Intok Moisejtukaꞌuta nesaulatukaꞌpo 
aman auneꞌe, em taka saꞌawata aꞌ 
tuꞌuteitukaꞌpo aman, jumeꞌ ama 
tekiakame, bem aet juꞌuneeneꞌ 
betchiꞌbo.

Intok inen au jiaka, aꞌ simtuak.
45

 Taa junaꞌa intok, aman sika, 
siꞌimekut, siꞌimemmeu nas aꞌ etejo 
taitek. Intok inia betchiꞌbo san, juꞌu 
Jesus, bwere joꞌarammeu, ka witti 
a aman kibaken. Taa cheꞌa juniꞌi, 
bwere joꞌaram mayoat, paꞌariat 
tatawan. Junamaꞌa intok, siꞌimekut 
betana, yoemra ama au nau yaajan.

Jesus, ka au takaa yekamta, 
au aꞌ ineꞌetetuak

2  Ka jaiki taewaita simsuko, 
intok aet chukula, bweꞌu 

joꞌara Kapernaoꞌ teaꞌu yeu yepsak 
juꞌu Jesus. Junamaꞌa intok, 
senu joꞌarapo, ama aꞌ aneꞌepo 
juꞌuneyyatuk. 2 Junamaꞌa intok, 
tuꞌisi juebenaka ama yajak. 
Joꞌarapo wajiwa ka ama jak kiaka 
juniꞌi, paꞌakun yeu tajti tapunisi 
ama aanen. Jesus intok, jukaꞌ Liojta 
nok lutuꞌuriata ameu teuwaaka ama 

aanen. 3 Junak intok, senu yoeme, 
loꞌitaka, aꞌ takaawata ka a yekamta, 
naikika nau, aapoꞌik Jesujtau 
bicha, chikti aꞌ jipetekwamak, aꞌ 
puꞌateka kaaten. 4 Junak intok, 
juebena yoemrata ama tapunisi 
aneꞌ betchiꞌbo, intok ka a aman 
kimukai, jukaꞌ koꞌokoemta, kari 
jikat aꞌ nuk jaꞌamukamme. Junak 
intok, junamaꞌa bepa, jukaꞌ karita 
wojoktaka, jukaꞌ koꞌokoemta, 
chikti aꞌ jipetekwamak, Jesujtau 
koꞌom teekak. 5 Junak intok juꞌu 
Jesus, junuen aneme bichaka, intok 
bem jiapsimpo, tua aꞌ sualeme 
juꞌuneyyaka, koꞌokoemtau inen 
jiiak:
―Jeewi, in yoemia ―tiia―, 

siꞌimeta wakaꞌa ka tuꞌik em yaꞌariꞌut, 
aeteꞌe jiokoiriꞌe ―ti au jiiak.

6
 Junamaꞌa intok, bem 

maejtomtaka, waate ama jookan. 
Intok Jesujta junuen jiamta 
jikkajaka, bem jiapsipo inen emo 
eetuan: 7 “Jaisaaka tua iniꞌi inen 
jiia Liojta bepa au yoꞌo jooa,” inien 
jiakai. “Bweꞌituk ka kia jabe juniꞌi, 
jukaꞌ ka tuꞌuwa yaꞌarita a yetet aꞌ 
jiokoe. Taa juꞌu Lios jiba a yetet aꞌ 
jiokoe”, tiian. 8 Jesus intok sep inien 
bem eaꞌuta bem jiapsipo amet aꞌ 
juꞌuneyyaka inen ameu jiu taitek:
―Jaisa betchiꞌbo emeꞌe, enchim 

jiapsipo inien emo eetua 9 Juꞌu 
koꞌokoemtau, jaisa ne au jiaꞌatek 
beja, ne tuꞌisi au jiu ean: “Em ka 
tuꞌuwa yaꞌarita betanaꞌe jiokoriꞌe”, 
ti ne au jiaꞌateko, oo: “Yejteka, jukaꞌ 
em jipetekta nau lopoktaka, bamsea, 
em weebaeꞌu bicha weye”, ti ne au 
jiaꞌateko Intok inie wooi weemta 
betchiꞌbo, jitasa cheꞌa ka neu 
obiachi ean 10

 Taa iꞌan ne enchim aꞌ 

juꞌuneyyaꞌiiꞌa, Lios utteꞌawata net aꞌ 
ayuꞌupo amani, intok, aapoꞌik Liojta 
betana in usiwaitukaꞌpo aman, neu 
lutuꞌuria, ka tuꞌuwata yaꞌalame in a 
am jiokoineꞌ betchiꞌbo.

Junak intok, loꞌitaka intok aꞌ 
takaawata ka a yekamtau inen jiiak:

11
 ―Inepone eu nooka, kikteka, 

jukaꞌ em jipetekta nau ropoktaka, 
em joꞌau bicha weyeꞌe, ti ne eu jiia.

12
 Junaꞌa intok, ama aneme, 

siꞌimem bichapo, sep kikteka, 
aꞌ jipetekwata nau ropoktaka, 
bempoꞌim nasuk aman yeu siika. 
Junameꞌe intok, tuꞌisi aꞌ suum 
eiyaaka taawak. Intok Liojta, 
tuꞌuwa noktae teuwaa japteka, inen 
jiian:
―Jakwoo juniꞌi, inien yeu 

simlamta te kee bichan ―tim jiian.

Jesus, jukaꞌ Lebiꞌ teamta, 
aamak aꞌ wee iiꞌa

13
 Jesus, junamaꞌa yeu sika intok, 

bawe mayoau bicha siika. Intok 
juebena yoemra aman au nau 
yajak. Junak intok, aapo, Liojta nok 
lutuꞌluriata am majtan. 14

 Junamaꞌa 
intok, cheꞌa bichau jeela weyekasu, 
senu yoemta, Lebiꞌ teamta ama 
bichak. Junakaꞌa intok, juꞌu Alpeoꞌ 
teame aꞌ uꞌusekan. Iniꞌi Lebiꞌ teame 
intok, yaꞌuraapo betana ama 
saiwaka, jukaꞌ tomita, yaꞌuraata 
ae bejeꞌetuanaamtae, junakaꞌa, 
aapo juꞌu Lebiꞌ teame, nau aꞌ 
totojituawan. Jesus intok, aapoꞌiku 
inen jiiak:
―Nemak weyeꞌe ―ti au jiiak.
Junaꞌa intok, aꞌ katekaꞌpo, kikteka, 

sep Jesujtamak siika.
15

 Chukula intok, juꞌu Lebiꞌ teamta 
joꞌaapo, juꞌu Jesus, aꞌ majtaꞌummak 

nau, junae joꞌaapo ama jiꞌibwan. 
Waate intok, junaꞌa Lebiꞌ teamta 
benasi, yaꞌuraapo saiwaka, jiba 
junakaꞌa tekilta joame, ket aman au 
yajak. Intok jumeꞌ ka tuꞌuwata boꞌo 
jooriame, juebenaka ket ama aanen. 
Intok siꞌime nau, junamaꞌa Jesujta 
jiꞌibwaꞌpo ama aamak nau jookan. 
Bweꞌituk juebenaka Jesujtamak 
rejten. 16

 Jumeꞌ intok, bem maejtom, 
inimeꞌe junen, jumeꞌ wate juriom, 
paiseom teammak nau eame, 
inimeꞌesan, Jesujta, yaꞌuraapo 
tekiakamtamak, intok ka tuꞌisi 
anemmak aꞌ jiꞌibwamta bichaka, 
Jesujta majtimmeu inenim jiiak:
―Jaisaaka tua, juꞌu enchim 

majtame, jumeꞌ ka tuꞌisi anemmak 
jiꞌibwa, intok jumeꞌ yaꞌuraapo 
saiwaka aꞌ tekiakammak jiꞌibwa ―
ti am temaek.

17
 Jesus intok, inien am jiao am 

jikkajaka, inen ameu jiu taitek:
―Jumeꞌ tuꞌik takaaka, ka koꞌokoeme, 

kaachin jukaꞌ yee jijittomta waatane. 
Taa juꞌu koꞌokoeme ala aꞌ waatane, 
jukaꞌ yee jijittomta. Inienpo aman 
san, nejpone aꞌabo ne yebijla, jumeꞌ ka 
tuꞌisi aulammeu nok betchiꞌbo, bem 
jinneꞌumtuneꞌ betchiꞌbo. Bweꞌituk 
jumeꞌ jaibu tuꞌisi jiapsame, junameꞌe, 
lutuꞌuriata boꞌo jooria.

Jesus, Liojta yoꞌori betchiꞌbo, ka 
jiꞌibwawamta betana temaiwa

18
 Jumeꞌ Joan yee babatoowamta 

majtalaꞌum, intok jumeꞌ waate 
juriom, bem junuen aꞌ sualeꞌ 
betchiꞌbo, paiseompo taꞌeewame, 
junameꞌe taewaimmet, ka 
jijiꞌibwan. Junuen aneka, Liojta 
emo yoꞌorituan. Junak intok, waate, 
Jesujtau sajak intok aꞌ temaek:

―Jaisaakai ―tiian―, jumeꞌ 
paiseom teame, intok Joan yee 
babatoowamta majtaꞌum, inimeꞌe 
taewaimmetchi, Liojta yoꞌori 
betchiꞌbo, ka jijiꞌibwa ―tim aꞌ 
temaek―. Taa jumeꞌ em majtim, ka 
inien aꞌ boꞌo jooria ―ti jiakai.

19
 Jesus intok, inen ameu jiiak:

―Jaisa jujupwaaꞌu, intok 
jijiꞌibwaꞌpo, jumeꞌ junaman 
nunuritaka, ama aneme, jaisa ka 
alleaka, ka aman jiꞌibwanee jaꞌani 
Ka junuen weye. Bweꞌituk junako, 
juꞌu jubeme, au sioktuane. Cheꞌa 
juni san, jukaꞌ jubemta ketuni ama 
aneo, alleaka aamak eaka, jiꞌibwane 

―tiia―. 20
 Taa chukula ket ―tiia juꞌu 

Jesus―, taewaim yumaꞌane ―tiia―, 
jukaꞌ jubemta kaabetuko, junak 
intok, siokrimmea ka jiꞌibwane.

21
 ’Inien aꞌ weeꞌpo san ―tiia 

juꞌu Jesus―, kaabe juꞌu bemela 
tajoꞌorim, moera tajoꞌorimmet 
jitchaꞌabwabaane. Bweꞌituk 
baksiapat, juꞌu bemela tajoꞌorim, 
siꞌimeta nau wikeka, jumeꞌ tajoꞌo 
moeram nau wikeka, am siutane. 
22

 Inien aꞌ weeꞌpo san ketchia, 
intok kia jabe juniꞌi, jukaꞌ paꞌasi 
baꞌawata, bemelasi yaꞌata, bea boosa 
yaꞌaripo, juꞌu moerapo, kaachin ama 
aꞌ toꞌobaekaꞌeene. Bweꞌituk amaꞌa 
toꞌaakaꞌateko, juꞌu bea, aꞌ moeratukaꞌ 
betchiꞌbo, lauti siutane. Junak intok 
juꞌu paꞌasi baꞌawa woꞌotine, intok kia 
juꞌu bea juniꞌi, nasontune.

Jumeꞌ Jesujta majtaꞌum, yum 
joꞌe taewaet, tiikom kauta

23
 Jesus intok, sabala taꞌapo, yum 

joꞌe taewaet, tiikom, jaibu wakeꞌepo 
aman weyen. Jumeꞌ aꞌ majtaꞌum 
intok, aamak kateme, jukaꞌ tiikom 

kautakai, am biitakai, am bwaꞌeen. 
24

 Waate juriom, paiseompo emo 
teuwaame, intok junuen aneme 
bichaka, Jesujtau inen jiian:
―Jumeꞌ em majtaꞌum bichaꞌe ―ti 

au jiian―. Sabala taꞌapo, kaitat 
mammawaka, Lioj waatiawaꞌa 
taewaituko juniꞌi, inimeꞌe inien 
aane ―tiian.

25,26
 Jesus intok inen am yoopnak:

―Jaisa emeꞌe, jum Liojta jiꞌosia 
jiꞌojteimpo kaꞌa nokla jaꞌani, jukaꞌ 
Labiitukaꞌuta aꞌ yaakaꞌuta Bweꞌituk, 
aapo juꞌu Labiiꞌ teame, tebaurekai, 
intok jumeꞌ aamak rejteme 
juniꞌi. Junak intok juꞌu Abiatar 
teame junaman tekiakamtau ama 
yoꞌotukan. Juꞌu Labiiꞌ teame, aman 
karipo, Liojta aman yoꞌoriwaꞌpo 
kibakek. Kariu kibakeka, intok 
jumeꞌ paanim, ama tekiakame 
bwaaꞌeaꞌum, juꞌu Labiit am bwaꞌaka, 
intok ka aapola jiba am bwaꞌaka, 
taa ket jumeꞌ aamak rejteme am 
miikak.

27
 ’Junuen aꞌ weeꞌpo san, juꞌu 

sabala taewai, yum joꞌe taewaita 
Lios aꞌ juꞌunaktela, yoemtau 
tuꞌuwaituneꞌ betchiꞌbo, aet yum 
joꞌekai. Taa juꞌu taewai, ka yee 
utteꞌa jooria. 28

 Inia betchiꞌbo san, 
nejpo, emo benasi yoemtaka juniꞌi, 
yee a sawe, yum joꞌe taewait jukaꞌ 
bem a boꞌo jooriaꞌpo amani.

Juꞌu oꞌou, mam waklame

3  Junameꞌe taewaimmet, jum 
juriom emo nau totojiwaꞌu 

kariu kibakek. Junamaꞌa intok, 
senu oꞌou ama katekan, wepul 
takana mam wakiatakai. 2 Sabala 
taewaitukaꞌpo aman intok, junakaꞌa 
jitto machiaka, jumeꞌ ama aneme 

junuen, Jesujta suuan, junuen aꞌ 
ayuk juniꞌi, sep aꞌ naꞌatejobaeka 
ean. 3 Junak intok juꞌu Jesus junae 
yoemta, waki mamakamtau:
―Aꞌabo neu sikaa, in bichapo 

kikteꞌe ―ti au jiiak.
4

 Junak intok juꞌu Jesus, 
siꞌimemmeu inen nattemaek:
―Sabala taꞌapo, jitasa cheꞌa tuꞌi 

ean, tuꞌuwata yeteu joowame, oo ka 
tuꞌuwata Oo senuk meꞌetuneꞌpo, oo 
senuk jinneꞌutuneꞌpo.

Taa junuen aꞌ jiao intok, ka wotti 
tawawak. 5 Jesus intok, siꞌimem, 
ka alleaka naj bitchun. Intok bem 
namakak jiapsekaꞌ betchiꞌbo, au 
sioktuak. Junae yoemtau intok, 
wakiak mamakamtau inen jiiak:
―Em mamam rutuktaꞌe ―ti au 

jiiak.
Junaꞌa intok, aꞌ mamawam 

rutuktak. Intok sep tuꞌureak. 6 Taa 
jumeꞌ waate juriom, bem junuen 
aꞌ sualeꞌ betchiꞌbo, paiseompo 
taꞌeewame, inimeꞌe junen, junamaꞌa 
yeu sajaka, jumeꞌ eroorianom 
teammak nau eaka, emo nau tojaka, 
nau wepul lutuꞌuriata yaꞌabaekai, 
Jesujta jachin juniꞌi aꞌ bwiseka, bem 
aꞌ meꞌeneꞌ betchiꞌbo.

Juebena yoemra, jum bweꞌu 
bau baꞌa bwikola aane

7
 Taa juꞌu Jesus intok, aꞌ 

majtaꞌummak nau, baweu bicha 
siika. Intok Kalileaꞌ bwiaraapo 
joꞌaakame aamak sajak. Intok 
ket junalensu, Jurea bwiaraapo 
joꞌaakame ketchia. 8 Intok ket 
jiba junalensu, bweꞌu joꞌarapo 
Jerusalenpo joꞌaakame. Intok Tiiroꞌ 
teaꞌpo joꞌaakame. Intok Siron 
teaꞌpo joꞌaakame. Intok Irumea 

bwiaraapo joꞌaakame. Intok waate, 
batwe Joranta beaj joꞌaakame. 
Inimeꞌe junen, siꞌime, suum 
watchisi machik aꞌ joaꞌapo aman 
aꞌ juꞌuneyyaka, junaꞌabo, siꞌimekut 
betana, juebenaka ama au nau 
yajak, Jesujtawi. 9 Junamaꞌasan, 
juebena yoemrata ama au nau yajaꞌ 
betchiꞌbo, intok ka ama nau aꞌ pitta 
iꞌaka, aꞌ majtaꞌummeu inen jiiak:
―Jukaꞌ kuta kanoata, junamaꞌa 

baꞌapo boꞌokamta, mayoau jeela 
ruktaꞌem ―ti ameu jiiak, ama 
jaꞌamubaekai.

10
 Bweꞌituk aapo juꞌu Jesus, 

junamaꞌa jaibu juebenam emo 
inneꞌetetualatukan. Intok jumeꞌ 
waate, koꞌokoeka, ama aneka, kia 
aet mamte betchiꞌbo, nat emo 
yuuꞌan, intok aapoꞌik bat batte 
baꞌau koꞌom aꞌ taben. 11

 Intok inen 
ket ama yeu siika, jumeꞌ bebejeꞌeri 
eerita, bem jiapsimpo amet aneme, 
junameꞌe junen, jukaꞌ Jesujta 
bichaka, aapoꞌik bichapo tonommea 
jajapten. Jumeꞌ bebejeꞌeri jiapsim 
intok, inien am chaituak:
―Empo junaꞌa, Liojta usiwai ―tim 

jiian.
12

 Taa juꞌu Jesus intok, aꞌ 
jabetukaꞌpo kaꞌa juꞌuneyyatuneꞌ 
betchiꞌbo, kuttipo ameu nookak.

Juꞌu Jesus, jumeꞌ woj 
mamni ama wooim, Aamak 

aꞌ rejti iꞌaꞌum yeu puꞌa
13

 Aet chukula intok, senu 
kawiu, jika paꞌariau bicha siika. 
Intok junaman kateka, ameu 
chaitebok, jumeꞌ aꞌ majtaꞌum, yeu 
aꞌ puꞌalaꞌummewi. Junameꞌe intok 
aman au yajak. 14

 Junamaꞌa aapoꞌik 
mak nau an betchiꞌbo, intok aet 

chukula jukaꞌ Liojta nok lutuꞌuriata 
bem aꞌ nok sakaneꞌ betchiꞌbo, aet 
aꞌ tekil makneeꞌum, woj mamni 
ama wooim yeu puꞌak, juꞌu Jesus. 
15

 Junak intoko, utteꞌawata amet 
autuak, bebejeꞌeri jiapsi eerita, bem 
jiapsipo amet aneme, paꞌakun yeu 
am beprianeꞌ betchiꞌbo. 16

 Junameꞌe 
intok inen teakan. Seenu, Simoꞌ 
tea. Junakaꞌa intok, Peeom aꞌ 
teatuak. 17

 Jumeꞌ watem team 
intok, iiyime junameꞌem. Jakooboꞌ 
teame, Sebereoꞌ teamta uꞌusi. 
Intok aꞌ sailuawa, juꞌu Joan teame. 
Junameꞌe ket taꞌabwim teatuak. 
Ebreo nokpo nokwame. Junameꞌe 
intok, Boꞌaneerjim tea. Jiak nokiu 
juchi aꞌ kuaktituk intok teekapo 
yuku ruꞌuti jiame, ti jiubae. 18

 Intok 
juꞌu Antej teame. Intok juꞌu Jeriipeꞌ 
teame. Intok Battomeꞌ teame. Intok 
juꞌu Mateoꞌ teame. Intok juꞌu Tomaj 
teame. Intok ket Alpeoꞌ teamta 
uꞌusi, Jakooboꞌ teame. Intok juꞌu 
Tareoꞌ teame. Intok senu Simoꞌ 
teame, kananiitaꞌ teammak nau 
eame. 19

 Intok juꞌu Juuras Ijkariooteꞌ 
teame, juꞌu chukula aꞌ nenkineeme.

Liojta tuꞌu jiapsiwa 
jaana jiawaawaꞌpo

20
 Junak intok aꞌ joꞌawawi yeu 

yepsak. Taa junamaꞌa aꞌ aneo intok, 
tuꞌisi juebenaka ama au nau yajak. 
Aapo intok, kia ammea ka jiꞌibwan. 
21

 Taa jumeꞌ Jesujta wawaekame, 
intok, inien aꞌ jikkajaka, aman aꞌ 
aneo au sajaka, ama yeu aꞌ wikbaen, 

“kaꞌa suatula”, ti jiakai.
22

 Waate ket ama aanen, 
maejtompo taꞌeewame, Jerusalen 
teaꞌa betana. Junameꞌe ket inen 
jiian:

―Jukaꞌ yoꞌo bebejeꞌeri jiapsi eꞌeri 
aet aneꞌe ―tiian. Junaꞌa eeri intok, 
bem nokpo, Beꞌelsebuupo taꞌeewan.

Intok ket inen jiian:
―Yoꞌo bebejeꞌeritamak aꞌ 

lutuꞌuriak ―tiian―. Kialiꞌikun 
junae utteꞌawatae, jumeꞌ bem 
jiapsimpo jumeꞌ waate bebejeꞌeri 
eꞌeerim yetet aneꞌum, yeu am 
bepria ―tiian.

23
 Jesus intok, junameꞌe 

maejtommeu chaiteboka:
―Jaisa iꞌan ―tiia―, aapo juꞌu 

yoo bebejeꞌeri, Satanaj teame, aapo 
au yeu bepbaanee jaꞌani ―ti am 
temaek―. Ka junuentune ―tiia.

Junak intok, taꞌabwi weemtau aꞌ 
tammachiaka inen ameu jiiak:

24
 ―Kia waꞌa senu bwiaraapo, 

siꞌime ama nau joꞌaakame, nasuk 
aman emo naꞌikimteko, intok nau 
nassuabaeꞌeteko, junameꞌe, ka 
binwatukasu, kaitaꞌpo tawane ―
tiia―. 25

 Intok ket jiba junalensu, 
jumeꞌ wepul joꞌarapo nau joꞌaaka, 
intok emo ee bejeꞌeteko, junameꞌe 
ka a nau jiapsine ―tiia―. 26

 Inien 
san beja, juꞌu yoo bebejeꞌeri, 
Satanaj teame, jaisa iꞌan aapo 
jumeꞌ ka tuꞌi jiapsi eerim, aapoꞌik 
attearim, jaisa am bejeꞌeka anne. 
Bweꞌituk aapo juꞌu Satanaj teame 
junuen anneꞌeteko, kaachin am 
saune ―tiia.

Junak intok:
27

 ―Kia jabe juniꞌi ―tiia―, 
joꞌarapo wajiwa aman jita 
etbwabaeka ama kibakeꞌeteko, 
taa juꞌu intok, ama joꞌaakame, 
utteꞌakaꞌateko, intok ama aneꞌeteko, 
juꞌu ama jita etbwabaeme, kaita 
aꞌ uꞌuraane. Taa kia jukaꞌ ama 
joꞌaakamta aꞌ sumakaꞌateko, junak 

ala, a jita ama etbwane ―tiia―. 
Inepone, juꞌu oꞌouta, utteꞌakamta 
sumakamta benasi ne maachi.

28
 ’Inepo intok, lutula weꞌepo ne 

inien ne emou jiia, batte siꞌime waꞌa 
ka tuꞌuwa yaꞌarime, a jiokoitu. Intok 
jukaꞌ bat naataka, Liojtat jaana 
jiuwamta juniꞌi, a amet jiokoitu. 
29

 Taa jukaꞌ ka tuꞌuwa yaꞌarita, senu 
weemta jiba ka a aet yee jiokoitu, 
wakaꞌa Liojta tuꞌu jiapsiwata jaana 
aꞌ jiawaanaaꞌu. Bweꞌituk inien 
waꞌa jaana aꞌ jiawaakame, jiba yuu 
betchiꞌbo ka a aet jiokoitune.

30
 Jesus inien ameu nookak, 

bweꞌituk bempo jukaꞌ bebejeꞌeri 
jiapsi eerita, jaiti machik aet 
aneꞌetiakai, tiian.

Juꞌu Jesujta aewa, intok 
jumeꞌ aꞌ ou sailam

31
 Aꞌ aewa, intok aꞌ sailawam 

ama yajaka, paꞌaku japteka, aman 
au chaitebok. 32

 Intok jumeꞌ cheꞌa 
Jesujtau jeela jokame, inen au jiiak:
―Juꞌu em maala, intok jumeꞌ em 

sailam, paꞌakun jaꞌabweka, eu 
chaitebo ―tim au jiian.

33
 Taa juꞌu Jesus intok inen am 

yoopnak:
―Jabesa juꞌu in maala intok, jabesa 

jumeꞌ in sailam ―ti am temaek.
34

 Junak intok, siꞌimem, ae nape 
konila jokame naj bitchuka inen jiiak:
―Inimeꞌe junameꞌe, jumeꞌ in aem, 

intok jumeꞌ nemak werim. 35
 Bweꞌituk 

siꞌime jukaꞌa, in achaita eaꞌapo aman 
aneme, junameꞌe nemak werimtune. 
Oo ne ket aꞌ ae rokne.

Etleotat nokaka, yee ae aꞌ majtabaeꞌu

4  Intok juchi weeꞌpo, bawe 
mayoat aneka, yee majtataitek. 

Intok tuꞌisi buꞌuuka aman au 
nau yajak. Intok buꞌuuraata ama 
aneꞌ betchiꞌbo, utteꞌatukan, kuta 
kanoat, bawepo boꞌokamtat, jikau aꞌ 
jaꞌamuneꞌpo. Aapo intok, ama jikat 
katekan. Juꞌu buꞌuura intok, paꞌakun 
tana, bawe mayoat jaꞌabwekan. 
2

 Aapo intok juꞌu Jesus, intok, 
taꞌabwi weemtau aꞌ tammachiaka, 
juebena weemta am majtan. Intok 
am majtaka, inen ameu jiiak:

3
 ―Necheꞌem jikkaja ―ti ameu 

jiiak―. Senu yoeme, echimuta 
etbaeka, aꞌ wasau bichaa siika. 
4

 Junamaꞌa wajpo intok, senu wok 
boꞌota boꞌokaꞌpo, juꞌu echimu, 
waate ama yojtek. Wikichim intok 
junakaꞌa sep bwaꞌaka ―tiia―. 
5

 Omot intok, tetata aukaꞌpo ket juꞌu 
wate echimu ama yojtek. Junamaꞌa 
intok, ka mekka koꞌom aꞌ bwalkoekaꞌ 
betchiꞌbo ―tiia―, juꞌu echimu ama 
yojtekame sep siwek. Taa ka mekka 
koꞌom aꞌ nawatukaꞌ betchiꞌbo, 6 taꞌata 
unnaa utteꞌaka aet yejtekaꞌ betchiꞌbo, 
sep waakek ―tiia―. 7 Waate echimu 
intok, juya, unnaa wichakaꞌpo yojtek. 
Junaꞌa juya intok, junae echimu 
siwekamtamak nau yoꞌotuka, aꞌ 
chouyaka, intok kaꞌa takatuak. 8 Juꞌu 
wate echimu intok, tua tuꞌi bwiapo 
yojtekame, junaꞌa, siweka intok 
yoꞌotuka, yuꞌin taakak. Jum wepul 
sako etwakaꞌpo, jichupaka, senu taka 
ama woj mamni sakom toboktituk. 
Omot intok, wepul sako etwakaꞌpo, 
jichupaka, baji taka sakom 
toboktituk. Omot intok, wepul sako 
etwakaꞌpo, jichupaka, mamni taka 
sakom toboktituk.

9
 Intok inikaꞌa weemta ameu 

noksuka, aet chukula inen ameu 
jiiak:

―Aꞌ mammatebaeme, aꞌ 
mammatene ―ti ameu jiiak.

10
 Chukula intok, bempola tawaka, 

jumeꞌ woj mamni ama wooim, yeu 
aꞌ puꞌalaꞌum aamak ama tawakame, 
intok jumeꞌ waate, cheꞌa aamak 
eame, ameu aꞌ teuwaakaꞌuta betana 
aꞌ temai japtek, jitat aꞌ nokaꞌapo. 
11

 Juꞌu Jesus intok, inen am 
yoopnak:
―Inepone enchim aꞌ 

juꞌuneyyatuala, jukaꞌ Liojta cheꞌa 
aꞌ nesawamta betana weyemta, 
aapoꞌik atteata, jukaꞌ bat naataka, 
ka aet juꞌuneyyawaꞌutachi. Taa 
jumeꞌ waate, jumeꞌ ka aet emo 
juꞌuneetuabaemcha aneme, 
inimmeu, junaꞌa siꞌime weeme, 
taꞌabwiku aꞌ tammachiaka ameu 
teuwaawa. 12

 Tuꞌisi bem aꞌ bichaka 
juniꞌi, ka aꞌ mammateneꞌ betchiꞌbo. 
Intok kia jukaꞌ nokta jikkajaka 
juniꞌi, ka a aet juꞌuneeneꞌ betchiꞌbo, 
intok Liojtau bicha ka emo jiapsi 
kuaktaneꞌ betchiꞌbo. Intok junuen 
bem ka tuꞌuwa yaꞌarim amet 
jiokoituneꞌ betchiꞌbo.

13
 Junak intok, inien ameu jiiak:

―Jaisa emeꞌe juniꞌi ka aet 
juꞌuneak, juꞌubwa in emou 
teuwaakaꞌutachi, juꞌu aꞌ teuwaaꞌut 
Junuentukaꞌateko intok, jaisa 
tua, jukaꞌ taꞌabwi weemta, jitau aꞌ 
tammachiaka, emou aꞌ nokwako, 
jaisa tua a aet juꞌuneene 14

 Juꞌu 
bachiata echame, Liojta tuꞌu nok 
lutuꞌuriata yeteu aꞌ teuwaamta 
benasi mamachi. 15

 Bweꞌituk waate 
yoemra aane, junaꞌa echimu, 
boꞌot yejtekamta benasi maachi. 
Liojta noki jikkajaka, taa chukula 
aꞌ jikkajisuko, namakak bem 
jiapsekaꞌ betchiꞌbo, juꞌu Satanaj 

teame, ameu yepsaka, jukaꞌ nok 
lutuꞌuriata, Liojta betana weyemta, 
aawas aꞌ koptituane. 16

 Juꞌu 
bwia intok, tetakamta betana in 
nokakaꞌu, siꞌime wameꞌe, Liojta 
nokta jikkajaka, alleaka aꞌ sualeme 
benasi maachi. 17

 Intok bem jiapsipo 
ka binwa aet eeneeme, junameꞌe, 
taa bem omtawaaꞌuta juꞌuneyya 
taiteko, emo aꞌ rojiktatuaka, sep 
aꞌ suꞌu tojibaeka eene. 18,19

 Juyata, 
wichakamta betana in emou 
nokakaꞌu intok, juꞌu bachia ama 
wajiwa yojtekame, inimeꞌe junen 
wameꞌe inim bwiapo aukamta 
cheꞌa emo naktuame, yuꞌin tomita 
waatame, emo ae alleetuabaekai, 
Liojta nok lutuꞌuriata bepa aꞌ 
waatakai. Inia betchiꞌbo san, inim 
bwiapo, juꞌu Liojta nok lutuꞌuria, 
kaita amet aꞌ autua, jukaꞌ jiapsitau 
tuꞌuwatunemta. 20

 Taa waate, jukaꞌ 
Liojta nok lutuꞌuriata jikkajakame, 
intok aꞌ mabetaka, bem jiapsipo 
aꞌ tawaakame, intok Liojtau bicha 
jiba emo eetuame. Inimeꞌe junen, 
junameꞌe, waꞌa bachia, tuꞌi bwiapo 
yojteka, intok yuꞌin bachiakamta 
benasi maachi. Inimeꞌe junen, 
Liojta nok lutuꞌuriat jiapseka, aꞌ 
tekipanoa. Waate intok, kia jukaꞌ 
bachiata, weꞌepulaim, senu taka 
ama woj mamni bachiakamta 
benasi maachi. Wate intok, jukaꞌ 
bachiata, weꞌepulaim, baji taka 
bachiakamta benasi maachi. Wate 
intok, jukaꞌ bachiata, weꞌepulaim, 
mamni taka bachiakamta benasi 
maachi.

Siꞌime juꞌu ka aet juꞌuneewame, 
yeu bwijtunee

21
 Intok ket, inien san beja:

―Kia jabetaka juniꞌi ―ti ameu 
jiiak―, aꞌ joꞌawapo wajiwa 
tachiriatunemta jinukame, junaꞌa, 
kaachin, bweꞌu waata betuk 
wajiwa aꞌ manaꞌabaane. Intok kia 
aꞌ boboꞌobetuk juniꞌi, kaachin ae 
tuk aꞌ manaꞌabaane. Taa cheꞌa 
juni san, jikat aꞌ manaꞌane, tuꞌisi 
aꞌ tachirianeꞌ betchiꞌbo. 22

 Bweꞌituk 
waꞌa cheꞌa bat naataka, ka 
juꞌuneyyawaꞌu, a ae emo jiapsi 
jinneꞌuwame, oo juꞌu siꞌime ka a aet 
juꞌuneetume, junaꞌa siꞌime, chukula 
juꞌuneyyatune. 23

 In noksukaꞌut, aet 
mammatebaeme, aet mammatene, 
juꞌu aꞌ teuwaaꞌutchi.

24
 Taa ket inen ameu jiiak:

―Jukaꞌ enchim jikkajakaꞌuta, 
tuꞌisi em aet suuaka, aꞌ jikkajine. 
Bweꞌituk Liojta, tua aꞌ waataꞌpo 
aman, junuen aet jiapseka aꞌ 
boꞌo jooriaꞌateko, juꞌu Lios ket 
junuen, jukaꞌ emou tuꞌineeꞌuta, 
emou aꞌ autuane. Intok kia 
jaarekisia em aꞌ maktune, emeꞌe aꞌ 
mammateme. 25

 Bweꞌituk, juꞌu cheꞌa 
aꞌ mammatekame, Liojta betana, 
cheꞌa juniꞌi aet juꞌuneetuanaa. Taa 
intok, juꞌu ka aet mammatekame, 
kia jukaꞌ iliikik aꞌ mammatekaꞌut 
juniꞌi, aawas aꞌ koptituanaa.

Juꞌu bachia yoꞌotukamtat 
nokaka, yee ae aꞌ majtaꞌu

26
 Intok naa buusti, tiia:

―Ket inien bena, juꞌu Liojta 
utteꞌawa nesauta katekaꞌpo betana 
juꞌu lutuꞌuria weyeme ―tiia―. 
Senu yoemta, bwiapo, echimuta 
woꞌotakaꞌa benasia mamachi ―
tiia―. 27

 Junaꞌa intok, tukaaria 
yumak, kotne. Intok taewaita 
yumak, yejtene. Juꞌu echimu intok, 

aapola bwiapo basiune. Intok 
yoꞌotune. Aapoꞌik jukaꞌ oꞌouta ka 
juꞌuneao juniꞌi ―tiia―. 28

 Bweꞌituk 
juꞌu bwia, aꞌ utteꞌakaꞌpo aman, jukaꞌ 
echimuta, ama aꞌ woꞌotawakaꞌuta, 
aꞌ babasiuyaa. Junaꞌa intok tiiko, 
kia beja bat siulatune. Chukula 
intok moane. Chukula intok sewane. 
Intok sep jeela bachiataitine. 
29

 Jukaꞌ etta, wakeo intok, aꞌ 
chuktaneeme au kimaꞌatune. 
Bweꞌituk jichupawaaꞌu taewaitune.

Juꞌu mojtaasa bachiat 
nokaka, yee ae aꞌ majtaꞌu

30
 Intok ket inen ameu jiian:

―Liojta utteꞌa nesawamta, ama 
naa buusti, jita taꞌabwikuusa tua, te 
aꞌ tammachiane ―ti am temaek―. 
31

 Junaꞌa ala inen maachi, mojtaasa 
bachiatau taꞌa tammachiane. 
Bweꞌituk junaꞌa, siꞌime bachiata 
junamaꞌa bwiapo etwamta bepa 
cheꞌa ammaꞌali beletchi. 32

 Taa 
chukula, jaibu etrituko, siweka, 
yoꞌotuka, intok junamaꞌa siꞌime 
juyata bepa, cheꞌa bweꞌuusi 
yoꞌotuka, naꞌikim nassaꞌakariane. 
Wikichim juniꞌi, a ama tosatene.

Jesus, yee majtabaeka, taꞌabwi 
weemtat nokakai yee ae majtan

33
 Intok juebena weemta, ka 

nanau machikue, bem a aet 
juꞌuneeneꞌut ameu nookan. 
34

 Intok buꞌuraatau, jita ameu 
teuwaabaeꞌeteko juniꞌi, taꞌabwi 
machilaatau aꞌ tammachiaka ameu 
aꞌ nookan. Taa chukula, jumeꞌ aꞌ 
woj mamni ama wooimmeu, aꞌ 
majtaꞌummeu, junakaꞌa weemta 
machisi ameu aꞌ teuwaan.

Juꞌu Jesus, jukaꞌ jekata chaꞌatutua. 
Intok bawe buaktiam chaꞌatutua

35
 Intok jiba junae taewait, 

kuptisuko, aꞌ majtaꞌummeu inen 
jiiak:
―Inie bawe baꞌata waetana bicha 

te katne ―ti ameu jiiak.
36

 Intok jukaꞌ buꞌuu yoemrata, 
ama anemta toꞌo sikaa, intok jiba 
junamaꞌa kuta kanoapo, bem 
aneꞌepo, omot bicham bawet boꞌo 
joo japtek. Intok ket waate ama 
aanen, wate kuta kanoammetchi. 
Junameꞌe intok ket aamak sajak. 
37

 Intok tuꞌisi bweꞌuusi jejekak. 
Intok jumeꞌ bawe biaktiam, kuta 
kanoapo wajiwa am beban. Intok 
cheꞌewasu baꞌae tapunan. 38

 Aapo 
intok juꞌu Jesus, kuta kanoapo, 
amapo, bweꞌu tajoꞌorim nat 
ropoktimmet boꞌoka, kotchimen. Aꞌ 
majtaꞌum intok aꞌ busaka:
―Rabii ―tim au jiiak―. Jaisa, 

abe inim itom kokkoꞌu juniꞌi, empo 
kia kaachin emo eetua jaꞌani ―tim 
aꞌ temaek.

39
 Junak intok sep busak, juꞌu 

Jesus, intok yejteka, jekatau:
―Yaateꞌe ―ti au jiiak.
Bawetau intok ket junalensu:
―Yanti chaꞌatuꞌe ―ti au jiiak.
Junak intok, juꞌu jeeka 

chaꞌatuk. Aet chukula intok 
siꞌime, yanti taawak. 40

 Jesus intok 
bempoꞌimmeu inen jiiak:
―Jaisaaka emeꞌe, unnaa emo 

majjaitua ―ti am temaek―. Jaisa 
emeꞌe, enchim jiapsipo, Liojtat ka 
yoemꞌea ―ti am temaek.

41
 Junameꞌe intok, tuꞌisim aꞌ suum 

eiyaka taawak. Intok inenim jiian:

―Iniꞌi intok, jabetakasa tua 
Kia juꞌu jekataka juniꞌi, intok 
kia juꞌu bawetaka juniꞌi, aapoꞌik 
nesawekaꞌpo aman aauk ―tiian.

Juꞌu yoeme, bwiara Kalaaraꞌ teaꞌpo 
jomeme, bebejeꞌeri ka tuꞌi jiapsi 

eꞌeerim, aꞌ jiapsipo jipueme

5  Intok sekkaꞌana bawe betana, 
bwiara Kalaaraꞌ teaꞌpo yajak. 

2
 Aapo Jesus intok, kuta kanoapo 

yeu siika, junamaꞌa intok senu 
yoeme, kokkoarim maꞌariꞌpo jiba 
aꞌaneka, intok bebejeꞌeri ka tuꞌi 
jiapsi eerita aꞌ jiapsipo aet aneka, 
Jesujtau yeu sikaa, aꞌ nankek. 
3

 Junaꞌa intok, kokkoarim maꞌari 
kari yaꞌarim jiba jojoꞌan. Intok 
kia sisiꞌiwok wikiam yaꞌarimmea 
juniꞌi, ka a sumaꞌatun. 4 Bweꞌituk 
jue benasia, sisiꞌiwok wikiammea, 
intok mampo ae aꞌ sumaꞌim 
susumawan. Intok mampo yee 
ammea susumammea chatchaawan. 
Taa junameꞌe wikiam intok, aapo 
aꞌ utteꞌawammea am chuk chuktan. 
Intok mampo ae aꞌ sumaꞌim juniꞌi, 
chuk chukti wiiken. Intok kia jabe 
juniꞌi kaꞌa yuꞌeen. 5 Junaꞌa intok, 
tukaariat intok taewait naa buusti, 
kaupo jiba chai sisimen. Intok 
kokkoarim maꞌariꞌpo jiba weaman. 
Intok tetammea jiba koꞌokosi au joo 
sisimen. 6 Intok Jesujta mekkaꞌekut 
bichaka, au tajtia buiteka, au 
tonommea kikteka, aꞌ yoꞌori taitek. 
7

 Junak intok juꞌu bebejeꞌeri jiapsi, 
aet wajiwa aneme, kusisi inien aꞌ 
chaituak:
―Jesus ―tiia―, Lios, siꞌimem 

bepa yoꞌorisi machik uꞌusi ―tiia―. 
Jitasa empo nemak lutuꞌuriak. 
Liojta betchiꞌbo eu ne ujbwana, 

ka bat koꞌokosi em nee yaꞌaneꞌ 
betchiꞌbo ―ti au jiiak.

8
 Bweꞌituk juꞌu Jesus, inen jaibu 

au jiulatukan:
―Empo, bebejeꞌeri ka tuꞌi jiapsi, 

inie yoemta jiapsipo wajiwa betana 
yeu weyeꞌe ―ti au jiulatukan.

9
 Jesus intok, junau, ka tuꞌi 

jiapsitau:
―Jaisa empo teak ―ti aꞌ temaek.
Junaꞌa intok, inen aꞌ yoopnak:
―Buꞌuuraapo te taꞌeewa, bweꞌituk 

tuꞌisi juebenate ―ti aꞌ yoopnak. 
Bem nokpo intok, Lejionpo 
taꞌeewan.

10
 Junak intok junameꞌe bebejeꞌeri, 

ka tuꞌi jiapsi eꞌeri, tuꞌisim Jesujtau 
jiokot jiaka am au ujbwana, 
junamaꞌa bwiaraapo paꞌakun 
mekka bicha ka bem yeu beeptuneꞌ 
betchiꞌbo. 11

 Junamaꞌa intok, senu 
kawiu jeela, kowim tuꞌisi juebenaka 
ama jiꞌibwa sasakan. 12

 Junameꞌe 
siꞌime intok, bebejeꞌeri jiapsi ka tuꞌi 
eꞌeri, Jesujtau tuꞌisi jiokot jiaka, au 
ujbwanan:
―Junameꞌe kowimmeu itom 

bittuaꞌe, amet itom kimuneꞌ 
betchiꞌbo ―ti au jiakai.

13
 Junak intok juꞌu Jesus junen 

ameu aꞌ chupak. Junameꞌe ka 
tuꞌi jiapsi eeri intok, junae yoem 
jiapsitat yeu sajaka, junameꞌe kowi 
jiapsimmet kiimuk. Junameꞌe intok 
wooi miil kowimtukan. Intok siꞌime, 
kau bemteꞌutchi, luula tenneka, 
baweu koꞌom watteka, ama am 
kokkok.

14
 Jumeꞌ intok, am suuame, junamaꞌa 

yeu tenneka, wasampo bem ama 
waꞌam kateꞌepo, aꞌ etejo sasakan, intok 
bweꞌu joꞌarau yeu yajaka, ket junuen 
aꞌ lutuꞌuria yaak. Junamaꞌa joꞌaakame 

intok, aman bicha yeu sajaka, aman 
aꞌ bit betchiꞌbo, intok jita ama yeu 
sikaꞌapo aman aet juꞌuneebokai. 
15

 Intok Jesujtau yajaka, wakaꞌa bat 
naataka juebena bebejeꞌerita ka tuꞌu 
jiapsi eerita aꞌ jiapsipo wajiwa aet 
anemta, tuꞌisi supetuaritaka, yumaꞌisi 
suakamtam ama bichak. Intok aet 
emo jiapsi womtak. 16

 Intok jumeꞌ 
waate ama aneme, bat naataka jukaꞌ 
bebejeꞌeri jiapsi ka tuꞌi eeriakamta, 
jachin au yeu aꞌ sikaꞌapo aman, 
junammeu aꞌ etejon. Intok kowimmeu, 
jachin ameu yeu aꞌ sikaꞌapo juniꞌi, 
ket bempoꞌimmeu aꞌ etejok. 17

 Junak 
intok, siꞌime jumeꞌ ama joꞌaakame, 
Jesujtau ujbwan japtek, junamaꞌa bem 
bwiaraapo betana, paꞌakun bicha yeu 
aꞌ weeneꞌ betchiꞌbo.

18
 Junak intok jukaꞌ Jesujta, kuta 

kanoau aꞌ jaꞌamubaao, juꞌu bat 
naataka jukaꞌ bebejeꞌeri ka tuꞌi 
jiapsi eeriakamta, junammea jiokot 
au bichakaꞌu, junaꞌa, Jesujtau 
ujbwanan, aamak weebaekai. 19

 Taa 
juꞌu Jesus ka junen eꞌeak:
―Em joꞌau bicha siime ―ti au 

jiiak―. Liojta, jukaꞌ tuꞌuwata enchi 
aꞌ yaꞌariakaꞌpo aman, intok tua 
enchi aꞌ jijiokolokaꞌpo aman, am 
etejoriane ―ti au jiiak.

20
 Junak intok junaꞌa, sep siika, 

intok Lekaapolij teaꞌpo, jukaꞌ Jesujta, 
tuꞌuwata au aꞌ yaakaꞌpo aman, intok 
tua aꞌ jijiokolokaꞌpo aman, naas aꞌ 
etejo taitek. Junamaꞌa joꞌaakame intok, 
tuꞌisi aꞌ suum eꞌeiyaak.

Jairoꞌ teamta maarabeu jaisa au 
yeu sikaꞌapo, intok juꞌu senu jamut, 

Jesujta supemmet mamtekame
21

 Jesus intok, juchi kuta kanoapo, 
jiba junamaꞌa bawepo, omot 

bicha yeu sikaa, omot yeu yepsak. 
Junamaꞌa intok, bawe mayoau jeela 
aꞌ aneo, tuꞌisi juebenaka ama au 
nau yajak. 22

 Junamaꞌa intok, seenu, 
juriom emo nau totojiwakaꞌpo, ama 
yoꞌo yaꞌarime, intok Jairoꞌ teakai. 
Junaꞌa ama Jesujtau bicha yeu sikaa, 
au yepsaka, au tonommea kikteka, 
23

 tuꞌisi au ujbwanak:
―Juꞌu in maara, unnaa koꞌokoe, 

intok abe muuke ―ti au jiian―. Empo 
aman au sikaa, aet mamteꞌe, tiia. 
Bweꞌituk junuentukaꞌateko, junaꞌa, au 
inneꞌeteka, jiapsine ―ti au jiiak.

24
 Jesus intok aamak siika. Junak 

intok, juebena yoemra aamak sajaka, 
nasuk aꞌ weeyaka, kia nau aꞌ pitta 
sakan. 25

 Junamaꞌa intok, senu jamut, 
woj mamni ama wooi wasuktiapo, 
ojbota jiba woꞌotan. 26

 Intok juebena 
yee jijittome aꞌ jittolatukan. Intok 
siꞌimeta aꞌ jipueꞌuta amet wiutak. 
Intok kia junuentaka juniꞌi, yuꞌin 
eewamta kaita jajamek. Cheꞌa juniꞌi, 
ka tuꞌi simen. 27

 Intok Jesujta ama 
aneꞌe betana juꞌuneyyaka, juebena 
yoemrata ama aneꞌepo, nasuk aman 
kibakeka, Jesujtau amatana au 
yepsaka, aꞌ supewammet mamtek. 
28

 Bweꞌituk inen au eetuan: “Kia 
ne aꞌ supewammet mamtekaꞌateko 
juniꞌi, ino ne ineꞌetenee”, ti au eetuak. 
29

 Junak intok junamaꞌa lautipo, 
juꞌu ojbo sep chaꞌatuk. Intok junae 
koꞌokoata betana au aꞌ inneꞌetekaꞌpo 
aman, aꞌ takaawata tuꞌisi maisi aꞌ 
inneꞌan. 30

 Junak intok, juꞌu Jesus, 
senuku tuꞌuwatunemta aapoꞌik 
takaapo yeu simlatau juꞌuneyyaka, 
buꞌuu yoemratau bicha kuakteka, 
inen ameu nattemaek:
―Jabesa juꞌu in supemmet 

mamtekame ―ti ameu nattemaek.

31
 Aꞌ majtaꞌum intok, inen au jiiak:

―Empo yekaka juꞌunea, yoemrata 
tuꞌisi enchi nau pittaꞌpo, intok: 

“Jabetasa junen em supemmet, et 
mamtekaꞌpo”, nattemae jaꞌani.

32
 Aapo intok, juꞌu Jesus, nape 

konila, siꞌimem naj bitchutaitek, 
juꞌuneebaekai, jabeta aet 
mamtekaꞌpo. 33

 Junak intok 
juꞌu jamut, au yoakai, intok au 
majjaituaka, jachin au yeu simlaꞌpo 
aman, juꞌuneakai, Jesujtau yepsaka, 
aapoꞌik bichapo, tonommea kikteka, 
aapoꞌiku au yeu bwiseka, au 
nookan Jesujtawi. 34

 Junak intok 
juꞌu Jesus inen au jiiak:
―In jamut yoemia ―tiia―, em 

aꞌ sualeꞌ betchiꞌbo, emo ineꞌetelaꞌe. 
Kaachin eaka weene. Intok inia em 
koꞌokoata betana emo ineꞌetelatakai 

―ti au jiiak.
35

 Ket junuen aꞌ nokaosu, juꞌu yoꞌo 
yaꞌarime, Jairoꞌ teamta joꞌaa betana, 
waate ama au yajak, inien jiakai:
―Em mara muukuk ―tim au 

jiian―. Kat intok inikaꞌa yee 
majtamta suate bicha ―tiian.

36
 Taa juꞌu Jesus inien jiuwamta 

jikkajaka, yoꞌo yaꞌaritau Jairoꞌ 
teamtau, inen jiiak:
―Kateꞌe jachin emo eetuaꞌe ―ti 

au jiiak―. Net yoemꞌeaꞌe ―ti au 
jiiak.

37
 Intok kaabeta intok aamak 

weeꞌiiꞌak, taa jukaꞌ Peoꞌ teamta 
jiba intok jukaꞌ Jakooboꞌ teamta, 
intok jukaꞌ Joanta, Jakooboꞌ teamta 
saira. 38

 Junak intok, juriom emo 
nau totojiwaꞌpo betana, juꞌu ama 
yoꞌo yaꞌarimta joꞌapo yepsak. 
Intok juebenammeu, bwanaka, 
teꞌinemmeu yepsak. 39

 Jesus ameu 
kibakeka, inen ameu jiiak:

―Jaisa em aulamtaka, ama butti 
jiia ―ti am temaek―. Juꞌu usi 
jamut ala, kia beja kotche, taa ka 
mukia ―ti ameu jiiak.

40
 Junuen aꞌ jiao intok, juebenaka 

kialaꞌa atbwaka, jak waꞌam aꞌ eeyan. 
Junak intok, aapo juꞌu Jesus, paꞌakun 
bicha siꞌimem yeu beebaka, usi 
jamutta boꞌokau, aꞌ malawata intok 
aꞌ japchiwata, intok aamak rejteme, 
wajiwa bicha am nunuk. 41

 Junakaꞌa 
usi jamutta intok, mampo bwiseka:
―Taliita kuumi ―ti au teꞌeka.
Iniꞌi noki intok, kuaktituk, inen 

jiubae: “Usi jamut, eu ne junen jiia, 
enchi ne yejtesae”, ti jiubae iniꞌi 
nooki.

42
 Junaꞌa usi jamut intok, sep 

yejteka, naj weetaitek. Bweꞌituk woj 
mamni ama wooi wasukten. Inia 
weemta betana intok, jumeꞌ ama 
aneka aꞌ bichame, bem jiapsipo, 
tuꞌisi aꞌ suum eꞌeiyaak. 43

 Taa juꞌu 
Jesus intok, tuꞌisi ameu ujbwanaka, 
kaabeta aꞌ juꞌuneyyaneꞌ betchiꞌbo, 
kaabeta am etejoriasaen. Intok jukaꞌ 
usi jamutta aꞌ jiꞌibwatuanesaen.

Jesus, jum ili bweꞌu joꞌara, 
Nasaret teaꞌpo aane

6  Jesus intok, junamaꞌa yeu 
sikaa, tua aꞌ bwiarau, ama 

aꞌ yoꞌotukaꞌpo yeu yepsak. Aꞌ 
majtaꞌum intok, aamak aman yajak. 
2

 Intok jukaꞌ sabala taewata yumako, 
Liojta yoꞌori betchiꞌbo, intok Liojtau 
nok betchiꞌbo, jumeꞌ juriom nau 
totojiwaꞌpo yepsaka, juꞌu Jesus, 
yee majtataitek. Juebenaka intok 
aꞌ jikkajaka, aꞌ suum eiyaan, intok 
inenim jiakai:
―Jaksa tua, iniꞌi, inikaꞌa weemta 

taꞌaak. Intok jita koba suawasa 

iniꞌi aet ayukaꞌu. Intok jukaꞌ suum 
watchisi machik, jaisa tua aneka, 
aꞌ jooa. 3 Jaisa iniꞌi ka junaꞌa, yoem 
kapinteota uꞌusi, intok Mariaꞌ teaka 
aꞌ ouꞌasoak. Intok aꞌ sailawaim 
siꞌime inim itomak aane. Juꞌu 
Jakooboꞌ teame, intok juꞌu Joseꞌ 
teame. Intok juꞌu Juraj teame. Intok 
juꞌu Simoꞌ teame. Inimeꞌe siꞌime 
inim itomak aane. Intok ket aꞌ 
jamut waiwam siꞌime inim itomak 
aane, tiian.

Intok siꞌime jumeꞌ ama aneme, ae 
tana, jaana emo eetuak. 4 Taa juꞌu 
Jesus intok, inen ameu jiiak:
―Kia jabe juniꞌi, Liojta betana 

weyemta aꞌ juꞌuneyyatuawame, 
yeteu aꞌ teuwaaneꞌ betchiꞌbo. Junaꞌa, 
jak juniꞌi aꞌ aneꞌepo, aꞌ nokaꞌu 
betana, yoꞌoriwaka, jikkajitune. 
Taa tua aꞌ bwiaraapo aꞌ jomeꞌepo, 
intok jiba aꞌ taꞌeewaꞌpo, intok kia 
aꞌ joꞌawaꞌpo juniꞌi, junamaꞌa jiba, aꞌ 
nokaꞌu betana ka eeyatune, intok 
ka jikkajitune.

5
 Junamaꞌa intok, bem kaꞌa 

sualbaeꞌ betchiꞌbo, jukaꞌ suum 
watchisi machik, tuꞌisi jita aꞌ joaꞌuta, 
junamaꞌa kaꞌa yaak. Taa jumeꞌ 
ili ama jaikim, ama koꞌokoeme 
jiba, amet mamteka, emo am 
inneꞌetetuak. 6 Intok jumeꞌ kaꞌa 
sualeme betana, aapo juꞌu Jesus, 
tuꞌisi am suum eiyaaka taawak, 
bem kaꞌa sualbaeꞌ betchiꞌbo. 
Bweꞌituk bempo kaꞌa sualen.

Juꞌu Jesus, jumeꞌ aꞌ majtiwam, 
naꞌikim am bittuak, bem 

jinabakaneꞌ betchiꞌbo
Intok junamaꞌa ka bwere joꞌaram 

beꞌekatana weamaka, yee majta 
sisimen. 7 Intok jumeꞌ woj mamni 

ama wooi, aꞌ majtaꞌummeu 
chaiteboka, naꞌikim wowoim 
nau, naj bittuak. Intok jumeꞌ 
bebejeꞌeri ka tuꞌi jiapsi eꞌerita bem 
jiapsipo wajiwa aneme juniꞌi, yeu 
am beprianeꞌ betchiꞌbo, utteꞌata 
amet autuak. 8 Intok bem boꞌo 
jooneꞌ betchiꞌbo, tebe kutam jiba, 
mampo am machuꞌutisaen. Intok 
kaita intok am weeyaasaen. Kia 
tomita juniꞌi, kaita am weeyaasae. 
Intok kia boꞌot bem bwaꞌaneeꞌu 
juniꞌi, kaꞌam weeyaasae. Intok jita 
puꞌaktita juniꞌi, kaꞌam weeyaꞌiiꞌa. 
9

 Intok beaꞌabochampo wokteka 
jiba am boꞌo joosaen. Intok bem 
supeneeꞌuta, ka nat wooi aꞌanaata 
am weeyaasaen. 10

 Intok ket inen 
ameu jiiak:
―Enchim boꞌo joaꞌpo, jak bwere 

joꞌarau enchim yajaꞌpo, senu aꞌ 
joꞌapo enchim nunukaꞌateko, ama 
jijiꞌibwa betchiꞌbo, intok ama 
tottoꞌ betchiꞌbo, junamaꞌa joꞌaapo 
jiba tawaaneꞌem, enchim ama 
anbaeꞌpo tajtia. 11

 Intok kia jak 
bwere joꞌarapo juniꞌi, junamaꞌa ka 
mabetbaawaꞌateko, intok enchim 
nokaꞌuta, kaꞌa jikkajibaawao, 
junamaꞌa yeu sajaka, kia jukaꞌ ama 
bwia toꞌochiata, enchim wokpo ama 
emot chuꞌaktekamta, ama emo wok 
tatakeꞌem, ka tuꞌisi bem aulaꞌpo 
aman, bem aꞌ juꞌuneyyaneꞌ betchiꞌbo. 
Inien san beja, inien ne emou jiia, 
Liojta yee aet yaꞌuraa bittuaneꞌuta 
taewaita yumako, junaꞌa joꞌara, 
cheꞌa jiokot au bitne, intok bettesi 
cheꞌa au aune, juꞌu bweꞌu joꞌara 
Soroomaꞌ teamta bepa, intok juꞌu 
bweꞌu joꞌara Komooraꞌ teamta bepa.

12
 Junameꞌe aꞌ majtim intok, 

junamaꞌa yeu sajaka, yoemrata, 

jukaꞌ ka tuꞌik, ka intok bem aꞌ 
boꞌo joorianeꞌ betchiꞌbo, Liojta 
nok lutuꞌuriata am majta sakan. 
13

 Intok jumeꞌ bebejeꞌeri, ka tuꞌi 
jiapsi eꞌerita, bem jiapsipo amet 
aneme, juebenam junuen, paꞌakun 
yeu am bepriak. Intok jumeꞌ kia 
koꞌokoeme, oliiboꞌouwo takata, 
aseite yaꞌaritae amet bemtaka, emo 
am inneꞌetetuan.

Jukaꞌ Joan yee babatoowamta, 
jaisa aꞌ mukukaꞌpo

14
 Juꞌu yoꞌo yaꞌari Eroorej teame 

intok, jukaꞌ Jesujta a jita aꞌ joaꞌapo 
aman, siꞌimekut aꞌ juꞌuneyyawaꞌ 
betchiꞌbo, aꞌ jikkajak. Junak intok 
junaꞌa yoꞌo yaꞌari Eroorej teame:
―Aꞌ Joan yee babatoowame ―ti 

jiian―, bat naataka inien, yee 
babatoowasukame ―ti jiian―. 
Taa iꞌan kokkolam nasuk aꞌ 
jiabijtelatukaꞌ betchiꞌbo, Liojta 
betana utteꞌawae, suum watchisi 
machik a jooa.

15
 Waate intok:

―Aꞌ Eliaj teame ―ti jiian.
Wate intok:
―Liojta betana noktuawameꞌe ―

tiian―, oo waate, bat naataka jumeꞌ 
Liojta betana aꞌabo bittuarimpo aꞌ 
weyeꞌe ―tiian.

16
 Juꞌu Eroorej teame intok, inien 

jiuwamta jikkajaka, aapo inen jiiak:
―Iniꞌi juꞌu Joan yee babatoowame, 

in koba chuktatebokaꞌu. Kokkolam 
nasuk jiabijtelataka, inim weama 

―tiian.
17

 Bweꞌituk jiba aapo juꞌu Eroorej 
teame, Joan yee babatoowamtat 
nesawek, yaꞌuraata yeꞌetaꞌpo 
aꞌ etaꞌanesaekai. Juꞌu jamut 
Eroriaj teamta junuen au jiakaꞌ 

betchiꞌbo. Juꞌu jamut Eroriaj 
teame, bat naataka aꞌ sailawata 
jubiawatukan. Aꞌ sailawa intok 
Jeriipeꞌ tean. Junaꞌa Eroorej 
teame intok, aꞌ sailawata jubi, 
jubiꞌulatukan. 18

 Bweꞌituk juꞌu Joan 
yee babatoowame inen au jiakan, 
Eroorej teamtawi:
―Kateꞌe tuꞌisi aulaꞌe ―ti au 

jiian―, jukaꞌ em saira jubita emo aꞌ 
juptualatakai.

19
 Intok ket juꞌu jamut, Eroriaj 

teame, jukaꞌ Joanta aꞌ omtaka, aꞌ 
meꞌepean. Taa ka ama yuuman. 
20

 Bweꞌituk juꞌu yoꞌo yaꞌari Eroorej 
teame, jukaꞌ Joan yee babatoowamta 
au majjautuan. Bweꞌituk tuꞌisi aet 
juꞌunean, aꞌ tuꞌu yoemtukaꞌpo aman. 
Intok tuꞌi lutuꞌuriata aꞌ nokaꞌapo 
aman, juꞌu Eroorej teame. Inia 
betchiꞌbo san, jukaꞌ ka tuꞌik au 
yaꞌabaemta, kaabeta au suuaꞌiiꞌan. 
Intok jukaꞌ Joanta au nokakaꞌuta, 
ka tua aet juꞌuneaka juniꞌi, aꞌ 
yoꞌoreka aꞌ jikkajan. 21

 Junak intok, 
Eroorej teamta aet yeu tomtekaꞌpo 
taewai yuumak, intok pajkoteboka, 
intok junamaꞌa aapoꞌik yaꞌuraata 
aꞌabojtebok. Intok jumeꞌ waate 
yaꞌuraapo tetekiakame. Intok 
bwiara Kalileaꞌ teaꞌa betana, jumeꞌ 
ama yaꞌuram. Junamaꞌasan juꞌu 
jamut Eroriaj teame, Joan yee 
babatoowamtau aꞌ yaꞌabaeꞌuta, au 
yaak. 22

 Junamaꞌa intok, jamut 
Eroriaj teamta jamutꞌasoa, aman 
kibakeka, yeꞌeka, juꞌu yoꞌo yaꞌari 
Eroorej teame intok, tuꞌisi aꞌ 
musaꞌuleka taawak. Intok jumeꞌ ama 
aamak jiꞌibwaka aamak ama aneme, 
ket aꞌ musaꞌuleka taawak. Junak 
intok juꞌu yoꞌo yaꞌari, junae usi 
bemetau inen jiiak:

―Jita juniꞌi em waataꞌuta, neu 
aꞌawaꞌe ―ti au jiiak―. Ne intok, 
enchi aꞌ maktebone.

23
 Intok tua au aꞌ makneꞌetiakai, 

kia jita juniꞌi, au aꞌ aꞌawaꞌuta, ―kia 
siꞌimekut in nesaweꞌpo juniꞌi ―
tiakai―, wateku, enchi yoꞌo yaaka 
enchi ama nesautuanee juniꞌi ―ti 
au jiiak. 24

 Junaꞌa usi jamut intok, 
aꞌ malabeu bicha sikaa, aman au 
nattemaek:
―Jitaa ne tua au aꞌaune ―ti aꞌ 

temaek.
Junae mala intok inen au jiiak:
―Joan yee babatoowamta kobata, 

puꞌatopo au aꞌawa ―ti au jiiak.
25

 Junak intok junaꞌa usi jamut, 
sep Eroorej teamtau kibakeka, inen 
au jiiak:
―Iꞌan lautipo ―tiia―, Joan yee 

babatoowamta kobata, puꞌatopo 
neu tojine ―ti au jiiak.

26
 Junak intok juꞌu Eroores, 

tuꞌisi ka au alleetuak, inile benasi 
weemta ka yaꞌabaekai. Taa aꞌ 
nokaꞌuta betana, aꞌ tuatuneꞌpo 
aman noklataka, intok jumeꞌ 
waate aamak ama aneme, aꞌ 
jikkajakaꞌ betchiꞌbo, aet aꞌ nok 
mabetaka, aapoꞌiku utteꞌatukan, 
aꞌ nokakaꞌuta betana junuen aet 
aꞌ nok mabetneꞌpo. 27

 Junak intok 
juꞌu yoꞌo yaꞌari, ama siꞌimeta 
suuame, intok aꞌ nesawata betuk 
jipueka intok aꞌ saweꞌum, senuk, 
Joan yee babatoowamta kobata 
aman aꞌ nuꞌuneꞌ betchiꞌbo, aet 
aꞌ sawek. Junaꞌa intok, Joan yee 
babatoowamta etaꞌipo aman au 
sikaa, aꞌ koba chuktak. 28

 Junae 
Joan yee babatoowamta koba intok, 
puꞌatopo, Eroorejta katekaꞌu yeu 
tojiwak. Junamaꞌa intok, juꞌu uꞌusi 

jamut aꞌ makwak. Juꞌu usi jamut 
intok aꞌ malabeu aꞌ tojak.

29
 Bat naataka intok, junae Joan 

yee babatoowamta majtakaꞌum, 
inien aꞌ yaꞌawakaꞌpo aman aꞌ 
juꞌuneꞌeeyaka, aꞌ takaawata aman 
nuꞌuka aꞌ maꞌak.

Juꞌu Jesus, mamni miil 
oꞌowim jiꞌibwatua

30
 Jumeꞌ Jesujta majtaꞌum intok, 

aapoꞌik betana naj bittuarime, juchi 
siꞌime aman au yeu yajaka, siꞌimeta 
wakaꞌa bem tekil yaakaꞌuta, intok 
bem yee majtakaꞌuta, Jesujtau aꞌ 
lutuꞌuria jooan. 31

 Junak intok juꞌu 
Jesus inen ameu jiiak:
―Emeꞌe, nemak, kaabeta aneꞌu 

bicha te nau sakaꞌane. Intok 
junamaꞌa, chubala juniꞌi, yum joꞌe 
betchiꞌbo, tiia.

Bweꞌituk junamaꞌa bem aneꞌepo, 
juꞌu yoemra tuꞌisi juebenaka, waate 
sakaꞌasakan, wate intok au yeu 
yaji sakan. Intok ka a yum joꞌen. 
Intok kia ka ammea a jiꞌibwan 
juniꞌi. 32

 Junak intok, kuta kanoapo 
jaꞌamuka, kaabeta aneꞌepo, omot 
bicha sajak. 33

 Waate intok, bawe 
mayoa mak lopola jaꞌabwekame, 
mekkaꞌekut jaꞌabwekame, 
ama waꞌam am kateo, am 
junamemtukaꞌpo amet juꞌuneꞌeaka, 
yeu aꞌ yebijneeꞌu bicha, aapat boꞌo 
joo japtek. Intok jumeꞌ ka bwere 
joꞌarampo joꞌaakame juniꞌi, intok 
kia bwere joꞌarampo joꞌaakame 
juniꞌi intok, yeu aꞌ yebijneꞌewi 
tenneka, aapat aman aawas aneka 
aꞌ boꞌo bichan. 34

 Jesus intok aman 
yebijsuseka, juebena yoemrata 
ama aawas anemta teak. Intok 
am jijiokolok. Bweꞌituk, kia bwala 

chiktulamtaka, kaabeta am suuaꞌa 
benasi machiakan. Junamaꞌa intok, 
juebena weemta am majtataitek. 
35

 Intok jaibu tuꞌisi kupti taiteo, aꞌ 
majtaꞌum aman au yajaka inen au 
jiiak:
―Tuꞌisi te mekka, paꞌariapo aane, 

intok jaibu tuꞌisi kupte ―tim au 
jiiak―. 36

 Tuꞌi ean ―tiian―, inikaꞌa 
yoemrata, empo, bem bwaꞌaneeꞌuta 
bem aman jinuneꞌ betchiꞌbo, inim 
ka itou mekka, jumeꞌ ili joꞌaram 
jokaꞌawi am bittuakaꞌateko 
―tiian―. Bweꞌituk kaitam 
bwaꞌamachi ―tim au jiiak.

37
 Aapo juꞌu Jesus intok am 

yoopnaka:
―Emeꞌe am jiꞌibwatuaꞌem ―ti 

ameu jiiak.
Bempo intok inien aꞌ temaek:
―Jaisa jumak, te aman sajaka, 

tiian, paanim woi sientom 
lenaariom jinuriaka, am aꞌaꞌaboj 
betchiꞌbo jaꞌani, tiian. Jaksa te jita 
nuꞌuka am jiꞌibwatuaneꞌ betchiꞌbo.

38
 Jesus intok:

―Jaiki paanimsa emeꞌe 
nunuꞌubwa ―ti am temaek―. 
Aman sajaka aꞌ bichaꞌem ―ti ameu 
jiiak.

Aman am juꞌuneyyaka intok:
―Mamni paanim, intok wooi 

kuchum ―tim au jiiak.
39

 Junamaꞌa intok, baj sialiku, 
buꞌuuraata, nat wikiaka am 
jootesaen. 40

 Junuen auka intok, 
junamaꞌa intok, mamamni 
takaasia, aet nat wikiakai, taa 
nattepola, joote japtek. Intok ket, 
woi taka ama woj mamnisia, aet 
nat wikiakai nattepola, waate 
ama joote japtek. 41

 Jesus intok, 
jumeꞌ mamni paanim nuꞌuka, intok 

jumeꞌ wooi kuchum, teekau jikau 
bitchuka, Liojta bai saek. Chukula 
intok, jumeꞌ paanim rebektataiteka, 
aꞌ majtaꞌummeu am bwisek. 
Junameꞌe intok, junae yoemrata, 
siꞌimemmet amet am naꞌikimteneꞌ 
betchiꞌbo. Intok jumeꞌ wooi kuchum 
ket junalensu amet naꞌikimtewak. 
42

 Intok junameꞌe siꞌime, jiapsi 
yumaꞌisi jiꞌibwak. 43

 Jumeꞌ paanim 
intok jumeꞌ kuchum ama yeu 
beꞌekame intok, woj mamnim 
ama wooim warimtaka toboktituk. 
44

 Jumeꞌ intok, inien aꞌaboj wakame, 
mamni miil yoememtukan.

Juꞌu Jesus, baꞌa bepa weama
45

 Jesus intok, jumeꞌ aꞌ majtaꞌum, 
kuta kanoau am jaꞌamusaeka, am 
bamijtuataitek, aapat, Betsairaꞌ 
teaꞌu bicha am katchaekai. Jukaꞌ 
buꞌuuraata ama au anemta 
sakaꞌatuasuꞌpo tajtia. 46

 Siꞌimem 
naꞌikim sakaꞌatuasuka intok, juꞌu 
Jesus, senu kauta katekaꞌu bicha 
siika, junaman Liojtau bicha nok 
betchiꞌbo.

47
 Intok jaibu jeo jomteo, ket 

aapoꞌiksu waki bwiapo aapolaik 
aneosu, juꞌu kuta kanoa, baweta 
nasuk jeela weaman. 48

 Juꞌu Jesus 
intok am bichak, kuta kanoapo 
aneka, jibweeta lottilamtakai. 
Bweꞌituk juꞌu jeeka am nankika 
weyen. Intok maukaapo, abe 
matchuu, bawe bepa weyeka, ameu 
yepsak juꞌu Jesus, intok amepat 
au weetuan wajaꞌaleka weyen. 
49

 Bempo intok bawe bepa weemta 
aꞌ bichakai, tukaapo, jita yee wom 
womtame ama weama, ti ean. Intok 
emo aꞌ majjaituaka emo chaituan. 
50

 Bweꞌituk siꞌime aꞌ bichaka, emo 

MAEKOS 6



99

womtak. Taa aapo juꞌu Jesus intok, 
sep ameu nookak:
―Kateꞌem jachin emo eetuaꞌem 

―ti ameu jiiak―, intok katem emo 
majjaitua. Bweꞌituk inepone junaꞌa 

―ti ameu jiiak.
51

 Intok kuta kanoau ameu 
jaꞌamuka, jukaꞌ jekata sep 
chaꞌatutuak. Bempo intok, 
majjaurimmea, batte jachin aayuk. 
Intok tuꞌisi aet im suumꞌeaka 
taawak. 52

 Bweꞌituk jumeꞌ mamni 
paanimmea intok jumeꞌ wooi 
kuchummea, buꞌuum ammea 
aꞌabojwamtat betana, junaet ka a 
juꞌunean, Jesujta a jita aꞌ joaꞌapo. 
Bweꞌituk bempo ketuni kaꞌa 
mammaten.

Juꞌu Jesus, jumeꞌ koꞌokoeme, 
Jenesaret teaꞌpo joꞌaakame, 

emo am inneꞌetetua
53

 Intok junaꞌabo, waetana betana 
bem aneꞌepo, Jenesaret teaꞌu 
bwiarau yeu yajaka, junamaꞌa kuta 
kanoapo bawe mayoau yeu yajaka, 
bem aet rejteꞌu, jitau aꞌ sumaka, yeu 
sajak. 54

 Junamaꞌa joꞌaakame intok, 
sepim aet juꞌuneak. 55

 Junamaꞌa 
joꞌaakame intok, naj tenneka, jumeꞌ 
bem koꞌokoiriawame, siꞌimekut 
betana, bem jipetekipo, kia 
jak juniꞌi, aapoꞌik aneꞌeteaꞌpo 
jikkajaka, junaman au yeu 
tojiwan jumeꞌ koꞌokoeme. 56

 Intok 
ka kia bwere joꞌarampo yeu aꞌ 
yepsaꞌapo juniꞌi, intok kia bwere 
joꞌarampo aꞌ yepsaꞌapo juniꞌi, 
intok siꞌimekut, wasammetchi 
aꞌ weamaꞌpo, junamaꞌa aet naj 
rejtiwaꞌpo, jumeꞌ koꞌokoeme yeu 
tojiwan. Intok Jesujtau ujbwanwan, 
kialaꞌa supewammet juniꞌi, aet 

mamte betchiꞌbo. Jumeꞌ intok, aꞌ 
supewammet aet mamtekame, 
sepim emo inneꞌeten.

Jukaꞌ yoemta jiapsiwa, juꞌu 
ka tuꞌisi aꞌ tawaame

7  Junamaꞌa intok, bweꞌu joꞌara 
Jerusalen teaꞌa betana, jumeꞌ 

waate juriom, bem junuen aꞌ 
sualeꞌ betchiꞌbo, paiseompo emo 
teuwaame, intok jumeꞌ juriommeu 
maejtom, junameꞌe Jesujtau nau 
yajak. 2 Junameꞌe intok, Jesujta 
majtaꞌum, ka bajimalataka 
jiꞌibwame bichaka, jiapsita juniꞌi, 
jaiti jooan, tiian, intok ka tuꞌisi 
am tawaꞌatiian. 3 Bweꞌituk jumeꞌ 
waate juriom, paiseompo emo 
teuwaame, intok siꞌime jumeꞌ 
juriom teame, bem yoꞌowasukaꞌum 
junuen aet am majtalataka, junuen 
bem aet joiwalaꞌpo aman aꞌ boꞌo 
joorian. Bweꞌituk ka bajimalamtaka, 
kaachin jiꞌibwane. 4 Intok kia 
jakun weamaka juniꞌi, aꞌ joꞌawapo 
yeu yepsaka, ka bajimalaꞌatek, 
ka jiꞌibwane. Intok cheꞌa taꞌabwi 
weemta juebenak im jooan. 
Puꞌatom bem ama jijiꞌibwaꞌuta, 
intok bem ama baꞌa jejeꞌeeꞌuta, 
intok bem aet jiꞌiboboaꞌuta, intok 
bem aet jiꞌibwowamta, sisiꞌiwok 
sotoꞌotuko juniꞌi, intok babu 
sotoꞌotuko juniꞌi, intok bem aet 
totoꞌuta, junakaꞌa siꞌime weemta, 
baꞌammea aꞌ siꞌi siꞌitaka aꞌ teꞌochian. 
Junuen aꞌ sualeka, junuen aꞌ boꞌo 
joorian. 5 Jumeꞌ waate juriom, 
paiseompo emo teuwaame, intok 
jumeꞌ juriommeu maejtom, 
Jesujtam temaek:
―Jaisa betchiꞌbo ―tiian―, jumeꞌ 

em majtaꞌum, bat naataka yoꞌoraata, 

juꞌubem aet yee majtaka, intok 
junuen aet joiwalataka, junuen 
aꞌ boꞌo jooriawaꞌpo, inimeꞌe em 
majtaꞌum ka inien aꞌ boꞌo jooria 

―tim aꞌ temaek―. Bweꞌituk bem 
sawaaꞌuta, ito benasi kaꞌa baꞌa siꞌi 
siꞌita. Intok kiam ka babajimaka 
juniꞌi, jijiꞌibwa saka.

6
 Jesus intok inen am yoopnak:

―Paꞌakun tana, emeꞌe, bitpo 
tuꞌi yoememtu machika juniꞌi, taa 
enchim jiapsipo wajiwa, ka tuꞌi 
yoememtaka junuen em maachi. 
Inien aꞌ weeꞌpo san juꞌu Isaꞌiajtukaꞌu 
emot nokaka, inien aꞌ jiꞌojtek:

Iniꞌi yoemra, ti jiꞌojtek, kia tenie 
nee emo yoꞌoritua, tiia.

Taa bem jiapsim, tuꞌisi mekka 
neu aane, tiia.

 7 Intok kia tenie, junuen bem 
emo nee yoꞌorituaꞌu, kaitaꞌpo 
taawa.

Bweꞌituk oꞌowim betana 
weyemta intok yee 
majtawamta, junakaꞌa emo 
boꞌo jooria saka, tiia.

8
 ’Bweꞌituk tua junakaꞌa Lioj 

nesaurita suꞌu tojilamtaka ―
tiia, juꞌu Jesus―, oꞌowim 
betana weyemta junuenim emo 
aꞌ majtalamtaka junuen aet 
joiwalataka aꞌ boꞌo jooria. Bem ama 
aet jijiꞌibwaaꞌuta, intok bem ama 
aet baꞌa jejjeꞌeeꞌuta, intok siꞌimeta 
bem sawaaꞌuta, baꞌa siꞌi siꞌitakai aꞌ 
teꞌochia, intok kia taꞌabwi weemta 
boꞌo jooria ―ti ameu jiiak.

9
 Intok ket inen ameu jiiak:

―Jukaꞌ enchim aet joiwalaaꞌuta, 
intok yoemrata enchim aet 
saweeꞌuta, junakaꞌa cheꞌa tuꞌureka 
aꞌ boꞌo jooriabaeka, tua junakaꞌa 
Lios nesauta, kia kaitaꞌpo em aꞌ 

tawaala. 10
 Bweꞌituk Moiseejtukaꞌu, 

Liojta betana inien aꞌ mabetaka, 
jiꞌojteita toꞌo siika. Junaꞌa jiꞌojtei 
intok inen jiia: “Em achaita intok 
jukaꞌ em malata, am yoꞌorekaꞌam 
bichaꞌe”, ti jiiak. Waꞌa intok, “Aꞌ 
malawata intok aꞌ achaiwata, 
juꞌena noktae am nok bejeꞌekame, 
junaꞌa, yaꞌuraapo yeu tojiwaka, 
muk maisia bettesi aet autuanaa.” 
11

 Taa emeꞌe intok, kia jabe juniꞌi 
aꞌ achaibewi intok aꞌ malabewi 
inen jiaꞌateko, tiia: “In enchim 
mikꞌeaꞌuta, Liojpo betana weyemtat 
naꞌa sawanaꞌ betchiꞌbo, junakaꞌa 
Liojta betchiꞌbo naꞌa eꞌeriala.” Intok 
inien ameu jiakaꞌateko, junak jaibu, 
ka au utteꞌatune, aꞌ yoꞌowawam 
aꞌ anianeꞌ betchiꞌbo, ti jiia emeꞌe. 
(Junameꞌe juriom intok, inikaꞌa 
tomita teuwaabaeꞌetek, Korbanpo 
tiaka, ebreo nokpo aꞌ teuwa.) 
12

 Inien intok emeꞌe aneka, enchim 
yoꞌowam ka aniabaekaꞌeene. 
13

 Bweꞌituk, Liojta nesaurita ka 
enchim chupaꞌabaeꞌ betchiꞌbo, juꞌu 
enchim aet joiwalaaꞌutae, intok 
enchim junuen aꞌ tekipanoaꞌutae, 
inie weemtae, Liojta nesaurita 
kaitaꞌpo tawaalaꞌem. Intok ket 
juebenak wate weemta inile benasi 
machik emeꞌe boꞌo jooria.

14
 Intok siꞌimemmeu ama 

anemmeu chaaeka:
―Netcheꞌem jikkaja ―tiia―. Intok 

aet mammate ―ti ameu jiiak. 15
 Kia 

jabe yoemtaka juniꞌi, aꞌ takaabeu 
tuꞌineeꞌuk, bwaꞌako, intok aꞌ jitataka 
juniꞌi, junae, ka tuꞌisi aꞌ jiapsi 
tawaaneeꞌu, ka au aune. Taa juꞌu aꞌ 
jiapsiwa betana yeu weeme, junaꞌa ala, 
aꞌ jiapsiwata ka tuꞌisi aꞌ tawaane. 16

 Juꞌu 
aꞌ mammatebaeme aꞌ mammatene.

17
 Junamaꞌa intok, jukaꞌ siꞌime 

yoemrata ama yeu sikaa, senu 
joꞌarau kibakek, juꞌu Jesus. 
Junamaꞌa intok aꞌ majtaꞌum, taꞌabwi 
weemtau aꞌ tammachiakaꞌuta, 
intok yoememmeu aꞌ teuwaakaꞌuta, 
junakaꞌa weemta, juꞌuaꞌ teuwaaꞌut, 
au im nattemaek. 18

 Aapo intok inen 
ameu jiiak:
―Jaisa emeꞌe ket kaita em a 

mammate jaꞌani ―ti am temaek―. 
Jaisa emeꞌe ka aet juꞌunea, kia jabe 
yoemta juniꞌi, siꞌimeta aꞌ bwaꞌeeꞌu, 
junaꞌa weeme aꞌ jiapsiwata kaachin 
a nasontene ―tiia―. 19

 Bweꞌituk 
junaꞌa weeme, aꞌ jiapsipo ka koꞌom 
weama, bweꞌituk siꞌime aꞌ bwaꞌeeꞌu, 
toꞌonau luula koꞌom weene, chukula 
intok aꞌ pochoꞌokuntenaa.

Inien jiaka san, siꞌime bwaꞌaamta 
aꞌ tuꞌi, tiia, intok kaabeta a jiapsi 
nasonteꞌetiia.

20
 Taa intok ket inen jiia:

―Siꞌime waꞌa ka tuꞌi eeria, intok 
ka tuꞌi nooki, yoemta jiapsipo yeu 
aꞌ weyeꞌetiia. Inia betchiꞌbo san, au 
aꞌ jiapsi nasonteꞌetiia. 21

 Bweꞌituk 
yoem jiapsipo juꞌu ka tuꞌuꞌeewame 
yeu weama. Jubeka juniꞌi, taꞌabwi 
jamuttamak au tuꞌuribaeka aꞌ 
jiapsipo eene. Intok kia kee jubeka 
juniꞌi, kia jabe jamuttamak au 
tuꞌuribaeka aꞌ jiapsipo eene. Intok 
jukaꞌ a yee bai taꞌaawamta weetua. 
Intok yee suꞌawamta. 22

 Juꞌu jita 
etbwawame, intok jain juniꞌi, jita 
waatiawame, intok emo iꞌawame. 
Intok yee bai taꞌaawame. Intok ka 
tiuwame. Intok a yee sibowame. 
Intok watemmet juꞌenasi nokwame. 
Intok unnaa jikat emo eeyawame. 
Intok ka suasi emo ujuꞌuwame. 
23

 Iniꞌi siꞌime ka tuꞌuwa weeme, 

yoemta jiapsipo yeu weye, intok aꞌ 
jiapsiwa junae ka tuꞌisi taawa.

Senu jamut, ka Ijraꞌelpo 
yoemratakai, Jesujta sualek

24
 Junamaꞌa yeu sika intok, bweꞌu 

joꞌara Tiiroꞌ teaꞌu bicha intok Siroon 
teaꞌu bicha aman yepsaka, senu 
joꞌarapo kibakek. Intok kaabeta 
aꞌ juꞌuneyya iꞌan. Taa junuentaka 
juniꞌisu, ka a eusek. 25

 Bweꞌituk 
senu jamut, aꞌ jamutꞌasoawata, 
bebejeꞌeri ka tuꞌi jiapsi eerita aꞌ 
jiapsipo aet anemtae, koꞌokoirian. 
Junaꞌa jamut intok, aapoꞌik Jesujta 
ama aneꞌepo aꞌ jikkajaka, au sikaa, 
bwiau tajtia koꞌom pujbaka, au 
tonommea kiktek. 26

 Junaꞌa intok, 
rieka jamuttukan. Intok senu 
bwiarapo, Siro peniisaꞌ teaꞌpo 
jometukan. Junaꞌa jamut intok, 
tuꞌisi Jesujtau ujbwana, jukaꞌ 
bebejeꞌeri ka tuꞌi jiapsi eꞌerita aꞌ 
jamutꞌasoawatat, aꞌ jiapsipo wajiwa 
aet anemta, paꞌakun yeu aꞌ bepria 
iꞌakai. 27

 Taa juꞌu Jesus, essoi nokpo 
inen au jiiak, jamuttawi:
―Ili chuꞌummeu, juꞌu bwaꞌaame 

kaachin bat a ameu manaꞌatune. 
Bweꞌituk jumeꞌ aꞌ yoemiarimmeu 
bat weye, bem bat jiꞌibwatuanaaꞌu 

―ti au jiiak.
28

 Taa juꞌu jamut intok, junae 
essoi noktae, juꞌuaꞌ tawaaꞌut, aet 
juꞌuneaka, ket junalensu, essoi 
nokpo:
―Jeewi japchi ―ti aꞌ yoopnakai―. 

Jumeꞌ ili chuꞌum juniꞌi ket usiwaim, 
bem aet jiꞌibwa betuk jokaari, jukaꞌ 
betukun koꞌom yojtemta a bwaꞌane 

―ti au jiiak.
29

 Junak intok juꞌu Jesus, inen aꞌ 
yoopnak:

―Inien em lutuꞌuriata nokakaꞌ 
betchiꞌbo, em aꞌ waataꞌpo aman eu 
aune. Ka jainꞌeaka weene. Bweꞌituk 
juꞌu bebejeꞌeri ka tuꞌi jiapsi eeri, em 
jamutꞌasoabet aꞌ jiapsipo wajiwa aet 
aneꞌu, yeu simlaa ―ti au jiiak.

30
 Junaꞌa jamut intok, aꞌ joꞌawau 

bicha siika. Juꞌu aꞌ jamutꞌasoawa 
intok, juꞌu bebejeꞌeri ka tuꞌi jiapsi 
eꞌeriata aꞌ jiapsipo wajiwa aet 
aneꞌuta, junamaꞌa jaibu aet yeu 
simlatau, junamaꞌa jipetekpo 
boꞌokamtau yepsak.

Juꞌu Jesus, senuk, naka pittaka, 
ka a nokamta au aꞌ inneꞌetetuak

31
 Junak intok juꞌu Jesus, bwiara 

Tiroꞌ teaꞌpo yeu sika intok, senu 
bwiarau, Siron teaꞌpo aman, naa 
buusti sikaa, senu bwiarau yepsak. 
Junamaꞌa intok, woj mamni 
bwere joꞌaramtukan. Junaꞌa intok, 
Lekaapolij tea junamaꞌa bwiara. 
Chukula intok Kalilea baweu 
yepsak. 32

 Junamaꞌa intok senu 
yoeme, naka pittaka intok neeꞌo, 
au tojiwak. Intok au ujbwanwan, 
aet aꞌ mamteneꞌ betchiꞌbo. 33

 Intok 
aapolaik kaabeta aneꞌepo, omot 
bicha aꞌ nuk sikaa, junamaꞌa aꞌ 
nakawapo aꞌ mam pusiawam aet 
jaꞌabwak. Intok mam pusiapo au 
chittuaka, junae yoemta ninpo aet 
mamtek. 34

 Jesus intok teekau jikau 
bitchuka, bweꞌum jiabijteka:
―Eppata ―ti teꞌeka.
Iniꞌi noki, jiak nokpo kuaktituk 

intok, inen jiubae: “Tuꞌureaꞌe”, ti 
jiubae.

35
 Sep intok aꞌ niniwa tuꞌureak. 

Intok tuꞌisi a nookan juꞌu neeꞌo. 
36

 Intok kaabetau aꞌ etejoneꞌpo 
aman, kutti au nookak. Taa junuen 

au aꞌ nokaꞌ nasuk su, cheꞌa juni 
san, siꞌimekut naas aꞌ etejotaitek. 
37

 Junamaꞌa intok, siꞌime, tuꞌisi aꞌ 
suum eiyaan:
―Siꞌimeta aꞌ joaꞌu, tiaka, tuꞌisi aꞌ 

jojoa. Bweꞌituk jumeꞌ ka jikkajame, 
a jikkajitua. Intok jumeꞌ ka a 
nokame juniꞌi, nonoktua.

Juꞌu Jesus, naiki miil ijraꞌelpo 
yoemem, jiꞌibwatua

8  Junameꞌe taewaimmet 
intok, juꞌu yoemra tuꞌisi 

buꞌuuka ama aanen. Intok im kaita 
bwaꞌamachiakan. Junak intok juꞌu 
Jesus, aꞌ majtaꞌummeu chaaeka:

2
 ―Inikaꞌa yoemrata ne tuꞌisi 

naꞌa jiokoleka naꞌa bicha ―ti 
ameu jiiak―. Bweꞌituk jaibu baji 
taewaim inim nemak aneka, intok 
kaita bwaꞌamachi ―ti ameu jiiak―. 
3

 Intok ne kaꞌam jiꞌibwatuakaꞌateko, 
intok bem joꞌarammeu bicha am 
sakaꞌatuakaꞌateko, boꞌot tebae, ka 
pappeaka, wattinemme. Bweꞌituk 
bempoꞌim betana, waate cheꞌa 
mekka betana inim aane.

4
 Jumeꞌ aꞌ majtaꞌum intok inen aꞌ 

yoopnak:
―Jaksa te tua, inim kaita aukaꞌpo, 

ama butti bwaꞌamta nuꞌuka, inikaꞌa 
yoemrata a aꞌabojne ―tim aꞌ 
temaek.

5
 Jesus intok:

―Jaiki paanimsa emeꞌe nuꞌuka 
rejte ―ti ameu nattemaek.
―Woo busanim ―tim teꞌekamme.
6

 Junak intok, jukaꞌ yoemrata, 
nat wikiaka am jootesaeka amet 
nesawek. Intok jumeꞌ woo busanim 
paanim nuꞌuka, Liojtau bicha nok 
suka, am rebektataitek. Junak 
intok, aꞌ majtaꞌummeu am manak. 

MAEKOS 7 ,  8



103

Jumeꞌ aꞌ majtaꞌum intok, yoemrata 
bichapo am manak. 7 Intok ket ka 
jaiki kuchum nuꞌuka rejten. Intok 
ket junameꞌe nuꞌuka, Liojtau bicha 
noksuka, junae yoemrata bichapo 
manaꞌawak. 8 Intok siꞌime, jiapsi 
yumaꞌisi, joboꞌojiꞌibwakamme. 
Intok yeu beꞌakaꞌuta, woo busan 
waarimtaka, tapunika toboktituk. 
9

 Intok junuen aman aꞌabojwame, 
toktim naiki miiltukan. 10

 Intok am 
sakaꞌatuasuka, aꞌ majtaꞌummak nau, 
sep, kuta kanoau jaꞌamuka, senu 
bwiarau, Lalmanuutaꞌ teaꞌu bicha 
siika.

Jumeꞌ paiseom teame, machilaata 
bitbaeka, Jesujta aꞌ yaaꞌiiꞌa

11
 Junamaꞌa aꞌ yepsao intok, 

jumeꞌ waate juriom, paiseom 
teame, aman au yajaka, aamak 
emo nok bwijlatukan, aꞌ jiꞌobila 
betchiꞌbo, Liojta betana, teekapo, 
senu machilaata koꞌom weenemta aꞌ 
juꞌunaktesaen. 12

 Jesus intok, tuꞌisi 
bweꞌum jiabijteka, inen jiiak:
―Jaisa betchiꞌbo tua, iniꞌi yoemra 

machilaata aꞌawa. Lutula weeꞌpo, 
tiia, emeꞌe kaꞌa bittuanaa, jukaꞌ 
machilaata.

13
 Junamaꞌa am toꞌo sika intok, 

kuta kanoau jaꞌamuka, sekkaꞌana, 
omot bicha siika.

Jumeꞌ paiseom teame, jaisa 
bem yee maj majtaꞌpo, juꞌu 

Jesus, aꞌ reberua tiaka nookan
14

 Intok bem bwaꞌaneeꞌuta, bem 
weeyaneeꞌu, aawaj koptekamme. 
Junamaꞌa kuta kanoapo bem 
kateꞌepo, wepul paanim jiba nuꞌuka 
kaaten. 15

 Junak intok juꞌu Jesus, 
essoi nokpo paiseom teame betana, 

intok Eroorej teamta betana, jukaꞌ 
ka tuꞌik bem yee majtaꞌuta betana, 
emo ama suuasaeka ameu nookan. 
Intok reberuapo aꞌ teuwaaka ameu 
nookan.

16
 Junak intok, jumeꞌ aꞌ majtaꞌum, 

naas emo temae japtek, inienim 
jiakai:
―Paanim ka itom weeyaꞌ 

betchiꞌbo jumak reberuata itou 
teuwa ―tim jiian.

17
 Junak intok juꞌu Jesus amet 

juꞌuneaka, inen ameu jiiak:
―Jaisaaka emeꞌe, paanim ka 

weeyaꞌ betchiꞌbo emeꞌe nok saka. 
Jaisa emeꞌe kaitat mammateka, 
intok kaitat juꞌunea jaꞌani. Oo 
enchim jiapsim namakasi aula 
jaꞌani ―ti am temaek―. 18

 Bweꞌituk 
emeꞌe, in yaꞌalaꞌuta enchim 
pusimmea bichakaꞌuta, intok in 
nokakaꞌuta enchim nakammea 
jikkajakaꞌuta, ili juniꞌi em kaꞌa 
jajjamlata benasi em aula. Katem 
a au waate juniꞌi. 19

 Jaisa emeꞌe 
ka au waate jaꞌani, mamni 
miilim yoemem aꞌaboj betchiꞌbo, 
jumeꞌ mamni paanim in amet 
naꞌikimtekaꞌpo. Intok jaikika 
waarimsa intok ama yeu beꞌekame, 
jaiki waarimsa emeꞌe aman 
tapuniak ―ti am temaek.

Bempo intok:
―Woj mamni ama wooi waarim 

―ti jiiak.
20

 ―Intok jumeꞌ woo busan 
paanim, jumeꞌ naiki miilim 
yoemem in ammea aꞌabojsekaꞌposu, 
jaiki waarimsa ama toboktituk, 
ama yeu beꞌekame betana.

Bempo intok:
―Woo busan waarim ama 

toboktituk ―tim au jiiak.

21
 Junak intok juꞌu Jesus inen 

ameu jiiak:
―Jaisa betchiꞌbo emeꞌe ka a 

aet juꞌunea, juꞌubwa in emou 
nokakaꞌuta betana ―tiia.

Juꞌu Jesus ili joꞌara Betsairaꞌ 
teaꞌpo jometa, liptita puj tuꞌute

22
 Junak intok, Betsairaꞌ teaꞌu 

bicha sikaa, aman yepsak. 
Junamaꞌa intok, senu yoeme, 
liptitaka ama au tojiwak. Intok 
aet aꞌ mamteneꞌ betchiꞌbo au 
ujbwanwan. 23

 Junak intok, 
junakaꞌa yoemta liptita, mampo 
bwiseka, junamaꞌa ili ka bweꞌu 
joꞌara aꞌ aneꞌepo, paꞌakun bicha yeu 
aꞌ nuk siika. Intok aꞌ pujpo aꞌ chitta 
amet yaak. Junak intok ae bepa 
mamteka, jaisa kaꞌa bicha jaꞌani, 
ti au nattemaek. 24

 Junaꞌa yoeme 
intok, ili bit jeelaika, inen jiiak:
―Yoemem ne naj kateme ne 

bicha ―tiia―, taa kia juyam benasi 
mamachime.

25
 Intok juchi intok aꞌ pusiwammet 

aet mamteka, junak intok siꞌimeta 
tajpaꞌalasia machisi bittaitek. 
26

 Junak intok juꞌu Jesus, junaman 
ka bweꞌu joꞌarau bicha, ka intok 
aꞌ weesaen, jukaꞌ tuꞌuwata au 
aꞌ yaakaꞌuta ka junaman aꞌ 
etejoꞌiiꞌakai. Kialiꞌikun aꞌ joꞌawau 
bicha aꞌ simsaeka aꞌ tejwak.

Juꞌu Peeo, tua lutuꞌuriapo 
jukaꞌ Jesujta aꞌ Krijtotukaꞌpo 

aman, aꞌ teuwaa
27

 Junamaꞌa intok juꞌu Jesus, aꞌ 
majtaꞌummak, jum bweꞌu joꞌara 
Sesarea piliipoꞌ teaꞌpo, waate ka 
bwere joꞌaram au jeela jokaꞌum, 
junamaꞌa waꞌam yeu siika. Boꞌot 

intok aꞌ majtaꞌummeu nattemae 
taitek:
―Jumeꞌ yoemem, nee jabesa ti jiia.
28

 Aꞌ majtaꞌum intok inen au jiiak:
―Enchi Joan yee 

babatoowameꞌetiia. Waate intok 
enchi Eliaj tiia. Wate intok, 
jumeꞌ bat naataka, Liojta betana 
yeteu noktuawame betana enchi 
weyeꞌetiia.

29
 Junak intok aapo inen ameu 

nattemaek:
―Emeꞌe intok, nee jabesaꞌatiia.
Peeo intok:

―Empo juꞌu Krijto ―ti au jiiak.
30

 Junak intok juꞌu Jesus, aapoꞌik, 
kaabetau aꞌ etejosaeka am tejwak.

Juꞌu Jesus, jaisa aꞌ mukneꞌpo 
betana aꞌ teuwaa

31
 Intok inen aꞌ utteꞌa, tiia, jukaꞌ 

emo benasi yoemta, jiokot au aꞌ 
bitneꞌpo, intok junamaꞌa yoꞌo yaꞌarim 
betana kaitaꞌpo aꞌ bitnaꞌpo betana. 
Intok ama bem maejtom, intok ama 
teꞌopopo nesaweme, jumeꞌ cheꞌa ama 
yoꞌo yaꞌarime betana, intok meꞌetune. 
Taa baji taewaita weyeo, jiabijtene, 
tiia. 32

 Inikaꞌa weemta intok, machisi 
ameu aꞌ teuwaan. Junak intok juꞌu 
Peeo, aapolaik omot bicha yeu aꞌ nuk 
sikaa, junuen aꞌ jiakaꞌ betchiꞌbo, ili 
aꞌ nok buitaitek. 33

 Junak intok juꞌu 
Jesus, amau bicha, jumeꞌ waate aꞌ 
majtaꞌum naj bitchuka, omti nokpo, 
Peotau inen jiiak:
―Mekka jakun bicha weamiꞌiseꞌe. 

Bweꞌituk, kia cheꞌa tuꞌisi, 
Satanajtumta benasi neu jiia. 
Bweꞌituk Liojta betana weyemtateꞌe 
ka juꞌunea. Taa inim bwiapo, 
yoemratat betana weyemtat jibaꞌe 
juꞌunea ―ti au jiiak.

34
 Intok yoemratau chaitebok, 

intok aꞌ majtaꞌummeu intok:
―Kia jabetaka juniꞌi ―ti 

ameu jiiak―, in lutuꞌuriata 
nemak atteabaeme, junaꞌa intok 
inim aniapo weyemtae ae emo 
alleetuawamta, ka intok junae au 
taka alleetuabaekaꞌeene. Bweꞌituk 
junuen au utteꞌatune. Taa in eaꞌpo 
aman jiba an sisimne. Intok inien 
aneme, cheꞌa tuꞌisi, kia kuujta 
puꞌatemcha weene. 35

 Bweꞌituk 
siꞌime waꞌa iꞌan lautipo inim 
aniapo, siꞌime weemtatchi, junae 
tana jiba au eetuaka jiapsaꞌateko, 
junuen aukaꞌateko, jukaꞌ Liojtau 
bicha yuu jiapsinamta ka teune. 
Taa siꞌime waꞌa nee betchiꞌbo 
intok inie in tuꞌi nokta betchiꞌbo, 
jachin yaꞌawakaꞌateko juniꞌi, intok 
kia meꞌewakaꞌateko juniꞌi, junaꞌa 
ala, junae, jiapsi jinneꞌuritune. 
36

 Bweꞌituk jita tuꞌuwatasa ama 
jajamne, juꞌu yoeme, siꞌime 
jukaꞌ aniapo ujyoriata aꞌ atteako, 
chukula intok, mukuko, juꞌu aꞌ 
jiapsiwa Liojtau aꞌ weeneeꞌu, ka 
au lutuꞌuriatukaꞌateko. 37

 Bweꞌituk 
juꞌu junuen mukukame, juchi inim 
jiapsibaeꞌeteko, kia jaiki tomita 
bejeꞌetuakaꞌateko juniꞌi, kaachin 
juchi jiapsine. 38

 Bweꞌituk kia jabe 
juniꞌi, nee tana, intok in tuꞌi nokta 
betana au tiutuakame, inim bwiapo 
inim jiapsame nasuku, jumeꞌ ka 
tuꞌuwata weetuaka, ka Liojta jiba 
emo yoꞌorituame, junameꞌebichapo 
emo tiutuakame, nejpone ket emo 
benasi yoemtaka, ket junameꞌe 
betana ne ino tiutuane, jumeꞌ in 
yeu puꞌarimmak, intok Lios achaita 
ujyoria at teamak ne aꞌabo koꞌom 
yepsako.

9  Intok juchi intok, inen ameu 
jiia:

―Lutula weeꞌpo ―tiia―, inim 
waate aane, jukaꞌ Lioj nesawamta 
utteꞌawakamta, aꞌabo koꞌom 
yebijnemta bitneeme, kee kokkokai, 
inim ket jiapsaka aꞌ bitne ―tiia.

Jum Jesujta taꞌabwisi bitwakaꞌpo
2

 Busan taewaita simsuk intok, 
juꞌu Jesus, jukaꞌ Peota intok jukaꞌ 
Jakooboꞌ teamta intok jukaꞌ Joanta, 
bempolaim yeu nuk sikaa, omot 
bicha, bweꞌu kawiu, jikau im 
jaꞌamuk. Junamaꞌa intok, aapo 
juꞌu Jesus, bempoꞌim bichapo, 
taꞌabwisi bittuk. 3 Aꞌ tajoꞌowa intok, 
kaupo tosai sapam benasi, unnaa 
beojkosia tosaisia machiakan. 
Intok inim bwiapo kia jabe juniꞌi, 
tajoꞌorim baksiaꞌatek, kaibu junuen 
tossaalaisi am basuane. 4 Junamaꞌa 
intok, juꞌu bat naataka, Liojta 
betana, yeteu noktuawame, Eliaj 
teame, intok juꞌu Moiseej teame, ket 
ama yeu machiak. Intok Jesujtamak 
nau etejok. 5 Junak intok juꞌu Peeo, 
Jesujtau:
―Tuꞌisi ne allea achai ―tiia―, itom 

inim aneꞌ betchiꞌbo ―tiia―. Tuꞌi 
ean, itepo inim baji ili juya karim 
yaakaꞌateko, senuk ee betchiꞌbo, 
senuk intok Eliaj teamta betchiꞌbo. 
Intok Moiseejta betchiꞌbo, ket seenuk.

6
 Bweꞌituk juꞌu Peeo, womtilataka, 

kaita nok machika junuen au jiian. 
7

 Naamu intok amet koꞌom yejteka 
am roptak. Junamaꞌa namupo intok 
senu jiawai jikkajituk:
―Iniꞌi junaꞌa, juꞌu in yoemia ―

tiame―, tuꞌisi in nakeꞌu, enchim 
nok jikkajineeꞌu. ―Junuen 
jikkajituk juꞌu jiawai.

8
 Junamaꞌa intok, seej chukti, 

kaitaꞌpo taawak juꞌu naamu. Junak 
intok bempo, naj bitchuka juniꞌi, 
kaabeta intokim naa buusti bichak, taa 
Jesujta jiba, aapolaik ama weekamta.

9
 Junae kauta betana intok koꞌom 

sajaka, juꞌu Jesus, bem bichakaꞌuta, 
kaabeta am etejoriasaeka am tejwak. 
Taa jukaꞌ emo benasi yoemta, kokolam 
nasuk aꞌ jiabijtesuko, junak juꞌubwa, 
bem bichakaꞌuta am etejosaen. 
10

 Intok junuen bem tejwawakaꞌpo 
aman, junakaꞌa bem bichakaꞌuta, 
bem jiapsipo jiba aꞌ jipueka, bempola 
jiba aꞌ juꞌuneyyan, intok, jukaꞌ ame 
benasi yoemta, kokolam nasuk aꞌ 
jiabijteneeꞌutat ameu nokwakamtat, 
junaet ka juꞌuneaka, jiba aet emo 
temaen. 11

 Junak intok bempo, jukaꞌ 
Jesujta temaek:
―Jumeꞌ itom maejtom intok, 

tiian, jaisa tua jiubaeka inen jiia, 
aꞌ utteꞌa tiia, jukaꞌ Eliaj teamta bat 
yebijneꞌpo ―ti aꞌ temaek.

12
 Aapo intok juꞌu Jesus:

―Lutula weeꞌpo ―tiia―, juꞌu Eliaj 
teame bat yebijne. Junaꞌa intok, inim 
ama beꞌemta, aapo aꞌ tuꞌuteka aꞌ tuꞌu 
yaꞌane. Taa jum Liojta jiꞌosiampo, jukaꞌ 
emo benasi yoemtat betana ket senu 
weeme ama jiꞌojtei, junaꞌa intok, junau, 
tuꞌisi jiokot machine, intok kaitaꞌpo aꞌ 
bittune ―tiia―. 13

 Taa juꞌu Eliaj teame 
intok, jaibu yebijsula, junau intok, 
siꞌimetam au yaak, jiꞌojteita aapoꞌik 
betana junuen aꞌ teuwaꞌpo amani.

Juꞌu Jesus, jukaꞌ juꞌubwa 
yoꞌotumta, bebejeꞌeri ka tuꞌi 

jiapsi aꞌ jiapsipo jipuemta yeꞌa 
beepriaka au aꞌ inneꞌetetua

14
 Intok watem aꞌ majtaꞌummeu 

yepsaka, bempoꞌim nape konila, 

yoemrata buꞌuuk ama anemmeu 
yepsak. Intok waate bem maejtom, 
jumeꞌ Krijtota majtimmak emo nok 
bwijlame. 15

 Junak intok, siꞌime 
juꞌu yoemra ama aneme, Jesujta 
am teaka aꞌ suum eiyaak. Junak 
intok aꞌ tebotua betchiꞌbo au bicha 
tennekamme.

16
 Junak intok juꞌu Jesus 

bempoꞌim temaek, aꞌ majtaꞌummak, 
jitat amemak am nok nassuaꞌpo.

17
 Senu intok, inen ama aꞌ 

yoopnak:
―Yee majtame ―ti au jiakai―, in 

yoemia ne eu nuꞌupak. Bweꞌituk 
iniꞌi, jukaꞌ bebejeꞌeri, ka tuꞌi 
jiapsita eerita aꞌ jiapsipo aane. 
Junae betchiꞌbo intok ka a nooka. 
18

 Junaꞌa intok, kia jak juniꞌi, 
bwiapo naas au aꞌ roꞌa roꞌaktatua. 
Intok tenpo sosomoꞌochiakai. 
Intok tuꞌisi au tam kukume. Intok 
cheꞌewasu taka waake. Nejpo intok 
em majtimmeu aꞌ tojakan, paꞌakun 
yeu aꞌ bepriasaekai. Taa katiꞌim a 
paꞌakun a yeu aꞌ bepriak.

19
 Junak san juꞌu Jesus inen am 

yoopnak:
―Iniꞌi yoemra, tua kaita a suale 

―ti ameu jiakai―. Jaisa inim jiba 
nee emomak an machian, intok jiba 
inim jiokot nee ino bit iꞌa jaꞌani ―ti 
ameu nattemaek.

Junakaꞌa intok, junuen 
koꞌokoemta au aꞌ toji nesaen. 
20

 Junaꞌa usiꞌoꞌou intok sep aman 
au tojiwak. Juꞌu bebejeꞌeri ka 
tuꞌi jiapsi eeri, usiꞌoꞌoutat aneme, 
Jesujta taꞌaakai, sep jukaꞌ usiꞌoꞌouta 
bwiapo au jibeptuak. Intok naas 
au aꞌ roꞌaktituan. Tuꞌisi tenpo 
somoꞌochiakai. 21

 Jesus intok aꞌ 
achaibeu nattemaek:

―Jakwoo naatekasa aꞌ junule 
benaꞌatiakai.

Junaꞌa intok:
―Kia ili aꞌ usitukaꞌpo naateka 

―tiia―. 22
 Jue benasia intok 

juꞌu bebejeꞌeri ka tuꞌi jiapsi eeri, 
aꞌ jiapsipo aneme, tajipo au aꞌ 
jimmaatua. Intok kia baꞌapo juniꞌi, 
bat batte ama aꞌ memeꞌa. Taa empo 
aꞌ jinneꞌuꞌuteko, itom jiokoleka, 
itom aniaꞌe ―ti au jiiak.

23
 Junak intok juꞌu Jesus:

―Em inen neu jiaꞌapo, “Empo 
aꞌ jinneꞌuꞌuteko”, ti em neu jiaꞌapo. 
Cheꞌa juni san, empo em jiapsipo, 
Liojta sualeꞌeteko, a jinneꞌutu. 
Bweꞌituk siꞌime waꞌa aꞌ jiapsipo aꞌ 
sualeme, kaita aawas aayuk ―tiia.

24
 Junak intok, usiꞌoꞌouta achaiwa, 

kia bwan nok jeelaika:
―Anaꞌa suale ―tiia―, taa 

netcheꞌe aniaꞌe, cheꞌa yumaꞌisi in 
jiapsipo cheꞌa in a enchi sualneꞌ 
betchiꞌbo ―ti au jiakai.

25
 Jesus intok, jukaꞌ buꞌuuraata, 

buꞌuuk au bicha katemta bichakai, 
jukaꞌ bebejeꞌeri ka tuꞌi jiapsi 
eerita, usiꞌoꞌouta jiapsipo wajiwa 
katekamtau, omti nokpo, inen au 
jiiak:
―Empo, bebejeꞌeri ka tuꞌi 

jiapsi ―tiia―, inikaꞌa usiꞌoꞌouta 
ka a noktuamta, intok ka aꞌ 
jikkajituamta, paꞌakun aet yeu 
weyeꞌe. Intok ka intok aꞌ jiapsipo 
aet kibakne ―ti au jiiak.

26
 Junak intok juꞌu bebejeꞌeri 

ka tuꞌi jiapsi eeri, junae jiapsipo 
betana paꞌakun yeu weyeka, jukaꞌ 
usiꞌoꞌouta tuꞌisi chaituan. Intok 
naas au aꞌ wiiktuan. Intok mukiata 
benasi taawak. Juebenak intok, 
junuen ama aꞌ bichaka, “Muukuk”, 

tim jiian. 27
 Taa juꞌu Jesus, mampo 

aꞌ bwiseka, aꞌ yechaka, intok sep 
kiktek.

28
 Junamaꞌa intok juꞌu Jesus, senu 

joꞌarapo kibakeka, junamaꞌa intok 
aapolaik, jumeꞌ aꞌ majtim inen aꞌ 
temaek:
―Jaisaakai tua, itepo ka a 

paꞌakun yeu aꞌ beebak, jukaꞌ ka tuꞌi 
jiapsita ―tim aꞌ temaek.

29
 Aapo intok inen am yoopnak:

―Iniꞌi weeme ―tiia―, ka kia 
jachin juniꞌi paꞌakun a yeu aꞌ 
beepne. Bweꞌituk paꞌakun yeu 
aꞌ bepriabaeꞌeteko, intok cheꞌa 
aꞌ yoꞌori betchiꞌbo, ka jiꞌibwaka, 
ka jeꞌeka, intok Liojtau bicha aꞌ 
nokriakai ―tiia.

Juꞌu Jesus, juchi aꞌ teuwaa 
jaisa aꞌ mukneꞌpo betana

30
 Junamaꞌa yeu sajaka intok, 

bwiara Kalileaꞌ teaꞌpo ama waꞌam 
sajak. Jesus intok, kaabem am 
juꞌuneyyaꞌiiꞌan. 31

 Bweꞌituk jukaꞌ 
ame benasi yoemta, aꞌ meꞌeneeme 
mampo suꞌu tojinaaꞌu, intok junuen 
yaꞌasuako, baji taewaita weyeo, 
jiabijtene. Inikaꞌa weemta am 
majtaka, kaabeta intok naa buusti 
aꞌ juꞌuneyyaꞌiiꞌan. Taa aꞌ majtim jiba 
aꞌ juꞌuneyyaꞌiiꞌan. 32

 Taa junameꞌe 
intok, inie nokit, ka juꞌunean. Intok 
aꞌ temaineeka juniꞌi, emo aꞌ tiutuan.

Jumeꞌ Jesujta majtaꞌum nasuk, jabesa 
juꞌu cheꞌa ama yoꞌo yaꞌatuneeme

33
 Junak intok, bweꞌu joꞌara, 

Kapernaoꞌ teaꞌu yajak. Junamaꞌa 
intok, joꞌarapo aneka, Jesus inen 
ameu nattemaen:
―Jitasa emeꞌe boꞌot, jitasa nau 

etejosakan.

MAEKOS 9



108

34
 Taa bempo intok kaꞌa yoopnak. 

Bweꞌituk jum boꞌot, bempoꞌim 
nasuk, jabeta cheꞌa ama yoꞌo 
yaꞌatuneꞌpo aman, naas emo aet 
temae sakan. 35

 Junak intok juꞌu 
Jesus, yejteka, jumeꞌ woj mamni 
ama wooi aꞌ majtimmeu chaaek, 
intok:
―Emo tana ―tiia―, seenu, emou 

au yooꞌeeyabaeꞌeteko, junaꞌa, 
siꞌimemmet chukula weene. Intok 
siꞌimem nesauta jooriane ―tiia.

36,37
 Ili usita intok, bempoꞌim 

nasuk bichapo kechaka, chukula 
intok aꞌ maammea aꞌ ibaktakai:
―Kia jabe juniꞌi ―tiia―, in 

teampo, inien ili usim mabetakame, 
cheꞌa tuꞌisi kia nee mabetne. Waꞌa 
intok nee mabetakame, cheꞌa 
tuꞌisi kia nee aꞌabo bittuakamta 
mabetlatune ―tiia.

Juꞌu, ka itom ee bejeꞌeka 
aneme, itomak eaka aane

38
 Juꞌu Joan intok:

―Yee majtame ―tiia―, senuk te 
bichak, bebejeꞌeri ka tuꞌi jiapsita 
eꞌerita, watem jiapsimpo anemta, 
em teampo ameu nokaka, paꞌakun 
yeu am bepriame. Junakaꞌa intok, 
ka itomak aꞌ weamaꞌ betchiꞌbo, 
katte junuen aꞌ ansaeka taꞌa tejwak.

39
 Junak intok juꞌu Jesus:

―Katem au suua ―ti ameu 
jiiak―. Akeꞌem aꞌ suꞌu tojaꞌem. 
Bweꞌituk kaabe aane, sep ka tuꞌisi 
net nokbaaneeme, neae aman 
intok in team teuwaaka, senuku 
au tuꞌuwatunemta, ka kia jabe 
juniꞌi aꞌ joaka au aꞌ yaakame ―
tiia―. 40

 Bweꞌituk siꞌime waꞌa, 
ka itom bejeꞌeka aneme, itomak 
eaka aane. 41

 Intok kia jabe juniꞌi, 

nee teuwaaka enchim baꞌam 
mikakaꞌateko juniꞌi, Krijtota betana 
enchim atteariꞌpo, junameꞌe, lutula 
weeꞌpo, Liojta betana tuꞌuwata 
mabetne.

Jukaꞌ ka tuꞌisi yeeꞌantuammet 
nooka juꞌu Jesus

42
 ’Intok inimeꞌe, nee sualeme 

betana, kia jabe juniꞌi ka tuꞌik am 
yaꞌaneꞌ betchiꞌbo ameu nokaꞌateko, 
cheꞌa tuꞌi ean, junaꞌa, tetata 
kutanaapo aet sumaꞌawaka, baweu 
koꞌom aꞌ jimaatuneꞌpo. 43

 Intok em 
maamea, ka tuꞌuwata yaꞌabaeꞌeteko, 
intok junae betchiꞌbo, jiba yuu 
taji beeteꞌpo enchi antuaneemta, 
cheꞌa tuꞌi ean, junameꞌe mamam 
chuktituko. Taa ka cheꞌa wooim 
mamaka, jum tajita ka tutukeꞌpo 
jiba yuu beeteꞌpo ka yej ean. 
44,45

 Intok ket jiba junalensu, em 
wokimmea, jakun bicha sikaa, 
aman ka tuꞌuwata yaꞌ betchiꞌbo, 
cheꞌa tuꞌi ean, junakaꞌa wepul 
wokim chuktituko, taa ka cheꞌa 
wooim wokeka, jum tajita ka 
tutukeꞌpo jiba yuu beeteꞌpo ka yej 
ean. 46,47

 Intok ket jiba junalensu, 
em pusimmea em bichakaꞌu, ka 
tuꞌisi enchi eetuaꞌateko, cheꞌa 
tuꞌi ean, junameꞌe wepul pusim 
yeu am wikeko, bweꞌituk cheꞌa 
tuꞌi ean, Liojta nesawau siꞌimeta 
katekaꞌu, wepuꞌulaim puseka ama 
kibakekaꞌateko, taa ka cheꞌa wooim 
puseka, jum tajita jiba yuu beeteꞌpo 
yejnee. 48

 Junamaꞌa intok, jakwoo 
juniꞌi tajita ka tutukeꞌpo ama anne. 
Junamaꞌa intok bem takaa, jiba yuu 
ama anne. Intok ket bwichiam jiba 
aukaꞌpo benasi machine. Inimeꞌe 
junen ama anne. Jum bwichiam 

jakwoo juniꞌi ka kokkoꞌpo. Intok 
jum tajita jakwoo juniꞌi, ka 
tutukeꞌpo.

49
 ’Bweꞌituk siꞌime jumeꞌ nee 

sualeme, jiokot emo bitne, kia taji 
rupaktiatae, senuk sassaawaꞌa 
benasia, wakasim peutame, 
siꞌimekut on siꞌitawa benasia. 
Taa junae, jiokot emo bitnamtae, 
jiapsi tuꞌutenamta jajamne. Intok 
Liojta enchim yoꞌorineꞌ betchiꞌbo. 
50

 Bweꞌituk jukaꞌ bwaꞌamta kiawata 
mak betchiꞌbo, juꞌu oona tuꞌi. Taa 
jukaꞌ onta, on kiawata ka jipueꞌeteko, 
jitaesa choꞌokosi aꞌ yaꞌanee jukaꞌ 
onta. Kialiꞌikun san, jukaꞌ onata jum 
bwaꞌaaꞌpo, aꞌ tuꞌireakaꞌa benasia, 
emeꞌe juniꞌi ket junalensu, tuꞌisi em 
nau jiapsaka, watem enchim emou 
aꞌ suawaꞌuneꞌ betchiꞌbo enchim 
bichaka emo benasi bem jiapsineꞌ 
betchiꞌbo. Intok yanti jiapsiwame 
emot naas aune.

Juꞌu Jesus, emo kukunaka 
emo suꞌu tojiwamtat nooka

10  Junamaꞌa yeu sika intok, 
Jurea bwiaraapo ama naa 

buustia siika. Intok batwe Joran 
waetana yepsak. Junamaꞌa intok, 
juebenaka juchi aman au nau yajak. 
Aapo intok, jiba am majtaꞌa benasia 
am majtan. 2 Jumeꞌ waate juriom 
intok, paiseom teame, ama au 
yajaka, kialaꞌa jiꞌobilaꞌ betchiꞌbo au 
nattemaek:
―Jaisa, senu aꞌ jubiawata 

a jimmaanee jaꞌani ―tim au 
nattemaen.

3
 Taa aapo juꞌu Jesus intok, inen 

am yoopnak:
―Juꞌu Moiseejtukaꞌu, jaisa emot aꞌ 

nesawek ―ti am temaek.

4
 Bempo intok:

―Juꞌu Moiseejtukaꞌu ala ―
tiian―, jubiarita toꞌo sim 
betchiꞌbo, yaꞌuraapo, jiꞌosiata 
yeu jimmaanesaeka aꞌ nookak. 
Junameꞌe jiꞌosiammea intok, senu, aꞌ 
jubiawata a toꞌo simne ―tiian.

5
 Jesus intok am yoopnaka:

―Enchim namakak jiapsekaꞌ 
betchiꞌbo ―tiia―, junaꞌa 
Moiseejtukaꞌu inikaꞌa nesauta 
jiꞌojtetebok ―tiia―. 6 Taa aniata 
naatekaꞌpo naateka, juꞌu Lios ka 
junuen aꞌ waatan. Bweꞌituk inien 
jiꞌojtei, juꞌu Lios, oꞌouta juꞌunaktek, 
intok jamutta juꞌunaktek. 7 Inia 
betchiꞌbo san juꞌu oꞌou, aꞌ malawata 
intok aꞌ achaiwata toꞌo sikaa, aꞌ 
jubimak jiapsine. 8 Ka intok wooi 
yoemem benasia tawane. Inien 
san beja, woiriaka juniꞌi, nappat, 
wepul yoemta benasi eeyatune. 
9

 Inia betchiꞌbo san, wooi jiapsita 
nau tojirita, Liojta wepul jiapsita 
yaꞌarita, inim bwiapo, juꞌu yoeme, 
kaachin junakaꞌa a naꞌikimtene ―ti 
ameu jiian.

10
 Chukula intok, senu joꞌarapo, 

junae weemta betana, jumeꞌ aꞌ 
majtim au nattemaek. 11

 Aapo intok 
am yoopnaka:
―Kia jabe juniꞌi ―tiia―, aꞌ 

jubiawata jimmaakame, intok 
taꞌabwik jamuttamak jiapsaꞌateko, 
junaꞌa, tua aꞌ juprita aꞌ kunabeu 
lutuꞌuriawame, junakaꞌa, taꞌabwi 
jamutta ama lutuꞌuria makako, 
junaꞌa, tua aꞌ jamut juprita 
betchiꞌbo ka tuꞌisi tawane. 12

 Intok 
ket junalensu, kia jamuttaka juniꞌi, 
aꞌ kuna jimmaako, intok taꞌabwi 
oꞌoutamak yejteko, junaꞌa, tua 
aꞌ kunabeu lutuꞌuriapo, junakaꞌa 

taꞌabwi oꞌouta au kunatuakamta, 
tua aꞌ kunawata betchiꞌbo ka tuꞌisi 
tawane.

Juꞌu Jesus, jumeꞌ ili usimmeu, 
ameu tuꞌuwatunemta, Liojtau 

bicha am bwanria
13

 Waate intok, junamaꞌa, ili usim, 
Jesujtau tojan, amet am mamteꞌiiꞌakai. 
Taa aꞌ majtiwam intok, aman yeu 
am tojammeu, ameu emo omtituan. 
14

 Jesus intok junuen am bichaka, au 
oꞌomtituaka, aꞌ majtimmeu inen jiiak:
―Inimeꞌe ili uusim elaꞌpo aꞌabo 

neu tojinaa, katem ammeu suua ―
ti ameu jiiak―. Bweꞌituk, inimeꞌe 
ili usim benasi emo eetuame, jukaꞌ 
Liojta utteꞌa nesawata katekaꞌpo au 
lutuꞌuriane, ama jiapsineꞌ betchiꞌbo 
―tiia―. 15

 Lutula weeꞌpo ne inen 
jiia, kia jabetaka juniꞌi, Liojta utteꞌa 
nesawata, ili usita benasi ka au 
eetuakaꞌateko, junakaꞌa, Lios utteꞌa 
nesawata katekaꞌpo, ka a aman 
kibakne ―ti ameu jiiak.

16
 Junameꞌe ili usim intok, 

weꞌepulaim am ibaꞌibaktaka, amet 
mamaka, ameu tuꞌuwatunemta, 
Liojtau bicha am nokrian.

Juꞌu juꞌubwa yoꞌotume, 
yuꞌin tomekame

17
 Aapo intok, junamaꞌa yeu 

sikaa, boꞌot aꞌ weyeo, senu au 
tajtia buiteka, aapoꞌik bichapo, 
tonommea kikteka au nattemaeka:
―Tuꞌu yoeme ―tiia―. Yee 

mamajtame ―ti Jesujtau jiiak―. 
Jaisa ne auka tua, jukaꞌ yuu 
jiapsiwamta net aune ―ti aꞌ temaek.

18
 Jesus intok:

―Jaisaakai empo nee tuꞌu jiapsek, 
tiia. Bweꞌituk inim kaabe aane, tuꞌu 

jiapsekame. Taa juꞌu Lios jiba tuꞌu 
jiapsekame ―tiia―. 19

 Empo jaibu 
Liojta nesaurim taꞌaa: “Jubeka, 
ka taꞌabwi jamuttamak emo 
tuꞌuribaane. Etbwawamta juniꞌi, ka 
boꞌo jooriane. Intok yee suꞌanaꞌuta 
juniꞌi. Ka aa nokiꞌichiata nokne. 
Intok yetet, jukaꞌ ka lutuꞌuriata, 
kateꞌe amet aꞌ nokne. Intok em 
achaita intok em malata, tuꞌisi am 
yoꞌorinee” ―ti au jiiak.

20
 Junaꞌa intok inen aꞌ yoopnak:

―Yee maj majtame ―ti au 
jiakai―. Inikaꞌa weemta, in 
usitukaꞌpo naateka, yumaꞌisi ne 
siꞌimeta yaꞌari ―tiia.

21
 Junak intok juꞌu Jesus, aꞌ 

nokaꞌutat betana aet mammateka, aꞌ 
jiapsipo aꞌ naktaitek, intok inen au 
jiakai:
―Senu weeme jiba eu beꞌe ―ti au 

jiiak―. Iꞌaneꞌe sik, jukaꞌ siꞌimeta 
em jipueꞌuta nenkaka, intok 
pooberaatat aꞌ naꞌikimtene ―tiia―. 
Junak intok, aman teekapo ee 
betchiꞌbo, cheꞌa eu tuꞌuwatunemta 
aune ―tiia―. Chukula intok, in 
boꞌo jooriaꞌuta, nemak aꞌ joo simne. 
Intok nee betchiꞌbo em jiokot emo 
bitneꞌpo, ka jain emo eetuaka, 
kialaꞌa inneꞌaka jiapsine ―tiia.

22
 Taa junaꞌa intok, Jesujta inien 

au aꞌ teuwaꞌ betchiꞌbo, ka au 
alleetuaka siika. Bweꞌituk tuꞌisi jita 
yuꞌin bejeꞌewakamta jipuen.

23
 Junak intok juꞌu Jesus aꞌ majtim 

naj bitchuka, inen ameu jiiak:
―Tua tuꞌisi ameu obiachi, jumeꞌ 

yuꞌin totomekammewi, Liojta utteꞌa 
nesawata katekaꞌu bem yajineꞌpo 

―tiia.
24

 Junak intok, jumeꞌ aꞌ majtim, 
inien bem ameu nokwakaꞌuta 

betana aet emo suumꞌeetuak. 
Taa juꞌu Jesus intok, juchi ameu 
noktaiteka:
―In yoemiam ―ti ameu jiiak―. 

Tuꞌisi ameu obiachi, Liojta utteꞌa 
nesawata katekaꞌpo, bem yajineꞌpo, 
jumeꞌ yuꞌin tomeka, junaet eaka aet 
jiapsekammewi ―ti ameu jiiak―. 
25

 Kameota jiꞌikia pusimpo ama 
yeu aꞌ weeneꞌpo bepa, juꞌu yuꞌin 
tomekamtau cheꞌa obiachi, Liojta 
utteꞌa nesauta katekaꞌu aꞌ yebijneꞌpo 

―ti ameu jiiak.
26

 Bempo intok, inia weemtat aet 
ee majjautuan. Bem jiapsimpo inen 
emo eetuakai:
―Junuentukaꞌateko intok, jabesa 

tua a jinneꞌutune ―ti emo eetuan.
27

 Jesus intok bempoꞌim naj 
bitchuka, inen ameu jiiak:
―Yoemtau obiachisi machiakaꞌu, 

Liojta betchiꞌbo, tua ka obiachi. 
Bweꞌituk aapoꞌik betchiꞌbo kaita 
obiachisi machika aayuk.

28
 Peeo intok inen au jiutaitek:

―Achai ―tiia―, itepo, itom 
atteata siꞌimeta toꞌo sakaꞌalataka 
intok te em eaꞌpo aneka, emak te 
rejte ―ti au jiiak.

29
 Jesus intok aꞌ yoopnaka:

―Lutula weeꞌpo ―ti au jiiak―. 
Kia jabetaka juniꞌi, tuꞌisi nee au 
naktuakai, intok in nok lutuꞌuriata 
aꞌ boꞌo jooriaka, yee aꞌ majtabaekai, 
intok junue betchiꞌbo aꞌ joꞌawata 
toꞌo sikaꞌateko, oo jumeꞌ aamak 
werim toꞌo sikaꞌateko, intok kia 
aꞌ jubiawata intok aꞌ yoemiawaim 
juniꞌi toꞌo sikaꞌateko, intok waj 
bwiawata toꞌo sikaꞌateko, 30

 juꞌu 
inien aukame, cheꞌa juni san, 
siꞌimeta jukaꞌ aꞌ suꞌu tojakaꞌuta 
bepa, iꞌan, inimeꞌe taewaimmetchi, 

cheꞌa buꞌuuk atteane, jumeꞌ Liojpo 
betana aamak werimtuneeme, intok 
yoemiamtuneeme, intok yuꞌin 
joꞌaraata jipuꞌunee aꞌ mabettuneꞌpo, 
intok waj bwiawam juniꞌi. Taa 
junuentaka juniꞌi, watem betana 
omtanaa. Intok jukaꞌ jiokot au aꞌ 
bichaꞌu, jiba aet aune. Taa chukula, 
Liojtau bicha jukaꞌ yuu jiapsiwame 
aet aune. 31

 Taa juebenaka jumeꞌ 
cheꞌa emo eeyame, junameꞌe junen, 
aman cheꞌa koꞌomꞌeeyarimtune. 
Intok juebenaka jumeꞌ ka emo cheꞌa 
eeyame, junameꞌe junen, aman 
cheꞌa eeyarimtune.

Juchi bemelasi, juꞌu Jesus, jaisa 
aꞌ mukneꞌpo betana aꞌ teuwaa

32
 Intok boꞌot, Jerusaleneu bicha 

jikau boꞌokamtat kateka, Jesus bat 
weyen, aꞌ majtim intok aet chaꞌaka 
kateka, aman Jerusaleneu bem 
yajineꞌewi aman, emo majjaituaka 
juniꞌi, aet chaꞌaka kaaten. Bweꞌituk 
aman, bempoꞌim betchiꞌbo, ka tuꞌik 
au machian. Junak intok juꞌu Jesus, 
jumeꞌ woj mamni ama wooim aꞌ 
majtimmeu, junamaꞌa boꞌot omot 
bicha bempolaim yeu wikeka, 
junamaꞌa bempolaimmeu, siꞌimeta 
wakaꞌa au yaꞌanaaꞌuta ameu 
teuwaak:

33
 ―Iꞌan te Jerusaleneu yajako 

―tiia―, junamaꞌa, juꞌu emo benasi 
yoeme, teꞌopopo yoꞌo yaaꞌuchim 
mampo intok jumeꞌ maejtom 
mampo suꞌu tojitune. Intok aꞌ 
meꞌenaꞌ betchiꞌbo, taꞌabwi yoemrata 
mampo suꞌu tojitune, junuen nau aꞌ 
wepul lutuꞌuria yaakai. 34

 Junamaꞌa 
intok, junameꞌe aꞌ beebaka, jaana 
aꞌ jiawaane. Intok aet im chit 
wat wattine. Intok im aꞌ meꞌene. 

Taa junaꞌa, baji taewaita weyeo, 
jiabijtene ―ti ameu jiiak.

Juꞌu Jakooboꞌ teame, intok juꞌu Joan 
teame, Jesujtau ujbwanta aꞌawa

35
 Junakꞌintok, juꞌu Jakooboꞌ 

teame, intok juꞌu Joan teame, 
Sebereoꞌ teamta uꞌusim, Jesujtau 
rukteka, inienim au jiia:
―Achai ―tim au jiiak―. Itom eu 

aꞌawaꞌuta, itom aꞌ yaꞌariane ―tim 
au jiiak.

36
 Aapo intok:

―Jitasa emeꞌe waataka ―tiia―, 
enchim nee aꞌ yaꞌariaꞌiiꞌa ―ti am 
temaek.

37
 Bempo intok:

―Ito tana ―tiian―, senuk em 
batatana yej betchiꞌbo, senuk intok, 
em mikkoꞌotana yej betchiꞌbo, itom 
junen autuaꞌe ―ti au jiiak―, emak 
ama an betchiꞌbo, enchi yoꞌotaka 
yejteko.

38
 Jesus intok am yoopnaka:

―Tua em ka juꞌunea ―ti ameu 
jiiak―, juꞌu enchim aꞌawaꞌut. Jaisa 
emeꞌe siꞌimeta jukaꞌ koꞌokosi machik 
neu weyemta, intok wakaꞌa in jiapsipo, 
koꞌokosi in inneꞌeneeꞌuta, jaisa emeꞌe 
nele benasi aꞌ inneꞌene ―ti am temaek.

39
 Bempo intok:

―Jeewi ―tim aꞌ yoopnak.
Jesus intok inen ameu jiiak:
―Lutula weeꞌpo ―tiia―, inien 

neu aunemtat betana, wate weeme 
emou aune ―tiia―. Intok a emeꞌe aꞌ 
inneꞌe sakane. 40

 Taa batatana senuk 
neu yejtenemta, intok mikkoꞌotana 
senuk neu yejtenemta, junakaꞌa 
weemta, inepone ka a yeu am puꞌa. 
Taa wameꞌe Liojꞌachaita betana yeu 
puꞌawame, junameꞌe junuen ama 
joteꞌetuanaa ―ti ameu jiiak.

41
 Jumeꞌ waate, woj mamni aꞌ 

majtim intok, inien jiame jikkajaka, 
Jakooboꞌ teamta intok Joan teamta 
emo ameu omtituan. 42

 Taa juꞌu 
Jesus, siꞌimemmeu chaaeka, inen 
ameu jiiak:
―Emeꞌe tuꞌisi juꞌunea ―tiia―, 

inim bwiapo, jumeꞌ tekiataka 
yaꞌuttuko, yoemratau au yoꞌo 
joaka, nesawamta weetua. Taa 
junameꞌebepa ket aane, ame 
bepa nesaweka, bempoꞌim juniꞌi 
saweme ―tiia―. 43

 Taa emo 
nasuk ka inien weye. Bweꞌituk kia 
jabetaka juniꞌi, emo nasuk au yoꞌo 
joobaeꞌeteko, junaꞌa, cheꞌa, enchim 
siꞌimem nesauta jooriane ―tiia―. 
44

 Intok kia jabe juniꞌi, emotana, bat 
au yoꞌo joobaeme, junaꞌa, emou 
siꞌimemmeu, nesaureopo tawane 

―tiia―. 45
 Bweꞌituk juꞌu emo 

benasi yoeme, kaabeta, nesauta aꞌ 
yaꞌarianeꞌ betchiꞌbo aꞌabo yepsak. 
Taa cheꞌa juni san, aapo, siꞌimem 
nesauta yaꞌariabaekai aꞌabo ameu 
yepsak. Intok kia aꞌ jiapsiwata juniꞌi, 
juebenam betchiꞌbo nenkine ―tiia.

Juꞌu Jesus, jukaꞌ liptita, 
Bartimeoꞌ teamta, puj tuꞌute

46
 Junak intok, bweꞌu joꞌara, 

Jerikoꞌ teaꞌu bicha sajak. Junamaꞌa 
intok, Jerikoꞌ teaꞌpo, aꞌ majtimmak 
yeu siika. Intok juebena yoemem 
ket aamak sajak. Senu yoeme, 
liptitaka, Bartimeoꞌ teame, 
Timoteoꞌ teamta uꞌusi, junaꞌa 
boꞌo mayoat kateka netanen. 
47

 Intok aman weyemta, aꞌ Jesus 
nasareenoꞌotukaꞌpo aman, aꞌ 
jikkajaka, inen jiaka chaitaitek:
―Jesus ―tiia―, Labiiꞌ teamta 

uꞌusi, nee jiokoleꞌe ―ti au jiakai.

48
 Intok juebenaka, ka jaiti aꞌ 

jiusaeka, au omten. Taa junaꞌa cheꞌa 
juni san kusisi chaaeka inen jiian:
―Labiitukaꞌutat yeu simria, nee 

jiokoleꞌe ―ti jiian.
49

 Junak intok, Jesus, kikteka, 
junae yoem liptitau chaitebok. 
Junau intok inen jiuwan:
―Aet yoemꞌeaꞌe, kikteꞌe. Bweꞌituk 

aapo eu chaae ―tim au jiiak.
50

 Junak intok junaꞌa, aꞌ jijineꞌum, 
kia ama toꞌo kikteka, Jesujtau bicha 
sikaa, aman au yepsak. 51

 Jesus 
intok inen au noktaitek:
―Jitasa empo nee enchi yaꞌaria iꞌa 

―ti aꞌ temaek.
Junaꞌa yoem lipti intok:
―Achai ―tiia―. Juchi in bitneꞌ 

betchiꞌbo, in pusim tuꞌuteꞌe ―ti au jiiak.
52

 Jesus intok inen au jiiak:
―Em jiapsipo em aꞌ sualeꞌ 

betchiꞌbo, ka jain eaka weene. 
Jucheꞌe bitneꞌe ―ti au jiakai.

Junak intok sep bittaitek. Intok 
Jesujtat chaꞌaka katemmak, 
amemak siika.

Juꞌu Jesus, bweꞌu joꞌara 
Jerusalen teaꞌawi yebijsusek

11  Intok Jerusaleneu jeela 
kateka, intok jumeꞌ wooi ka 

bwere joꞌarammeu nau jokammeu, 
Betpaakeꞌ teamtau intok Betaaniaꞌ 
teamtau jeela yajak. Junamaꞌa intok 
ket, Jerusaleneu jeela, senu kawi ama 
katekan. Oliiboꞌouwo intok tuꞌisi ama 
buꞌuureakan. Junak san beja, senu 
nesauta aꞌ yaꞌarianaꞌ betchiꞌbo, jumeꞌ 
aꞌ majtim betana wooim yeu puꞌaka, 
aman am bittuak, 2 intok inen ameu 
jiakai:
―Itopat bat sajaka, joꞌarau yajaka, 

junamaꞌa senu buuꞌasoꞌolaata 

chaꞌakamta em bitne. Junakaꞌa 
intok, kia jabe yoeme juniꞌi, kee aꞌ 
kabaꞌite. Aꞌ buttaka, aꞌabo neweꞌem 
aꞌ tojine ―ti ameu jiiak―. 3 Intok 
senuk, jaisaaka emeꞌe aꞌ butta, ti 
enchim temaekaꞌateko, “achai 
chubala betchiꞌbo aꞌ waata, taa 
chukula juchi aꞌabo aꞌ bittuarokaka 
nooka”, ti ameu jiune. “Junak intok 
sep aꞌabo aꞌ bittuane” ―ti jiia juꞌu 
Jesus.

4
 Junameꞌe intok, junam bicha 

sajaka, jukaꞌ ili buuꞌasoꞌolaata ama 
joꞌarau aman kimuriata naapo, 
paꞌakun tana, boꞌotchi chaꞌakamta 
aꞌ teak. Junak intok aꞌ butta japtek. 
5

 Junamaꞌa intok wate ama aanen, 
senu intok inen ameu jiiak:
―Jaisaakai emeꞌe ili 

buuꞌasoꞌolaata butta ―ti am 
temaek.

6
 Junak intok junameꞌe, Jesujta, 

bem amet aꞌ sawekaꞌpo, intok bem 
ameu aꞌ nokakaꞌpo aman, junaeu 
aꞌ teuwaak. Junak intok sep, bem 
aꞌ nuk sakaꞌaneꞌ betchiꞌbo suꞌu 
tojiwak. 7 Junakaꞌa buuꞌasoꞌolaata 
aman nuꞌuka intok, Jesujtau aꞌ 
tojak. Junak intok bem bepa supem 
aet wattak. Junae buuꞌasoꞌolaatat 
intok, juꞌu Jesus aet jikat yej 
simen. 8 Junamaꞌa intok, aapat 
juebenaka ama aneme, jum boꞌot 
aet waꞌam aꞌ weeneꞌpo, bem jiniam 
tetekan. Waate intok nassaꞌakariam 
chuktaka, junamaꞌa boꞌot aawas aꞌ 
totoꞌan. 9 Aapat kateme, intok kia 
amaꞌa kateme juniꞌi, alleerimmea 
chaaeka inenim jiian:
―Itomeꞌe jinneꞌuꞌe ―tiian―. 

Tuꞌisi tawaari, achai Liojta betana 
lutuꞌuriaka inim weyeme ―tim jiu 
sakan―. 10

 Rei Labiita bat naataka, 

inim siꞌimekut tuꞌisi aꞌ nesausukaꞌa 
benasia, juchi junaen benasi inim aꞌ 
auneꞌ betchiꞌbo, Lios aapo, teekapo 
betana junae betchiꞌbo enchi 
aniaka, emaktune ―tim jiu sakan.

11
 Junak intok Jesus, Jerusaleneu 

yepsaka, junamaꞌa bweꞌu teꞌopota 
katekaꞌu kibakek. Junamaꞌa intok 
siꞌimeta ama aukamta naj bitchuka, 
siika. Betaaniaꞌ teaꞌu bicha siika. 
Jumeꞌ woj mamni ama wooim aꞌ 
majtimmake. Bweꞌituk jaibu unnaa 
kupten.

Juꞌu Jesus, jukaꞌ chunaꞌouwota, 
ka tatakamta, bettesi au nooka

12
 Juchi yokoriapo intok, 

junamaꞌa Betaaniaꞌ teaꞌpo betana 
yeu sajaka, tebauritaitek juꞌu 
Jesus. 13

 Mekkaꞌekut intok, senu 
chunaꞌouwota, sia koja weekamta 
bichaka, aman au siika, takam aꞌ 
jipueꞌetiꞌeakai. Au yepsaka intok, 
kia sawa ausuꞌlitukan. Intok ka 
tatakan. Bweꞌituk kee taewaim 
yuuman aꞌ takaneꞌ betchiꞌbo. 
14

 Junak intok, Jesus junae 
chunaꞌouwotau:
―Kialeꞌe, jakwoo juniꞌi, kaibuꞌe 

takaneꞌe ―ti au jiiak―. Intok kia 
jabe juniꞌi, ka enchi taka bwaꞌane 
―tiiak.

Intok junuen au aꞌ jiaꞌapo, jumeꞌ aꞌ 
majtim aꞌ jikkajak.

Juꞌu Jesus, jum teꞌopopo, ka tuꞌisi 
anemta, paꞌakun yeu am beeba

15
 Intok juchiꞌintok, Jerusaleneu 

yajaka, juꞌu Jesus juchi aman bweꞌu 
teꞌopou kibakeka, jumeꞌ ama jita 
nenkame paꞌakun yeu beeptaitek. 
Intok jumeꞌ ama jita jinume. Intok 
jumeꞌ watem, bem tomita ama 

bem nanakuliaꞌpo, intok bem 
aet aꞌ jipueꞌuta, junakaꞌa juniꞌi, 
mekka am biaktariak. Intok jumeꞌ 
ama wokkoim nenenkame, intok 
bem aet jokaꞌum junakaꞌa juniꞌi, 
mekka am biaktariak. 16

 Intok 
junamaꞌa paꞌariatchi teꞌopopo nape 
konila boꞌokame, kia jabeta juniꞌi 
junamaꞌawaꞌam kaita weeyaꞌiiꞌan. 
17

 Intok inen am majtaka, inen am 
tejwa:
―Jaisa emeꞌe ka juꞌunea ―tiian―, 

inien aꞌ jiꞌojteitukaꞌpo: “Iniꞌi in 
teꞌopo, siꞌime yoemrata betana, ama 
Liojtau bicha nok betchiꞌbo teꞌopopo 
taꞌeenaa.” Taa emeꞌe, tesompo, 
jumeꞌ jita eꞌetbwamta boꞌo jooriame, 
ama emo euseꞌpo benasi, inien aꞌ 
kari yaꞌariꞌem ―ti ameu jiiak.

18
 Intok jumeꞌ teꞌopopo yaaꞌuchim 

intok jumeꞌ bem maejtom, inien aꞌ 
jiaꞌapo aꞌ jikkajak. Intok kialim aꞌ 
meꞌebaeka juniꞌim ean. Taa katim 
aꞌ meꞌan, bweꞌituk junuen auneekai, 
juniꞌim majjaen, jukaꞌ yoemrata 
aet yee aꞌ majtaꞌapo betana bem aꞌ 
suum eeyaꞌ betchiꞌbo. 19

 Intok kupteꞌ 
betchiꞌbo, junamaꞌa bweꞌu joꞌara 
Jerusalen teaꞌpo, juꞌu Jesus ama 
yeu siika.

Juꞌu chunaꞌouwo waakek
20

 Yokoriapo intok, ketwootana, 
chunaꞌouwota weekaꞌpo aman sajak. 
Junaꞌa chunaꞌouwo intok, nawau 
tajtia wakiataka yeu matchulatukan. 
21

 Junak intok juꞌu Peeo, tukariapo, 
Jesujta au aꞌ teuwaakaꞌutau 
wawaateka:
―Itom majtame ―tiia―, juꞌu 

chunaꞌouwo, tuuka, junuen em au 
bette nokie jiakaꞌu, waakek ―ti au 
jiiak.

22
 Jesus intok junak:

―Liojta, em jiapsipo yoemꞌeaꞌe ―
ti au jiiak―. 23

 Bweꞌituk em jiapsipo 
tuꞌisi a jita sualeꞌeteko, kia senu 
kawibeu, aꞌ katekaꞌpo aꞌ sookteka, 
baweu au aꞌ jimmaasaeꞌeteko 
juniꞌi, junuen au ean ―ti ameu 
jiiak―. 24

 Junuen san beja, inien 
ne emou jiia, Liojtau bicha 
nokaka, siꞌimeta wakaꞌa enchim au 
netaneeꞌu, junaꞌa weeme, enchim 
aꞌ mabetneꞌpo betana aet eaka, aꞌ 
sualeꞌem ―tiia―. Intok junuen 
aet sualeꞌeteko, enchim netaneeꞌu, 
emou aune ―tiia―. 25

 Intok Liojtau 
bicha nokaꞌateko, senuk bejeꞌeka 
aulatuko, junuen em Liojtau 
nokaꞌapo aꞌ jiokoine. Lios achaita 
teekapo katekamta betana senuku, 
enchim ka tuꞌuwa yaꞌariꞌut, enchim 
aet jiokoineꞌ betchiꞌbo. 26

 Bweꞌituk 
emeꞌe, kaabeta a jiokoeꞌeteko, juꞌu 
Lios achai juniꞌi, teekapo katekame, 
senuku enchim ka tuꞌuwa yaꞌariꞌut, 
ket junalensu ka enchim a aet 
jiokoine ―tiia.

Jesujta temaiwaꞌpo, jabeta 
betanasa, lutuꞌuriata aꞌ 

jipueka, junuen aꞌ anneꞌpo
27

 Jesus intok, aꞌ woj mamni ama 
wooi majtimmak, juchi Jerusaleneu 
yepsak. Aapo intok junamaꞌa 
teꞌopopo naj weyen. Junak intok 
junamaꞌa teꞌopopo saiwame, bem 
yoꞌo yaꞌurammak, intok jumeꞌ bem 
maejtom, intok jumeꞌ ama siꞌime 
yoemratau aꞌ yoꞌoraa, aman au 
sajaka, ama au yajaka Jesujtawi, aꞌ 
temaek. 28

 Junak intok:
―Inien em auneꞌ betchiꞌbo ―

tiian―, jabesa enchi aet tekil makri 

―ti aꞌ temaek―. Intok jabesa junaꞌa, 
inien enchi antuame ―tiian.

29
 Junak intok juꞌu Jesus am 

yoopnak:
―Nee ket senu weemta emou 

nattemaibae ―tiia―, intok enchim 
nee aet yoopnako, nee ket enchim 
tejwane, aꞌ jabetukaꞌpo, inikaꞌa 
nee tekil makrime. 30

 Joan yee 
babatoowamta baꞌapo yee aꞌ 
batoowaꞌu, jakuꞌubosa aet sauritaka 
junuen yee batoowan, Liojta betana, 
oo inim bwiapo yoem nesautukan 
jaꞌani, netcheꞌem aet yoopna ―ti 
ameu jiakai.

31
 Junak intok junameꞌe, 

bempoꞌim nasuk, ka kusisi inien jiu 
japtek:
―Liojta betana, ti te jiakaꞌateko: 

“Jaisaaka intok, emeꞌe kaꞌa sualek”, 
ti itou nattemaine. 32

 Taa inim 
bwiapo, yoem nesauta betana aꞌ 
mabetlataka junuen yee batoowan 
juꞌu Joan yee babatoowame, ti te 
jiaꞌateko, ito betchiꞌbo ka tuꞌine ―ti 
jiian.

Bweꞌituk bempo, jukaꞌ yoemrata 
emo majjaituan juꞌu ameu am 
yaꞌaneꞌpo betana. Bweꞌituk 
juꞌu yoemra, junakaꞌa Joan yee 
babatoowame tukaꞌuta, tua 
lutuꞌuriapo, Liojta betana yeteu 
aꞌ noktuawakaꞌpo aman aꞌ eeyaka, 
tuꞌisi emo aꞌ yoꞌorituan. 33

 Inia 
betchiꞌbo san, Jesujta, kaachin a 
yoopna machika:
―Katte juꞌunea ―tim jiiak.
Jesus juniꞌi, ket junuen am 

yoopnak:
―Nee juniꞌi, ne kaachin enchim 

a tejwaane, jabeta eaꞌpo junuen in 
aneꞌepo ―ti ameu jiiak.

Paꞌasi etripo, tekipanoareom, 
ka tuꞌi jiapsekammet nokaka, 

yee majtan juꞌu Jesus

12  Intok senu weemta am 
majtabaeka, taꞌabwi 

weemtau aꞌ tammachiaka inen 
ameu nok taitek:
―Senu yoeme ―tiia―, yuꞌin 

paꞌasi ouwota eechak. Intok korate 
betchiꞌbo, juyata ama jijjoꞌak. Intok 
paꞌasi taka baꞌawata nuꞌu betchiꞌbo 
aꞌ babaꞌawaꞌumta ama yaꞌatebok. 
Intok mekka aniau bicha bitchuu 
betchiꞌbo, yuꞌin tetata jikau bicha 
nat chaꞌabwak.
’Junuen auka intok, taꞌabwim 

mampo aꞌ suꞌu tojak. Intok 
paꞌasiꞌouwo takata, ama 
toboktitunemta, bempoꞌimmak 
watek aman nuꞌu betchiꞌbo, 
lutuꞌuriata yaak. Junak intok, omot, 
mekka bwiarau bicha siika juꞌu. 
2

 Paꞌasim bwaseo intok, senuk, aꞌ 
nesaureowata, aman, paꞌasi wajta 
tekipanoammeu bittuak. Paꞌasim 
bwaseme ama chuktawame au 
lutuꞌuriamta aman nuꞌutuawakai. 
3

 Taa junameꞌe intok, kaita aꞌ 
makaka, kia juneꞌelaka simtuaka, 
intok koꞌokosi aꞌ yaakai. 4 Intok 
juchi intok, senuk aꞌ nesaureowata 
aman ameu juchi bittuak. Taa 
junakaꞌa intok, tiusi maisi aꞌ 
yaaka, koba jamti aꞌ mamaasuka 
aꞌ simtuak. 5 Intok juchi intok, 
senu nesaureowata aman bittuak. 
Junakaꞌa intok im meꞌak. Intok 
juchi intok, buꞌuuka aman bittuak. 
Junameꞌe juniꞌi ket junalensu, 
watem koꞌokosi yaak, watem intok 
suꞌak.

6
 ’Junak san beja, wepul puꞌilaik 

useka, intok tuꞌisi aꞌ nakeka juniꞌi, 
junakaꞌa junaman bittuak: “Jumak 
juniꞌi”, tiꞌeaka, “in aꞌ usekaꞌpo 
aman, emo aꞌ yoꞌorituanee”, ti au 
eetuakai. 7 Taa junameꞌe paꞌasi 
etta tekipanoame, intok junakaꞌa 
usiwaita aman weyeo aꞌ bichaka, 
inenim jiiak: “Inikaꞌa paꞌasi etta 
atteaneeme, aꞌabo weye”, tiian. 

“Taa inikaꞌa paꞌasi etrita itou aꞌ 
tawaneꞌ betchiꞌbo, ite aꞌ meꞌene. 
Junak intok itou tawanee”, tim 
nau jiiak. 8 Junak intok, junakaꞌa 
bwiseka, aꞌ meꞌaaka, junamaꞌa 
paꞌasi etripo, paꞌakun bicha, mekka 
jakunim aꞌ tojak.

9
 ’Tua juꞌu tekowaita intok inikaꞌa 

paꞌasi etrita atteakame junaman 
yepsako, jumeꞌ ama tekipanoame, 
jaisa tua yaꞌaneekai. Junameꞌe bat 
aꞌ tekipanoasukaꞌum junuen bem 
aukaꞌ betchiꞌbo, tokti am suꞌaka 
kaitaꞌpo am tawane ―tiia―. Intok 
jukaꞌ paꞌasi wajta taꞌabwim mampo 
aꞌ suꞌu tojitebone ―tiia.

10
 ’Jaisa, Liojta nok lutuꞌuriapo 

inen aꞌ jiꞌojteipo aman, emeꞌe kee 
aꞌ noklaa jaꞌani. Junaꞌa jiꞌojtei intok, 
net nokaka, tetapo nee teuwaaka, 
inen jiia:

Jukaꞌ tuꞌi tetata, tiia, kari aet 
utti nawaneeꞌuta, jumeꞌe, 
jukaꞌ karita joame, tua 
junakaꞌasu, paꞌakun yeu 
tawaak.

Chukula, junaꞌa teta, jiba junae 
karita betuk, samita nau 
yumaꞌapo, aetuk yechaꞌawak, 
bem ka junen eao juniꞌi.

 11 Inikaꞌa weemta yaakame intok, 
juꞌu achai Lios aapo junaꞌa.

Intok itom bichapo suum 
watchisi machisi maachi.

12
 Junak intok, junakaꞌa weemta, 

taꞌabwi weemtau aꞌ tammachiaka, 
aapoꞌik ameu nokaꞌuta, 
bempoꞌimmet junuen aꞌ nokaꞌati 
juꞌuneaka, aꞌ bwiseka aꞌ meꞌebaeka 
ean. Taa jukaꞌ buꞌuuraata ama 
anemta majjaeꞌ betchiꞌbo, kaachin 
aꞌ yaaka, kia beja ama aꞌ toꞌo sajak 
jukaꞌ Jesujta.

Jumeꞌ paiseom, yaꞌutta 
bejeꞌetuawamtat tomita betana 

nokaka, Jesujta jiꞌoptuabaen
13

 Chukula intok, Jesujtau watem 
paiseom betana intok eroorianom 
teame betana aman au bittuawak, 
jita juniꞌi, aꞌ nonoktuaka, aꞌ naꞌatejo 
betchiꞌbo. 14

 Junameꞌe intok, 
junamaꞌa au yajaka:
―Yee majtame ―tim au jiiak―. 

Juꞌuneate, lutuꞌuriata jiba em 
nokaꞌapo. Intok kaabeta betana em 
emo suuaꞌpo. Bweꞌituk ee betchiꞌbo 
kaabe bwere yaaꞌuchim ―tiian―. 
Cheꞌa juni san, empo siꞌimem 
nanancha eeyaka am bicha ―tiian―. 
Cheꞌa juni san lutuꞌuriakamta 
ausuꞌlitae Lioj tuꞌu lutuꞌuriata eꞌe 
yee majtaꞌe ―tiian―. Inia betchiꞌbo 
san, senu weemta te eu nattemaibae 

―tim au jiian―. Jaisa tuꞌinee jaꞌani, 
oo ka tuꞌinee jaꞌani, juꞌuyoꞌo yaꞌari 
Sesar teamtau tomita aman au tojipo 

―tiian―. Junae tomie, yaꞌuraapo 
saiwame ae bejeꞌetuanaꞌ betchiꞌbo. 
Inien san beja, itom tejwaane, 
jaisa te aꞌ bejeꞌetuane, oo te kaꞌa 
bejeꞌetuane ―tim aꞌ temaek.

15
 Junak intok juꞌu Jesus, aapoꞌik, 

bem aꞌ bai taꞌaabaeꞌpo aman amet 
juꞌuneaka, inen ameu jiiak:

―Jaisa betchiꞌbo emeꞌe nee aet 
jiꞌobilaabae ―ti am temaek―. Jukaꞌ 
tomita neu toja ―tiia―, naꞌa bitbae 

―ti ameu jiiak.
16

 Junak intok, bempo junakaꞌa 
tomita au tojak, aapo intok:
―Iniꞌi pujba ―tiia―, intok 

inimeꞌe team, tomit katekame, 
jabesa junaꞌa ―ti am temaek.

Bempo intok:
―Iniꞌi junaꞌa, juꞌu yoꞌo yaꞌari Sesar 

teamta pujbawa, intok aꞌ teawam ―
tim aꞌ yoopnak.

17
 Junak intok juꞌu Jesus inen 

ameu jiiak:
―Siꞌimeta wakaꞌa Sesar teamtau 

bicha au aꞌ lutuꞌuriakaꞌuta, akeꞌem 
aꞌ makaꞌem ―tiia―. Intok 
siꞌimeta wakaꞌa Liojtau bicha au aꞌ 
lutuꞌuriakaꞌuta, akeꞌem aꞌ makaꞌem 
―tiia.

Intok junuen ameu aꞌ jiakaꞌ 
betchiꞌbo, tuꞌisim aꞌ suumꞌeeyak.

Juꞌu Jesus, jiabijtewamta 
betana temaiwa

18
 Junak intok jumeꞌ saruseom 

teame, kokkolam jiabijteneꞌpo, 
junakaꞌa taewaita jakwoo juniꞌi, ka 
yumaꞌaneꞌetiame, aman au yajak 
Jesujtawi, intok inen au nattemaek:

19
 ―Yee majtame ―tiian―, juꞌu 

Moiseejtukaꞌu, jiꞌojteita inien toꞌo 
siika, aꞌ saiwata, kaabeta useka intok 
aꞌ jubi toꞌo mukuko, aꞌ sairawata aꞌ 
jubiꞌuneꞌpo aman au utteꞌaꞌatiia, aꞌ 
saiwata betchiꞌbo yoemianeꞌeteakai. 
20

 Inien aꞌ weeꞌpo san, woo busan 
oꞌowim nau weweriakan. Juꞌu bat 
weyeme, jubeka, intok ka yoemiaka 
muukuk. 21

 Aet chukula weyeme intok, 
juchi aꞌ jubiꞌuka juniꞌi, ka yoemiaka 
muukuk. Junaet chukula weeme 

juniꞌi, aꞌ jubiꞌuka juniꞌi, ka yoemiaka 
muukuk. 22

 Junuen nat chaꞌaka jumeꞌ 
woo busan oꞌowim nau weweriakaꞌum, 
junuen emo aꞌ jubi makaka juniꞌi, kia 
jabe juniꞌi, junae jamuttau kia wepul 
yoemiata juniꞌi ka au toꞌo kokkok. 
Chukula kia aapo juniꞌi juꞌu jamut 
muukuk ―tim au jiiak―. 23

 Kokkolam 
jiabijteneꞌpo taewaita yumako, 
junameꞌe jiabijteko, jumeꞌ woo busan 
nau wewerim betana, jabesa tua 
aamak tawane. Bweꞌituk siꞌime emo aꞌ 
jubi maklatukan ―tiian.

24
 Junak intok juꞌu Jesus am 

yoopnaka:
―Tuꞌisi em jiꞌoplaꞌem ―tiia―. 

Bweꞌituk Liojta nok lutuꞌuriat em ka 
juꞌunea. Intok kia Liojta utteꞌawat 
juniꞌi em ka juꞌunea. 25

 Bweꞌituk 
junakaꞌa taewaita yumako, kokkolam 
aet jijiabijteneeꞌu, emo jujupnaame 
kaitane. Bweꞌituk junaman teekapo, 
ankelesim benasia inimeꞌe, junameꞌe 
benasi machine ―tiia―. 26

 Intok 
kokkolam jiabijteneꞌpo betana 
emeꞌe, jum Moiseejtukaꞌuta jiꞌosia 
jiꞌojteimpo kaꞌa nokla jaꞌani, junamaꞌa 
ili juya beeteꞌutchi jiꞌojtek, intok 
Liojta inien au aꞌ nokakaꞌpo inen au 
jiakai: “Inepone Apraꞌamta Liojraa”, 
tiia. “Intok Isaak teamta Liojraa, intok 
Jakooboꞌ teamta Liojraa, inim nemak 
jiapsamme”, ti jiia juꞌu Lios. 27

 Iniꞌi 
Lios intok, ka kokkoarimmeu Lios, taa 
jiapsammeu Lios ―tiia―. Inien san 
beja, emeꞌe tuꞌisi jiꞌoplaꞌem, kokkoarim 
ka jijiabijteꞌetiakai ―ti ameu jiiak juꞌu 
Jesus.

Liojta betana nesauri, siꞌimem 
bepa cheꞌa eeyatunaame

28
 Intok senu maejto, junuen emo 

nau nok bwijlaame jikkajaka, intok 

Jesujta tuꞌisi am yoopnakaꞌpo aman, 
aꞌ jikkajaka, aman Jesujtau yepsaka, 
au nattemaek:
―Liojta nesauta betana ―tiaka―, 

jitaa nesaurisa, cheꞌa utteꞌa itom aꞌ 
yaꞌaneeꞌu ―ti aꞌ temaek.

29
 Jesus intok aꞌ yoopnaka:

―Siꞌime nesaurita betana, iniꞌi 
junaꞌa, juꞌu cheꞌa utteꞌa itom 
yaꞌaneꞌu: “Ijraꞌeliitam teame, 
akeꞌem aꞌ jikkajaka aꞌ mammateꞌem, 
tiia. Juꞌu itom Lios achai, wepul 
Lios jiba junaꞌa” ―ti ameu jiakai―. 
30

 “Intok em Lios achaita, tuꞌisi 
chikti em jiapsi utteꞌawatae, intok 
em jiapsi tuꞌiꞌeeritae, em achai 
Liojta yoꞌoreka aꞌ nakneꞌem”, 
tiia. “Intok tuꞌisi aet jiapseka, aꞌ 
nesaweꞌpo aman weene.” Iniꞌi 
junaꞌa, juꞌu cheꞌa tuꞌi nesauri. 31

 Aet 
chukula weyeme intok, batte ale 
benasi maachi: “Em emo nakeꞌe 
benasi”, ti jiame, “ket junalensu 
yoemrata a naknee”, ti jiame. 
Intok iniꞌi wooi nesauri, jumeꞌ 
waate siꞌime nesaurita bepa, cheꞌa 
eeyawatchi, ti ne eu jiia.

32
 Junak intok juꞌu maejto inen aꞌ 

yoopnak:
―Tua su tuꞌi, yee majtame ―

tiia―. Lutuꞌuriateꞌe nooka, kaabeta 
intok Liojtukaꞌpo, tiaka, taa wepul 
jiba junaꞌa juꞌu Lios, ti em jiaꞌapo. 
33

 Intok chikti itom jiapsie, intok 
itom tuꞌiꞌeewamtae intok siꞌime 
itom jiapsiꞌutteꞌawatae, junuen itou 
chaꞌaka, junuen itom aꞌ nakneꞌepo. 
Intok tuꞌisi aet jiapseka aꞌ nesaweꞌpo 
aman weeneꞌpo ket junuen itou 
chaꞌaka, junuen itom aꞌ boꞌo 
joorianeꞌpo. Intok jukaꞌ yoemrata 
junuen itom am nakneꞌepo ket 
junuen itou chaꞌaka ―tiia―. Intok 

te inien aꞌ boꞌo jooriaꞌateko, inim 
siꞌime tekiata intok Liojta yoꞌori 
betchiꞌbo, wakasim suꞌaaka am 
tattaawaꞌabepa, ite cheꞌa tuꞌisi 
aunee inien aneꞌeteko ―ti au jiiak.

34
 Jesus intok junak, tua 

junuentukaꞌpo aman, jukaꞌ maejtota 
junuen aꞌ yoopnakaꞌ betchiꞌbo, aꞌ 
mammateka, inen aꞌ yoopnak:
―Empo iꞌan, jukaꞌ Liojta tuꞌi nok 

lutuꞌuriatat abe tuꞌisi aet juꞌunea ―
ti au jiiak.

Junak intok, Jesujta junuen aꞌ 
jiakaꞌ betchiꞌbo, kaabe intok taꞌabwi 
weemta aꞌ temaebaeka ean.

Jabesa aꞌ uꞌusek, jukaꞌ Krijtota
35

 Jesus intok, junamaꞌa bem 
teꞌopopo am majtaka, inen ameu 
jiiak:
―Jaisa betchiꞌbo ―tiia―, jumeꞌ 

maejtom, jukaꞌ Krijtota Labiiꞌ 
teamta aꞌ yoemiak, ti jiamme. 
36

 Bweꞌituk jukaꞌ Labiitukaꞌuta, 
Liojta tuꞌu jiapsi inien aꞌ jiutuak:

Juꞌu tua achai yoꞌowe Lios, 
tiaka, in achai Krijtotau:

“In batatana yejteꞌe”, ti au jiiak.
“Siꞌime wameꞌe, ka enchi am sau 

iꞌaka jiapsame, taa cheꞌa tuꞌisi, 
kia enchi bejeꞌeka aneme, 
inimeꞌe siꞌimem, in enchi am 
nok jikkajituaꞌpo tajtia”, tiia.

37
 Jaisa iꞌan juꞌu Labiitukaꞌu 

jukaꞌ Krijtota usine. Bweꞌituk kia 
aapoꞌitaka juniꞌi, aꞌ achai Krijto rokak.

Intok juebenaka ama aneme, 
alleaka Jesujta jikkajan.

Jumeꞌe, bat naataka, Liojta ameu 
nokri, yee majtame, ka tuꞌisi bem 

aneꞌe betana, juꞌu Jesus am naꞌatejo
38

 Intok jiba am majtasimeka:

―Jumeꞌ maejtom betana emoꞌem 
suuaꞌem ―tiia―. Bweꞌituk 
junameꞌe, emo Lioj waatituamcha 
aneme benasi, emo tebe 
aꞌaabiꞌitotua. Intok jum kaayepo, 
jukaꞌ tuꞌisi yoꞌorisi maisi ameu 
tebotewamta eeyamme. 39

 Intok 
jum Lioj waati betchiꞌbo, emo 
nau totojiwaꞌpo, inimeꞌe maejtom 
junamaꞌa, ka amapo joobaekaꞌeene. 
Cheꞌa juni san, bat bem joteꞌeneꞌuta 
cheꞌa waata. Intok emo aꞌabojwaꞌpo, 
jiba bat joteꞌebaekaꞌeene. 40

 Taa ka 
ammaꞌali aane. Bweꞌituk inimeꞌe 
junen, jamut jokoptuim, bem 
atteata, kia tomituk juniꞌi, intok 
kia waj bwiatuk juniꞌi, intok kia 
karimtuk juniꞌi, am uꞌuraa. Chukula 
intok, bem bitnaꞌ betchiꞌbo, tuꞌisi a 
Lioj waate tiunaꞌ betchiꞌbo, binwa 
jukaꞌ Liojtau bicha nokwamta 
weetua jumeꞌ maejtom. Inimmeu 
san junen, cheꞌa bettesi amet aune, 
jiokot bem anneeꞌu.

Juꞌu poloobe jamut jokoptuita, 
wooi ili kopre tomim, Liojtau 

bicha aꞌ mikakaꞌum
41

 Junamaꞌa bweꞌu teꞌopopo 
intok, Jesus katekan, tomita ama 
jojjoꞌawa bichapo. Intok jukaꞌ 
yoemrata bitchun, tomita aman 
tojamta. Yuꞌin totomekame intok, 
cheꞌa buꞌuuk ama jojoꞌan. 42

 Senu 
jamut intok, poloobetaka intok 
jokoptuitaka, ama yepsak. Junaꞌa 
intok, wooi kopre tomim ama joak, 
tuꞌisi ka bejeꞌewaekamta. 43

 Junak 
intok juꞌu Jesus, aꞌ majtaꞌummeu 
chaaeka:
―Lutula weeꞌpo ―ti ameu jiiak―, 

iniꞌi poloobe jamut jokoptui, Liojta 
bichapo, siꞌime jumeꞌ cheꞌa buꞌuuk 

ama joakame bepa cheꞌa buꞌuuk 
ama joak. 44

 Bweꞌituk siꞌime jumeꞌ 
waate, bem ameu yeu biꞌilaꞌuta ama 
joak. Taa iniꞌi jamut, aꞌ poloobeꞌaꞌpo 
aman, jukaꞌ ili aꞌ jipueꞌuta, tokti 
siꞌimeta ama joak, bwaꞌamta ae aꞌ 
jinuꞌeaꞌuta juniꞌi.

Juꞌu Jesus, jukaꞌ teꞌopota 
aꞌ wiutatuneꞌetiia

13  Jumeꞌ Jesujtaim junamaꞌa 
teꞌopopo yeu sajaka, intok 

senu aꞌ majtiwa:
―Achai ―ti au jiiak―. Yuu, 

inimeꞌe bwere karim, bwere 
tetammea yaꞌarim bichaꞌe ―ti au 
jiiak.

2
 Jesus intok aꞌ yoopnaka:

―Inimeꞌe bwere karim enchim 
bichakaꞌum ―ti au jiiak―, taewai 
aapo yumaꞌane, inimeꞌe karim 
siꞌime bem tataptuneꞌpo. Intok 
inimeꞌe bwere tetam intok, kia 
wepuꞌulaik juniꞌi, ka nat joka 
tawane. Taa siꞌime jeto chibela 
tataptune.

Jukaꞌ aniata kee subimneeo, 
yeu machineeme

3
 Senu ili kawiu intok, 

oliiboꞌouwota buꞌuuka, junaꞌa intok 
teꞌopota bichapo ka au mekka 
au machiata katek. Jesus intok, 
junaman bicha sikaa, junamaꞌa 
aanen. Junamaꞌa intok aapolaik, juꞌu 
Peoꞌ teame, intok Jakooboꞌ teame, 
intok juꞌu Joan teame, intok juꞌu 
Antej teame, inen aꞌ tetemae japtek:

4
 ―Inien auneeme ―tiian―, 

jakwoosa yeu weeneekai ―ti aꞌ 
temaek―. Intok jitaa machilaasa 
aune, inikaꞌa taewata abe 
yumaꞌasuseo ―tim aꞌ temaek.

5
 Jesus intok am yoopnaka:

―Kaabeta enchim bai taꞌaaneꞌpo 
betana emoꞌem suuaꞌem ―ti 
ameu jiiak―. 6 Bweꞌituk in team 
teuwaaka, juebenaka yeu machine. 
Intok: “Inepo juꞌu Krijto”, tim jiune. 
Intok buꞌuum bai taꞌaane.

7
 ’Taa nassuawamta em 

jikkajaꞌateko, intok kia 
nassuabaawa tiuwamta juniꞌi, 
katem jachin emo eetua. Bweꞌituk 
utteꞌa junuen yeu aꞌ weeneꞌpo. Taa 
junaꞌa, kee juꞌu subimwatuneeme. 
8

 Bweꞌituk juꞌu waate yoemratau 
yoꞌoraa, taꞌabwi yoemratau 
yoꞌoraatamak nassuane. Intok 
kia oꞌomotchuu, juꞌu bwia au 
yoowame aune. Intok tebaetune. 
Taa iniꞌi siꞌime weeme, kia juꞌubwa 
naatewame, jiokot eenaaꞌu.

9
 ’Taa emeꞌe, emo naas em 

suuaꞌem ―tiia―. Bweꞌituk juriom 
yaꞌuraata bichapo yeu tojitune. 
Intok jum juriom nau emo totojaꞌpo 
bemmuchaꞌatuneꞌem. Intok 
kia cheꞌa yoꞌo yaꞌarim bichapo, 
intok yoꞌo yaaꞌuchim bichapo 
nee betchiꞌbo, junamaꞌa yeu 
totojinaaꞌem. Jukaꞌ Liojta tuꞌu nok 
lutuꞌuriata bem jikkajineꞌ betchiꞌbo. 
10

 Intok in tuꞌi nok lutuꞌuriata 
inim bwiapo jiapsammeu, siꞌimem 
yeu tajtia, ameu teuwaatuneꞌpo 
aman, utteꞌa, junuen bat ameu aꞌ 
teuwaanaꞌpo, kee jukaꞌ chukula yeu 
weenemta yeu aꞌ weyeo. 11

 Intok 
emeꞌe, aman yaaꞌuchim bichapo 
nuꞌupawako, aman tojiwako, juꞌu 
enchim nokneꞌepo betana, ka 
jain eene. Intok kaachin emo 
eetuakai. Taa junamaꞌa lautipo, 
enchim nokneeꞌuta nokne. Bweꞌituk 
Liojta tuꞌu jiapsi, aapoꞌik enchim 

noktuabaeꞌpo aman enchim 
noktuane. 12

 Intok kia aꞌ sairaka 
juniꞌi, kialaꞌa meꞌetuneo juniꞌi, yeu 
aꞌ bwijne. Intok kia achaiwaitaka 
juniꞌi, aꞌ yoemiata junuen yaꞌa 
tebone. Jumeꞌ yoemiamtaka juniꞌi, 
bem achaim bejeꞌeka japtene. 
Intok am suꞌane. 13

 Intok emeꞌe 
siꞌime, nee betchiꞌbo omtanaaꞌem. 
Taa waꞌa aꞌ mukeꞌepo tajtia nee 
yoemꞌeeyaakame, intok nee 
sualeme, junaꞌa jiapsi jinneꞌuritune.

14
 ’Taa emeꞌe, jukaꞌ senu oꞌouta, 

Liojta teꞌopopo, ka ama an machika 
juniꞌi, ama anemta bichakaꞌateko 
(inikaꞌasan junen jiꞌojtek juꞌu 
Lanieltukaꞌu, Liojta betana 
noktuawakame), Liojta teꞌopota 
jaana aꞌ eeyaka, intok junamaꞌa 
Jerusalen teaꞌpo ayukamta buꞌuuk 
nasonteneeme (inikaꞌa inien jiamta 
nokame, tua aet juꞌunee betchiꞌbo, 
aet mammateka aꞌ noknee). Junak 
intok, junakaꞌa junen ama anemta 
bichaꞌateko, jumeꞌe, bwiara 
Jureaꞌ teaꞌpo aneme, kawiu bicha 
sakaꞌane. 15

 Juꞌu intok, karita bepa 
aneme, koꞌom sikaa, ka wajiwa 
kibakeka aꞌ weeyaꞌ betchiꞌbo jita 
nuꞌubaekaꞌeene. 16

 Waꞌa intok, 
wajpo aneme juniꞌi, ka juchi amau 
bicha nottibaekaꞌeene, aꞌ jijineꞌum 
aman nuꞌubaekai. 17

 Taa junameꞌe 
taewaimmet intok, tuꞌisi jiokot 
machine. Jaamuchimmeu abe 
asoammeu, intok jumeꞌ bem ili 
asoam jaibu chiꞌituammewi. 18

 Inia 
betchiꞌbo san, Liojtau bicha emo 
nokria, ka seberia mechammet, 
junam bicha enchim katneꞌ 
betchiꞌbo. 19

 Bweꞌituk junameꞌe 
taewaimmet, tuꞌisi jiokot machine. 
Bweꞌituk, Liojta keꞌesamriapo 

aniata juꞌunaktekaꞌpo naateka inien 
jiokot machineeꞌu, kaitatuk. Taa 
iꞌan, junameꞌe taewaimmet, jiokot 
machineeꞌu junuen aune. Intok 
aet chukula junale benasi jiokot 
machineeꞌu, jakwoo juniꞌi, ka intok 
junuentune. 20

 Taa juꞌu achai Lios, 
ka binwa junuen aꞌ anꞌiiꞌaꞌ betchiꞌbo, 
kaita intok taewaita naa buusti 
am makak. Bweꞌituk, ka junuen 
aukaꞌateko, kaabe jiapsi ean. Taa 
aapo juꞌu Lios, junameꞌe ama yeu aꞌ 
puꞌarim betchiꞌbo, junakaꞌa junuen 
anemta junamaꞌa nukisi jiba junuen 
aꞌ anneꞌ betchiꞌbo, ka intok naa 
buusti junuen aꞌ antuak.

21
 ’Inien aꞌ weeꞌpo san: “Krijto 

waꞌam aane”, ti senuk jiaꞌateko, 
kaꞌa sualbaekaꞌeene. Oo: “Waꞌam 
jak aꞌ yebijlaa”, ti aꞌ jiao juniꞌi, 
kaꞌa sualbaekaꞌeene. 22

 Bweꞌituk 
juebenaka emo Krijtom tiaka, yeu 
machine. Waate intok, emo, Liojta 
betana noktuawaka bittuarim, 
tiaka yeu machine, intok yee bai 
taꞌaꞌ betchiꞌbo, sualwatchisi machik, 
machilaata am joone. Intok kia 
suum watchisi machik juniꞌi joone. 
Intok Liojta yeu puꞌarim a am bai 
taꞌaꞌateko juniꞌi, am bai taꞌaabaekai. 
23

 Taa emeꞌe, aet emo suuaꞌem. 
Bweꞌituk inikaꞌa weemta, kee yeu 
weyeo, jaibu ne siꞌimeta enchim 
tejwasula.

Inim bwiapo, jaisa aꞌabo aꞌ 
yebijneꞌpo, juꞌu ito benasi yoeme
24

 ’Taa intok, junameꞌe 
taewaimmetchi, jiokot machisi 
maisi yeu simsukaꞌpo, juꞌu taꞌa 
ka machisi tawane. Intok kia juꞌu 
mala meecha juniꞌi ka machiriane. 
25

 Jumeꞌ chokim intok, teeka betana 

koꞌom yojtine. Intok siꞌime juꞌu 
teekapo ayukame, au yoyoone. 
26

 Junak intok, seenu, namupo aꞌabo 
weeka bitnaa. Emo benasi inim yeu 
yoemtakai, yoꞌorisi machisia, intok 
tuꞌisi utteꞌawakai. 27

 Junak intok, aꞌ 
nesaureoꞌankelwam, siꞌimekut naas 
am bittuaka, aapoꞌik yeu puꞌalaꞌum 
nau am toji betchiꞌbo, siꞌime bwiat 
yeu tajtia, naꞌikim aneme nau am 
toji betchiꞌbo ―tiia―.

28
 ’Senu weemta ne enchim 

majtabae ―tiia―. Emeꞌe ―
tiia―, jukaꞌ chunaꞌouwota, basiu 
taitemta bichaꞌateko, emeꞌe jaibu 
juꞌuneene, jukaꞌ tatariata aꞌabo 
weyeꞌpo. Junakaꞌa mammateka 
juꞌuneene. 29

 Ket junalensu, bat 
naataka in emou teuwaakaꞌuta 
junuen yeu aꞌ machi taiteko, ket 
emeꞌe a aet juꞌuneene, jukaꞌ Liojta 
usiwai, cheꞌewasu ka mekka 
aꞌ beꞌeeꞌpo, inim wain koꞌom aꞌ 
yebijneꞌpo ―tiia―. 30

 Lutula weeꞌpo 
―tiia―, in emou teuwaakaꞌu, iꞌan 
inimeꞌe taewaimmet, inim bwiapo 
jiapsame, jukaꞌ in teuwaakaꞌu, kee 
am kokkousu, yumaꞌisi siꞌime yeu 
machine ―ti ameu jiiak―. 31

 Juꞌu 
teeka juniꞌi, luꞌutine, intok kia 
bwia juniꞌi luꞌutine. Taa in noki, 
ka luꞌuteka, jiba betchiꞌbo aune 

―tiia―.
32

 ’Taa kaabe aꞌ juꞌuneyya 
junakaꞌa taewata, jak weyeosu aꞌ 
yumaꞌaneꞌpo. Kia ankeltaka juniꞌi, 
kaꞌa juꞌuneyya, teekapo aneme. 
Intok kia Liojta usiwai juniꞌi kaꞌa 
juꞌuneyya, taa aapo jiba juꞌu achai 
Lios juꞌunea ―tiia―.

33
 ’Taa emeꞌe ―tiia―, junakaꞌa 

taewata, jak weyeo aꞌ yumaꞌaneꞌpo 
ka enchim aet juꞌuneaꞌ betchiꞌbo, 

jukaꞌ bejak in emou teuwaakaꞌuta 
yeu aꞌ wee taiteko, tuꞌisi aet 
mammateka, Liojtau bicha emo 
nokria, intok kulupti jukaꞌ emo 
benasi yoemta aꞌ yebijneeꞌuta 
boꞌo bitne. 34

 Bweꞌituk iniꞌi weeme, 
iiyilen maachi, senu yoeme, mekka 
bicha simbaeka, aꞌ joꞌawapo aꞌ 
nesaureowam, weꞌepulaim jitat am 
tekil makaka, sikaꞌa benasi maachi, 
intok jukaꞌ senuk, jum aꞌ joꞌawapo 
jum ama yeu rejtiwaꞌpo siꞌimeta 
aꞌ suuasaeka, junamaꞌa aꞌ toꞌo 
siika ―tiia―. 35

 Junuen san beja, 
junakaꞌa, jak weyeo aꞌ nottineꞌpo 
ka juꞌuneaka, oo kupteo tana 
yebijne, oo nasuk tukaata weyeo, 
oo matchuu bicha, totoim kukuseo, 
oo tua matchusuk, aꞌ yebijneꞌpo ka 
juꞌuneewaꞌ betchiꞌbo, jiba aꞌ boꞌo 
bichaka ama anne. Emeꞌe juni 
san, netchem boꞌo bichaka tawane. 
36

 Bweꞌituk enchim ka emo suuao, 
inepo seej chukti emou yepsako, 
enchim kokocheme teune ―tiia―. 
37

 Intok siꞌimeta wakaꞌa in emou 
teuwaaꞌuta, siꞌimemmeu ne yeu tajti 
aꞌ teuwaaka ne junen jiia, bem nee 
boꞌo bichaꞌpo amani.

Jaisa jukaꞌ Jesujta aꞌ bwij betchiꞌbo, 
juꞌu nau emo tuꞌutewame

14  Chukula intok, wooi 
taewata beꞌeeo, bem pajko, 

bwalaꞌasoꞌola jisuꞌawa taewaituneꞌ 
betchiꞌbo, intok jumeꞌ paanim ka 
reberuakame, bwaꞌa taewaituneꞌ 
betchiꞌbo. Intok jumeꞌ teꞌopopo, ama 
saiwame bepa cheꞌa yoꞌo yaaꞌuchim, 
intok jumeꞌ maejtom, Jesujta etbwa 
bwij betchiꞌbo, intok aꞌ meꞌetuneꞌ 
betchiꞌbo, awim aꞌ jaiwan, junuen aꞌ 
yaꞌabaekai. 2 Inenim nau jiakai intok:

―Ka jumeꞌ taewaim weyeꞌpo 
te inen aune, bweꞌituk te junuen 
ayuek ―tiian―, jukaꞌ yoemrata, 
itou omtineekai, ka yanti eewame 
aune ―tiian.

Juꞌu senu jamut, jukaꞌ ochokok, 
tuꞌisi winjubak, Jesujtat aꞌ bemtak
3

 Aapoꞌik intok, Jesujta, joꞌara 
Betaaniaꞌ teaꞌpo aneo, junamaꞌa 
yoeme Simoꞌ teame, bat naataka 
junerasi taka saꞌawakai, junamaꞌa 
joꞌaaka, juꞌu Jesus intok, junae 
joꞌaapo aanen. Aet jijiꞌibwawapo 
intok, aapoꞌik aman yejteko, senu 
jamut, ama Jesujtau yepsaka, 
jukaꞌ ochokok tuꞌisi win jubak, 
naaroꞌ teamta ausuꞌlik, intok 
tuꞌisi bejeꞌewakamta weeyan. 
Junamaꞌasan jukaꞌ ili tosai teta 
sotoꞌita, aet aꞌ aukaꞌuta, jamtaka, 
junakaꞌa ochokok aꞌ kobawapo 
aet aꞌ toꞌaak. 4 Waate intok ama 
aneme, inia weemta betchiꞌbo emo 
oꞌomtituak, inen emo eetuakai:
―Jaisaaka tua, beutaꞌa yaak ―tim 

jiakai―. 5 Bweꞌituk iniꞌi ochoko win 
jubak, cheꞌa tuꞌi ean, buꞌuu tomipo 
nenkitu ean. Bweꞌituk aꞌ bejeꞌewaꞌu, 
batte senu wasuktiapo tekipanoaka 
ama kobakaꞌu, junakaꞌa bejeꞌewaek. 
aꞌ nenkak intok junaꞌa tomi 
poobemmet naꞌikimteꞌeewan.

Inia betchiꞌbo san, junakaꞌa 
jamutta aꞌ bejeꞌeka, ae tana nookan.

6
 Taa Jesus intok, junammeu:

―Akeꞌem aꞌ suꞌu tojaka, katem 
suati aꞌ bicha ―ti ameu jiiak―. 
Bweꞌituk iniꞌi jamut, tuꞌuwata neu 
yaꞌala ―tiia―. 7 Bweꞌituk jumeꞌ 
poloobem jiba emo mak anne, intok 
tuꞌuwata enchim ameu yaꞌabaeꞌpo 
aman, jiba emou aune. Taa nee 

ka jiba inim emo mak annee. 8 In 
mukuka, in aet maꞌanaꞌataꞌapo 
neu yaꞌanaaꞌuta, iniꞌi jamut, ket 
beꞌeeo aapo jaibu inikaꞌa ochokok 
win jubak aꞌ yumaꞌalaꞌpo aman, in 
takaat net aꞌ siꞌitala. 9 Lutula weeꞌpo 
inien ne emou jiia, iniꞌi Liojta 
tuꞌi nokta, kia jak juniꞌi, siꞌime 
bwiat yeu tajtia, aꞌ teuwaawaꞌpo, 
inikaꞌa jamutta, jukaꞌ ochokok win 
jubak, net aꞌ siꞌitakaꞌpo aman, ket 
teuwaatunee aapoꞌiku waatituneꞌ 
betchiꞌbo.

Juꞌu Juuraj Ijkariooteꞌ teame, jukaꞌ 
Jesujta aꞌ nenkibaeka, teꞌopopo 

yaaꞌuchimmak au tuꞌute
10

 Junak intok juꞌu Juuraj 
Ijkariooteꞌ teame, woj mamni ama 
wooi aꞌ majtimpo naꞌikiatukaꞌu, 
junaꞌa, jumeꞌ teꞌopopo saiwame, 
bem yaaꞌuchimmeu sikaa, Jesujta 
ameu yeu bwiseka, bempoꞌim 
mampo aꞌ suꞌu tojineꞌ betchiꞌbo 
amemak au tuꞌutek. 11

 Junameꞌe 
intok, aꞌ jikkajaka, junae weemta 
betana, emo alleetuaka, intok 
tomita aꞌ mikrokaka aꞌ tejwak. 
Chukula intok juꞌu Juuraj Ijkariooteꞌ 
teame, aꞌ bwijtuneꞌ betchiꞌbo, aet 
tekipanoa taitek.

Kupteo, Jesujta jiꞌibwaꞌpo
12

 Intok, juꞌu bem pajko, jumeꞌ 
paanim ka reberuakame bwaꞌe 
taewaita yumako, intok jumeꞌ 
bwaraꞌasoꞌolam aet suꞌanaaꞌu. 
(Junaꞌa intok pajkuaꞌatea tiia.) 
Junak san beja, jumeꞌ aꞌ majtim:
―Jakunsa ―tiian―, jumeꞌ 

paanim ka reberuakame, intok jukaꞌ 
bwala jisuꞌari jissobata itom bwaa 
iꞌa ―tim aꞌ temaek.

13
 Junak intok, aapo, wooi aꞌ 

majtim, bweꞌu joꞌarata katekaꞌu am 
bittuak, intok:
―Senu oꞌouta, sotoꞌpo baꞌam 

weeyamta enchim nankika weene ―
tiia―. Junaet chaꞌaka em katne ―ti 
ameu jiiak―. 14

 Intok senu joꞌarapo 
aꞌ kibakeko, junaman, junakaꞌa 
karita atteakamtau emeꞌe yajaka, 
inen au jiunee: “Juꞌu yee majtame 
inen jiia: Inim em joꞌapo, jumeꞌ 
paanim ka reberuakame, intok 
jukaꞌ bwara jisuꞌari jissobata, aet aꞌ 
bwaꞌa taewaita yumakaꞌpo aman, 
inim em joꞌapo aꞌ jiꞌibwarokaka 
nokla. Kialiꞌikun te aꞌ juꞌuneyyabae, 
jakuni itom jiꞌibwaneꞌpo.” 15

 Junak 
intok junaꞌa, junamaꞌa, junae karita 
bepa, intok senu bweꞌu kari katek. 
Junakaꞌa intok enchim tejwane. 
Junamaꞌa intok siꞌime aayuk, itom 
ae jiꞌibwaneeꞌu. Emeꞌe junen intok, 
junamaꞌa, ito beasi siꞌimeta ama 
tuꞌutene.

16
 Jumeꞌ majtim intok, aman 

bweꞌu joꞌarau bicha sajaka, junuen 
ameu jiuwakaꞌpo aman, junuen 
ameu yeu siika. Intok paanim, ka 
reberuakame, intok bwara jisuꞌari 
jissobata, bwaꞌanaꞌpo, junamaꞌa 
siꞌimeta tuꞌulisi tuꞌutekamme.

17
 Kupteo yumak intok, juꞌu Jesus, 

jumeꞌ woj mamni ama wooi ama 
aꞌ majtimmak, junaman, paanim 
ka reberuakame, intok jukaꞌ bwara 
jisuꞌari jissobata, bem bwaꞌaneꞌpo 
yepsak. 18

 Junamaꞌa intok, ama aet 
jijiꞌibwawaꞌpo, jiꞌibwa betchiꞌbo, 
ama jootekai, Jesus inen jiiak:
―Lutula weeꞌpo ―tiia―, emo 

tana senu aane, iꞌan nemak inim 
jiꞌibwame, nee yeu bwiseka nee 
nenkineeme ―tiia.

19
 Junak san beja, bempo, ka emo 

alleetua japtek, intok weꞌepulaka 
inen au jiu japtek:
―Jumak juniꞌi inepo jaꞌani ―ti 

jiakai.
20

 Junak intok aapo am yoopnaka:
―Jumeꞌ woj mamni ama wooim 

betana ―tiia―, wepuꞌulaka 
junaꞌatune ―tiia―. Puꞌatopo in 
jiꞌibwaꞌpo, paanim komoniaka, am 
bwaꞌakame ―tiia―. 21

 Taa lutula 
weeꞌpo, juꞌu emo benasi yoemta 
betana junuen aꞌ jiꞌojteitukaꞌpo 
aman, au chupne. Taa tuꞌisi ae 
betchiꞌbo jiokot machine, junae 
oꞌoutawi, juꞌu, yeu aꞌ bwiseka aꞌ 
nenkakamtau ―tiia―. Cheꞌa tuꞌi 
ean ―tiia―, junaꞌa oꞌou, jakwoo 
juniꞌi ka inim yeu tomtekaꞌateko 
―tiia.

22
 Junak intok juꞌu Jesus, ketuni 

am jiꞌibwaosu, junameꞌe paanim, ka 
reberuakame, nuꞌuka, Liojtau bicha 
noksuka intok, am rebekta taiteka 
aꞌ majtimmet naas am naꞌikimte 
taitek:
―Jibabu ―tiakai―, iniꞌi junaꞌa, 

juꞌu in taka benasi machik, enchim 
bwaꞌaneeꞌu.

23
 Jukaꞌ paꞌasi baꞌawata aet 

aukaꞌuta intok, nuꞌuka, Liojtau 
bicha nookak. Liojtau bicha au 
nokriasuka intok, junakaꞌa paꞌasi 
baꞌawata, bem aꞌ jiꞌineꞌ betchiꞌbo, 
naas am maktaitek. 24

 Intok:
―Iniꞌi junaꞌa ―tiakai―, juꞌu 

in ojbota benasi maachi. Liojta 
betana bemelasi lutuꞌuria yaꞌari, 
juebenam betchiꞌbo woꞌotineeme. 
25

 Lutula weeꞌpo ―tiia―, inikaꞌa 
paꞌasi baꞌawata ne kaaꞌintok ne 
inim emo mak aꞌ jiꞌine ―tiia―. Taa 
taewai yumaꞌane, junaman Lios 

yoꞌo nesaweka katekaꞌu, taꞌabwi, 
bemelak paꞌasi baꞌawata in emo 
mak jiꞌineeꞌuta yumaꞌane ―tiia.

Juꞌu Jesus, jukaꞌ Peoꞌ teamta, ka au 
aꞌ taꞌaatiuneꞌpo betana aꞌ tejwa

26
 Junamaꞌa intok, Liojtau bicha 

weyemta jukaꞌ bwikta bwiikak. 
Junamaꞌa intok, junuen ausuka, 
senu kawiu, tuꞌisi oliiboꞌouwota 
aukaꞌu bicha sajak. 27

 Junamaꞌa 
Jesus intok, inen ameu jiiak:
―Inie tukaariat, siꞌime emeꞌe, neu 

aunemta betana emo womtaka, nee 
toꞌo tennineꞌem ―tiia―. Bweꞌituk 
chupiꞌiseka weye juꞌu Jiꞌojtei inen 
jiame: “Bwaram womteka, naꞌikim 
bem tennineꞌ betchiꞌbo, jukaꞌ am 
suuamta ne meꞌenee”, ti jiia juꞌu 
jiꞌojtei. 28

 Taa chukula intok, ne 
jiabijtesuko, bwia Kalileaꞌ teaꞌu 
bicha ne emo pat weene ―tiia.

29
 Junak intok, juꞌu Peeo inen au 

jiiak:
―Eu aunemta betana, siꞌimem 

emo womtakaꞌateko juniꞌi, inepone 
kaachin ino majjaituaka enchi toꞌo 
simbaekaꞌeene ―ti au jiiak.

30
 Taa juꞌu Jesus intok, aapoꞌik 

inen yoopnak:
―Lutula weeꞌpo ―ti au jiiak―, 

ne inen ne eu jiia, inie tukaariat, 
totoiꞌoꞌowiata kee wosa aꞌ 
kukuseosu, empo, bajisi temaiwako, 
junalensu ket, bajisi, ka nee emo 
taꞌaa tiune.

31
 Taa juꞌu Peeo, cheꞌa juni san au 

ousi eetuaka:
―Kia nee a eemak mukeꞌetek juniꞌi 

―tiia―, nee eemak mukne ―tiia―, 
intok jiba ino enchi taꞌaa tiakai.

Jumeꞌ waate juniꞌi, ket jiba 
junaensu jiian.

Juꞌu Jesus, jum, Jetsemaniꞌ 
teaꞌawi, Liojtau bicha bwaana

32
 Junak intok, sajaka, Jetsemaniꞌ 

teaꞌu yajak. Jesus intok, junamaꞌa 
am joosaeka am tejwaak. Bweꞌituk 
bempoꞌimmeu, ameu ili mekka, 
aapola, Liojtau bicha nokbaeka ean.

33
 Taa jukaꞌ Peoꞌ teamta nuk siika, 

intok jukaꞌ Jakooboꞌ teamta intok 
jukaꞌ Joan teamta. Intok tuꞌisi au 
jachin eetuataitek. Intok ka au 
alleetuataitek. 34

 Junameꞌe bajika 
intok, aamak sajakammeu:
―In jiapsi abe siok muke ―ti 

ameu jiaka―, emoꞌem suuaka, im 
em taawa ―ti ameu jiiak.

35,36
 Junak intok juꞌu Jesus, jum aꞌ 

aneꞌepo, mekka jeela sikaa, bwiapo, 
tonommea kikteka, Liojtau bicha 
nokbaekai, jumak juniꞌi, junamaꞌa 
lautipo, ka ineꞌe maisi machik au 
weyemta, ka utteꞌatune, ti eakai. 
Intok Liojtau bicha nokaka, inen 
jiiak:
―In achai ―tiia―, empo 

cheꞌa, siꞌimeta a jooa. Inikaꞌa neu 
weyemta, empo a omot bicha, 
taꞌabwisi aꞌ kuaktakaꞌateko, junuen 
aune. Taa ka in junen eaꞌpo, taa em 
eaꞌpo amantune.

37
 Junak intok, jumeꞌ baji aꞌ majtim, 

aꞌ toꞌo sikaꞌapo aman, ameu yepsaka, 
kokocheme teaka, Simotau:
―Jaisa empo koche Simo ―ti aꞌ 

temaek―. Jaisa empo kia chubala 
juniꞌi, ka kocheka a aane ―tiia―. 
38

 Ka tuꞌuwata ka enchim yaꞌaneꞌ 
betchiꞌbo, aet emo suuaka Liotau 
bicha nokaꞌem ―ti ameu jiiak―. 
Bweꞌituk juꞌu jiapsi ala, tuꞌuwau 
bicha jiba ea, taa juꞌu enchim takaa, 
ka ama aawe ―tiia.

39
 Intok juchiꞌintok, bat naataka, 

Liojtau bicha nok betchiꞌbo, 
tonommea aꞌ kiktekaꞌu bicha 
sikaa, junaman, jiba junakaꞌa, bat 
naataka junaman aꞌ teuwaaꞌuta 
nookak. 40

 Junak intok, jumeꞌ baji 
aꞌ majtim aꞌ toꞌo sikaꞌapo aman 
ameu yepsaka, juchi kokocheme 
teak. Bweꞌituk junameꞌe intok bem 
yete kokkolamtukaꞌ betchiꞌbo, kia 
kaita nok machiakan, juchi bem 
kokocheka teuwaakaꞌ betchiꞌbo. 
41

 Bajisi junuen auka beja, juchi 
junameꞌe bajimmeu notteka:
―Jaisa emeꞌe ketuni kokoche ―

tiia―, intok ketuni yum joꞌewamta 
weetua ―ti am temaek―. 
Joteꞌembu ―tiia―. Emeꞌe jaibu 
kaachin an machi. Bweꞌituk 
yumaꞌasuk juꞌu in teuwaakaꞌu, 
emo benasi inim yoemtukame, ka 
tuꞌi jiapsi yoemem mampo aꞌ suꞌu 
tojinaaꞌu. 42

 Japteꞌem. Bweꞌituk 
aꞌabo weye juꞌu nee yeu bwiseka, 
nee nenkineeme.

Juꞌu Jesus, bwijritaka weeyawa
43

 Ket aꞌ nokaosu intok, juꞌu Juuras 
Ijkariooteꞌ teame bat naataka woj 
mamni ama wooi aꞌ majtimpo 
naꞌikiaritukaꞌu, juebena yoememmak 
ama Jesujtau yepsak. Teꞌopopo 
saiwame, bem yoꞌo yaꞌuram betana 
intok junamaꞌa yoemrapo cheꞌa 
ama yoꞌo yaꞌarim betana, intok 
junamaꞌa bem maejtom betana, 
aman bittuarimtakai. Waate 
tettebem kukucheꞌeka kaaten. 
Wate intok bwere kutam mampo 
machuꞌutisakan. 44

 Juꞌu yeu aꞌ 
bwijneeme intok aꞌ nenkineeme, 
jaibu senu machilaata am 
maklatakai, inen ameu jiulatukan:

―Te aman yajako ―tiaka―, 
wakaꞌa aꞌ pujbawapo, in aet 
tenteneeꞌu, junakaꞌa, emeꞌe, tuꞌisi aꞌ 
suuaka aꞌ bwiseka aꞌ weeyane ―ti 
ameu jiulatukan.

45
 Intok ama yajaka, juꞌu Juraj 

Ijkariooteꞌ teame, Jesujtau rukteka, 
aꞌ pujbawapo aet tenteka:
―Yee mamajtame ―ti au jiiak.
46

 Junak intok junameꞌe, junuen 
bem tejwarimtukaꞌpo aman, 
Jesujta bwisekamme. 47

 Jesujta 
majtim betana intok, seenu, aꞌ 
bainapo jumeꞌ tebe kuchiꞌim yeu 
wikeka, teꞌopopo nesawemta aꞌ 
nesaureowata aman bittuarita, 
naka chuktaꞌa beebak. 48

 Jesus 
intok, ameu nokaka:
―Jaisa nee etbwareotukaꞌa 

benasia emeꞌe, mampo kucheꞌeka, 
intok kutam machuꞌuteka aꞌabo 
nee bwij betchiꞌbo, aꞌabo neu yajak 

―ti am temaek―. 49
 Katiꞌikun nee 

chikti taꞌapo, emomak jum teꞌopopo 
aneka intok yee majtan. Junamaꞌa 
intok jaisaakai emeꞌe ka nee bwisek 
―ti am temaek―. Taa jukaꞌ jiꞌojteita 
junuen aꞌ chupneꞌ betchiꞌbo, utteꞌa 
inien aꞌ yaꞌatuneꞌpo ―tiia.

50
 Junama san, jumeꞌ aꞌ majtim, 

siꞌime aꞌ toꞌo tennek.

Juꞌu juꞌubwa yoꞌotume, 
aꞌ toꞌo wantekame

51
 Taa seenu, juꞌubwa yoꞌotume, 

ka tajoꞌoreka taa kia bweꞌu tosai 
tajoꞌorimmea au ropti jintuarika, 
junamaꞌa Jesujtaimmak ama aanen. 
Junak intok, jumeꞌe, Jesujta junuen 
bwisekame, ket junakaꞌa juꞌubwa 
yoꞌotumta aamak weeyabaeka, 
ammea au aꞌ jintuarim bwisek. 
52

 Taa junaꞌa intok, am mamajuka, 

jumeꞌ aꞌ jinekaꞌum, bem mampo 
aꞌ toꞌo buiteka, ama yoꞌeeka, 
juneꞌelaka siika.

Juꞌu Jesus, yoꞌo yaꞌuraata 
bichapo jipuꞌuwa

53
 Jesujta intok, teꞌopopo cheꞌa 

yoꞌo yaꞌataka, nesawemta joꞌau 
tojiwak. Junamaꞌa intok, siꞌime 
jumeꞌ ama teꞌopopo juꞌu yoꞌoora 
intok junamaꞌa yoemrapo ama yoꞌo 
yaꞌarime ama aanen. Intok siꞌime 
jumeꞌ junamaꞌa bem maejtom. 
54

 Taa juꞌu Peoꞌ teame, aꞌ weeyawao, 
ili mekka, aet chaꞌaka weyen. Intok 
aꞌ junamaꞌa joꞌara mayoau tajtia 
aamak yepsak. Teꞌopopo yoꞌo 
yaꞌataka nesawemtau aꞌ tojiwako. 
Intok ama saiwammak, tajimmeu 
kateka sukawen juꞌu Peeo.

55
 Intok junamaꞌa, juꞌu yoꞌoora, 

jum teꞌopopo nesaweme, intok 
siꞌime juꞌu yaꞌuraa, Jesujta meꞌ 
betchiꞌbo, watem, jitat, ka tuꞌikut 
betana, aꞌ meꞌetuneꞌ betchiꞌbo, 
aꞌ naꞌatejonemta waatan. Taam 
kaabeta teak. 56

 Bweꞌituk juebenaka, 
aa nokiꞌichiata, ka tuꞌik ae tana 
nookan. Taa bem aet nokaꞌu, 
intok aetana aꞌ waatiawaꞌpo 
aman, ka ama yeu weaman. 
Bweꞌituk utteꞌatukan, wooi oo 
baji yoemem, nanancha bem aꞌ 
teuwaaneꞌ betchiꞌbo, jukaꞌ bem 
aꞌ naꞌatejoneeꞌuta. 57

 Junak intok, 
waate, aꞌ bejeꞌeka, aa nokiꞌichiata 
nok japtek inenim jiakai:

58
 ―Itepote cheꞌa, inikaꞌa inen 

ti jiamta te jikkajila. Aapo, ikaꞌa 
teꞌopota, maamea yaꞌarita au 
tatapne, tiia. Baji taꞌapo intok, 
taꞌabwi teꞌopota, ka maamea 
yaꞌatunemta au yaꞌaneꞌetiia.

59
 Taa junuentak juniꞌi, aꞌ bejeꞌeka 

bem teuwaaꞌu, ka nanancha aꞌ 
teuwaak. Aꞌ waatiawaꞌpo aman ka 
yeu weaman.

60
 Junak intok juꞌu teꞌopopo cheꞌa 

yoꞌotaka, ama nesaweme, nasuk 
kikteka, Jesujtau:
―Jaisa empo kaita am yoopna 

machi ―ti aꞌ temaek―. Inikaꞌa 
weemta enchi bejeꞌeka nokammewi. 
Jaisa lutuꞌuria jaꞌani, bem et 
nokaꞌuta ―ti aꞌ temaek.

61
 Taa aapo intok, juꞌu Jesus, tua 

kaita am yoopnariak. Juchi intok 
juꞌu teꞌopopo cheꞌa yoꞌotaka ama 
nesaweme, juchi au nattemaeka:
―Jaisa empo junaꞌa jaꞌani, juꞌu 

Krijto ―ti aꞌ temaek―. Intok juꞌu, 
tua yoꞌoriwamta Liojta betana, 
empo usiwai ―ti aꞌ temaek.

62
 Junak san beja, juꞌu Jesus:

―Inepo junaꞌa ―ti au jiiak―. Intok 
jukaꞌ Liojta usiwaita empo bitne, 
Liojta, siꞌime utteꞌawata betana, 
intok aꞌ batatana katekamta bitne. 
Intok ket, namupo aꞌabo koꞌom 
weyemtaꞌeꞌe bitne ―ti au jiiak.

63
 Junak intok juꞌu teꞌopopo, cheꞌa 

ama yoꞌo yaꞌarime, kujteerimmea, 
au supe siuti wikeka, ama 
anemmeu inen jiiak:
―Iꞌan, junuen aꞌ nokakaꞌ betchiꞌbo 

―tiia―, junuet aꞌ nok bwijlataka, 
intok aꞌ bejeꞌeka aet nokneeme, 
kaabe intok waatiatune ―tiia―. 
64

 Emeꞌe aꞌ jikkajila, junuen juꞌenasi 
aꞌ jiakaꞌpo. Jaisa emou maachi ―ti 
am temaek.

Junameꞌe intok, siꞌime, aꞌ meꞌe 
iꞌaka nookan.

65
 Waate intok, aet chit watti 

japtek. Intok aꞌ puj sumaꞌika, aꞌ 
beebaka, inen au jiian:

―Noolia ―tiian―, itom tejwaa 
jabeta juꞌu enchi choname ―tim au 
jiakai.

Jumeꞌ waate intok, ama saiwame, 
aꞌ chonaka, koꞌokosi aꞌ jooan.

Juꞌu Peeo, Jesujta ka au taꞌaa, tiia
66

 Teꞌopopo cheꞌa yoꞌo yaꞌarita, 
jamut nesaureowa aman koꞌom 
siika. Peota intok junamaꞌa betuk 
aꞌ aneꞌepo, 67

 tajimmeu sukawemta 
bichaka, tuꞌisi aꞌ bitchuka, inen au 
jiiak:
―Jaisa empo ket, Jesuj nasareenoꞌ 

teamtamak empo weaman ketchia 
―ti au nattemaek.

68
 Taa aapo juꞌu Peeo intok:

―Tua ne kaꞌa taꞌaa junakaꞌa ―ti 
au jiiak―. Intok ne kia ka juꞌunea 
jachin em neu jiaꞌapo ―tiia.

Intok junamaꞌa, ama yeu 
rejtiwaꞌpo, paꞌakun bicha yeu siika. 
Intok juꞌu totoiꞌoꞌowia kukusek. 
69

 Juꞌu jamut nesaureo intok, juchi aꞌ 
bichaka, ama anemmeu inen jiiak:
―Iniꞌi ket junaꞌa, Jesujtaim betana 

weyeme ―tiia.
70

 Taa juꞌu Peeo intok, juchi, kaꞌa 
lutuꞌuriaꞌatiaka nookan. Intok juchi 
intok, chukula, jumeꞌ ama aneme:
―Lutula weeꞌpo ―tiian―, empo 

amemak weaman ―tim Peotau 
jiian―, intokꞌe Kalileotakai. 
Bweꞌituk bempoꞌim benak nooka.

71
 Taa juꞌu Peeo, tua aꞌ sualnaꞌ 

betchiꞌbo inien au noktaitek:
―Tua ne kaꞌa taꞌaa junakaꞌa 

oꞌouta ―tiia―, enchim nee aamak 
weama tiaꞌu. Intok ka tuꞌuwa neu 
aꞌauneꞌuta net auneꞌetiia, in noki ka 
lutuꞌuriatuko ―tiia.

72
 Junak intok juꞌu totoiꞌoꞌowia, 

iniamak nau, jaibu wosa 

kukujlatukan. Junak intok juꞌu 
Peeo, Jesujta au nokakaꞌutau 
wawaateka, inen au aꞌ jiakaꞌpo: 

“Jukaꞌ totoiꞌoꞌowia kee wosa 
kukuseo, empo bajisi netana 
temaiwakaꞌateko, junamaꞌa empo 
ket junalensu, ket bajisi, ka emo 
nee taꞌaa tiune.” Peeo intok, junuen 
au nokwakamtau wawaateka, bwan 
taitek.

Juꞌu Jesus, Pilaatoꞌ teamtau tojiri

15  Yokoriapo intok, jumeꞌ 
teꞌopopo saiwame, bempoꞌim 

bepa cheꞌa ama yoꞌo yaꞌarime, intok 
jumeꞌ yoemratau cheꞌa ama yoꞌo 
yaꞌarimmak, intok bem maejtommak, 
intok siꞌime yaꞌuraamak nau, wepulsi 
nau aꞌ lutuꞌuriateka, Jesujta, mampo 
nau sumaꞌita, Pilaatoꞌ teamtau tojak. 
2

 Pilaato intok inen au nattemaek:
―Jaisa empo junaꞌa, juꞌu 

juriommeu juꞌu rei ―ti au jiakai.
Jesus intok:
―Lutuꞌuria, em nokaꞌu ―ti aꞌ 

yoopnak.
3

 Jumeꞌ teꞌopopo saiwame, 
bempoꞌim bepa cheꞌa yoꞌo yaꞌarime, 
juebenakut betana aꞌ naꞌatejoka 
ama aanen. 4 Pilaato intok juchi au 
nattemaek:
―Juebena weemtat betana em 

naꞌatejowaꞌpo, jaisa empo kaꞌam 
yoopnabae ―ti aꞌ temaek―. Jaisa 
empo kaita am yoopna machi.

5
 Taa juꞌu Jesus, kia junuentak 

juniꞌi, kaꞌam yoopnak. Pilaato intok, 
tuꞌisi au aꞌ suum eeyatuan.

Juꞌu Jesus, aꞌ meꞌetuneꞌ 
betchiꞌbo, aet nesauri

6
 Taa junameꞌe taewaimmet 

intok, pajko taewaituko, junuen aꞌ 

boꞌo jooriawaꞌpo aman, yaꞌuraapo 
etaꞌita, kia jabeta juniꞌi, bem 
aꞌawakaꞌuta, jiokoiritaka, suꞌu 
tottojiwan. 7 Junamaꞌa intok 
yeꞌeꞌetaꞌawaꞌpo, watemmak, senu 
etaꞌitukan, Barabaj teame. Bweꞌituk 
junaꞌa, watemmak nau eaka, 
yaꞌuraata bejeꞌeka aulammake, 
yee suꞌawamta weetuan. 8 Juꞌu 
buꞌuura ama yajaka intok, junuen 
aꞌ boꞌo jooriawaꞌpo aman, pajko 
taewaitukaꞌ betchiꞌbo, senuk ama 
suꞌu tojinaꞌpo betana aꞌ teuwaan. 
9

 Pilaato intok:
―Jaisa emeꞌe, jukaꞌ juriommeu 

yoꞌo yaꞌariꞌ teamta nee suꞌu tojiꞌiiꞌa 
―ti am temaek.

10
 Bweꞌituk aapo juꞌu Pilaato tuꞌisi 

juꞌunean, yoꞌo yaꞌuraata, Jesujtat 
kopteka, aman au tojiwakaꞌpo. 
Bweꞌituk juꞌu teꞌopopo yoꞌo yaꞌuraa, 
kaꞌa bibitpean, jukaꞌ yoemrata 
cheꞌa am eeya iꞌakai. 11

 Taa jumeꞌ 
teꞌopopo cheꞌa ama yoꞌoora, jukaꞌ 
buꞌuurata amemak eeneꞌ betchiꞌbo, 
ameu nookan, Barabajta suꞌu 
tojituneꞌpo betana. 12

 Junak san 
beja juꞌu Pilaato:
―Jaisa emeꞌe nee aet nesauꞌiiꞌa, 

inikaꞌa juriommeu yoꞌo yaꞌariꞌ 
teamtat ―ti am temaek.

13
 Bempo intok chai nokpo inen 

jiian:
―Kuuset popontaka, meꞌetune ―ti 

chaaen.
14

 Taa juꞌu Pilaato intok, inen 
ameu jiia:
―Jitasa ka tuꞌika yaꞌalataka, emeꞌe 

kuuset aꞌ muk iꞌa ―ti am temaek.
Taa bempo intok, cheꞌa kusisi 

chaaeka, inen jiia:
―Jiba kuuset popontaka, 

meꞌetune ―ti jiakai.

15
 Juꞌu Pilaato intok, siꞌime jukaꞌ 

yoemrata ama anemtamak, tuꞌisi 
tawaabaekai, Barabaaj teamta 
jiokoi tebok. Jukaꞌ Jesujta intok, 
bat aꞌ bemmuchaꞌateboka, chukula, 
kuuset aꞌ popontuneꞌ betchiꞌbo aet 
nesawek.

16
 Junak intok jumeꞌ sontaom, 

jum yoꞌo yaꞌuraa karita korapo 
wajiwa aꞌ kibachak. Junaꞌa intok 
Pretoorioꞌ tea. Junamaꞌa intok, 
siꞌime juꞌu sontaoraa, emo nau 
tojak. 17

 Junamaꞌa intok, unnaa sik 
saalaim teebem wokimmeu tajtia 
supetuawak. Intok jukaꞌ juyata 
tuꞌisi wichakamta jijjoꞌaaka, aꞌ 
koona yaaka, aꞌ kobawapo aet aꞌ 
yechak. 18

 Junamaꞌa intok, sep au 
tebote pat:
―Jaisa empo jiia, juriommeu yoꞌo 

yaꞌari ―ti au jiu japtek―, emo aꞌ 
yoꞌorituamcha aneka.

19
 Intok bweꞌu bakae, kobat aꞌ 

bebaka, koꞌokosi aꞌ jooan. Intok 
aetꞌim chit wat watten. Intok aꞌ 
yoꞌoremcha aneka, kia jak waꞌam 
aꞌ eeyaka, au tonommea jajapten. 
20

 Junuen jaanam aet noksuka 
intok, jumeꞌ sik saalaim supem, 
bem aꞌ supetuakaꞌum, junameꞌe aꞌ 
yechaꞌariaka, jiba aꞌ supewampo 
aꞌ kobatuak. Intok kuuset aꞌ 
popontuneꞌ betchiꞌbo, yeu nuk 
sakaꞌawak.

Kuuset popontaka, 
muuke, juꞌu Krijto

21
 Senu oꞌou intok, Sireeneꞌ 

bwiaraꞌ teaꞌa betana joome, junaꞌa 
intok Simoꞌ teaka, intok Rupoꞌ 
teamta intok Alejanroꞌ teamta 
achai, waj betana yebijsusekan. 
Junamaꞌa waꞌam aꞌ weyeo intok, 

Jesujta aniasaiwakai, jukaꞌ kuujta 
puꞌaktatuawak.

22
 Intok senu ili bwia kawiu, 

kolkotaꞌ teaꞌpo tojiwak. Junaꞌa 
intok, kuaktituko, Mukia koba, ti 
jiubae. 23

 Junamaꞌa intok, jukaꞌ 
paꞌasi baꞌawata, wantiriata 
chaꞌatuamta miiraꞌ teamtamak nau 
kuutita, aꞌ jiꞌiiꞌaka, au jiꞌobek. Taa 
aapo intok, kaꞌa jeꞌeka. 24

 Intok 
kuuset aꞌ poponsuako, aet chukula, 
aꞌ supewam, naikisi reebeik am 
naꞌikimtek. Jumeꞌ reebeim intok, 
weꞌepulaim amemak tawaneꞌ 
betchiꞌbo, jaꞌatepo nau yeuwak.

25
 Intok kuuset aꞌ poponwaꞌpo, tua 

batan jiao junen yaꞌawak. 26
 Intok aꞌ 

naꞌatejoka junuen aꞌ yaꞌawakaꞌpo, juꞌu 
jiꞌojtei inen jiꞌojteitukan: “Juriommeu 
yoꞌo yaꞌaritukaꞌ betchiꞌbo”, ti 
jiꞌojteitukan. 27

 Aamak intok, naa 
buusti, wooi etbwareom aamak 
lopola bem kuusimmet poponwak. 
Senu aꞌ batatana, senu intok aꞌ 
mikoꞌotana. 28

 “Ka tuꞌi yoememmak 
junuen yaꞌatuk”, ti jiakame, junamaꞌa 
chupuk juꞌu senu jiꞌojteipo, jakwoo 
naateka junuen teuwaritukaꞌu.

29
 Ama amet waꞌam kateme intok, 

kialim jaana aet jiaka, au koba wiu 
wiuten, intok inenim au jiian:
―Empo cheꞌa, jukaꞌ Liojta teꞌopota 

tatabekaꞌateko juniꞌi, intok baji 
taꞌapo juchi emo aꞌ yaꞌane, ti bat 
naataka junuen jiusukame, 30

 empo, 
emo jinneꞌuka, kuuset koꞌom weyeꞌe 
―tim au jiian.

31
 Intok ket jiba junaensu jumeꞌ 

teꞌopopo saiwame betana, ama 
yaꞌuram, bem maejtommak nau, 
jaanam aet nookan, inenim jiakai:
―Watem jinneꞌuk. Iꞌan intok, aapo 

ka a au jinneꞌu ―tim nau jiian―. 

32
 Empo ―tiian―, ijraꞌeliitammeu 

Krijto yoꞌo yaꞌariꞌi teame, junum 
kuuset em poponikut betana koꞌom 
weyeꞌe intok junuen enchi ayuko, 
ite aꞌ bichaka, te enchi sualne ―tim 
au jiakai.

Jumeꞌ intok, aawit ama ket kuuset 
poponwakame, ka tuꞌisi aetana 
nookan.

33
 Intok tua luula kateko naateka, 

siꞌime bwiat, bajim jiaꞌapo tajtia, ka 
machisi tawakan. 34

 Intok junamaꞌa, 
bajim jiaꞌapo, juꞌu Jesus kusisi 
chaaeka, inen jiian:
―Eloi, Eloi, lama sabaktani. ―

Iniꞌi noki intok, inen jiubae: “Lios in 
achai, jaisa betchiꞌbo empo kia nee 
jimaalataka, neaj koptilata benasi 
aulaa”, ti jiubae.

35
 Junamaꞌa intok, senu ama 

aneme, junuen aꞌ jiaꞌapo aman aꞌ 
jikkajaka:
―Eliaj teamtau aꞌ chaae ―tiia.
36

 Junamaꞌa lautipo intok, juꞌu 
seenu, senu weemta, ejponjaꞌ teamta, 
junaꞌa intok komoniawak, baꞌata 
nunuꞌee, binaakretae aꞌ komoniaka, 
tebe bakapo aꞌ sumaka, aman jikau 
au aꞌ noitak, intok inen jiakai:
―Chubala em boꞌo bicha ―tiia―. 

Jumak juniꞌi juꞌu Eliaj teame au 
aꞌ chaaeꞌu, au yepsaka, koꞌom aꞌ 
yechaꞌane ―ti jiiak.

37
 Taa juꞌu Jesus, junamaꞌa lautipo, 

kusisi chaipat, muukuk. 38
 Junak 

intok, jum bweꞌu teꞌopopo, unnaa 
bweꞌu tajoꞌorim, ama wajiwa 
chaꞌakaꞌum, nasukꞌaman, jikat 
naateka, koꞌom tajti, siutek. 39

 Juꞌu 
intok, sontao yaꞌut, aapoꞌik bichapo 
aneꞌu, junuen aꞌ jiaka aꞌ mukukaꞌpo 
aman aꞌ mammateka, aapoꞌik 
betana inien aꞌ teuwaak:

―Lutula weeꞌpo, iniꞌi oꞌou, kuuset 
poponiakame, Liojta usiwai ―tiia.

40
 Intok mekkaꞌekut, waate 

jaamuchim aman jaꞌabweka, aꞌ 
bitchun. Junameꞌ nasuk intok, juꞌu 
Maria, bweꞌu joꞌara Maareenaꞌ 
teaꞌa betana jometaka ama aanen. 
Intok juꞌu senu juꞌubwa yoꞌotume, 
Jakooboꞌ teamta intok aꞌ saira, Joseꞌ 
teamta, junameꞌe ae, ket ama aanen, 
Mariaꞌ teame, intok juꞌu Salomeꞌ 
teame. 41

 Junameꞌe jaamuchim 
intok, jum bwiara Kalileaꞌ teaꞌpo 
intok, tuꞌisi aꞌ suuaka, aet emo tekil 
makritukan. Intok wate juebena 
jaamuchim ket junalensu aet emo 
tekil makritukan, Jerusalen teaꞌpo, 
jum yee aꞌ majtaꞌapo, aamak naj 
kuaktisukame.

Jesus maꞌari
42

 Junae taewait, kupteo, ket 
jeo jomteo, juchi yokoriapo intok 
sabalatubaeꞌ betchiꞌbo, intok 
aet yum joꞌetuneeo, junakaꞌa 
sabalata, kee yumao, siꞌimeta baa 
yaꞌasubaeka ean. 43

 Junue betchiꞌbo 
senu yoeme, Joseꞌ teame, Arima 
teaꞌ teaꞌpo joꞌaakame, junaꞌa 
intok yaꞌutuka, yoꞌoriwan. Intok 
ket jiba junalensu, junaꞌa, Liojta 
utteꞌa nesawata inim aniau koꞌom 
aꞌ yumaꞌaneꞌpo aet boꞌo bichakan. 
Junaꞌasan, au ou bujtaka, Pilaatoꞌ 
teamtau kibakek. Intok jukaꞌ Jesujta 
takaata aꞌawak. 44

 Juꞌu Pilaato 
intok, lauti aꞌ mukukaꞌ betchiꞌbo, aꞌ 
suumꞌeeyak. Jukaꞌ yaꞌuttau intok 
chaitebok, jukaꞌ Jesujta muksukaꞌpo, 
oo kee aꞌ mukeꞌepo aetana 
juꞌuneebaekai. 45

 Intok yaꞌutta 
betana, Jesujta muksukaꞌpo junuen 
lutuꞌuriata makwaka, jukaꞌ Jesujta 

takaa, Joseꞌ teamtau suꞌu tojiwak. 
46

 Junaꞌa Joseꞌ teame intok, bweꞌu 
tosai tajoꞌorim jinuka, chukula 
intok koꞌom aꞌ yechaka, bweꞌu tosai 
tajoꞌorimpo aꞌ biijtaka, kau sibapo, 
wojoꞌoriata yaꞌariꞌpo, junamaꞌa aꞌ 
tekaka, intok jukaꞌ pattiriata, tetae 
yaꞌarita, junae aꞌ pattak. 47

 Juꞌu 
Maria, bweꞌu joꞌara Maarenaꞌ teaꞌpo 
jometaka, intok senu yoeme, Joseꞌ 
teamta ae Mariaꞌ teame, junameꞌe aꞌ 
bichak junum aꞌ tekriꞌpo.

Juꞌu Jesus jiabijte

16  Intok sabala taewata 
simsukaꞌpo aet chukula, 

juꞌu Maria, Maareenaꞌ teaꞌpo 
joome, intok juꞌu senu juꞌubwa 
yoꞌotume, Jakooboꞌ teamta maala, 
Mariaꞌ teame, intok Salomeꞌ teame, 
senu weemta, tuꞌisi win jubak 
jinuk, aman au toji betchiꞌbo, 
aꞌ takaawabet aꞌ toꞌo betchiꞌbo. 
2

 Yokoriapo intok, lominko taꞌapo, 
tuꞌisi ketwootana yeu sajaka, aman 
aꞌ tekriꞌu bicha sajak, juꞌubwa taꞌata 
yeu weyeo. 3 Intok boꞌot kateka inen 
nau jiusakan:
―Jabesa tua, jukaꞌ bweꞌu tetata, 

ae pattita, mekka itom biaktariane 
―tim nau jiu sakan.

4
 Aman yajaka intok, jukaꞌ bweꞌu 

tetata aꞌ tekriꞌipo, aet aꞌ pattitukaꞌuta, 
mekka biaktita teak. Bweꞌituk tuꞌisi 
bweꞌuuriakan. 5 Junamaꞌa aꞌ tekriꞌipo 
intok, ama kimuka, senu juꞌubwa 
yoꞌotumta, tossaalaim, koꞌom tajti 
supekamta, junamaꞌa batatana 
katekamta am bichak. Intok emo 
womtekamme. 6 Taa aapo juꞌu 
juꞌubwa yoꞌotume intok:
―Kateꞌem emo wom womta ―ti 

ameu jiiak―. Ne juꞌunea ―tiia―, 

jukaꞌ Jesus nasareenota, kuuset 
poponwakamta enchim aꞌ jaiwaꞌpo. 
Junaꞌa ala, inim aꞌ tektukaꞌpo ka aane. 
Bweꞌituk jiabijtesuk. Intok inim ka 
aane. Intok junum aꞌ boꞌosukaꞌpo aꞌ 
bichaꞌem, aꞌ kaabeꞌpo. 7 Taa aapoꞌik aꞌ 
teuwalaꞌa benasia, iꞌan emeꞌe sajaka, aꞌ 
majtim aman lutuꞌuriata makne. Intok 
jukaꞌ Peoꞌ teamta, bwiara Kalileaꞌ 
teaꞌpo, ameas aꞌ aneꞌepo aman. 
Junaman bem aꞌ bitneꞌ betchiꞌbo. 
Intok junuen bem aꞌ juꞌuneyyaneꞌ 
betchiꞌbo, am lutuꞌuria makne.

8
 Junameꞌe intok, junamaꞌa, 

aꞌ boꞌosukaꞌpo, yeu sajaka, 
womtilamtaka, emo yoaka, intok 
tuꞌisi emo majjautuaka tennek. 
Intok kia bem womtilamtukaꞌ 
betchiꞌbo, junakaꞌa junuen bem 
juꞌuneyyaaꞌuta, kaabetau aꞌ etejon.

Juꞌu Jesus, Maria Maareenaꞌ 
teamtau au yeu machia

9
 Taa juꞌu Jesus, lominko taꞌapo, 

tua ketwootana, jiabijteka, Maria 
Maareenaꞌ teamtau bat au yeu 
machiak. Bat naataka intok 
junakaꞌa, jumeꞌ woo busan bebejeꞌeri 
ka tuꞌi jiapsi eerita aꞌ jiapsipo 
aꞌ jipuꞌusukaꞌum, paꞌakun yeu 
beeprialatukan. 10

 Aapo juꞌu Maria 
intok, bat naataka aamak rejtisukaꞌum, 
aapoꞌik betana, emo jiapsi sioktuaka 
anemmeu, aman ameu yepsaka, am 
lutuꞌuria makak. 11

 Junameꞌe intok, 
aꞌ juchi jiapsaꞌpo aman junuen aꞌ 
jikkajaka, intok aapoꞌik junuen aꞌ 
bichak, tiaꞌapo, katim aꞌ suale.

Juꞌu Jesus, jumeꞌ wooi aꞌ 
majtimmeu au yeu machia

12
 Taa chukula, wasau bicha, 

woika katemmeu, taꞌabwisi au 

yaꞌalataka, ameu au yeu machiak. 
13

 Junameꞌe intok, notteka, jumeꞌ 
wate aman lutuꞌuria makbaekai. 
Junuentak juniꞌi, junameꞌe ka 
sualwan.

Juꞌu Jesus, aꞌ majtim am tekil 
maka, aꞌ nok lutuꞌuriata bem 

aꞌ jinabakaneꞌ betchiꞌbo
14

 Intok juchiꞌintok, aet 
chukula, jumeꞌ woj mamni ama 
wepuꞌulaimmeu, jijiꞌibwawaꞌpo 
nau anemmeu, ameu au yeu 
machiak, juꞌu Jesus. Intok kaita 
bem a sualeꞌpo betana, intok 
namakak bem jiapsekaꞌa betana, 
junamaꞌa witti ameu aꞌ teuwan, 
jumeꞌe, bat naataka junuen aꞌ 
jiabijtekaꞌpo aman aꞌ bichaka, intok 
bempoꞌimmeu aꞌ etejowakaꞌpo, 
intok junuen ka bem aꞌ sualekaꞌpo 
betana, junamaꞌa junuen ameu 
nookan. 15

 Intok inen ameu jiiak:
―Siꞌime bwiat naꞌikim sajaka, 

inim bwiapo jiapsammeu, inikaꞌa 
tuꞌi nokta, Liojta betana weyemta, 
ameu teuwane ―tiia―. 16

 Waꞌa 
intok, enchim jikkajaka intok aꞌ 
sualeka, au batoowatebokame, 
junaꞌa aꞌ jiapsi jinneꞌutune. Taa 
waꞌa kaꞌa sualekame, junaꞌa, jiba 
betchiꞌbo ka tuꞌuwata betuk tawane. 
17

 Intok inikaꞌa machilaata amet 
juꞌuneyyane, wameꞌe aꞌ sualneeme. 
Bweꞌituk junameꞌe, bemelak, ka 
bem nokta nokaka, taꞌabwik nokne. 
Intok neas lutuꞌuriaka, jumeꞌe, 
bem jiapsimpo bebejeꞌeri ka tuꞌi 
jiapsi eeriakame, paꞌakun yeu 
am bepriane. 18

 Intok, senuk, kia 
aakamta aꞌ kiꞌilatuk juniꞌi, junakaꞌa 
kaachin autuane. Intok jita, junae 
aꞌ mukneeꞌue, joyokamta jeꞌekaꞌatek 

juniꞌi, kaachin aune. Intok 
koꞌokoemtat mamaka, Liojtau bicha 
aꞌ nokriaꞌateko, au aꞌ inneꞌetetuane.

Juꞌu Jesus, teekau jikau chaꞌatu
19

 Juꞌu yoꞌowe Jesus intok, inikaꞌa 
siꞌime weemta ameu aꞌ noksuko, 
teeka betana, jikau nuk chaꞌatuwak. 

Junaman mabetwaka, intok Liojta 
batatana yejtetuawak. 20

 Junameꞌe 
intok, yeu sajaka, siꞌimekut, Liojta 
tuꞌi noki teuwa sasakan. Juꞌu achai 
Lios intok jiba amemaktukan. 
Intok machilaata bem joaꞌutae, 
junakaꞌa, Liojta nok lutuꞌuriata tua 
aꞌ lutuꞌuriaten. Tua junuentune. 

Jitasa aꞌ jiꞌojteneeka inia 
bepat teuwaawame

1  Juebenaka au jiꞌopla, jukaꞌ 
inim ito nasuk yeu sikamta 

siꞌimeta yumaꞌisi, tuꞌisi aꞌ 
jiꞌojtebaekai, 2 tua junama waꞌam 
intok jumeꞌ aꞌ wee taitek naateka 
aꞌ bichakame, intok junak inikaꞌa, 
Krijtota betana nok lutuꞌuriata 
tekiaka, yee majtakame, itom aꞌ 
majtakaꞌa benasia. 3 Inepo juniꞌi 
ket nee inikaꞌa aet nee suaka, tua 
aꞌ naatelaapo naateka nee ino aꞌ 
majtai. Intok nee inikaꞌa yumaꞌisi in 
eu aꞌ jiꞌojteneeꞌu, nee junuen aꞌ tuꞌi 
machia, tua in naksi eiyaaꞌu Teopiloꞌ 
teame. 4 Junuen, jukaꞌ lutuꞌuriata 
em majti, tuꞌisi intok yumaꞌisi em aꞌ 
taꞌaaneꞌ betchiꞌbo.

Senu ankeles, Joan juꞌu yee 
babatoowamta yeu tomineeꞌu 

aꞌ juꞌuneiyaa tebo
5

 Junak jukaꞌ Eroorej teamta, 
bwiaraa Jureaꞌ teaꞌpo cheꞌa 
aꞌ yoꞌotuko, seenu, teꞌopopo 
tekiakame, Sakariaj teaka ama 
jiapsan. Iniꞌi, senu Abiaj teamtaim 
betana tekiakammak weyen. Juꞌu 
inia jubiawa, Elisabet tean. Intok 
iniꞌi ket, juꞌu cheꞌa bat naataka, 

juꞌu teꞌopopo tekiakammeu cheꞌa 
yoꞌowe, Aaron teamta yoemrata 
betana yeu simriakan. 6 Inimeꞌe nau, 
Liojta bichapo yumaꞌisi siꞌimeku 
tuꞌisi jiapsan. Intok Liojta betana 
jukaꞌ nesauri jiꞌojteita, yumaꞌisi aꞌ 
boꞌo joorian. Junuen beja, kaabe 
jita ka tuꞌik betana a amet nokakai. 
7

 Taa inimeꞌe ka yoemiakan, 
bweꞌituk juꞌu Elisabet teame ka 
a yoemian. Ketchia bempo nawit 
jaibu tua yoꞌotuimtukan.

8
 Senu taꞌapo, junak juꞌu 

Sakariajta, aamak tekiakame, 
inimeꞌe junuen, Liojta bichapo, 
jumeꞌ teꞌopopo tekiakame joaꞌuta 
bem aꞌ yaꞌaneeꞌuta ameu aꞌ yumako, 
9

 jumeꞌ teꞌopopo tekiakame nasuk, 
bem aꞌ boꞌo jooriaꞌa benasia, junuen, 
juꞌu Sakariaj teamtau yeu puꞌawaka 
au yuumak, aapoꞌik jum Liojta 
teꞌopopo wajiwa aneka, junamaꞌa, 
kopaalim benak win jubak aꞌ 
tayaꞌaneꞌ betchiꞌbo. 10

 Junakaꞌa 
kopaalim benak win jubak ket 
aꞌ tayaꞌawaao, siꞌime jumeꞌ ama 
aneme, paꞌaku aneka Liojtau bicha 
nookan. 11

 Junako, juꞌu Sakariiaj 
teamtau, Liojta betana ankeles, 
junamaꞌa junakaꞌa win jubak aꞌ 
tattaawaꞌpo, batatana weyeka au 
yeu machiak. 12

 Jukaꞌ ankelejta 

Lukaj teamta jiꞌojtekaꞌu

bichakai, juꞌu Sakariias, kaachin an 
machiakan. Intok tua majaen. 13

 Taa 
juꞌu ankeles iniau:
―Sakariias, kat emo majjaitua 

―ti au jiiak―. Bweꞌituk juꞌu 
Lios, aapoꞌiku bicha em emo 
nokriakaꞌuta aꞌ juꞌuneiyaala. 
Intok Elisabeet em juubi, oꞌouta 
yoemiane, junakaꞌa intok, empo 
Joan ti aꞌ teatuane ―ti au jiiak―. 
14

 Tua em alleaꞌu intok Liojtau 
bicha em aꞌ baisaeꞌu et aune. Intok 
juebenaka inikaꞌa yeu yoemtuko 
tua alleene. 15

 Bweꞌituk juꞌu 
em yoemia, Liojta bichapo tua 
eiyaawaka bitnaa. Iniꞌi, paꞌasi 
baꞌawata intok jukaꞌ baꞌata yee 
nanaakoamta ka jiꞌine. Intok Liojta 
tuꞌu jiapsi, kia kee yeu aꞌ tomteo 
naatekai yumaꞌisi aet annee. 16

 Iniꞌi, 
jumeꞌ Ijraꞌel yoemrata betana, 
juebenam, bem achai Liojta, juchi 
am sualeꞌ betchiꞌbo am aniane. 
17

 Iniꞌi Joan, itom yoꞌowata bepa 
weene. Intok iniꞌi, juꞌu bat naatakai 
Liojta betana noktuawakame, Eliaj 
tukaꞌuta benaka, Liojta betana 
utteꞌata aet aune. Junuen, jumeꞌ 
achaiwaim, bem yoemiammak 
am tuꞌute betchiꞌbo. Intok jumeꞌe, 
kaita yoꞌoreme, Liojta bem yoꞌori 
taꞌaaneꞌ betchiꞌbo. Iniꞌi inien, 
juꞌu yoemratau noknee, junuen 
jukaꞌ itom yoꞌowata, tuꞌisi bem aꞌ 
mabetneꞌ betchiꞌbo ―ti au jiiak.

18
 Juꞌu Sakariaj teame juꞌu 

ankelejtau:
―Jaisa tua ne witti iniat 

juꞌuneene ―ti au nattemaek―. 
Bweꞌituk jaibu nee tua yoꞌotui intok 
kia juꞌu in jubi juniꞌi ―ti au jiiak.

19
 Juꞌu ankeles inikaꞌa inen 

yoopnak:

―Inepo nee Jabiel tea. Intok 
inepo, Liojta betana jukaꞌ tekilta 
nee aꞌ jooa. Jiba aapo junuen inia 
bemelak betana nee eu nokneꞌ 
betchiꞌbo ne eu bittuak. 20

 Taa iꞌan, 
jukaꞌ in eu teuwaakaꞌuta, ka em aꞌ 
sualekaꞌ betchiꞌbo, ka nokaka empo 
tawane. Intok empo ka a noknee, 
jukaꞌ em yoemiata yeu aꞌ tomteꞌpo 
tajtia. Iniꞌi, taewai au yeu aꞌ puꞌarit 
chupne ―ti au jiiak.

21
 Intok junamaꞌa, juꞌu yoemra, 

paꞌaku aneka, jiba jukaꞌ Sakariajta 
aꞌ boꞌo bichan. Intok inimeꞌe 
ka juꞌunee machiakan, aapoꞌik 
junamaꞌa teꞌopopo binwatuka, ka 
yeu aꞌ weyeo. 22

 Paꞌakun yeu sikaa, 
juꞌu Sakariaj teame ka a ameu 
nookan. Junak bempo juꞌuneꞌeak, 
aapoꞌik junamaꞌa teꞌopopo wajiwa, 
Liojta betana jita aꞌ bittuawakaꞌpo. 
Intok iniꞌi maammea ameu nookan. 
Bweꞌituk ka nokaka tawalatukan.

23
 Junak taewaim simsuko, 

Sakariaj teamta jum teꞌopopo 
aꞌ jooꞌeaꞌuta yaꞌasuka, aꞌ joꞌau 
bicha siika. 24

 Iniat chukula juꞌu 
aꞌ jubiawa, Elisabet teame, jukaꞌ 
chukula yeu aꞌ yoemianeeꞌuta 
mabetak. Intok mamni mechammeu 
tajtia aꞌ joꞌa betana ka mekka bicha 
yeu siika, naas waateka: 25

 “Juꞌu in 
yoꞌowa Lios, inile benak nee bittuak, 
iꞌan junuen, watem ka intok jaana 
nee eiyaaneꞌ betchiꞌbo”, ti ean.

Senu ankeles, Jesujta yeu 
tomtineeꞌu aꞌ juꞌuneiyaa tebo

26
 Busan meecham am weyeo, juꞌu 

Lios senu ankeles, Jabiel teamta, 
bwiaraa Kalileaꞌ teaꞌpo, ili joꞌara 
Nasaret teaꞌu aꞌ bittuak, 27

 junuen 
inikaꞌa, senu jamut bemeta, Mariaꞌ 

teamtau aꞌ noitineꞌ betchiꞌbo. Iniꞌi 
beeme, seenuk, Joseꞌ teamta 
aꞌ kunaneeꞌut juꞌuneaka jiapsan. 
Inikaꞌa, juꞌu bat naataka cheꞌa 
yoꞌo yaꞌari Labiitukaꞌuta yoemiam 
betana yeu simriata. 28

 Juꞌu ankeles, 
jum aapoꞌik katekaꞌu au yepsak. 
Intok iniꞌi:
―Alleewame eu aune, empo, 

Liojta betana tuꞌik bichame. Juꞌu 
itom yoꞌowa Lios emak aane. Intok 
juꞌu Lios, siꞌime jaamuchim bepa 
tuꞌik eu yaꞌari ―ti au jiiak.

29
 Taa junak aapo, jukaꞌ ankelejta 

bichakai, kaachin an machika 
taawak inikaꞌa au aꞌ teuwaakaꞌu 
betana. Intok juꞌuneepean, jitat tua, 
junuen jiaka aꞌ nokaꞌut. 30

 Junako 
juꞌu ankeles:
―Maria, kat majjae. Bweꞌituk Lios 

enchi yeu puꞌari, junuen jukaꞌ kaitau 
a tamachiatuka tuꞌik enchi bittua 
betchiꞌbo ―ti au jiiak―. 31

 Iꞌan empo, 
chukula em yoemianeeꞌuta mabetnee 
intok empo oꞌouta yoemianee intok 
inikaꞌa empo Jesuj ti aꞌ teatuane ―ti 
au jiiak―. 32

 Bweꞌituk iniꞌi, aapo 
tua eiyaanaa. Lios juꞌu aman teekau 
jiapsaka, siꞌimem bepa yoꞌorisi 
machika, Liojta yoemia ti taꞌeenaa. 
Juꞌu achai Lios intok, juꞌu cheꞌa yoꞌo 
yaꞌatukaꞌu, Labiita, aapoꞌik inikaꞌa 
aet yeu simriatukaꞌuta benasia, 
cheꞌa aꞌ yoꞌo yaꞌane. 33

 Junuen, jiba 
betchiꞌbo, jukaꞌ Ijraꞌel yoemrata, 
aapoꞌik am kuaktaneꞌ betchiꞌbo. 
Intok juꞌu aꞌ nesaweeꞌu jakwoo juniꞌi 
ka luꞌutineekai.

34
 Junak juꞌu Maria, juꞌu 

ankelejtau:
―Jaisa tua iniꞌi yeu weene, inepo 

kaabe oꞌoutamak katekai ―ti au 
nattemaek.

35
 Juꞌu ankeles inikaꞌa inen 

yoopnak:
―Liojta betana juꞌu aꞌ tuꞌu 

jiapsiwa junaet enchi aniane. 
Intok teekau cheꞌa eiyaawatchika 
Liojta, juꞌu a jita aꞌ joaꞌu, ka 
bittaka, namuta benasi enchi 
roptane. Junuen san, juꞌu oꞌou, 
yeu tomtineeme, wepulsi Liojta 
betchiꞌbo jiba jiapsine. Intok iniꞌi, 
Liojta betana yoemiari ti taꞌeenaa. 
36

 Ketchia, waꞌa em wawaai, 
Elisabet teame oꞌouta yoemiane, 
iniꞌi jaibu tua yoꞌotuitaka juniꞌi. 
Junuen san juꞌu ka a yoemiaꞌ 
teame, iꞌan busan mecham po 
weye, bweꞌuukai. 37

 Bweꞌituk Liojta 
betchiꞌbo, tua kaita aayuk, ka aꞌ 
joaꞌu.

38
 Junak juꞌu Maria:

―Inepo, juꞌu in yoꞌowa Liojta 
betchiꞌbo jiba ne jiapsa. Elaꞌpo juꞌu 
Lios junuen em neu jiaꞌa benasi neu 
aꞌ chupaꞌane ―ti au jiiak.

Junak juꞌu ankeles siika.

Juꞌu Maria, senuk Elisabet 
teamta joꞌau aꞌ noitekaꞌpo

39
 Junameꞌe taewaimmet juꞌu 

Maria, tua au bamijtuakai, ili joꞌarau, 
bwiaraa Jureaꞌ teaꞌu, kaupo katekaꞌu 
bicha siika. 40

 Intok junaman, juꞌu 
Sakariaj teamta kariu yepsaka, 
tawabaeka aman kibakek. Intok 
jukaꞌ ama Elisabet teamtau tebotek. 
41

 Junak juꞌu Elisabet, aapoꞌiku 
tebotewakamta, aapoꞌik aꞌ jikkajako, 
inia tompo juꞌu uusi au yoyoak. 
Intok juꞌu Elisabet junamaꞌa lautipo, 
yumaꞌisi Liojta tuꞌu jiapsi aet aanek. 
42

 Junak aapo, tua kusisi nokaka:
―Juꞌu Lios, cheꞌa siꞌime 

jaamuchim bepa, inim kaita ale 

benaka tuꞌik eu yaꞌari. Intok kia 
juꞌu em yoemiabeu juniꞌi tuꞌik 
yaꞌarialaa. 43

 Ka neu lutuꞌuriak 
junuen jukaꞌ in yoꞌowata ae aꞌabo 
sikaa, nee aꞌ bitneꞌ betchiꞌbo. 
44

 Bweꞌituk kia jukaꞌ em 
tebotekaꞌuta, nee aꞌ jikkajak jiba, 
juꞌu in asoa, alleerimmea in tompo 
au yoyoak. 45

 Tua alleenee empo 
aꞌ sualekame. Bweꞌituk junuen 
yeu yumaꞌane, juꞌu achai Liojta eu 
teuwaari ―ti au jiiak.

46
 Junako inen jiiak juꞌu Maria:
Tua ne junen jiaka, in yoꞌowa 

Liojta, alleaka aꞌ bai sae.
 47 Intok in jiapsi, jukaꞌ in yoꞌowata, 

juꞌu nee jinneꞌuneemta 
betchiꞌbo tua allea.

 48 Bweꞌituk juꞌu Lios, inikaꞌa 
kaitaꞌpo cheꞌa eiyaawaka ae 
betchiꞌbo jiapsamta, tuꞌik aꞌ 
yaꞌarialaa.

Intok inim naateka juꞌu yoemra 
jiapsame, tua alleewamta 
bichame ti ne tana aꞌ teuwaane.

 49 Bweꞌituk Lios, juꞌu siꞌimeku 
yumaka a jita joame, 
eiyaawatchika, tuꞌik nee 
bittualaa.

Wepulsi tuꞌuwata aet ayukame 
ti taꞌeewa.

 50 Aapo, siꞌimem wameꞌe aꞌ yoꞌori 
taꞌaaka jiapsame, jiba am nak 
jiokoleka am bitne.

 51 Eiyaawatchik bweresi weyemta 
yaꞌari.

Jumeꞌ emo cheꞌewareka jikat 
emo eiyaame, am koobak.

 52 Jumeꞌ cheꞌa yoꞌotaka jokaa, 
nesaweme, junakaꞌa am uꞌaak.

Jumeꞌ intok, jitaꞌapo juniꞌi, ka 
cheꞌa eiyaawame, am yoꞌori 
tebola.

 53 Jumeꞌ kaitae emo ania machim, 
tuꞌik yuꞌin am bittuak.

Jumeꞌ intok totomekame, 
kaitamak am tawaakai.

 54 Ae betchiꞌbo jiapsisukamta, 
Ijraꞌel tukaꞌuta betana jukaꞌ 
yoemrata, aꞌ aniak.

Aapoꞌik aꞌ nak jiokolineeꞌuta ka 
koptak.

 55 Inikaꞌa aꞌ chupneꞌeti jiaka, 
itom yoꞌowasukaꞌummeu aꞌ 
teuwaakaꞌpo amani.

Juꞌu Apraꞌam tukaꞌutawi intok 
jumeꞌ aet yeu katriammeu 
bicha, junuen jiba betchiꞌbo 
tuneekai.

56
 Juꞌu Maria intok, junamaꞌa juꞌu 

Elisabetta mak, baji metpo ama 
taawak. Intok chukula, juchi iniꞌi aꞌ 
joꞌau bicha nottek.

Joan, jukaꞌ yee babatoowamta 
yeu yoemtukaꞌpo

57
 Chukula intok yuumak juꞌu 

taewai, jukaꞌ Elisabetta junuen aet 
aꞌ yoemianeeꞌu betchiꞌbo. Intok 
iniꞌi, ili oꞌouta asoak. 58

 Jumeꞌ ae 
naapo joꞌaakame, intok aꞌ wawaim, 
aꞌ uttiaka aꞌ alleetuabaeka aman au 
yajak, achai Liojta junuen tua tuꞌik 
aꞌ yaꞌarialaaꞌuta juꞌuneiyaatakai. 
59

 Jumeꞌ woj naiki taewaim 
weyeo, waate, jumeꞌ jukaꞌ usita 
sirkunsiraaroaneeme aman yajak. 
Junameꞌe intok, Sakariahta, aꞌ 
achaiwata team aꞌ teatuabaen. 
60

 Taa juꞌu aꞌ malawa:
―Eꞌe, ka junueni. Iniꞌi cheꞌa, 

Joanim ti teane ―ti jiiak.
61

 Intok inimeꞌe:
―Jaisa betchiꞌbo, em wawaim 

betana, kaabe junuen teak ―ti au 
jiiak.

62
 Junak, juꞌu usita achaibeu, 

inimeꞌe maammea au nattemaek, 
junuen aapoꞌik jachin aꞌ 
teatuabaeꞌpo juꞌuneebaekai. 63

 Juꞌu 
aꞌ achaiwa, jita aet aꞌ jiꞌojteneeꞌuta 
aꞌawak intok: “Joanim ti teane”, ti 
jiꞌojtek. Intok iniet siꞌime suum eaka 
taawak. 64

 Jiba junama lautipo juꞌu 
Sakariaj teame juchi a nookak. Intok 
aapo, Liojtau bicha tua alleaka aꞌ 
baisaeꞌuta teuwaa taitek. 65

 Intok 
siꞌime jumeꞌ ae naapo joꞌaakame, 
tua suum eaka intok aet jachin 
eaka taawak. Intok junama Jurea 
bwiaraaꞌ teaꞌpo kawimmet, siꞌimekut 
joꞌarammet, juꞌu yeu sikame, naas 
etejowan. 66

 Siꞌime jumeꞌ inikaꞌa 
juꞌuneiyaa sakame, au waateka intok 
bempo naas nau nattemaen:
―Chukula, jitasatunee tua iniꞌi ili 

uusi ―ti jiakai.
Bweꞌituk tua lutuꞌuriapo, juꞌu 

achai Lios, siꞌimeku tuꞌik aꞌ bittuan.

Sakariaj teamta, juꞌu Liojta bai saeka 
au bicha tua alleaka aꞌ nokakaꞌu

67
 Juꞌu aꞌ achaiwa, Sakariaj teame, 

juꞌu Liojta tuꞌu jiapsie yumaꞌisi 
aet aneka intok Liojta betana aꞌ 
noktuawakaꞌuta teuwaaka inen jiiak:
 68 Aꞌ baisaeka aꞌ yoꞌorinaaꞌu, Ijraꞌel 

yoemrata achai Liojtau aune.
Bweꞌituk aꞌabo itou yebijlaa, 

aapoꞌik betana yoemratawi 
intok itom jinneꞌulaa.

 69 Senuk, tua siꞌime utteꞌaka, itom 
jinneꞌuneemta itom maki.

Juꞌu aapoꞌik betchiꞌbo jiapsame, 
Labiitukaꞌuta nat tomti 
yoemrata betana.

 70 Junuen aapoꞌik, jukaꞌ itou aꞌ 
chupaꞌaneeꞌuta aꞌ teuwaakaꞌa 
benasia.

Cheꞌa bat naataka taewaimmet 
naateka, jumeꞌ wepulsi 
aapoꞌik betchiꞌbo jiapsaka, 
chukula yeu weenemta 
teteuwaame am noktuakai.

 71 Junuen aapo, wameꞌe itom 
bejeꞌeka aneme betana, intok 
siꞌime jumeꞌ itom omtame 
betana itom jinneꞌuka,

 72 Intok aapo, jumeꞌ cheꞌa bat 
naataka itom yoꞌowasukaꞌum 
nak jiokoleka intok aapoꞌik 
betana jukaꞌ ameu bicha, 
bemela lutuꞌuriata aꞌ teuwaari, 
aapoꞌik ka aꞌ koptaneeꞌuta 
teuwaak.

 73 Iniꞌi junaꞌatuk, juꞌu achai 
Liojta, tua aꞌ chupaꞌaneꞌeti 
jiaka, juꞌu itom yoꞌowa, 
Apraꞌamtukaꞌutau bicha aꞌ 
teuwaakaꞌu.

 74 Junuen aapo, wameꞌe itom 
bejeꞌeka aneme betana, itom 
au jinneꞌuneꞌeti jiakai, junuen, 
kaabeta majaeka, aapoꞌik 
itom joo iꞌaꞌuta, itom jooneꞌ 
betchiꞌbo.

 75 Siꞌimemmak wepulsi 
lutuꞌuriakamta jiba boꞌo 
jooriaka intok aapoꞌik 
betchiꞌbo jiba jiapsakai, 
taewaim, inim itom jiapsaꞌu 
tajtia.

 76 Empo intoko in yoemia, Lios, 
teekau jiapsamta betana 
weyeka chukula yeu weenemta 
teuwaame ti empo taꞌeenaa.

Bweꞌituk empo itom yoꞌowata 
bepat weyeka, juꞌu yoemratau 
noknee.

 77 Junuen jukaꞌ aapoꞌik yeu 
puꞌarik yoemrata juꞌuneetuaꞌ 
betchiꞌbo, bem ka tuꞌuwa 

yaꞌarimmet am jiokoituneꞌpo 
intok junuen a bem 
jinneꞌuituneꞌpo.

 78 Bweꞌituk juꞌu itom Lios, aapoꞌik 
tua yee aꞌ nakeka intok yee aꞌ 
nak jiokoleꞌ betchiꞌbo, mekka 
jikat, teeka betana, bemela 
taewaita benaka itou aꞌ 
bittuari.

 79 Junuen jumeꞌ Liojta betana 
lutuꞌuriat ka juꞌuneaka 
jiapsame, jumeꞌ ka tuꞌik 
betchiꞌbo, kokko maisi jiokot 
emo bichammeu, tachiriata 
benaka, lutuꞌuriata ameu 
nuꞌupa betchiꞌbo.

Intok junuen, iniae, yanti, ka 
jain eaka inim itom jiapsineꞌ 
betchiꞌbo.

80
 Intok juꞌu ili uusi yoꞌotu simen. 

Intok iniꞌi, Liojta betana weyemtat 
suatu simen. Intok yoꞌotu chupuko, 
mekka, paꞌakun kaabeta tua 
joꞌaakaꞌpo joꞌaakan, junak taewai, 
chukula, juꞌu Ijraꞌel yoemratau, 
aapoꞌik au aꞌ taꞌaa tebok tajtia.

Jesujta, yee jinneꞌunemta 
yeu yoemtukaꞌpo

2  Jiba junameꞌe taewaimmet, 
jum Romapo, juꞌu cheꞌa yoꞌo 

yaꞌari Aukuujtoꞌ teame nesawek, 
junamaꞌa yoemrata juꞌuneiyaa 
betchiꞌbo, kaabeta beꞌeka aꞌ jiꞌojte 
tebok. 2 Iniꞌi bat weyeka, yaꞌawak, 
jukaꞌ Sirineeoꞌ teamta bwiaraa 
Siiriaꞌ teaꞌpo aꞌ kobanaaotuko. 
3

 Utteꞌatukan, siꞌimem, tua jak juniꞌi 
bem jomemtukaꞌu, bem katneeꞌpo, 
junuen junaman emo jiꞌojte tebo 
betchiꞌbo. 4 Inia betchiꞌbo san, 
juꞌu Jose, bwiaraa Kalileaꞌ teaꞌpo, 
ili joꞌaraa Nasaret teaꞌa betana 

yeu sikaa, intok Jureaꞌ teaꞌu, ili 
joꞌara Beleem teaꞌu bicha yeu 
siika, Labiitukaꞌuta yeu tomtekaꞌu. 
Bweꞌituk juꞌu Jose, Labiitukaꞌuta 
nat tomti yoemrata betana weyen. 
5

 Iniꞌi ili joꞌara Beleem teaꞌu siika, 
Mariaꞌ teamtamake, inim au 
jiꞌojte tebobaekai, juꞌu chukula 
tua aꞌ kunanemtamake. Intok iniꞌi 
Maria jaibu abe yoemiakai. 6 Intok 
inimeꞌe ket junamaꞌa Beleem teaꞌpo 
am aneo su, yuumak, juꞌu taewai, 
jukaꞌ Mariata aet aꞌ yoemianeeꞌu 
betchiꞌbo. 7 Junamaꞌa aapo jukaꞌ 
keꞌesam oꞌouta asoak. Intok 
chukula, tosampo aꞌ biijtaka, jum 
bepaaka, jumeꞌ naikim wokekame 
jajaꞌabweeꞌpo, jitaꞌapo aꞌ teekak. 
Bweꞌituk junamaꞌa bweꞌu karipo 
jakun tawa betchiꞌbo, ame 
betchiꞌbo kaita tukan.

Ankelesim, jum jumeꞌ bwalam 
suuareeommeu, yeu am machiakaꞌpo

8
 Junama ili joꞌara Beleem 

teaꞌu ka mekka, waate, bwaram 
suareeom, juyapo, tukaapo totoꞌeen, 
bem bwaram suuakai. 9 Junama 
lautipo, Liojta betana, ankeles 
ameu yeu machiak, intok Liojta 
betana ujyoika tachiria amet 
konila taobiakan. Intok inimeꞌe tua 
majjaen. 10

 Taa juꞌu ankeles:
―Ka emeꞌe majjaune ―ti ameu 

jiiak―. Bweꞌituk, nokta bemelaka 
tuꞌik ne emou weiyaa. Iniꞌi, siꞌimem 
betchiꞌbo tua ae alleewame 
tuneekai. 11

 Iꞌan jum joꞌara, juꞌu 
Labiitukaꞌuta yoemtukaꞌpo, 
jukaꞌ enchim jinneꞌuneemta yeu 
aꞌ tomtekaꞌuta, iniꞌi, Krijto juꞌu 
itom yoꞌowa. 12

 Intok enchim aet 
juꞌuneeneꞌ betchiꞌbo, emeꞌe jukaꞌ 

ili usita tajoꞌorimpo biijtitaka, jum 
bepaaka, jumeꞌ naikim wokekame 
jajaꞌabweꞌpo, boꞌokamta emeꞌe aꞌ 
teune.

13
 Junama lautipo, junae 

ankelejtamak, juebenaka waate, 
teekau ankelesim yeu machiak. 
Inimeꞌe nanawit nokaka Liojta 
yoꞌoren intok inen jiian:
 14 Teekau, Liojta alleaka aꞌ 

yoꞌorinaaꞌu au aune.
Intok inim bwiapo jiapsame 

nasuk, aapoꞌik tua tuꞌik yaꞌari 
aꞌ bichammeu, siꞌimeku, yanti, 
ka jain eewame aune,

ti jiian.
15

 Junako, chukula jumeꞌ 
ankelesim juchi teekau bicha am 
notteko, jumeꞌ bwaram suuame, 
naas inen nau jiu japtek:
―Jantebu ma jum joꞌara Beleem 

teaꞌu bicha te katnee inikaꞌa yeu 
sikamta aꞌ bit betchiꞌbo, intok jukaꞌ 
achai Liojta itom juꞌuneiyaatuari ―
ti jiakai.

16
 Inimeꞌe, lauti tenneka intok 

Mariatau intok Joseetau intok 
juꞌu ili usitau, junamaꞌa, bepaaka, 
naikim wokekame jajaꞌabweeꞌpo 
ama boꞌokamtau yajak. 17

 Junak 
inimeꞌe, inikaꞌa bichaka, juꞌu ili 
usitat nokaka, jukaꞌ ankelejta ameu 
teuwaakaꞌuta aꞌ etejok. 18

 Intok 
siꞌime jumeꞌe, inimeꞌe teuwaaꞌuta 
jikkajakame, juꞌu bem teuwaaꞌu 
betana kaachin jiu machika 
taawak. 19

 Taa juꞌu Maria, inikaꞌa 
siꞌimeta au teuwaawakaꞌuta, ka 
aꞌ koptaka, aet jiapseka jiba au 
waaten. 20

 Jumeꞌ bwaram suuame, 
bempo, siꞌimeta jukaꞌ bem jikkajaka 
intok bem bichakaꞌu betchiꞌbo, 
tua Liojta yoꞌoreka intok bem 

alleaꞌuta au bicha teuwaaka, nottek. 
Bweꞌituk siꞌimeta, tua ameu aꞌ 
teuwaawakaꞌpo aman, yeu siika.

Juꞌu ilitchi Jesuj teame, 
iniꞌi teꞌopopo Liojtau suꞌu 

tojiwaka, nokriawa
21

 Woj naiki taewaim weyeka, 
sirkunsiraaroawak juꞌu ili uusi. 
Intok iniꞌi Jesuj ti teatuawak, 
jiba jumeꞌ team jukaꞌ ankelejta 
bat naataka Mariata, chukula 
aꞌ yoemianeeꞌuta kee aꞌ mabetao, 
junak aꞌ tejwaakaꞌum.

22
 Jumeꞌ taewaim, Liojta bichapo 

bem emo tuꞌuteneeꞌum yumako, 
inikaꞌa, Moiseejtukaꞌuta nesauri 
jiꞌojtei junuen aꞌ teuwaꞌa benasia, 
bempo jukaꞌ ili usita, bweꞌu 
joꞌara Jerusalen teaꞌu aꞌ nuk sajak, 
junaman inikaꞌa, wepulsi Liojta 
betchiꞌbo jiba aꞌ jiapsineꞌ betchiꞌbo, 
au bicha aꞌ nokriakai. 23

 Bempo, 
inien aayuk, bweꞌituk jum 
Liojta betana jumeꞌ nesaurimpo: 

“Siꞌime waꞌa keꞌesam oꞌou yeu 
tomtekame, iniꞌi, wepulsi Liojta 
betchiꞌbo jiba aꞌ jiapsineꞌ betchiꞌbo, 
Liojtau suꞌu tojituka, au bicha 
nokrianaa”, ti jiꞌojtei. 24

 Inimeꞌe 
junaman sajak junuen Liojta 
nesauripo aꞌ jiꞌojteitukaꞌa benasi, 
jumeꞌ woi kuukum oo jumeꞌ wooi 
ommoꞌokolim, Liojta yoꞌoreka am 
suꞌa betchiꞌbo.

25
 Junameꞌe taewaimmet intok, 

senu Simeeon teaka, Jerusalen 
teaꞌpo jiapsan. Iniꞌi tua tuꞌi 
yoemtukan, Liojta yoꞌori taꞌaakai 
intok jukaꞌ Ijraꞌel yoemrata aniaka 
aꞌ jinneꞌuneemta, aꞌ yebijneeꞌuta 
boꞌo bichan. Juꞌu Liojta tuꞌu 
jiapsi inikaꞌa Simeeon teamta 

aniaka aamaktukan. 26
 Intok aꞌ 

juꞌuneetualatukan, jukaꞌ Krijtota, 
achai Liojta aꞌabo bittuaneeꞌut, 
kee aꞌ bichaka, ka aꞌ mukneeꞌuta. 
27

 Iniꞌi yoeme, teꞌopou siika, Liojta 
tuꞌu jiapsie aman aꞌ weeneꞌpo 
juꞌuneetuawakai. Intok junak jumeꞌ 
ili uusi Jesujta yoꞌowam, inikaꞌa, 
teꞌopou aꞌ nuꞌupako, junuen jukaꞌ 
nesauri jiꞌojteita aꞌ teuwaaꞌpo aman 
au aꞌ chup iꞌakai, 28

 juꞌu Simeeon, 
inikaꞌa, mampo nuꞌuka intok aꞌ 
alleaꞌuta, achai Liojtau bicha aꞌ 
teuwaak:
 29 Achai Lios, iꞌan ala empo 

jaibu tua kaachin eaka, in 
mukneeꞌuta a neu chupa.

Bweꞌituk, inia ee betchiꞌbo 
jiapsamtau, em chupneꞌeti 
jiaka teuwaarita, empo aꞌ 
chupaꞌi.

 30 In pusimmea nee aꞌ bitlaa jukaꞌ 
yee jinneꞌunemta.

 31 Iꞌan, siꞌime yoemratau em yeu 
machiari.

 32 Iniꞌi, aapo junaꞌa, juꞌu siꞌime 
jumeꞌe, ka Ijraꞌelta yoemratau, 
tachiriata benasi machika, 
jukaꞌ ee betana lutuꞌuriata 
ameu aꞌ teuwaaneeme.

Intok juꞌu, ee betana, jukaꞌ 
Ijraꞌel yoemrata aꞌ yoꞌori 
teboneeme,

ti jiakai.
33

 Josee intok juꞌu Jesujta ae, ili 
usita betana jukaꞌ Simeeon teamta 
teuwaakaꞌuta jikkajakai, alleaka, 
aet suum eaka taawak. 34

 Junak 
juꞌu Simeeon teame, Liojtau bicha, 
tuꞌik am aꞌauriak. Intok juꞌu Maria, 
Jesujta aebeu inen jiiak:
―Aꞌ juꞌuneiyaane, iniꞌi ili uusi, 

Ijraꞌel yoemrata nasuk juebenam, 

Liojta bichapo tuꞌisi oo ka tuꞌisi 
bem tawaneeꞌuta, am bittua 
betchiꞌbo au naꞌikiari. Aapoꞌikut 
Liojta betana weyeme yeu machine, 
iniat juebenam ka aꞌ mabetneeꞌut, 
35

 intok junuen juꞌuneiyaanaa, 
weꞌepulaim, juꞌu jachin bem eaꞌu. 
Taa siꞌime iniꞌi ee betchiꞌbo jiokot 
emo bitwame tune, kia jumeꞌ tebe 
kuchiꞌim naa buusti et am kiktekaꞌa 
benasi ―ti au jiiak.

36
 Senu jamut Liojta betana 

juꞌuneetuawaka nokame ket ama 
aanen. Iniꞌi Aanaꞌati teakai. Aseer 
tukaꞌuta nat tomti yoemratat 
yeu simriataka. Senu Panuꞌel 
teamta aꞌ marakan. Iniꞌi jaibu 
tua yoꞌotui tukan. Aapo tua 
bemetaka kunalatukan, intok woo 
busan wasuktiapo aꞌ kunamak 
jiapsilatukan. 37

 Intok iꞌan iniꞌi 
jokoptuitukan, naiki taka ama naiki 
wasuktekai. Iniꞌi, jiba jum teꞌopopo 
aꞌ anneeꞌut ka koptan. Ala, achai 
Liojta aꞌ joo iꞌaꞌuta joakai, jamak 
ka jiꞌibwaka, Liojta yoꞌorekai intok 
au bicha nokakai tukaariat naa 
buustia. 38

 Iniꞌi Aana, jiba junama 
lautipo ama ameu ruktek. Intok 
chukula, Liojta aꞌ baisaeꞌuta au 
aꞌ teuwaasukai, junamaꞌa, siꞌime 
jumeꞌ Jerusalen teaꞌpo joꞌaaka am 
jinneꞌutuneeꞌuta aꞌ bitbaemmeu, ili 
usi Jesujta betana ameu nok taitek.

Jum ili joꞌara, Nasaret 
teaꞌu am nottewakaꞌpo

39
 Junak chukula, siꞌimeta jukaꞌ 

achai Liojta nesauri jiꞌojteita 
yaꞌasukai, bempo jum bwiaraa 
Kalileaꞌ teaꞌpo, tua bem joꞌaakaꞌu, 
Nasaret teaꞌu bicha nottek. 40

 Juꞌu 
ili uusi intok, yoꞌotu simeka, cheꞌa 

juniꞌi taka utteꞌitun. Intok cheꞌa 
juniꞌi koba suawakan. Juꞌu Lios 
intok, siꞌimeku tuꞌik yuꞌin aꞌ bittuan.

Juꞌu Jesus, woj mamni ama wooi 
wasukteka, jum teꞌopopo aane

41
 Jumeꞌ aꞌ yoꞌowaawam, chikti 

wasuktiapo, bweꞌu joꞌara Jerusalen 
teaꞌu yaajan. Junuen junaman, Liojta 
yoꞌori betchiꞌbo, bwalam suꞌawaka 
pajkoaꞌ teamta aꞌ bit betchiꞌbo. 
42

 Jesujta woj mamni ama wooi 
wasuktiam aꞌ yumaꞌariako, junak 
siꞌime, jum bweꞌu joꞌara Jerusalen 
teaꞌu bicha sajak, jaibu junuen 
aman pajkotuko aꞌ joowaꞌa benasia. 
43

 Junak, jukaꞌ pajkota aꞌ chupsuka 
intok bempoꞌim notteo, juꞌu uusi 
Jesus, iniꞌi junamaꞌa bweꞌu joꞌara 
Jerusalen teaꞌpo taawak, aꞌ aewa 
intok kia juꞌu Josee juniꞌi, bempo 
ka juꞌuneakai. 44

 Inimeꞌe, Jesujta, 
siꞌime jumeꞌ am bicha boꞌo joammak 
aꞌ weyeꞌeti eaka intok junuen siꞌime 
taewata boꞌo joaka kuptek. Taa junak, 
jumeꞌ bem wawaim nasuku intok 
bem taꞌaaꞌum nasuku aꞌ jaiwaka 45

 ka 
aꞌ teak. Junak bempo, Jerusalen teaꞌu 
bicha nottek, junaman aꞌ jariubaekai.

46
 Baji taewaita sikaa, teꞌopopo aꞌ 

teak. Jumeꞌ Moiseejta nesaurim yee 
majtame nasuk kateka am jikkajaka 
intok ameu nattemaemta aꞌ teak. 
47

 Intok siꞌime inimeꞌe aꞌ jikkajakame, 
tua aꞌ suawakaꞌu betana intok aapoꞌik 
jachin am yoopnaka aꞌ teuwaakaꞌu 
betana aꞌ uttiaka aꞌ suum eiyaak. 
48

 Jumeꞌ aꞌ yoꞌowawam junamaꞌa aꞌ 
bichakai, kaachin ee machika, kia aꞌ 
bitchuka taawak. Aꞌ aewa intok inen 
au jiiak:
―Uusi, jaisaaka empo inien 

itom yaak. Juꞌu em yoꞌowa intok 

inepo, tua te jachin eaka tee enchi 
jariusuk ―ti au jiiak.

49
 Junak juꞌu Jesus:

―Jaisaaka intok emeꞌe nee jaiwan. 
Jaisa emeꞌe ka juꞌunea jaꞌani, inim 
in yoꞌowata nee aꞌ joo iꞌaꞌuta, in 
jooꞌeaꞌu ―ti ameu jiiak.

50
 Taa bempo, aapoꞌik ameu aꞌ 

teuwaakaꞌut, tua ka aet juꞌuneak.
51

 Intok junak aapo joꞌara Nasaret 
teaꞌu bicha amemak nottek. Intok 
juchi jiba junaen, bempoꞌim nok 
jikkajakai. Juꞌu aꞌ aewa siꞌimeta 
inikaꞌa, aapo ka aꞌ koptaka, jiba 
au waaten. 52

 Intok Jesujta junuen 
su, cheꞌewasu koba suawaka intok 
aꞌ yoꞌotu simeo intok Lios, intok 
kia juꞌu yoemra juniꞌi, siꞌimeku ae 
allean.

Juꞌu Joan, yee babatoowame, bweka 
paꞌaku jinabaka Liojta betana jukaꞌ 

nok lutuꞌuriata aꞌ teuwaa sime

3  Junakriapo jukaꞌ Tibeerioꞌ 
teamta junama cheꞌa siꞌimem 

bepa yoꞌo nesawekai, woj mamni 
ama mamni wasuktiam aꞌ weiyaao, 
juꞌu Ponsio Pilaatoꞌ teame bwiaraa 
Jureaꞌ teaꞌpo kobanaao tukan. 
Juꞌu Eroorej teame intok bwiaraa 
Kalileaꞌ teaꞌpo kobanaao tukan. 
Juꞌu aꞌ sailaawa Jeriipeꞌ teame 
intok, bwiaraa Itureaꞌ teaꞌpo intok 
Trakooniitij teaꞌpo kobanaao 
tukan. Juꞌu Lisaniaj teame, bwiaraa 
Abileeniaꞌ teaꞌpo kobanao tukan. 
2

 Juꞌu Anaas intok juꞌu Kaipaaj 
teame, inimeꞌe, jumeꞌ teꞌopopo 
tekiakammeu cheꞌa yoꞌotukan. 
Junameꞌe taewaimmet juꞌu Lios, 
juꞌu Joantau, Sakariiaj teamta 
uꞌusibeu, aman mekka paꞌakun 
aꞌ jiapsaꞌu, au nookak. 3 Intok iniꞌi 

Joan, juꞌu batwee Joran teaꞌu jeela, 
siꞌime ili joꞌarammet siika. Junama 
yoemratau aꞌ utteꞌati jiian, ka 
tuꞌik betana taꞌabwisi eaka intok 
bem batoꞌowaatuneꞌpo junuen juꞌu 
ka tuꞌik bem yaꞌari betana amet 
am jiokoituneꞌ betchiꞌbo. 4 Iniꞌi 
junuen yeu siika, jiba jukaꞌ Liojta 
betana juꞌuneetuawaka, chukula 
yeu weenemta teuwaakame, 
Isaꞌiajtukaꞌuta aꞌ teuwaari benasia:

Mekka bweka paꞌaku, senuk 
chaaemta aꞌ jiawai jikkajiwa:

“Itom yoꞌowata aꞌ mabet 
betchiꞌbo, emeꞌe, ka tuꞌik 
betana emo tuꞌutene”, ti jiakai.

“Intok inikaꞌa, tuꞌisi emou 
yepsaka, enchim aꞌ mabetneꞌ 
betchiꞌbo, tuꞌik emeꞌe yaꞌarine.

 5 Siꞌime jumeꞌ ka emo jabeleme, 
tuꞌik ameu beꞌeemta 
aꞌ juꞌuneiyaame, bempo 
yumaꞌisi aꞌ mabetne.

Siꞌime jumeꞌ emo cheꞌewareka 
intok emo eiyaame, inimeꞌe 
koꞌom tojinaa.

Jumeꞌe, jukaꞌ ka tuꞌika, 
ka ammaꞌali weyemta 
tekipanoame, inimeꞌe chukula 
tuꞌik lutuꞌuriata boꞌo jooriane.

Jumeꞌ intoko, jukaꞌ Liojta 
betana nok lutuꞌuriata ka 
tuꞌisi yee aꞌ majtame, inimeꞌe 
ka nappat junuen aꞌ boꞌo 
jooriane”, ti aꞌ jiakaꞌpo.

 6 “Intok junuen, siꞌime waꞌa inim 
yoemra, Liojta jachin yee aꞌ 
jinneꞌuneeꞌuta aꞌ bitne”, ti jiakai.

Joantau nookak
7

 Junak jukaꞌ yoemrata junuen 
Joanta am batoꞌowaneꞌ betchiꞌbo 
aman au bicha yeu am kateo, aapo:

―Ka tuꞌi yoemra, bakotchim 
bebena ―ti ameu jiiak―. Emeꞌe ka 
juꞌu enchim batoꞌowaimtuneeꞌue, 
tua ka tuꞌika jiokot emo bitnaamta 
abe aꞌabo yumaꞌu betana, 
junae enchim ama yoꞌeeneꞌeti 
eene. 8 Eꞌe, ala emeꞌe ka tuꞌik 
betana taꞌabwisi enchim eaꞌuta 
juꞌunakkiachisi emot aꞌ bitnaꞌ 
betchiꞌbo, tuꞌisi jiapsine. Intok 
ka emeꞌe, juꞌu Apraꞌamtukaꞌuta 
nat tomti yoemrata betana emo 
kateꞌeti jiubaane. Bweꞌituk juꞌu 
achai Lios, kia inimeꞌe tetammea 
juniꞌi, Apraꞌamta betchiꞌbo jumeꞌ ae 
betana emo yeu katriam ti jiame 
a am juꞌunakte. 9 Liojta betana tua 
jiokot machika enchim bitneeꞌuta 
kaita beꞌee. Jukaꞌ juya, takaꞌeaka, 
ka tuꞌik tatakamta tepwammea 
chuktawaka, tajipo aꞌ tayaꞌatuneꞌe 
benasia ―ti ameu jiiak.

10
 Junako jumeꞌ ama aneme:

―Junak su, jaisa tua itepo 
auneekai ―ti au nattemaek.

11
 Juꞌu Joan inimeꞌe inen yoopnak:

―Waꞌa, wooim supekame, iniꞌi, 
jukaꞌ wepulaim juniꞌi ka supekamta, 
wepulaim aꞌ mikpo yumaꞌi. Juꞌu 
intoko bwaꞌawamta jipueme, iniꞌi 
jiba junaen, juꞌu kaita jipuemtau 
bicha watek naꞌikiane ―ti jiakai.

12
 Ketchia jumeꞌ yaꞌuraatau bichaa 

tomita weyemta nau totojame, 
waate, Joantau emo batoꞌowaabaeka 
aman yajaka intok Joantau:
―Yee majtame, itepo su jaisa te 

auneekai ―ti au nattemaek.
13

 Juꞌu Joan intok inimmeu:
―Yaꞌuraata betana nesau jiꞌojteipo, 

tomita enchim yeteu aꞌ aꞌauꞌeaꞌuta 
jiba, ka junae bepa aꞌ aꞌaune ―ti 
ameu jiiak.

14
 Ketchia sontaaom waate:

―Itepo su, jaisa tua te auneekai ―
ti au nattemaek.

Aapo inimeꞌe inen yoopnak:
―Kaabeta emeꞌe jita uꞌaanee jita 

betchiꞌbo am majau tetejwaakai. 
Intok kia juꞌu ka bem yaꞌarit juniꞌi, 
ka am nanaꞌatejokai. Intok emeꞌe, 
enchim bejeꞌetuawaꞌue, yanti elne.

15
 Juꞌu yoemra baa juꞌuneepeaka 

boꞌo bichan. Jumak juniꞌi juꞌu Joan 
junaꞌa juꞌu Krijtoꞌ teame ti eakai. 
16

 Taa juꞌu Joan siꞌimemmeu inen 
jiiak:
―Inepo ala, lutuꞌuriapo nee 

baꞌammea enchim batoꞌowaa. 
Taa senu yebijne, junaꞌa, aapo 
siꞌimeku Lios eerie aꞌ tuꞌu jiapsita 
emot jiapsituaka, ae enchim 
batoꞌowaane. Aapo nee bepa 
yoꞌoꞌutteꞌaka jikkajiwa. Junuen san, 
kanne ino jabele, kia aꞌ bochawam 
in aꞌ woitarianeꞌpo. 17

 Aapo 
jaibu inim, senuk tiikota tuꞌute 
betchiꞌbo, ae am wij wijtawamta 
mampo aꞌ jipueꞌe benasi maachi, 
junuen jumeꞌ aꞌ yoemiam omola 
aꞌ jipuꞌubaeꞌpo am tawaane. Intok 
jumeꞌ ka aꞌ yoemiam, omot, taji 
beeteu jiokot bem emo bitneeꞌu 
bicha am tawaane. Jukaꞌ bachiata 
toboktaka intok jukaꞌ otata tokti aꞌ 
tayakaꞌabenakai ―ti ameu jiiak.

18
 Inile benakue intok watek 

juebenak tuꞌikue am nok tejwaaka 
juꞌu Joan junuen jukaꞌ bemela 
nok lutuꞌuriata juꞌu yoemratau 
aꞌ teuwaan. 19

 Ketchia iniꞌi, jukaꞌ 
kobanaaota, Eroorej teamta aꞌ sua 
tejwaak, inikaꞌa aꞌ sailawaa, Jeriipeꞌ 
teamta juubi, Erooriaj teamta 
jubiꞌulatukan. Intok ket jukaꞌ watek 
ka tuꞌik aꞌ yaakaꞌu betchiꞌbo. 20

 Taa 

juꞌu Eroorej teame, inikaꞌa nok 
jikkajiꞌeaka su, ketuni juchi ka tuꞌik 
yaak, jukaꞌ Joanta aꞌ etaꞌatebokai.

Jesukrijtota aꞌ batoꞌowaawakaꞌpo
21

 Inikaꞌa kee yeu weyeo, junak 
jukaꞌ Joanta siꞌime junama 
yoemrata aꞌ batoꞌowaao, juꞌu Jesus 
ket batoꞌowaatuk. Aapoꞌik intok 
ketuni Liojtau bicha aꞌ nokao su, 
teekau machilaa bittuk. 22

 Intok 
junaꞌabo juꞌu Liojta tuꞌu jiapsi, 
juꞌunakkiachisi, wokkoita benasi 
Jesujtat koꞌom siika. Teeka betana 
intok jiawai:
―Empo junaꞌa juꞌu in yoemia tua 

in nakeꞌu, ee betchiꞌbo nee tua allea 
―ti jiaka jikkajituk.

Jesukrijtota, jumeꞌ aapoꞌik 
amet yeu simriam

23
 Juꞌu Jesus inim jumak senu 

taka ama woj mamni wasukten 
junak jukaꞌ yoemrata mak aꞌ 
tekilwata naatekai. Iniꞌi, watem 
junuen aꞌ sualeꞌpo aman, juꞌu 
Joseꞌ teaka aꞌ uꞌusek tean. Juꞌu 
Josee intok, senuk Eliꞌiti teaka aꞌ 
uꞌusekan. 24

 Iniꞌi intok ket, Matat 
teaka aꞌ yoemiakan. Iniꞌi intok 
ket, Lebiꞌ teaka aꞌ yoemiakan. 
Iniꞌi ket, Melkiꞌ teamta betana 
yoemiaritukan. Iniꞌi ket Janaꞌ teaka 
aꞌ yoemiakan. Iniꞌi ket, Joseꞌ teaka 
aꞌ yoemiakan. 25

 Iniꞌi ket Matatiaj 
teamta betana yoemiaritukan. 
Iniꞌi ket Amoj teaka aꞌ yoemiakan. 
Iniꞌi ket Naꞌum teamta betana 
yoemiaritukan, iniꞌi ket Esliꞌ 
teamta betana yoemiaritukan, iniꞌi 
ket Nakkaiꞌ teaka aꞌ yoemiakan. 
26

 Iniꞌi ket Maꞌat teamta betana 
yoemiaritukan, iniꞌi ket Matatiaj 

teaka aꞌ yoemiakan. Iniꞌi ket Semeiꞌ 
teaka aꞌ yoemiakan, iniꞌi ket Joseꞌ 
teamta betana yoemiaritukan. 
Iniꞌi ket Juraꞌ teaka aꞌ yoemiakan. 
27

 Iniꞌi ket Joanaꞌ teamta betana 
yoemiaritukan. Iniꞌi ket Resaꞌ teaka 
aꞌ yoemiakan, iniꞌi ket Sorobabel 
teaka aꞌ yoemiakan. Iniꞌi ket 
Salatiꞌel teaka aꞌ yoemiakan, iniꞌi 
ket Neriꞌ teaka aꞌ yoemiakan. 
28

 Iniꞌi ket Melkiꞌi teamta betana 
yoemiaritukan. Iniꞌi ket Ariꞌiteaka 
aꞌ yoemiakan, iniꞌi ket Koosam 
teaka aꞌ yoemiakan, iniꞌi ket 
Elmoram teaka aꞌ yoemiakan, 
iniꞌi ket Er teaka aꞌ yoemiakan. 
29

 Iniꞌi ket Josueꞌ teamta betana 
yoemiaritukan. Iniꞌi ket Elieser 
teaka aꞌ yoemiakan, iniꞌi ket Jorim 
teaka aꞌ yoemiakan, iniꞌi ket Matat 
teaka aꞌ yoemiakan. 30

 Iniꞌi ket 
Lebiꞌ teamta betana yoemiaritukan, 
iniꞌi ket Simeon teaka aꞌ 
yoemiakan, iniꞌi ket Juraꞌ teaka aꞌ 
yoemiakan, iniꞌi ket Joseꞌ teaka aꞌ 
yoemiakan, iniꞌi ket Jonan teaka aꞌ 
yoemiakan, iniꞌi ket Eliakim teaka 
aꞌ yoemiakan. 31

 Iniꞌi ket Meleaꞌ 
teamta betana yoemiaritukan. Iniꞌi 
ket Mainan teaka aꞌ yoemiakan, 
iniꞌi ket Matataꞌ teaka aꞌ yoemiakan, 
iniꞌi ket Natan teaka aꞌ yoemiakan. 
32

 Iniꞌi ket Labiiꞌ teaka aꞌ yoemiakan. 
Iniꞌi ket Issaiꞌ teamta betana 
yoemiaritukan. Iniꞌi ket Obel teaka 
aꞌ yoemiakan, iniꞌi ket Booj teaka aꞌ 
yoemiakan, iniꞌi ket Salmon teaka aꞌ 
yoemiakan, iniꞌi ket Naꞌason teaka 
aꞌ yoemiakan. 33

 Iniꞌi ket Aminarap 
teamta betana yoemiaritukan. Iniꞌi 
ket Aram teaka aꞌ yoemiakan, iniꞌi 
ket Ejrom teaka aꞌ yoemiakan, iniꞌi 
ket Paarej teaka aꞌ yoemiakan, 

iniꞌi ket Juraꞌ teaka aꞌ yoemiakan. 
34

 Iniꞌi ket Jakoop teamta betana 
yoemiaritukan, iniꞌi ket Isaak teaka 
aꞌ yoemiakan, iniꞌi ket Apraꞌam 
teaka aꞌ yoemiakan, iniꞌi ket Tareꞌ 
teaka aꞌ yoemiakan, iniꞌi ket Nakor 
teaka aꞌ yoemiakan. 35

 Iniꞌi ket 
Seruk teaka aꞌ yoemiakan, iniꞌi 
ket Rakauꞌ teaka aꞌ yoemiakan, 
iniꞌi ket Pelek teaka aꞌ yoemiakan, 
iniꞌi ket Eber teaka aꞌ yoemiakan, 
iniꞌi ket Salaꞌ teaka aꞌ yoemiakan. 
36

 Iniꞌi ket Kainan teamta betana 
yoemiaritukan, iniꞌi ket Arpaksat 
teaka aꞌ yoemiakan. Iniꞌi ket 
Sem teaka aꞌ yoemiakan, iniꞌi ket 
Noeꞌ teaka aꞌ yoemiakan, iniꞌi ket 
Lamek teaka aꞌ yoemiakan. 37

 Iniꞌi 
ket Matusalem teamta betana 
yoemiaritukan, iniꞌi ket Enok teaka 
aꞌ yoemiakan, iniꞌi ket Jaret teaka 
aꞌ yoemiakan, iniꞌi ket Majalaleꞌel 
teaka aꞌ yoemiakan, iniꞌi ket Kainan 
teaka aꞌ yoemiakan. 38

 Iniꞌi ket 
Enoj teamta betana yoemiaritukan, 
iniꞌi ket Set teaka aꞌ yoemiakan, 
iniꞌi ket Adam tukaꞌuta betana 
yoemiaritukan. Iniꞌi ket, Liojta 
betana yoemiaritukan.

Bebejeꞌerita, Jesujta 
aꞌ jiꞌoptuabaekaꞌpo

4  Juꞌu Jesus, yumaꞌisi Liojta tuꞌu 
jiapsi aet anekai, jum batwee 

Joran teaꞌa betana nottek. Intok juꞌu 
Liojta tuꞌu jiapsie juꞌuneetuawaka, 
mekka paꞌariau, kaabeta aneꞌebeꞌemu 
bichaa siika. 2 Junaman, woi taka 
taewaimmeu tajtia ama aanek. Juꞌu 
intok bebejeꞌeri jitat aꞌ jiꞌoptuabaek. 
Siꞌime juname taewaimmet aapo ka 
jiꞌibwaka, intok chukula tebaurek. 
3

 Junak intok juꞌu bebejeꞌeri:

―Empo lutuꞌuriapo Liojta 
yoemiatuko, inikaꞌa tetata paan 
yaꞌane ―ti au jiiak.

4
 Jesus inikaꞌa inen yoopnak:

―Jum Liojta nok lutuꞌuriapo: 
“Juꞌu inim yoeme, ka bwaꞌamtae jiba 
jiapsine. Ala ketchia iniꞌi, siꞌime 
juꞌu Liojta betana nok lutuꞌuriae”, ti 
jiꞌojtei ―ti jiakai.

5
 Chukula ket juꞌu bebejeꞌeri, 

mekka jikau kawiu aꞌ nuk siika. Intok 
chubalapo su iniꞌi, siꞌime aniat jukaꞌ 
ka nanau machi yoemrata jokame aꞌ 
tejwaak. 6 Intok iniꞌi bebejeꞌeri:
―Inepo siꞌimeta inia aniat 

yoemrata betana nesawamta 
intok ujyoriata enchinee aꞌ makne. 
Bweꞌituk siꞌimeta inikaꞌa ineponee 
aꞌ mabetri. Intok inepo jukaꞌ in aꞌ 
makbaeꞌuta nee aꞌ maknee ―ti au 
jiiak―. 7 Enchi tonommea weeka, 
nee enchi yoꞌoreo, siꞌime iniꞌi eu 
lutuꞌuriatune ―ti au jiiak.

8
 Taa Jesus:

―Kat neu suua, mekka bicha 
weene. Bweꞌituk Liojta nok 
lutuꞌuriapo: “Em yoꞌowa Liojta jiba 
aꞌ yoꞌorine, intok aapoꞌik jiba aꞌ joo 
iꞌaꞌuta joone”, ti jiꞌojtei.

9
 Chukula intok juꞌu bebejeꞌeri, 

bweꞌu joꞌara Jerusalen teaꞌu aꞌ 
nuꞌupak. Intok junamaꞌa bweꞌu 
teꞌopopo jikat aꞌ tojaka intok inen 
au jiiak:
―Lutuꞌuriapo empo Liojta 

yoemiatuko, inim koꞌom bicha 
emo jimmaa, 10

 bweꞌituk Liojta nok 
lutuꞌuriapo inen jiꞌojtei:

Juꞌu Lios, jumeꞌ aꞌ ankelesim, 
enchi am suuaneꞌ betchiꞌbo, 
amet nesaune.

 11 Inimeꞌe bem mampo enchi 
toboktane, junuen jita tetat 

juniꞌi, ka em wokim koꞌokosi 
auneꞌ betchiꞌbo

―ti au jiiak.
12

 Juꞌu Jesus iniau:
―Ketchia, Liojta nok lutuꞌuriapo 

inen jiꞌojtei: “Jukaꞌ Liojta em 
yoꞌowata empo ka aꞌ jiꞌobilabaane” 
―ti jiaka aꞌ yoopnak.

13
 Intok junuen juꞌu bebejeꞌeri, 

Jesujta jiꞌoptua betchiꞌbo kaita intok 
teakai, junak aapoꞌik ili binwa aꞌ 
suꞌu tojak.

Jesus, jum bwiaraa Kalileaꞌ 
teaꞌpo aꞌ tekileu naate

14
 Juꞌu Jesus, bwiaraa Kalileaꞌ 

teaꞌu juchi nottek, tua yumaꞌisi 
Liojta tuꞌu jiapsi aet aneka, siꞌimeta 
a joakai. Intok junamaꞌa siꞌime 
bwiaraat yeu tajti aapo etejowan. 
15

 Junamaꞌa siꞌimekut, jum juriom 
emo nau totojaꞌpo, yee majtan. 
Intok siꞌime, aꞌ teuwaaꞌut aꞌ 
tuꞌureka aꞌ uttian.

Jesus, jum ili joꞌara 
Nasaret teaꞌpo aane

16
 Junak intok juꞌu Jesus, ili 

joꞌara Nasareet teaꞌu bicha jum 
aapoꞌik yoꞌotukaꞌpo siika. Sabalat, 
aet yum joꞌe taꞌapo aapo jum 
juriom nau emo totojaꞌpo yepsak, 
aapoꞌik jiba aꞌ boꞌo jooriaꞌpo 
amani. Intok junamaꞌa, Liojta nok 
lutuꞌuriata nokbaeka kiktek. 17

 Juꞌu 
Isaꞌiaj tukaꞌuta, Liojta betana 
juꞌuneetuawakamta jiꞌojtekaꞌuta 
aapoꞌiku bwijwak. Junameꞌe intok 
etapokai, inen jiꞌojteita ama teak:
 18 Achai Liojta betana juꞌu tuꞌu 

jiapsi, nemaktuka nee ania.
Bweꞌituk aapo, wepulsi iniau 

nee yeu puꞌari junuen, jumeꞌ 

kaitae emo ania machimmeu, 
bemelaka, tuꞌik betana in 
ameu nokneꞌ betchiꞌbo.

Jumeꞌ tua siok kokkome, am 
jiapsi joꞌa betchiꞌbo nee ameu 
bittuari.

Jumeꞌe, bebejeꞌerita betana 
etaꞌim benasi emo bichame, 
bem suꞌu tojituneeꞌuta ameu 
teuwaa betchiꞌbo.

Intok jumeꞌ ka bibichame benasi 
tawalame, bittua betchiꞌbo.

Intok wameꞌe, watem betana 
ka tuꞌik bittuawame, juname 
betana bem anianaaꞌuta.

 19 Junuen, iꞌan, tuꞌisi weyeka achai 
Liojta yee aet aꞌ jiokoineeꞌuta 
jukaꞌ taewaita aꞌ teuwaa 
betchiꞌbo, ti aꞌ jiꞌojteitukaꞌpo.

20
 Junak juꞌu Jesus, junameꞌe 

jiꞌojteim etaka, juꞌu junamaꞌa 
tekiakamtau am bwiseka, yejtek. 
Taa siꞌime jumeꞌ ama aneme jiba 
aꞌ bitchuka tawako, 21

 aapo nok 
taiteka intok:
―Iꞌan inimiꞌi lautipo emo bichapo 

yeu yumaꞌalaa juꞌu inim, Liojta nok 
lutuꞌuriapo jiꞌojtei ―ti jiiak.

22
 Siꞌime, Jesujta betana tuꞌik 

teuwaan. Intok inimeꞌe, aapoꞌik tua 
ujyoisi ameu aꞌ nokaꞌu betchiꞌbo aꞌ 
uttiaka suum eiyaan. Intok inimeꞌe:
―Jaisa ka iniꞌi junaꞌa jaꞌani, 

juꞌu Joseeꞌ teamta uꞌusi ―ti nau 
nattemaen.

23
 Juꞌu Jesus inimmeu:

―Witti jiba tua emeꞌe, a inen yetet 
nokwaꞌa benasi, inen neu jiubaanee: 

“Empo emo jittone, jitebitakai.” 
Iniae: “Bweꞌu joꞌara Kapernaom 
teaꞌpo em yaaka itom jikkajakaꞌuta, 
ket inim tua em bwiaraapo aꞌ 
yaꞌane”, ti jiubaekai.

24
 Junak aapo naa buusti ameu 

nokaka intok:
―Lutuꞌuriapo inen ne emou jiia, 

Liojta betana juꞌuneetuawaka nokame, 
kaabe juꞌu tua aꞌ bwiaraapo tuꞌisi 
mabettuneeme ―ti ameu jiiak―. 
25

 Inikaꞌa nee aꞌ lutuꞌuriatukan ti jiia. 
Junako Ijraꞌel yoemrata nasuk, juꞌu 
Liojta betana yeteu noktuawakamta 
Eliaj tukaꞌuta aꞌ jiapsao, jaamut 
jokoptuim am buꞌuusukaꞌu junak, baji 
wasuktia ama busan metpo ka yukuka 
intok siꞌime junamaꞌa bwiaarat tua 
tebaatuko. 26

 Taa juꞌu Eliaj teame, 
kaabe jumeꞌ Ijraꞌel yoemrata nasuk 
jokoptuim joꞌaakammeu bittuawak. 
Ala senu jokoptui, joꞌara Sareptaꞌ 
teaꞌpo, bweꞌu joꞌara Siroon teaꞌu ka 
mekka joꞌaakamtau bittuawakai. 
27

 Ketchia, jum Ijraꞌel yoemrata nasuk, 
juꞌu Liojta betana yeteu noktuawame, 
Eliseoꞌ teamta aꞌ jiapsao, jumeꞌ 
takaapo saꞌawaka, lepraꞌ teamtae 
koꞌokoeme juebenaekan. Taa juname 
nasuk kaabe au ineꞌetetuawak. Ala 
seenu, omot bwiaraa Siiriaꞌ teaꞌpo 
jometaka, Naaman teakai jiba ―ti 
ameu jiiak.

28
 Inikaꞌa teuwaawakamta jikkajakai, 

siꞌime jumeꞌ junamaꞌa juriom nau emo 
totojaꞌpo aneꞌum, inimeꞌe tua oꞌomtek. 
29

 Inimeꞌe intok, Jesujta junamaꞌa ili 
bweꞌu joꞌarapo paꞌakun yeu aꞌ tojaka 
intok junamaꞌa kaupo, junakaꞌa 
joꞌaraata aet katekaꞌut tua bepa jikau 
aꞌ tojak. Junaꞌabo bepa, koꞌom aꞌ 
jimmaabaekai. 30

 Taa Jesus, inimmet 
yeu sika intok junama yeu siika.

Seenu, bebejeꞌeri ka tuꞌi 
jiapsita jipuꞌusukame

31
 Junak intok Jesus, bweꞌu 

joꞌara Kapernaom teaꞌu, bwiaraa 

Kalileaꞌ teaꞌu bicha siika. Junamaꞌa 
intok sabalat, aet yum joꞌe taꞌapo 
yoemrata aꞌ majta taitek. 32

 Inimeꞌe 
intok, aapoꞌik am majtaꞌu betana 
tua aꞌ suum eiyaan. Bweꞌituk 
aapo, aꞌ teuwaaꞌu, bat weyeka tua 
lutuꞌuriata ameu nookan.

33
 Junamaꞌa juriom nau emo 

totojaꞌpo, seenu, bebejeꞌeri ka tuꞌu 
jiapsi aet aneka ama aanen. Iniꞌi 
intok kusisi inen chachaekai:

34
 ―Kat itou suua. Jaisaaka empo 

aꞌabo itou yepsak Jesus, joꞌara 
Nasaret teaꞌpo joome. Jaisa empo 
aꞌabo itom jiokot tawaasek jaꞌani. 
Enchi ne taꞌaa intok ne juꞌunea, 
Liojta betana yoemiaritaka ae 
betchiꞌbo jiba em jiapsaꞌu ―ti jiakai.

35
 Jesus, sep juꞌu bebejeꞌeri ka tuꞌu 

jiapsitau kuttipo nonokak:
―Ka monteka, inikaꞌa yoemta aꞌ 

suꞌu tojine ―ti jiakai.
Junako juꞌu bebejeꞌeri ka tuꞌu 

jiapsi, junakaꞌa, juname bichapo, 
bwiau aꞌ tatabek. Taa inikaꞌa tua 
kaachin aꞌ yaaka, aꞌ suꞌu tojak.

36
 Siꞌime aꞌ uttiaka aꞌ suum eaka 

taawak. Inimeꞌe intok:
―Iniꞌi, aꞌ teuwaaꞌu ka kia beja 

nooki. Ala iniꞌi tua nesaweka intok 
tua utteꞌakamta, jumeꞌ bebejeꞌeri 
ka tuꞌu jiapsimmeu nooka. Intok 
inimeꞌe yeu rejte ―ti naas nau jiian.

37
 Intok junamaꞌa bwiaraapo 

siꞌimekut, iniꞌi junuen ae betana 
etejowan.

Jesus, juꞌu Simo Peeoꞌ teamta 
jamut aseꞌebwa au ineꞌetetua

38
 Junak juꞌu Jesus junamaꞌa 

juriom nau emo totojaꞌpo yeu sika 
intok Simoꞌ teamta joꞌau kibakek. 
Juꞌu, Simoꞌ teamta jamut aseꞌebwa 

tua taji wecheka koꞌokoen. Iniꞌi 
intok Jesujtau nokriawak. 39

 Inikaꞌa 
boꞌokaꞌu juꞌu Jesus rukteka intok 
au koꞌom poꞌokteka, taji wechiata aꞌ 
suꞌu tojineꞌ betchiꞌbo nesawek. Iniꞌi 
intok sep aꞌ suꞌu tojak. Junamaꞌa 
sep aapo yejteka intok jita am 
jooria taitek.

Jesus, koꞌokoeme, tua 
juebenam emo ineꞌetetua

40
 Junamaꞌa taꞌata aman wetsuko, 

sep siꞌime jumeꞌe, ka nanau machik 
koꞌokoaka, koꞌokoiriawame, inimeꞌe 
juꞌu Jesujtau am tojak. Intok 
aapo inimeꞌe, weꞌepulaimmet 
mamteka intok emo am ineꞌetetuak. 
41

 Juebena koꞌokoeme betana ket 
jumeꞌ bebejeꞌeri ka tuꞌu jiapsim yeu 
sajak. Inimeꞌe intok chaaeka:
―Empo junaꞌa juꞌu Liojta yoemia 

―ti jiian.
Taa juꞌu Jesus, jumeꞌ bebejeꞌeri 

ka tuꞌu jiapsimmeu kuttipo ameu 
nonokaka intok kaita am noktuak. 
Bweꞌituk inimeꞌe, aapoꞌik junen 
Krijtotukaꞌpo juꞌunean.

Juꞌu Jesus, bwiaraa Kalileaꞌ 
teaꞌpo aneka, Liojta betana jukaꞌ 

nok lutuꞌuriata yee majta
42

 Yokoriapo matchuu, juꞌu Jesus 
junamaꞌa bweꞌu joꞌarapo paꞌakun 
bicha, kaabeta aneꞌu yeu siika. 
Taa juꞌu yoemra aꞌ jaiwaka intok 
junama aapoꞌik aneꞌu au yajak. 
Bempo aapoꞌik ama aꞌ tawaa iꞌaka 
ka aꞌ simneꞌ betchiꞌbo au nookan. 
43

 Taa juꞌu Jesus inimmeu inen jiiak:
―Utteꞌa, bemelaka, Liojta cheꞌa 

yoꞌotaka aꞌ katekaꞌu betana jukaꞌ 
tuꞌi nok lutuꞌuriata, waate jumeꞌ ili 
joꞌarammeu ket in aꞌ teuwaaneꞌpo. 

Bweꞌituk jiba inia betchiꞌbo inepo 
aꞌabo bittuari.

44
 Intok junuen juꞌu Jesus, 

junamaꞌa bwiaraa Kalileaꞌ teaꞌpo, 
jum juriom emo nau totojaꞌpo 
teꞌopommet yee majtan.

Liojta a jita joaꞌapo aman, kuchum 
tua yuꞌin yeu wikwakaꞌpo

5  Sejtul juꞌu Jesus, bweꞌu bau 
baꞌa Jenesaret teaꞌpo inim 

mayoat aanen. Junama intok juꞌu 
yoemra juebenaka nau yajaka 
inimeꞌe kia ama nau aꞌ pit pittan 
bweꞌituk inimeꞌesu, Liojta betana 
nok lutuꞌuriata jikkajibaekai. 
2

 Jesus, junamaꞌa bau baꞌa mayoat, 
wooi bwere kuta kanoam baꞌapo 
kia beja chaꞌakammeu yepsak. 
Bweꞌituk jumeꞌ kuchureeom inimeꞌe 
junama toꞌo sakaꞌalataka intok 
inimeꞌe jumeꞌ bem jiteꞌim baksian. 
3

 Junak juꞌu Jesus juname betana 
senu kanoa, Simoꞌ teamta atteau 
jaꞌamuk intok iniau, cheꞌa baꞌau 
aꞌ ruktaneꞌ betchiꞌbo au nookak. 
Junak juꞌu Jesus junamaꞌa yejtek, 
chukula intok ama jikat kateka 
jukaꞌ yoemrata majta taitek. 4 Junak, 
junammeu noksukai, juꞌu Simoꞌ 
teamtau:
―Inikaꞌa kuta kanoata baꞌata 

cheꞌa buꞌuukun aꞌ nuk sika intok 
kuchum nuꞌu betchiꞌbo enchim 
jiteꞌim koꞌom jimmaane ―ti au jiiak.

5
 Iniꞌi Simoo intok:

―Yee maj majtame, siꞌime tukaata 
te inim tekipanoala kaita bwij 
machikai. Taa ne jumeꞌ jiteꞌim sep 
baꞌau ne am jimmaane, iꞌan em 
junen aꞌ nesaweꞌ betchiꞌbo ―ti jiaka 
aꞌ yoopnak.

6
 Junak inimeꞌe aman bem 

tejwaawakaꞌuta yaakai, kuchum ka 
ilikim ama teaka, junuen kia jumeꞌ 
jiteꞌim juniꞌi chukti taitek. 7 Junak 
inimeꞌe, jumeꞌ wate amemak 
rejteme, senu taꞌabwi kuta kanoapo 
anemmeu, maammea ameu chaaek, 
junuen inimeꞌe aman am anianeꞌ 
betchiꞌbo. Inimeꞌe ameu sajaka 
intok jumeꞌ wooi kuta kanoam 
tapuniak, kia tua inimeꞌe abe 
ammea roptekai.

8
 Inika bichakai juꞌu Simoo Peoꞌ 

teame, Jesujta bichapo tonommea 
kikteka intok:
―In yoꞌowa, inim nee toꞌo simne. 

Bweꞌituk tua nee ka tuꞌi yoeme ―ti 
au jiiak.

9
 Bweꞌituk iniꞌi Simoo majaen 

intok kia siꞌime jumeꞌ wate aamak 
rejteme juniꞌi junuen jumeꞌ kuchum 
bem yeu wikekaꞌ betchiꞌbo. 10

 Juꞌu 
Jakoobo intok juꞌu Joan, seenu, 
Sebereoꞌ teamta yoemiam, Simoꞌ 
teamtamak tekipanoame, inimeꞌe 
ket womtilamtukan. Taa juꞌu Jesus 
Simoꞌ teamtau:
―Ka majaune, empo iꞌan 

naateka jumeꞌ inim yoemem, bem 
jinneꞌuimtuneꞌ betchiꞌbo am jariune 
―ti au jiiak.

11
 Intok junako inimeꞌe, jumeꞌ kuta 

kanoam bwiau yeu am tojisukai, 
siꞌimeta junamaꞌa suꞌu tojaka intok 
Jesujtamak yeu sajak.

Juꞌu Jesus, senuk lepraꞌ teamtae 
koꞌokoakamta au aꞌ ineꞌetetua

12
 Junak, Jesujta junama senu 

ili bweꞌu joꞌaraapo aꞌ aneo, seenu, 
lepraꞌ teamtae, unnaa koꞌokoeka au 
yepsak. Intok iniꞌi, Jesujta bichakai, 

tonommea kikteka, bwiau koꞌom 
chaꞌaka intok au ujbwanak:
―Achai, empo junen eaꞌateko, 

inia in koꞌokoata betana nee ino 
ineꞌetetuane ―ti jiakai.

13
 Junak intok Jesus, inikaꞌa, aet 

mamteka:
―Janaꞌaka, junuentune. Sep tuꞌika 

tawane ―ti au jiiak.
Aapoꞌik inikaꞌa teuwaako, juꞌu 

lepraꞌ teame koꞌokoa iniat kaitatuk. 
14

 Junako juꞌu Jesus inia betana 
aet nesawek inikaꞌa kaabetau aꞌ 
teuwaasaekai:
―Ala sikaa, intok aman juꞌu 

teꞌopopo tekiakamtau noitinee 
jiba. Intok em tuꞌureakaꞌ betchiꞌbo 
intok inia betana empo Liojta 
yoꞌori betchiꞌbo, inien koꞌokoeme 
aman tojiꞌeaꞌuta aman tojine, jukaꞌ 
Moiseejtukaꞌuta aꞌ nesawekaꞌa 
benasia, junuen siꞌimem juꞌuneeneꞌ 
betchiꞌbo, em koꞌokoa betana jaibu 
em tuꞌireasukaꞌpo ―ti au jiakai.

15
 Taa juꞌu tuꞌika Jesujta joaꞌu 

nooki, cheꞌewa su siꞌimekut weyen. 
Yoemra intok juebenaka au nau 
yaajan aꞌ teuwaaꞌuta jikkajibaekai 
intok aapoꞌik juꞌu bem koꞌokoa 
betana am tuꞌuteneꞌ betchiꞌbo. 
16

 Taa juꞌu Jesus, paꞌakun, omot, 
kaabeta aneꞌu bicha yeu sisimen, 
intok junaman Liojtau bicha 
nonokan.

Jesus, senuk ka au taka 
yekamta, au aꞌ ineꞌetetua

17
 Sejtul, jukaꞌ Jesujta yee aꞌ 

majtao, junama waate paiseeom 
teame intok Moiseejta nesaurim 
yee majtame ket junama aanen. 
Inimeꞌe jumeꞌ ili joꞌaram beꞌekatana, 
bwiaraa Kalileaꞌ teaꞌpo intok 

Jureaꞌ teaꞌpo jokame betana 
intok bweꞌu joꞌara Jerusalen teaꞌa 
betana ama yajilamtakai. Liojta 
betana intok juꞌu a jita aꞌ joaꞌuta 
aet bitwan, aapo jumeꞌ koꞌokoeme 
emo ineꞌetetuakai. 18

 Intok waate 
oꞌowim junama yajak, seenuk, 
ka au taka yekamta, tapejtim 
benaku aꞌ weiyaakai. Intok inimeꞌe, 
inikaꞌa kariu Jesujta aneꞌu aꞌ nuk 
kimubaen. 19

 Taa inimeꞌe, jukaꞌ 
buꞌuuraata betchiꞌbo kaak luula a 
aman kiimuk. Junako inimeꞌe kari 
jikau jaꞌamuka intok junamaꞌa jikat, 
jumeꞌ babue yaꞌarim kooktaka, jukaꞌ 
koꞌokoemta, jipetekpo ama aneme 
nasuk, Jesujtau koꞌom aꞌ teekak. 
20

 Juꞌu Jesus, inimeꞌe junuen tua 
aꞌ sualeme juꞌuneiyaakai, juꞌu 
koꞌokoemtau:
―Empo in nakeꞌu, jumeꞌ em ka 

tuꞌik yaꞌarimmet, iꞌan ne enchi 
jiokoe ―ti au jiiak.

21
 Junak jumeꞌ Moiseejta nesaurim 

yee majtame intok jumeꞌ paiseeom 
teame, inimeꞌe: “Jabetaka sa iniꞌi, 
aꞌ nokie Liojta bejeꞌeka, ka tuꞌik 
teuwaame. Kaabe intok ka tuꞌuwa 
yaꞌarimmet a yee jiokoe, aapo Lios 
jiba”, ti bempo ee japtek.

22
 Taa Jesus, inimeꞌe juꞌu bem 

emo eetuaꞌut witti juꞌuneaka intok:
―Jaisaaka emeꞌe junuen emo eetua 

―ti ameu jiiak―. 23
 Bweꞌituk jitasa 

cheꞌa ka obiachi aꞌ chupneeꞌu: “Em 
ka tuꞌuwa yaꞌarimmet empo jiokoiri”, 
oo: “Empo, yejteka intok weene”, ti 
in au teuwaaneeꞌu ―ti ameu jiiak―. 
24

 Tuꞌi, junuen san enchim ne aꞌ 
juꞌuneiyaa iꞌa jukaꞌ inim emo benasi 
yoemta, inim bwiapo junuen jumeꞌ ka 
tuꞌuwa yaꞌarim, yetet aꞌ jiokoineeꞌut, 
yoꞌoꞌutteꞌata aet ayukaꞌpo.

Junako aapo, juꞌu ka au 
yekamtau:
―Eu ne nooka. Yejteka em 

jipetekta nuꞌuka intok em joꞌau 
weene ―ti au jiiak.

25
 Juꞌu san ka au taka yekame, 

junama lautipo bempoꞌim bichapo 
ka obiachisi kiktek. Iniꞌi, jukaꞌ aꞌ 
jipetekta nuꞌuka intok aꞌ joꞌaau 
bicha siika, alleaka Liojta aꞌ 
baisaeꞌuta teuwaakai. 26

 Siꞌime jumeꞌ 
ama aneme, junaet suum eaka 
taawak, intok inimeꞌe, Liojta bem 
yoꞌoreꞌuta aꞌ teuwaan. Intok tua 
majjaika:
―Iꞌan inim itepo te jukaꞌ ka jiba 

bitwaka, tua ka a jootu maisi 
weyeka yaꞌarita itepo bitlaa ―ti 
inimeꞌe jiian.

Juꞌu Jesus, Lebiꞌ teamta 
aamak au bicha aꞌ nunu

27
 Iniat chukula juꞌu Jesus junama 

yeu sika intok seenuk Lebiꞌ teaka, 
yaꞌuraata betana tomita nau 
totojamtau yepsak, inikaꞌa jum 
junakaꞌa tomita aꞌ totojiwaꞌpo ama 
au katekamta, intok iniau:
―Nemak weene ―ti au jiiak.
28

 Junak intok juꞌu Lebiiꞌ teame 
sep kikteka intok siꞌimeta junama 
suꞌu tojaka, Jesujtamak yeu siika.

29
 Iniat chukula juꞌu Lebiꞌ teame, 

aꞌ joꞌaapo Jesujta betchiꞌbo jiꞌibwa 
teboka, bweꞌuusi alleewamta 
weetuan. Junama intok ket 
juebenaka waate, ale benasi 
yaꞌuraata betchiꞌbo tomita nau 
totojame ama aanen. Intok wate ket 
ama yajilame bempoꞌimmak mesau 
jookan. 30

 Taa jumeꞌ paiseeom 
teame intok jumeꞌ inimemak, 
Moiseejta nesaurim yee majtame, 

inimeꞌe, Jesujta majtim ka ammaꞌali 
am aneꞌeti jiaka, nok japtek. Intok 
inimmeu:
―Jaisaaka emeꞌe, jumeꞌ tomita 

nau totojammak intok jumeꞌ ka tuꞌi 
yoememmak emo alleetuaka intok 
amemak jiꞌibwa ―ti ameu jiiak.

31
 Inimeꞌe inen yoopnak juꞌu 

Jesus:
―Jumeꞌ kaita inneꞌaaka, ka 

koꞌokoeme, jukaꞌ jittoata am 
makneemta ka aꞌ jariune. Ala jumeꞌ 
koꞌokoeme. 32

 Kannee jumeꞌ tuꞌi 
yoemem jinneꞌuimtuneꞌ betchiꞌbo 
ameu nokiꞌisek. Ala, jumeꞌ Liojta 
bichapo ka tuꞌi yoemem, junuen 
inimeꞌe, ka tuꞌik betana emo 
am temaineꞌ betchiꞌbo, junakaꞌa 
koptakai ―ti ameu jiiak.

Ka jiꞌibwaka, Liojta yoꞌoriwaꞌu 
betana Jesujta temaiwame

33
 Junak intok bempo:

―Jaisaaka jumeꞌ Joan 
tukaꞌutamak eame intok jumeꞌ 
paiseeom teammak eame, inimeꞌe 
jaarekisi ka jiꞌibwaka Liojta 
yoꞌoriwamta intok Liojtau bicha 
nokwamta weetua. Taa jumeꞌ em 
majtim inimeꞌe jiba junaen jiꞌibwa, 
ka jumeꞌ watem benasia ―ti 
Jesujtau nattemaek.

34
 Jesus inen am yoopnak:

―Kaachin emeꞌe, jum jujupwaaꞌu, 
jumeꞌ nunurim a utteꞌa jooriane, 
inimeꞌe ka jiꞌibwaka ama anneꞌ 
betchiꞌbo, ket jukaꞌ jupbaemta ama aꞌ 
aneo. 35

 Taa yumaꞌanee juꞌu taewai, 
junak inimeꞌe, jukaꞌ jupbaemta am 
uꞌaatuneeo. Junak ala inimeꞌe ka 
jiꞌibwane ―ti ameu jiakai.

36
 Ketchia aapo inile benak 

taꞌabwik teuwaaka ameu nookan:

―Kaabe bemela supem 
chuktaka, jumeꞌ moeram ammea 
chaꞌabwabaane. Junuen iniꞌi ayuko, 
jumeꞌ bemela supem nasontene, 
intok cheꞌa ket, jumeꞌ bemela 
tajoꞌorim, moerampo ka ama 
tuꞌi ―ti jiakai―. 37

 Intok kia, juꞌu 
bemela paꞌasi baꞌawa juniꞌi, kaachin 
moera bea boosampo kimaꞌanaa. 
Bweꞌituk junuentuko, juꞌu bemela 
paꞌasi baꞌawa, jumeꞌ bea boosam 
siutane. Intok juꞌu paaꞌsai baꞌawa 
intok kia jumeꞌ bea boosam juniꞌi 
junuen nasontune. 38

 Junuen san, 
juꞌu bemela paasi baꞌawa, beemela 
bea boosampo kimaꞌatune. Junuen 
nanancha binwatune. 39

 Intok kia 
kaabe, waꞌa, jukaꞌ paꞌasi baꞌawata 
binwatuk yaꞌarita jeꞌeeme, chukula 
bemelak jiꞌibaane. Bweꞌituk iniꞌi: 

“Juꞌu binwatuk weeria cheꞌa tuꞌi” ―
ti jiakai.

Jumeꞌ Krijtota majtim, aet yum 
joꞌe taꞌapo, tiikom am kautakaꞌpo

6  Sejtul, senu aet yum joꞌe 
taewait Jesujta ket jum 

tiiko etpo aman aꞌ weyeo, jumeꞌ 
aꞌ majtim aamak kateme, jumeꞌ 
tiikom chukta sakan. Chukula 
bempo maammea am biitaka, jumeꞌ 
bachiam bwaꞌa sakan. 2 Junak intok 
waate, jumeꞌ paiseeom teame:
―Jaisaaka emeꞌe, yum joꞌe 

taewait, tekilta, ka jooꞌeewamta aꞌ 
jooa ―ti ameu nattemaek.

3
 Inimeꞌe, Jesus inen yoopnak:

―Jaisa emeꞌe, jum jiꞌojteimpo 
kee aꞌ bicha jaꞌani, sejtul junak 
jukaꞌ Labiitukaꞌuta, aapoꞌik intok 
jumeꞌ aamak rejteme, bempoꞌim 
tebaureka, aapoꞌik yaakaꞌuta. 
4

 Iniꞌi jum Liojta teꞌopou kibakeka 

intok jumeꞌ paanim, Liojtau bicha 
naꞌikiarim am nuꞌuka inimeꞌe 
bwaꞌaka. Intok ket jumeꞌ aamak 
aneme mikakai. Inimeꞌe paanim, 
kia jumeꞌ teꞌopopo tekiakame jiba 
bwaꞌaaꞌeaꞌum ―ti jiakai.

5
 Ketchia aapo inimmeu:

―Juꞌu inim emo benasi yoeme, 
aet yum joꞌe taewait, jitat nesau 
betchiꞌbo ket yoꞌoꞌutteꞌaak ―ti 
ameu jiiak.

Seenuk, juꞌu wepul takana 
aꞌ mamam ka yekame

6
 Chukula juchi senu aet yum 

joꞌe taꞌapo, Jesus, juriom nau emo 
totojaꞌpo kibakeka, junama yee 
majta taitek. Junama senu ama 
yoeme, batatana mamam tua ka 
am yekaka ama aanen. 7 Jumeꞌ 
Moiseejta nesaurim yee majtame 
intok jumeꞌ paiseeom teame, 
inimeꞌe Jesujta bitbaeka ama jak 
jaꞌabwekan, jukaꞌ ama anemta 
junae aet yum joꞌe taꞌapo aꞌ tuꞌutek 
juniꞌi, intok junuen iniat jiawiteka aꞌ 
naꞌatejobaekai. 8 Taa Jesus juꞌunean, 
aapoꞌik betana jachin bem emo 
eetuaꞌpo. Intok juꞌu ka au mam 
yekamtau:
―Kikteꞌe, imin nasukun keka ―ti 

au jiiak.
Iniꞌi kikteka, aman siika. 9 Junak 

intok juꞌu Jesus jumeꞌ watemmeu:
―Senu weemta ne emou 

nattemaibae ―ti ameu jiiak―. Aet 
yum joꞌe taewait, jitasa itepo junen 
joo iꞌawa, jukaꞌ tuꞌik, oo jukaꞌ ka 
tuꞌik. Senuk jinneꞌuwame oo jiapsita 
senuk taꞌarutuawame ―ti ameu jiiak.

10
 Junak Jesus, jumeꞌ aamak ama 

aneme, siꞌimem bitchusuka intok, 
juꞌu oꞌoutau:

―Mamam rutukta ―ti au jiiak.
Iniꞌi junuen am rutuktaka intok 

jumeꞌ aꞌ mamam tuꞌureak. 11
 Taa 

jumeꞌ waate, ka aꞌ tuꞌureme, tua 
oꞌomtek. Intok inimeꞌe naas nau 
nattemai japtek, Jesujta bejeꞌeka, 
jukaꞌ bem yaꞌaneeꞌu betana.

Jesus, jumeꞌ woj mamni ama 
wooim aamak eeneeme yeu pua

12
 Junakriapo, inimeꞌe 

taewaimmet juꞌu Jesus junama senu 
kawiu bicha siika Liojtau bicha 
nokbaekai. Junama intok siꞌime 
tukaapo Liojtau bicha nokaka ama 
aanek. 13

 Junak, yokoriapo yeu 
matchukai, jumeꞌ aꞌ majtimmeu 
chaaek. Intok junama, inime 
betana, woj mamni ama wooim 
yeu puꞌaka. Inimeꞌe ket, apojtolim 
ti am teatuakai. 14

 Inimeꞌe inen 
te teakai: Juꞌu Simooꞌ teame, iniꞌi 
ket aapoꞌik Peeo ti aꞌ teatuakaꞌu. 
Juꞌu intok Anteej teame, juꞌu Simoꞌ 
teamta saila. Juꞌu Jakooboꞌ teame 
intok juꞌu Joan teame. Juꞌu Jeriipe 
intok juꞌu Baatolomeꞌ teame. 15

 Juꞌu 
Mateeo intok juꞌu Toomas. Juꞌu 
senu Jakooboꞌ teame, Alpeoꞌ teamta 
uꞌusi. Intok juꞌu senu Simoꞌ teame, 
iniꞌi kananijtam ti teuwaawammak 
eaꞌu. 16

 Juꞌu, juꞌu Jakooboꞌ 
teamtamak weri, Juuraj teame. 
Intok juꞌu senu Juuras, Ijkarioote ti 
teuwaaꞌu. Iniꞌi, chukula Jesujta yeu 
bwisekame.

Jesus, yoemrata juebenak majta
17

 Juꞌu Jesus, inimemak kau 
betana koꞌom siika. Intok aapo 
jumeꞌ aꞌ majtimmak weyeka, 
senu bweka paꞌakun yepsak. Ket 
junamaꞌa yoemra juebenaka 

aanen. Inimeꞌe, bwiaraa Jureaꞌ 
teaꞌa betana intok bweꞌu joꞌara 
Jerusalen teaꞌa betana, intok 
mekkaa, jumeꞌ bwere joꞌaram, Tiiro 
intok Siroon teaꞌpo, bawe mayoat 
jokame betana. Inimeꞌe, Jesujta 
jikkaji betchiꞌbo intok ket junuen, 
bem koꞌokoa betana aapoꞌik am 
tuꞌuteneꞌ betchiꞌbo ama yajilatukan. 
18

 Jumeꞌe, bebejeꞌeri ka tuꞌi 
jiapsimmea, jiokot emo bichame, 
ketchia inimeꞌe tuttuꞌika taawak. 
19

 Siꞌime jumeꞌ ama aneme, Jesujtat 
mamtebaen, bweꞌituk aapo, a jita aꞌ 
joaꞌue, siꞌimem tuꞌuten.

Tua lutuꞌuriapo alleewame, intok 
jukaꞌ ka alleewamtat taꞌeewame

20
 Junak juꞌu Jesus, jumeꞌ aꞌ 

majtimmeu bitchuka intok inen 
ameu jiiak:
―Tua alleenee emeꞌe, jumeꞌ 

Liojta betana weyemta emou aꞌ 
beꞌeeꞌpo juꞌuneame. Bweꞌituk emou 
lutuꞌuria, jum Liojta cheꞌa yoꞌotaka 
aꞌ katekaꞌu, enchim anneeꞌu.

21
 ’Tua alleenee emeꞌe, iꞌan 

tebaureme benasi Liojta betana 
tuꞌik boꞌo bichame. Bweꞌituk emeꞌe 
tuꞌik bitne.
’Tua alleenee emeꞌe, iꞌan opoam 

woꞌotame, bweꞌituk chukula emeꞌe 
alleewamta bitne.

22
 ’Tua alleenee emeꞌe, juꞌu 

yoemrata betana omtawaka oo 
ket enchim yeu am tatawaao, oo 
ka enchim yoꞌoreka emou am 
nokao, oo jita tua ka tuꞌireakaꞌa 
benasi enchim am bichao, juꞌu inim 
emo benasi yoemta mak enchim 
eaꞌ betchiꞌbo. 23

 Junaka taewaita 
yumaꞌanemtatchi tua emeꞌe 
yumaꞌisi alleenee intok enchim 

alleaꞌuta teuwaaka cheptine. 
Bweꞌituk teekau emeꞌe tua emou 
tuꞌik bitne. Junuen juꞌuneakai, jiba 
inien jumeꞌ inimeꞌe yoꞌowasukaꞌum, 
wameꞌe Liojta betana 
juꞌuneetuawaka noktuawakame, 
jiokot am yaakaꞌpo.

24
 ’Taa tua jiokot emou machinee 

emeꞌe, jumeꞌ tua yuꞌin emo totomek 
ti eammeu. Bweꞌituk emeꞌe, jukaꞌ 
alleewamta inim jaibu aꞌ bitlaa.

25
 ’Tua jiokot emou machine, 

emeꞌe, jumeꞌ iꞌan kaita emou 
beꞌeeka jiapsame. Bweꞌituk chukula 
juꞌu enchim ae jiapsineeꞌuta emou 
biꞌine.
’Tua jiokot emou machine, emeꞌe, 

jumeꞌ iꞌan inim alleewamta bichaka 
acheme. Bweꞌituk emeꞌe chukula 
tua ka alleaka bwanne.

26
 ’Tua jiokot emou machine, 

junak siꞌimem tuꞌik emo tana am 
nokao. Bweꞌituk jumeꞌ junuen 
emou jiame, bem yoꞌowasukaꞌum, 
bat naataka jumeꞌ ka lutuꞌuriata 
teuwaaka, Liojta betana emo 
noktuawaꞌati jiakame, ket junuen 
am uttiaka am bichan.

Jumeꞌ yee bejeꞌeme, am 
nak taꞌeewame

27
 ’Taa emou, jumeꞌ nee 

jikkajammeu ne inen jiia, jumeꞌ 
enchim bejeꞌeka aneme, am nakne. 
Intok jumeꞌ ka enchim tuꞌureme, 
emeꞌe tuꞌik ameu joone. 28

 Jumeꞌ 
ka tuꞌik emou bicha teuwaame, 
emeꞌe tuꞌik ame tana waatane. 
Jumeꞌ intok ka enchim yoꞌoreka 
emou nokame, emeꞌe Liojtau bicha 
am nokriane. 29

 Senuk, pujbat 
sekaꞌatana enchi aꞌ chochonako, 
senu takana intok ket au kuaktine. 

Intok senuk em bepa supem 
utteꞌapo enchi aꞌ uꞌaako, inikaꞌa 
jumeꞌ em supem intok ket aꞌ makne. 
30

 Wakaꞌa eu netanemta, aꞌ mikne. 
Wakaꞌa intok jita em atteata enchi 
aꞌ uꞌaakamta, ka au aꞌ aꞌaubaane. 
31

 Tuꞌik watem betana emou aꞌ joo 
boꞌo bichaꞌa benasia, emeꞌe ket 
junaen junammeu tuꞌik joone.

32
 ’Bweꞌituk emeꞌe, jumeꞌ enchim 

nakeme jiba am nakeꞌeteko, kaita 
tuꞌuwa iniꞌi. Bweꞌituk kia jumeꞌ ka 
tuꞌi yoemem juniꞌi, inikaꞌa jooa. 
33

 Oo emeꞌe wameꞌe tuꞌik enchim 
jooriame jiba tuꞌuwata jooriaꞌateko, 
kaita tuꞌuwa iniꞌi. Bweꞌituk kia jumeꞌ 
ka tuꞌi yoemem juniꞌi ketchia inikaꞌa 
jooa. 34

 Intok emeꞌe, wameꞌe jita ame 
tana enchim mabet boꞌo bichaꞌum 
jiba jita rereuwaꞌateko, kaita 
tuꞌuwa iniꞌi. Bweꞌituk jiba jumeꞌ 
ka tuttuꞌi yoemem ket jumeꞌ wate 
ka tuꞌi yoememmeu jita rereuwaa, 
ket ame betana jita mabet boꞌo 
bichakai. 35

 Taa emeꞌe, jumeꞌ enchim 
bejeꞌeka aneme am nakne. Intok 
tuꞌik joone. Intok jita enchim reu 
tebokaꞌu betchiꞌbo, kaita mabet boꞌo 
bichakai. Junuen teekau chukula 
jukaꞌ kaitau a tamachiatuka tuꞌik 
enchim bitneeꞌuta, ka iliikine. Intok 
emeꞌe lutuꞌuriapo, teekau jiapsamta 
Liojta yoemiamtune. Bweꞌituk jiba 
aapo juniꞌisu ket, jumeꞌ ka tuꞌi 
yoememmak intok jumeꞌ kaita a bai 
saemmak tuꞌika am nake. 36

 A emeꞌe 
yee nak jiokoline, junuen enchim 
yoꞌowa Liojta yee aꞌ nak jiokoleꞌe 
benasia tuꞌik yeteu joakai.

Ka emeꞌe, watemmet ka tuꞌik bitnee
37

 ’Ka emeꞌe watem jitat ka tuꞌisi 
aneꞌeti jiune, intok junuen Lios 

kaachin enchim yaꞌuraa bittuane. 
Ka emeꞌe watem jitaꞌapo ka tuꞌisi 
am tatawaane, intok Lios kaachin 
junuen ka tuꞌisi enchim tawaane. A 
emeꞌe yee jiokoinee intok junuen 
Lios a enchim jiokoine. 38

 A emeꞌe 
yee miknee intok Lios tuꞌik enchim 
bittuane, yumaꞌisi, nat bepaa kaita 
beꞌeeka emou aꞌ autuane. Juꞌu Lios, 
watem enchim am bichaꞌa benasia, 
ket jiba junaen emou aꞌ chupaꞌane.

39
 Juꞌu Jesus inikaꞌa taꞌabwikut 

teuwaaka ameu nookan:
―Juꞌu senu ka bichame, kaachini 

jukaꞌ senuk ka bichamta a omot 
bicha aꞌ weiyaane. Inimeꞌe jiba 
su tua, chubalapo su wojoꞌoku 
nau koꞌom wattineekai. 40

 Juꞌu 
majtawame, kaachin juꞌu aꞌ 
majtamta bepa cheꞌa eiyaatune. Iniꞌi 
chukula aꞌ majtawaꞌuta chupaꞌasuka 
yeu siiko, junuen aꞌ majtakaꞌu benasi 
eiyaawaka yeu weeneeka juniꞌi.

41
 ’Jaisa tua empo juꞌu emak 

werikut, pujpo ili sankoata bicha, 
em pujpo intok, unnaa bweꞌuuk 
em jipueꞌpo ka emo juꞌuneiyaakai. 
42

 Intok empo, em pujpo jukaꞌ cheꞌa 
bweꞌuuk sankoata ka aꞌ bichakai, 
empo tua kaachin, juꞌu emak weriku: 

“Nemak weri. Jukaꞌ ili juyata pujpo 
em jipueꞌuta, nee enchi yeu aꞌ wikria 
tua”, ti a au jiune. Empo intok jukaꞌ 
unnaa bweꞌuuk pujpo em jipueꞌpo ka 
emo juꞌuneiyaakai. Ka tuꞌi yoemtaka 
emo tuꞌu joame, empo bat tuꞌisi em 
jiapsineeꞌut emo juꞌuneiyaane, junak 
intok, senuk emak weriku, tuꞌisi aꞌ 
jiapsineeꞌu betana a au noknee.

Juꞌu juya aꞌ takaneeꞌue, a taꞌaatunee
43

 ’Kaita juꞌu juya, tuꞌi juyataka 
intok ka tuꞌik takaneeme. Intok kia 

juꞌu juya ka tuꞌika, tuꞌik takaneeme 
kaita. 44

 Bweꞌituk weꞌepulaka 
juꞌu ouwo, inimeꞌe, bem takaꞌue 
taꞌeenaa. Juꞌu ouwo wichakame, 
kaachin jukaꞌ chunata takane. 
Intok kia jumeꞌ paꞌasim juniꞌi, juya 
sarsaꞌa teamta betana ka puꞌanaa. 
45

 Juꞌu yoeme, tuꞌikai, tuꞌik ausuꞌlik 
teuwaane, bweꞌituk tuꞌik jiba aet 
ayukaꞌ betchiꞌbo. Juꞌu intok yoeme, 
ka tuꞌikai, ka tuꞌik teuwaane, 
bweꞌituk ka tuꞌik jiba aet ayukaꞌ 
betchiꞌbo. Bweꞌituk iniꞌi, jukaꞌ 
aapoꞌikut ayukamta, aꞌ nokaꞌue su aꞌ 
teuwaaneekai.

Senu weemta betana, jumeꞌ 
wooi lutuꞌuriam

46
 ’Jaisa betchiꞌbo tua emeꞌe: “In 

yoꞌowapo” nee teuwaa, jukaꞌ in 
teuwaarita intok ka aꞌ joakai. 47

 Emou 
ne aꞌ teuwaabae, jukaꞌ nemak eaka 
intok in teuwaarita aꞌ boꞌo jooriamta, 
jabetau aꞌ tamachiatuꞌpo. 48

 Iniꞌi, 
senuk karita aꞌ yaakaꞌa benasi maachi. 
Taa bat naataka junaꞌa, mekka koꞌom 
jiꞌibwejek. Intok iniꞌi tetata bepa aꞌ 
nawatuak. Juꞌu batwee tapunakai, 
juꞌu baꞌa utteꞌaka aet siika, taa 
kaachin aꞌ yaak bweꞌituk iniꞌi su tetat 
nawakantakai. 49

 Taa waꞌa, jukaꞌ in 
teuwaarita jikkajaka intok ka aꞌ boꞌo 
jooriame, iniꞌi, senuk karita bwiat ka 
nawakamtat aꞌ yaakaꞌa benasi maachi. 
Juꞌu intok batwee tapunakai intok juꞌu 
baꞌa utteꞌaka aet sikaa, iniꞌi wecheka 
intok tua juꞌu wechia jiba taawak.

Jesus, romaanotaka sontaommeu 
yaꞌutta, inikaꞌa tekokamta 

senuk au aꞌ ineꞌetetua

7  Junak Jesus, juꞌu yoemratau 
inikaꞌa siꞌimeta noksukai, 

LUUKAS 6 ,  7



156

bweꞌu joꞌara Kapernaom teaꞌu 
bicha siika. 2 Junamaꞌa seenu, 
Romaꞌ teaꞌa betana jometaka, 
sontaommeu yaꞌut, iniꞌi seenuk aꞌ 
nesaureowata tuꞌisi aꞌ nakeꞌuta ama 
jipuen. Junaꞌasan koꞌokoen, jaibu 
mukiꞌisekai. 3 Junak juꞌu sontao 
yaꞌut, Jesujta etejowamta jikkajakai, 
iniꞌi jumeꞌ juriommeu yoꞌowem, 
watem au bittuak, inimeꞌe jukaꞌ 
aapoꞌik nesaureowata junuen 
aman aꞌ tuꞌuteneꞌ betchiꞌbo au am 
nokneꞌ betchiꞌbo. 4 Inimeꞌe Jesujtau 
rukteka intok junae betana tua au 
ujbwan japtek:
―Iniꞌi yaꞌut au lutuꞌuriak em 

aꞌ anianeeꞌu betana ―ti jiakai―. 
5

 Bweꞌituk aapo itom yoemra 
nakeka aꞌ bicha, intok jiba aapo 
jukaꞌ itom ama nau yaajaꞌu karita 
itom yaꞌaria tebok ―ti jiakai.

6
 Junak juꞌu Jesus inimemak siika. 

Taa bempoꞌim joꞌarau jeela am 
kateo, junak juꞌu yaꞌut, watem aꞌ 
taꞌaaꞌum, Jesujtau am bittuak:
―Achai, ka emo lottane, bweꞌituk 

tua ka neu lutuꞌuria in joꞌau em 
yebijneꞌpo. 7 Inia betchiꞌbo ka inepo 
aman enchi bitbaek juniꞌi. Taa 
ala, aꞌ ineꞌeteneeꞌuta teuwaane 
jiba, intok au ineꞌetenee juꞌu in 
nesaureo, ti bem au jiuneꞌ betchiꞌbo. 
8

 Bweꞌituk jiba inepo juniꞌi, watem 
cheꞌa nee bepa nesaweme jipue. 
Intok inepo ne ket naa buusti 
sontaom in saweꞌum nee jipue. 
Juname betana, senuk jakun ne 
aꞌ wee saao, aman weene. Senuku 
intok ket: “Aꞌabo weye”, ti ne au 
jiao, neu weene. Jukaꞌ intok in 
nesaureota, jitat nee saweo, aꞌ jojoa 

―ti au jiiak.

9
 Inikaꞌa jikkajakai juꞌu Jesus, aꞌ 

suum eiyaaka aꞌ uttiaka taawak. 
Intok jumeꞌ aamak katemmeu 
bitchuka:
―Tua lutuꞌuriapo, kia inim Ijraꞌel 

yoemrata nasuk juniꞌi, ne kee 
jabeta juꞌuneiyaa, tua tuꞌisi Liojtat a 
yoemꞌeamta, inia oꞌouta benasi ―ti 
ameu jiiak.

10
 Inimeꞌe aman au bittuarim 

intok chukula joꞌarau notteka, juꞌu 
junama tekokamtau jaibu tuꞌiku 
yajak.

Jesus, jokoptuita ou yoemia 
mukiata, jiabijtetua

11
 Iniat chukula juꞌu Jesus ili 

bweꞌu joꞌara Nain teaꞌu bicha weyen. 
Intok jumeꞌ aꞌ majtim intok wate 
yoemra juebenaka aamak kaaten. 
12

 Junaman jeela yebissusekai, 
mukiata maꞌaboka weiyaawamta 
bichak. Iniꞌi, wepuꞌulaika jiba, aꞌ 
malawa jokoptuita yoemiakan. 
Junama ili bweꞌu joꞌarapo, juebena 
yoemra junae jamuttamak kaaten. 
13

 Inikaꞌa bwanamta bichaka juꞌu 
yoꞌowe Jesukrijto tua aꞌ jiokolek 
intok aapoꞌiku:
―Kat bwaana ―ti au jiiak.
14

 Junak juꞌu Jesus au rukteka 
intok juꞌu jitat ama aꞌ weiyaawaꞌut 
mamtek. Jumeꞌ aꞌ weiyaaꞌum 
sep japtek. Intok juꞌu Jesus juꞌu 
mukiatau:
―Juꞌubwa yoꞌotume, ineponee eu 

junen jiia, yejteꞌe ―ti au jiiak.
15

 Junako iniꞌi mukiatukaꞌu, 
yejteka intok nok taitek. Juꞌu Jesus 
intok junak aꞌ malabeu aꞌ suꞌu tojak. 
16

 Inikaꞌa junuen bichakai, siꞌime 
majjaen. Intok junameꞌe, Liojta bem 

aꞌ yoꞌoreeꞌuta teuwaa japtek inen 
jiakai:
―Senu tua eiyaawatchika, Liojta 

betana juꞌuneetuawaka nokame ito 
nasuk yeu machiala.

Ket inimeꞌe:
―Juꞌu achai Lios aꞌ yoemrabeu 

wawaatek ―ti jiian.
17

 Intok bwiaraa Jureaꞌ teaꞌpo 
siꞌimekut intok inia konila ka 
mekka bwiaarapo joomem betana 
juꞌuneiyaatuk juꞌu Jesujta yaakaꞌu.

Joan, juꞌu yee babatoowamta betana 
jumeꞌ yeu puꞌarim jakun bittuarim
18

 Juꞌu Joan, siꞌime inia betana 
aꞌ juꞌuneiyaak. Bweꞌituk jumeꞌ aꞌ 
majtim au aꞌ etejok. Junako juname 
betana wooim yeu puꞌaka 19

 intok 
inimeꞌe, Jesujtau am bittuak junuen 
bempoꞌim, lutuꞌuriapo aapoꞌik 
juꞌu Krijto yebijneemetukaꞌpo oo 
taꞌabwik bem boꞌo bitneꞌpo betana 
bem au nattemaineꞌ betchiꞌbo. 
20

 Jumeꞌ Joanta betana aman 
bittuarim junuen Jesujtau ruktek 
intok:
―Juꞌu Joan, juꞌu yee babatoowame, 

aꞌabo itom bittuari, junuen tua 
lutuꞌuriapo enchi juꞌu Krijto 
yebijneemetukaꞌpo oo taꞌabwik 
itom boꞌo bitneꞌpo betana itom eu 
nattemaineꞌ betchiꞌbo ―ti au jiiak.

21
 Inimeꞌe ama yajako, junama 

lautipo Jesus juebenam bem koꞌokoat 
intok siꞌime ka tuꞌikut am tuꞌutek. 
Intok bebejeꞌeri ka tuꞌi jiapsim 
betana am tuꞌutekai. Intok ket 
juebenam jumeꞌ ka bibichame emo 
ineꞌetetuak. 22

 Junuen san juꞌu Jesus 
inimmeu:
―Emeꞌe aman sajakai intok 

siꞌimeta jukaꞌ inim enchim 

bichakaꞌuta intok enchim 
jikkajakaꞌuta Joantau aꞌ teuwaane. 
Jumeꞌ ka bibichame am bittuawaꞌpo 
intok jumeꞌ loloꞌim rejteꞌepo. 
Jumeꞌ saꞌawam, lepraꞌ teamtae 
koꞌokoeme emo am ineꞌeteꞌpo. 
Jumeꞌ ka jikkajame am jikkajaꞌpo. 
Jumeꞌ intoko kokkokame, juchi 
jijiabijtetuawaꞌpo. Intok jumeꞌ 
kaitae emo ania machika 
jiapsammeu, Liojta betana jukaꞌ tuꞌi 
nok lutuꞌuriata am majtawaaꞌuta 
aꞌ etejorianee jukaꞌ Joanta ―ti 
ameu jiiak―. 23

 Intok ket, tuꞌikut 
tua alleenee waꞌa, inim net jiapseka 
jiba net aꞌ yoemꞌeaꞌuta ka au 
tiutuakame ―ti ameu jiiak.

24
 Junak jumeꞌ Joanta betana 

aman bittuarim sajako, Jesus juꞌu 
Joan teamta betana juꞌu yoemratau 
nok taitek:
―Aman bweka paꞌariau yeu 

sajaka, jitasa emeꞌe bitboka aman 
aanen. Ka emeꞌe bakata jekae naas 
bepwamta bitbaeka aman sajak. 
25

 Ka junuen tuko, jitasa emeꞌe 
bitboka aman sajak. Ka emeꞌe senuk 
tuꞌisi ujyoisi au aꞌanaalata bitbaekai 
aman sajak. Emeꞌesu juꞌunea, jumeꞌ 
junuen ujyoisi emo aꞌanaarime 
intok inim ayukamtae jiba emo 
alleetuame, inimeꞌe, jumeꞌ cheꞌa 
siꞌimemmeu yoꞌo yaꞌarim joꞌaakaꞌpo 
jiba am aneꞌepo. 26

 Junak su jitasa 
emeꞌe bitboka aman sajak. Seenuk 
Liojta betana juꞌuneetuawaka yeteu 
nonokamta jaꞌani. Janaꞌaka. Intok 
iniꞌi senuk Liojta betana chukula 
yeu weenemta teteuwaamta bepa 
cheꞌa eiyaawatchikai. 27

 Iniꞌi 
Joan jiba junaꞌa, waꞌa, Liojta 
nok lutuꞌuriapo ae betana inen 
jiꞌojtewakame:

Inepone, jukaꞌ epat sikaa, 
yeteu nokneemta nee aman 
bittuane.

Junuen inikaꞌa, yoemratau 
nokaka, eewas junameꞌe bem 
emo jiapsi temaineꞌ betchiꞌbo.

28
 Taa ineponee inen emou jiia, 

jukaꞌ yoemrata inim jiapsaꞌpo 
naateka iꞌan tajtia, juꞌu Joan yee 
babatoowamta bepa, kaabe, cheꞌa 
ae bepa eiyaawatchika jiapsila. 
Junuentaka juniꞌi, waꞌa jum teekau, 
Liojta yoꞌotaka katekaꞌu tua cheꞌa 
ka eiyaawatchikai juniꞌi, ae bepa 
cheꞌa eiyaawatchine.

29
 Inikaꞌa jikkajakai, siꞌime juꞌu 

yoemra intok jumeꞌ yaꞌuraatau 
bicha tomita weyemta nau 
totojame, juꞌu Joanta betana 
batoꞌowaawakame, inimeꞌe, Liojta 
siꞌimeku lutuꞌuriakamta jiba 
aꞌ joaka aꞌ tuꞌureꞌpo juꞌunean. 
30

 Taa jumeꞌ paiseom teame intok 
jumeꞌ Moiseejta nesaurim yee 
majtame, inimeꞌe Joanta betana 
kee batoꞌowaaꞌum, jukaꞌ Liojta 
ame betchiꞌbo yaꞌabaekaꞌuta ka 
aꞌ mabetbaek. 31

 Junak intok juꞌu 
Jesukrijto inen jiiak:
―Jitau sa tua nee aꞌ tamachianee 

jukaꞌ yoemrata iꞌan inim jiapsamta. 
Jaisa inimeꞌe mamachi. 32

 Inimeꞌe, 
ili uusim, jum jita nenenkiwaꞌpo 
yeeweka intok jumeꞌ bem 
taꞌaaꞌummeu inen jiame bebena: 

“Kusiata, tua ujyoisi itom emou 
kuseo juniꞌi, emeꞌe ka yeꞌeka. 
Chukula intok kia sioksi itom 
emou bwikaao juniꞌi, taa emeꞌe ka 
bwaanak.” 33

 Bweꞌituk juꞌu Joan 
yee babatoowame inim jiapsaka, 
inikaꞌa ka yuꞌin jiꞌibwaao, intok kia 
jukaꞌ ae nanaakowamta juniꞌi, ka aꞌ 

jeꞌeekai, emeꞌe intok, bebejeꞌeri ka 
tuꞌi jiapsi aet aaneꞌeti jiia. 34

 Iniat 
chukula intok ket juꞌu inim emo 
benasi yoeme yepsak, siꞌimeta a 
bwaꞌeekai intok paꞌasi baꞌawata ne 
jeꞌeekai, intok emeꞌe, inikaꞌa yuꞌin aꞌ 
jijiꞌibwaka intok ae nanaakowamta 
aꞌ jeꞌeꞌeti jiia. Intok kia jumeꞌ ka tuꞌi 
yoememmak intok jumeꞌ yaꞌuraatau 
bicha tomita weyemta nau 
totojammak aꞌ weamaꞌati jiia. 35

 Taa 
juꞌu suawa Liojta betana weyeme, 
jumeꞌ aapoꞌik Liojta betana 
suawakammet a juꞌuneiyaatu.

Jesujta, senuk Simon teaꞌu juꞌu 
paiseoꞌ teamta aꞌ joꞌapo aane

36
 Jumeꞌ paiseom betana seenu, 

Jesujta aꞌ jiꞌibwa nunuk. Jesus intok 
inia joꞌau yepsak intok junamaꞌa 
mesau yejtekai. 37

 Junak intok 
senu ka tuꞌi jamut, jiba junama 
ili bweꞌu joꞌarapo joꞌaakame, 
Jesujta junae paiseota joꞌau aꞌ 
jiꞌibwasekaꞌpo juꞌuneaka, iniꞌi, jita 
tosai tetae yaꞌaripo, ochokok tua 
win jubaka weiyaaka ama yepsak. 
38

 Intok iniꞌi, Jesujta wokiu yejtek. 
Intok bwanaka, aꞌ opoam Jesujta 
wokimmet koꞌom weyekai. Chukula 
aꞌ chonimmea aꞌ wachaꞌariakai. 
Intok amet tenteka, jukaꞌ ochokok 
win jubak amet toꞌaak. 39

 Juꞌu 
paiseo, Jesujta nunulame aꞌ 
bichakai: “Iniꞌi lutuꞌuriapo Liojta 
betana weyeka yeteu nokametuko, 
inia jamut, aet mammamtat juꞌune 
ean, inikaꞌa jachin aꞌ jiapsaꞌut. 
Bweꞌituk iniꞌi tua ka tuꞌi jamut ti,” 
au eetuan. 40

 Junak juꞌu Jesus, juꞌu 
paiseotau:
―Simoo, senu weemta ne eu 

teuwaabae ―ti au jiiak.

Juꞌu paiseo intok:
―Neu aꞌ teuwaa yee majtame ―ti 

aꞌ yoopnak.
41

 Juꞌu Jesus iniau:
―Waate woika, seenuk tomita 

yee rereuwamta aꞌ wikiriian. 
Seenu, mamni siento tosai tomim 
aꞌ wikiriian. Senu intok woi taka 
ama woj mamni tosai tomim 
aꞌ wikiriian. 42

 Inimeꞌe intok ka 
aꞌ bejeꞌetuao, juꞌu tomita am 
reuwaalame, juꞌu bem aꞌ wikiriaꞌut 
am jiokoek. Nee tejwaa, inimeꞌe 
woim betana jabesa tua cheꞌa aꞌ nak 
machi ―ti aꞌ temaek.

43
 Juꞌu Simooꞌ teame:

―Juꞌu, cheꞌa buꞌuukut 
jiokoiwakame, ti nejpo ea ―ti au 
jiiak.

Jesus intok:
―Tua empo junaen aꞌ teuwaala ―

ti au jiiak.
44

 Junak juꞌu Jesus jukaꞌ jamutta 
bitchuka, juꞌu Simoꞌ teamtau inen 
jiiak:
―Inia jamuttat mammatene. Inim 

em joꞌapo nee yepsaka, empo intok 
baꞌam in ammea wok baksianeeꞌum 
ka neu tojak. Taa iniꞌi jamut aꞌ 
opoammea in wokim baksiala 
intok aꞌ chonimmea am wachakai. 
45

 Intok empo ka nee ibaktaka nee 
tebotuak. Taa iniꞌi, nee im yepsak 
naatekai in wokimmet tettente. 
46

 Empo kia jukaꞌ ochokok ka kobat 
net yaak. Taa iniꞌi, aapo wokpo 
jukaꞌ ochokok win jubak net toꞌaak. 
47

 Inia betchiꞌbo ne inen eu jiia, tua 
a nee aꞌ nak yoꞌoreeꞌuta aꞌ teuwaa, 
tua buꞌuuk aꞌ ka tuꞌuwa yaꞌarit aꞌ 
jiokoitukaꞌu. Taa waꞌa ka buꞌuukut 
jiokoiri, iniꞌi, nee aꞌ nak taꞌaaneeꞌuta 
ka junuen aet yeu machine.

48
 Junako juꞌu jamuttau:

―Em ka tuꞌuwa yaꞌarimmet empo 
jiokoiri ―ti au jiiak.

49
 Jumeꞌ aman nunurim junamaꞌa 

aamak jokaꞌum, bempo naas inen 
nau jiu japtek:
―Jabesa tua iniꞌi, yoemtaka, kia 

jumeꞌ ka tuꞌuwa yaꞌarim juniꞌi a 
jiokoekai.

50
 Taa Jesus juꞌu jamuttau:

―Ka tuꞌik betana empo jinneꞌuri 
junuen em nee sualeꞌ betchiꞌbo. 
Kaachin eaka weene ―ti au jiiak.

Jaamuchim, Jesujta aniasukame

8  Iniat chukula juꞌu Jesus, 
juebena ili bwere joꞌarammet 

intok jumeꞌ cheꞌa ilitchi joꞌarammet 
weyeka, Liojta yoꞌo nesaweka aꞌ 
katekaꞌu betana jukaꞌ nok lutuꞌuriata 
yee aꞌ majtakai. Jumeꞌ woj mamni 
ama woika aꞌ majtim intok aamak 
kaaten. 2 Kechia waate jaamuchim, 
inimeꞌe aapoꞌik bebejeꞌeri ka tuꞌi 
jiapsim betana intok koꞌokoat aapoꞌik 
tuꞌutekaꞌum, aamak kaaten. Inime 
nasuk juꞌu Maria Maareenaꞌ teame 
weyen. Iniꞌi, woo busan bebejeꞌeri 
ka tuꞌi jiapsim betana tuꞌureakame. 
3

 Kechia juꞌu Joanaꞌ teame, juꞌu Chusaꞌ 
teamta, iniꞌi, juꞌu kobanao Eroorej 
teamta aꞌ jipueꞌu yoꞌo yaꞌataka, tekilta 
joamta juubi. Ket juꞌu senu Susaanaꞌ 
teame intok juebenaka waate 
jaamuchim. Inimeꞌe, juꞌu bem atteae, 
au beꞌemtat aꞌ aniakai.

Senu etreeotat nokaka, juꞌu 
taꞌabwik aꞌ teuwaaꞌu

4
 Juebenaka junama ka mekka 

ili bwere joꞌaram betana yeu sajak 
junuen jukaꞌ Jesujta bitbaekai. Intok 
junak juebenam junama nau yajako, 

aapo jita taꞌabwiku aꞌ tamachiaka 
ameu nookak, inen ameu jiakai:

5
 ―Senu etreeo, etbaeka aꞌ waj 

bwiau yeu siika. Iniꞌi intok junuen 
jukaꞌ echimuta woꞌota simekai, waate 
juꞌu bachia, boꞌot wattek intok aet 
cheptiwak. Jumeꞌ wikitchim intok aꞌ 
bwaꞌaka. 6 Wate juꞌu bachia ket, tetam 
nasuk wattek. Intok junaꞌa bachiata 
siwekai, sep waakek, baꞌarik au beꞌeꞌ 
betchiꞌbo. 7 Waate juꞌu bachia ket, juya 
wichakamta nasuk wattek. Intok juꞌu 
juya wichakame, aamak yoꞌotuka, ka 
aꞌ yoꞌotu tuak. 8 Taa waate juꞌu bachia, 
tuꞌi bwiapo wattek. Intok iniꞌi yoꞌotuka, 
junak tuꞌika chupuk. Kia juꞌu echimu 
woꞌotawakame, weꞌepulaka, mamni 
takaam bachiaka chupukai.

Inikaꞌa teuwaasuka juꞌu Jesus, tua 
kusisi nokaka:
―Emeꞌe aꞌ jikkajibaeꞌeteko, aꞌ 

mammatene ―ti ameu jiiak.

Jaisa betchiꞌbo aapoꞌik taꞌabwikut 
nokaka, juꞌu aꞌ teuwaakaꞌu

9
 Junako jumeꞌ aꞌ majtim, inikaꞌa 

jita taꞌabwikut nokaka aꞌ teuwaaꞌuta, 
juꞌu aꞌ teuwaabaeꞌut au nattemaek. 
10

 Inimmeu intok inen jiiak:
―Juꞌu Lios, aapoꞌik teekau cheꞌa 

yoꞌotaka aꞌ katekaꞌa betana, jukaꞌ 
kaabeta juꞌuneiyaaꞌuta, enchim 
juꞌuneiyaatuari. Taa jumeꞌ watemmeu 
ne junuen jita taꞌabwiku aꞌ tamachiaka 
ameu nooka. Bweꞌituk inimeꞌe jita 
bichaka juniꞌi, ka aꞌ bichame benasi 
taawa intok jukaꞌ ameu teuwaawamta 
jikkajaka juniꞌi, ka aet juꞌunea.

Jesus, etreeotat nokata, taꞌabwik 
aꞌ teuwaakaꞌu machisi aꞌ teuwaa

11
 ’Iniꞌi junaꞌa, juꞌu inia jita 

taꞌabwiku aꞌ tamachiawaka 

teuwaawamta aꞌ teuwaaꞌu. Juꞌu 
bachia, jukaꞌ Liojta betana nok 
lutuꞌuriata teuwaa. 12

 Juꞌu intoko 
wate bachia boꞌot luula wattekame, 
jumeꞌ aꞌ jikkajame teuwaa. Taa 
juꞌu bebejeꞌeri ameu yepsaka 
intok jukaꞌ nok lutuꞌuriata bem 
jikkajakaꞌuta, ae beas am kop 
koptitua junuen ka bem aꞌ sualeka 
intok ka bem jinneꞌuimtuneꞌ 
betchiꞌbo. 13

 Juꞌu bachia, tetapo 
wattekame ket, jumeꞌe, jukaꞌ 
Liojta nok lutuꞌuriata jikkajaka 
intok alleaka aꞌ mabetakame 
teuwaa. Taa inimeꞌe, tiikota ka 
yumaꞌisi aꞌ nawakaꞌa benasi, jumak 
aꞌ sualnee chuuba taewaimmeu 
tajtia. Taa jiokot bem emo bitneeꞌu 
aꞌ yumako, inimeꞌe, inikaꞌa omola 
tawaane. 14

 Intok juꞌu wate bachia, 
juya wichakaꞌpo wattekame, iniꞌi, 
jumeꞌ aꞌ jikkajame teuwaa. Taa 
inimeꞌe jiba benasi jiapsa. Intok 
juꞌu bem aet jiapsekaꞌut intok yuꞌin 
tomipeewamtat intok inim chubala 
ae alleaka jiapsiwamtat jiba bem 
jiapseka, inimeꞌe ka wepulsi Liojta 
betchiꞌbo jiapsa intok junuen Liojta 
betana weyeka, tuꞌik ka aꞌ joaka 
jiapsa. 15

 Taa juꞌu wate bachia, tuꞌi 
bwiapo wattekame, iniꞌi, jumeꞌ 
bem tuꞌu jiapsie intok tua junen 
jiaka, Liojta nok lutuꞌuriata aꞌ nok 
jikkajame intok aꞌ boꞌo jooriaka 
jiapsame teuwaa. Inimeꞌe bem 
mabetlaaꞌu ka koptaka intok Liojta 
betana weyeka, jukaꞌ tuꞌik yuꞌin aꞌ 
joaka jiapsa.

Jita tachiriat nokaka, 
taꞌabwik aꞌ teuwaakaꞌu

16
 ’Kaabe, jita tachiriata tayaka 

intok inikaꞌa junuen chukula 

jitae aꞌ patta betchiꞌbo oo jum 
tottowaꞌabetuku aꞌ manaꞌ betchiꞌbo. 
Ala iniꞌi, jikat aꞌ manaꞌanee junuen 
jumeꞌ ama anemmet aꞌ tachirianeꞌ 
betchiꞌbo. 17

 Bweꞌituk kaita juꞌu 
etbwa yaꞌarime oo etbwa teuwaari, 
iniꞌi ka juꞌuneiyaatuneeme. Ala 
juꞌunakkiachisi juꞌuneiyaatune.

18
 ’Junuen san emeꞌe tuꞌisi aꞌ 

mammateka aꞌ jikkajine. Bweꞌituk 
waꞌa, jukaꞌ Liojta aꞌ yoem eiyaame, 
iniꞌi cheꞌa juniꞌi junaet anianaa. 
Taa waꞌa, jukaꞌ Liojta ka aꞌ yoem 
eiyaame, iniꞌi, kia jukaꞌ a aet au 
yoemꞌeaꞌati aꞌ eaꞌuta, aꞌ uꞌaatune.

Jesujta ae intok jumeꞌ aꞌ sailawam
19

 Junak intok juꞌu Jesujta ae intok 
jumeꞌ aamak werim, inimeꞌe, jum 
aapoꞌik aneꞌu yajak. Taa ka a aman 
au rukten, tua juebenaka ama aneꞌ 
betchiꞌbo. 20

 Senu Jesujta tejwaak:
―Em ae intok jumeꞌ emak werim 

waꞌam paꞌaku aane, intok bempo 
enchi bitbae ―ti au jiakai.

21
 Taa aapo inimmeu:

―Wameꞌe, jukaꞌ Liojta nok 
lutuꞌuriata jikkajaka intok aꞌ nok 
jikkajaka jiapsame, inimeꞌe inepo in 
ae intok jumeꞌ nemak werim benasi 
ne am eiyaane ―ti jiiak.

Juꞌu Jesus, bawepo, jekata intok 
baꞌa biaktiam yanti chaꞌatutua

22
 Sejtul weeꞌpo juꞌu Jesus jumeꞌ 

aꞌ majtimmak, senu kuta kanoau 
jaꞌamuk. Intok inimmeu:
―Bweꞌu bau baꞌata waitana bicha 

te katne ―ti ameu jiiak.
Inimeꞌe yeu sajak. 23

 Intok ketun 
bempoꞌim baꞌat boꞌo joao su juꞌu 
Jesus kochok. Junama bau baꞌapo 
intok, jeeka, tua utteꞌaka seej 

chukti ameu yepsak. Iniꞌi intok jukaꞌ 
kuta kanoata baꞌae aꞌ tapunia taitek, 
koꞌom kimu maisi anekai. 24

 Junak 
intok bempo, Jesujtau sajaka aꞌ 
busak intok:
―Yee majtame, inim te abe koꞌom 

kiimu ―ti au jiiak.
Junak Jesus, yejteka intok juꞌu 

jekatau intok baꞌa roꞌaktiammeu, 
yanti aꞌ tawaneꞌ betchiꞌbo nookak. 
Intok siꞌime yumaꞌisi yanti taawak. 
25

 Junak intok aapo aꞌ majtimmeu:
―Jaksa juꞌu enchim a nee sualeꞌu 

―ti ameu jiiak.
Taa bempo, womtilamtaka suum 

ean. Intok naas nau nattemaen:
―Jabesa taka tua iniꞌi, jekata 

intok jukaꞌ baꞌata a au nooka. Iniꞌi 
intok aꞌ teuwaaꞌpo aman aane.

Juꞌu, bwiaraa Kalaaraꞌ 
teaꞌpo, bebejeꞌeri ka tuꞌi 

jiapsita jipueka aneꞌu
26

 Junen su, inimeꞌe bwiaraa 
Kalaaraꞌ teaꞌu yeu yajak. Kalileaꞌ 
teaꞌabewit, bweꞌu bau baꞌata beasi. 
27

 Jukaꞌ Jesujta junamaꞌa bwiau 
koꞌom aꞌ chepteo, seenu, junama 
ili bweꞌu joꞌarapo joome au ruktek. 
Binwatun iniꞌi, jumeꞌ bebejeꞌeri 
ka tuꞌi jiapsim aet anekai. Ka 
tatajoꞌoren, intok kia ka joꞌarapo 
jiapsan. Ala jum kokkoarim 
maꞌaripo jiba aanen. 28

 Junak iniꞌi, 
Jesujta bichakai, au tonommea 
kiktek chaaekai:
―Kat neu suua Jesus, cheꞌa 

yoꞌorisi machika juꞌu Liojta uꞌusi. 
Ka jiokot em nee ino bittuaneꞌ 
betchiꞌbo ne eu ujbwana ―ti jiiak 
kusisi nokakai.

29
 Aapo inien jiiak bweꞌituk 

juꞌu Jesus, jukaꞌ bebejeꞌeri ka tuꞌi 

jiapsita aꞌ suꞌu tojineꞌ betchiꞌbo 
au nookan. Juꞌu ka tuꞌi jiapsi jue 
benasi aꞌ kokkoban. Intok junamaꞌa 
waate, aꞌ etaꞌabaekai, aꞌ bwiseka, 
sisiꞌiwook wikiammea, mampo 
intok wokpo aꞌ sussuman. Taa iniꞌi, 
inimeꞌe chuk chuktan. Intok juꞌu ka 
tuꞌi jiapsi, mekka bweka paꞌakun 
bicha aꞌ sisimtuan. 30

 Juꞌu Jesus:
―Jaisa empo teak ―ti au 

nattemaek.
Aapo intok:
―Lejion, ti ne taꞌeewa ―ti aꞌ 

yoopnak.
Inika teuwaak bweꞌituk tua unnaa 

juebenaekan jumeꞌ bebejeꞌeri ka 
tuꞌi jiapsim aet kimulamtukaꞌum. 
31

 Inimeꞌe ka tuꞌi jiapsim Jesujtau 
nookak, junuen jum cheꞌa mekka 
koꞌom siba wojoꞌokun ka aman 
am bittuaneꞌ betchiꞌbo. 32

 Junama 
kaupo intok koowim juebenam ama 
jiꞌibwan. Jumeꞌ ka tuꞌi jiapsim au 
nookak, junameꞌe koowimmet am 
kimuneꞌ betchiꞌbo. Juꞌu Jesus intok 
junaet am jikkajak. 33

 Junak intok 
jumeꞌ ka tuꞌi jiapsim sep su junaet 
yeu sajaka intok juname kowimmet 
kiimuk. Inimeꞌe intok siꞌime, kau 
sibau koꞌom tenneka intok bweꞌu 
bau baꞌau koꞌom wattek, junama 
kokkokai.

34
 Juname kowim suuaꞌum, 

junakaꞌa yeu sikamta bichakai, 
tua suum eaka, sep junama yeu 
tennek, senu junama ka mekka 
bweꞌu joꞌarau, intok bem sajakaꞌut 
intok wasampo joꞌarammet aꞌ 
etejokai. 35

 Jumeꞌ junama joꞌaakame, 
junama yeu sikamta bitbaeka 
aman sajak. Inimeꞌe jum Jesujta 
aneꞌu yajakai, junakaꞌa bebejeꞌeri 
jiapsimmea kobaꞌita ama bichak, 

Jesujta wokiu katekamta, suaka 
intok tajoꞌorekamta. Intok inimeꞌe 
aet ee majjaeka taawak. 36

 Jumeꞌ 
intoko aꞌ bichakame, junammeu 
aꞌ etejok, jukaꞌ bebejeꞌeri ka tuꞌi 
jiapsimmea kobaꞌisukamta jachin 
aꞌ tuꞌireakaꞌpo. 37

 Junako juꞌu 
yoemrata siꞌime juꞌu junamaꞌa 
bwiaraa Kalaaraꞌ teaꞌpo joꞌaakame, 
Jesujtau nok japtek junamaꞌa yeu aꞌ 
simneꞌ betchiꞌbo. Bweꞌituk inimeꞌe 
tua majjaen. Junuen san juꞌu Jesus, 
jum bweꞌu kuta kanoau jaꞌamuka 
ama yeu siika. 38

 Junaꞌa bebejeꞌeri 
ka tuꞌi jiapsimmea kobaꞌisukame au 
nookan, aapoꞌik aamak aꞌ weetuaneꞌ 
betchiꞌbo. Taa Jesus ama aꞌ tawaneꞌ 
betchiꞌbo au nookak:

39
 ―Em joꞌaau bicha nottinee 

intok siꞌimeta jukaꞌ tuꞌik Liojta eu 
yaꞌari, junammeu aꞌ teuwaane ―ti 
au jiiak.

Junuen iniꞌi, sikaa, intok siꞌime 
junama joꞌarat aꞌ teuwaak, jukaꞌ 
Jesujta au yaakaꞌuta.

Jairoꞌ teamta maara, intok juꞌu 
jamut, Jesujta tajoꞌorit mamtekame

40
 Jukaꞌ Jesujta juchi jum bweꞌu 

bau baꞌata waitana aꞌ notteko, 
juꞌu yoemra alleaka aꞌ mabetak. 
Bweꞌituk junamaꞌa siꞌime aꞌ boꞌo 
bichan. 41

 Junak intok seenu, Jairoꞌ 
teaka ama au yepsak. Iniꞌi, jum 
juriom nau emo totojaꞌpo yoꞌo 
yaꞌaritakai. Iniꞌi Jesujtau tonommea 
kikteka bwiau koꞌom chaꞌatuka 
intok aꞌ joꞌaau aꞌ yebijneꞌ betchiꞌbo 
au ujbwanak. 42

 Bweꞌituk aapo 
wepuꞌulaik jiba marakan, woj 
mamni ama wooi wasukteka, jaibu 
mukiꞌisekamta. Jukaꞌ Jesujta am 
bicha yeu siiko, tua juebenaka 

aamak kaaten, kia nau aꞌ pit 
pittakai.

43
 Intok inime nasuk senu 

jamut, woj mamni ama wooi 
wasuktiapo, ojbo aet yeu weyeka 
koꞌokoekai. Intok iniꞌi, jumeꞌ 
jittoata taꞌaammet siꞌimeta jukaꞌ aꞌ 
jipueꞌuta wiutalatukan. Taa juname 
betana kaabe aꞌ tuꞌute machikai. 
44

 Iniꞌi, aapo ama tana Jesujtau 
rukteka intok aꞌ supe mayoammet aꞌ 
bwisekai, junama lautipo intok juꞌu 
ojbo chaꞌatuk.

45
 Junak intok juꞌu Jesus:

―Jabesa net mamtek ―ti 
nattemaek.

Siꞌimem junamaꞌa: “Kaabe”, ti am 
jiao, juꞌu Peeo intok jumeꞌ aamak 
rejteme:
―Yee majtame, iniꞌi yoemra 

buꞌuukai inim aneme enchi nau 
pit pitta intok enchi naas yuuꞌa. 
Jaisaakai empo intok: “Jabesa net 
mamtek”, ti jiia ―ti au jiiak.

46
 Taa juꞌu Jesus:

―Senu net mamtek. Bweꞌituk ne 
machisi juꞌuneak, nee betana in 
utteꞌae, senuk aꞌ tuꞌureakaꞌpo ―ti 
jiiak.

47
 Juꞌu jamut, aꞌ 

juꞌuneiyaawakaꞌpo juꞌuneakai, au 
yoaka, intok Jesujtau rukteka 
aꞌ wokiu au tonommea kiktek. 
Junamaꞌa siꞌimem bichapo aꞌ 
teuwaak junuen aapoꞌik aet aꞌ 
mamtekaꞌuta intok ket junama sep 
aꞌ tuꞌureakaꞌuta. 48

 Iniau juꞌu Jesus:
―In yoemia, junuen em nee 

sualekaꞌ betchiꞌbo empo tuꞌureak. 
Alleaka intok ka jain eaka weene 
―ti au jiiak.

49
 Jukaꞌ Jesujta ket aꞌ nokao 

su, seenu, juꞌu juriom nau emo 

totojaꞌpo yoꞌo yaꞌari, Jairoꞌ teamta 
joꞌaa betana ama yepsak intok Jairoꞌ 
teamtau:
―Juꞌu em mara muksuk. Kat intok 

naa buusti juꞌu yee mamajtamta aet 
suati bittua ―ti au jiiak.

50
 Taa Jesus, junakaꞌa jikkajaka:

―Ka majjaune, ka taꞌabwisi eaka 
aꞌ sualne, juꞌu intok em maara sep 
tuꞌine ―ti au jiiak.

51
 Junaman joꞌarau yepsakai, 

kaabeta intok aamak aman 
kimutuak taa jukaꞌ Peota jukaꞌ 
Jakoobota, jukaꞌ Joanta intok jumeꞌ 
junae usi jamutta yoꞌowawam jiba. 
52

 Siꞌime ae betchiꞌbo ka alleaka 
intok bwaanan. Taa Jesus:
―Kat em bwaana. Ka mukia juꞌu 

usi jamut, koche ala ―ti ameu jiiak.
53

 Taa inimeꞌe aꞌ atbwan bweꞌituk 
juꞌunean aꞌ mukiatukaꞌpo. 54

 Junak 
intok Jesus, mampo aꞌ bwisek intok 
kusisi nokaka:
―Empo uusi, yejteꞌe ―ti au jiiak.
55

 Intok aapo, jiapsi juchi au 
nottek. Intok iniꞌi sep su yejtek. 
Jesus intok aꞌ jiꞌibwatua nesaek. 
56

 Jumeꞌ aꞌ yoꞌowawam intok 
alleerimmea ka juꞌuneame benasi 
taawak. Taa Jesus inimmeu 
nookak, jukaꞌ junama yeu sikamta, 
tua kaabemmeu bem aꞌ etejoneꞌ 
betchiꞌbo.

Jesus, jumeꞌ woj mamni ama 
wooi aꞌ majtim, naas bittua

9  Juꞌu Jesus, jumeꞌ woj mamni 
ama wooim aꞌ majtimmeu nau 

chaaeka intok inimeꞌe, siꞌime ka 
nanau machika bebejeꞌeri ka tuꞌi 
jiapsim a yeu beep betchiꞌbo intok 
siꞌime koꞌokoata a bem tuꞌuteneꞌ 
betchiꞌbo yoꞌoꞌutteꞌata amet autuak. 

2
 Inimeꞌe ket, Liojta cheꞌa yoꞌotaka 

aꞌ katekaꞌa betana jukaꞌ nok 
lutuꞌuriata am teuwaa betchiꞌbo 
intok jumeꞌ koꞌokoeme bem emo 
am ineꞌetetua betchiꞌbo naas am 
bittuak. 3 Intok inen ameu jiiak:
―Boꞌot betchiꞌbo kaita emeꞌe 

weiyaane. Kia booniata enchim 
ama nuꞌuneeꞌuta, bwaꞌaamta intok 
tomita juniꞌi ka weiyaane. Supem, 
ka wooim weiyaane. 4 Jak juniꞌi, 
joꞌarapo enchim yajakaꞌu, junamaꞌa 
enchim ama anbaeꞌpo tajtia ama 
annee. 5 Intok jum ka enchim 
mabetbaawaꞌpo, bweꞌu joꞌarapo 
emeꞌe yeu katnee. Intok wokpo 
bwiata emot chaꞌatukamta, emeꞌe 
aꞌ tattakne, bempoꞌim ka ammaꞌali 
aulatukaꞌuta junuen aꞌ teuwaakai ―
ti ameu jiiak.

6
 Junuen inimeꞌe yeu sajak, intok 

siꞌime ili ka bwere joꞌarammet 
sajak. Intok siꞌimekutchi Liojta 
nok lutuꞌuriata, yee jinneꞌumta aꞌ 
teuwaaka intok jumeꞌ koꞌokoeme 
tuꞌutekai.

Joan, yee babatoowamta 
jaisa aꞌ meꞌewakaꞌpo

7
 Juꞌu kobanaao Eroorej teame 

siꞌimeta jukaꞌ Jesujta joaꞌuta 
juꞌuneiyaak, intok kaachin an 
machiakan. Bweꞌituk waate, jukaꞌ 
Joantukaꞌuta, kokkolam nasuk juchi 
jiabijtek, ti jiian. 8 Wate, aapoꞌik juꞌu 
Liojta betana juꞌuneetuawaka yeteu 
nonokame, Eliaj teamta inim yeu aꞌ 
machiak, ti jiian. Waate intok ket, 
cheꞌa bat naataka, wate jumeꞌ Liojta 
betana yeteu noktuawakame, senuk 
aꞌ jiabijtelameꞌe ti jiian. 9 Taa juꞌu 
Eroores inen jiiak:

―Jiba inepo su ne aꞌ koba chukta 
tebok jukaꞌ Joantukaꞌuta. Junak su, 
jabesa tua iniꞌi, inien machika tua 
juebenak joaka in jikkajaꞌu.

Intok Eroores, inikaꞌa taꞌaabaeka 
ean.

Juꞌu Jesus, mamni miiltaka 
ama aneme, jiꞌibwatua

10
 Junak jumeꞌ aapoꞌik majtim 

nottekai, jukaꞌ bem yaakaꞌuta, 
Jesujtau aꞌ etejok. Junak intok aapo 
am nunuka, intok omot, kaabeta 
tua aneꞌu bicha sajak, bweꞌu 
joꞌara Betsairaꞌ teaꞌu jeela. 11

 Taa 
juꞌu yoemra am juꞌuneꞌeakai, aet 
chaꞌaka sajak. Intok juꞌu Jesus, 
junaman, inimeꞌe au am ruktituak. 
Intok aapo, Liojta cheꞌa yoꞌotaka 
aꞌ katekaꞌa betana jukaꞌ lutuꞌuriata 
ameu teuwaak. Intok jumeꞌ 
koꞌokoeka kateme am tuꞌutekai.

12
 Junak junama kupti taiteko, 

jumeꞌ woj mamni ama wooi Jesujta 
majtim au rukteka:
―Inikaꞌa yoemrata sakaꞌatuaꞌe, 

junuen sajaka, bem yum joꞌeeneꞌ 
betchiꞌbo intok jum cheꞌa ka 
mekka ili joꞌarammeu, intok 
wasammet joꞌarammeu sajaka, bem 
bwaꞌaneeꞌuta bem jariuneꞌ betchiꞌbo 
bweꞌituk inim paꞌaku itom aneꞌepo, 
tua kaak jita aayuk ―ti au jiiak.

13
 Taa Jesus:

―Emeꞌe am jiꞌibwatuane ―ti 
ammeu jiiak.

Bempo:
―Kaita te jipue. Tua mamni 

paanim intok wooi kuchum jiba 
―ti au jiiak―. Kia itepo siꞌime inia 
yoemrata betchiꞌbo bwaꞌamta ama 
jakun aꞌ jinuk jiba ―ti au jiiak.

14
 Bweꞌituk inimeꞌe, jumak mamni 

miil oꞌowimtukan. Taa juꞌu Jesus 
jumeꞌ aꞌ majtimmeu:
―Woi taka ama woj mamamnisia, 

nattepola emeꞌe am joteꞌesaene ―ti 
ameu jiiak.

15
 Junuen inimeꞌe ayuka, siꞌime 

joteꞌesuk. 16
 Junak intok juꞌu Jesus 

jumeꞌ mamni paanim intok jumeꞌ 
wooi kuchum nuꞌuka intok teekau 
jikau bitchuka, juname betchiꞌbo 
Liojta bai saek. Junameꞌe paanim 
rebektakai intok jumeꞌ kuchum 
naꞌikimteka, jumeꞌ aꞌ majtimmeu am 
bwisek junuen juꞌu yoemratat bem 
am naꞌikimteneꞌ betchiꞌbo. 17

 Inimeꞌe 
siꞌime jiꞌibwaka intok tua yanti elaka 
taawak. Chukula intok woj mamni 
ama wooi bwere waarim, jumeꞌ yeu 
beꞌekammea tapuniawak.

Peeo, Jesujta aapoꞌik aꞌ 
Krijtotukaꞌpo aꞌ teuwaa

18
 Sejtul, junak Jesujta omola, 

kaabeta aneꞌu, Liojtau bicha aꞌ 
nokao, jumeꞌ aꞌ majtim ket aamak 
aanen. Aapo:
―Juꞌu yoemra, nee jabesaꞌati jiia 

―ti ameu nattemaek.
19

 Bempo inen aꞌ yoopnak:
―Waate, enchi juꞌu yee 

babatoowame, Joan, ti jiia. Wate 
ket, enchi juꞌu Eliias, ti jiia. Wate 
intok ket enchi, cheꞌa bat naataka 
jiapsisuka, wate jumeꞌ Liojta betana 
yeteu noktuawakame, senuk aꞌ 
jiabijtelameꞌe ti jiia ―ti au jiiak.

20
 Junak intok aapo ameu 

nattemaek:
―Emeꞌesu, nee jabesaꞌa ti jiia.
Juꞌu Peeo intok:
―Empo junaꞌa juꞌu Krijto, Liojta 

yeu puꞌari ―ti au jiiak.

Jesus, jaisa aꞌ mukneeꞌu 
betana aꞌ teuwaa

21
 Taa juꞌu Jesus tua ameu 

ujbwanaka, inikaꞌa, kaabetau bem 
aꞌ teuwaaneꞌ betchiꞌbo. 22

 Intok ket 
inen ameu jiiak:
―Juꞌu inim emo benasi yoeme, 

tua jiokot au bitne. Intok iniꞌi 
jumeꞌ juriommeu yoꞌowem betana 
intok jumeꞌ teꞌopopo tekiakammeu 
yoꞌowem betana intok ket, jumeꞌ 
Moiseejta nesaurim yee majtame 
betana, ka aꞌ mabettuneeꞌuta 
junuen bitne. Inimeꞌe, in meꞌetuneꞌ 
betchiꞌbo net nesaune. Taa baji 
taewaita weyeka jiabijtene ―ti 
ameu jiiak.

23
 Chukula siꞌimemmeu inen jiiak:

―Seenu, juꞌu nemak eebaeme, 
iniꞌi, ka tuꞌik aꞌ tuꞌureeꞌuta 
aꞌ koptane. Intok chikti taꞌapo, 
nemak eaka jiapsine, jiokot au 
bichaka juniꞌi. 24

 Bweꞌituk waꞌa, 
inim ayukamtat jiba eaka, tuꞌisi 
jiapsibaeme, iniꞌi, jiba yuu aꞌ 
jiapsineeꞌuta taꞌarune. Taa waꞌa 
nemak aꞌ eaꞌ betchiꞌbo, mukneeka 
juniꞌi, kaachin eame, junaꞌa, jiba 
yuu aꞌ jiapsineeꞌuta aꞌ bitne. 
25

 Bweꞌituk jitasa tuꞌik jajamnee 
seenu, siꞌimeta jukaꞌ inim bwiapo 
tuꞌik kobaka, taa intok junaet 
jiba betchiꞌbo ka tuꞌikun bicha 
au taꞌaruko. 26

 Bweꞌituk seenuk, 
inikaꞌa, nee betana intok juꞌu 
in nok lutuꞌuriata betana au aꞌ 
tiutuakamta, juꞌu inim emo benasi 
yoeme, chukula, cheꞌa siꞌimem 
bepa yoꞌo yaꞌataka intok aꞌ Lios 
achaiwa betana yoꞌorisi machika 
aꞌ eiyaanaaꞌuta aet bitwaka intok 
jumeꞌ Liojta ankelesimmak aꞌabo 

nottekai, ket junae betana au 
tiutuane. 27

 Lutuꞌuriapo ne inen 
emou jiia, jumeꞌ inim aneme 
betana, wate inim rejte, inimeꞌe, 
jukaꞌ Liojta cheꞌa yoꞌo nesaweka au 
aꞌ jiapsaꞌuta, ka aꞌ bichaka ka bem 
kokkoneꞌpo.

Jesujta, chuubaa taꞌabwisi, teekau 
jiapsame benasi aꞌ bittuakaꞌpo

28
 Chukula, woj naiki taewaim 

sika inikaꞌa teuwaakai, Jesus senu 
kawiu siika, junaman Liojtau 
bicha nokbaekai. Jukaꞌ Peota intok 
jukaꞌ Jakoobota intok jukaꞌ Joanta 
inimeꞌe ket aamak nunukai. 29

 Jukaꞌ 
Jesujta intok ket, Liojtau bicha aꞌ 
nokao su, juꞌu aꞌ pujbawa taꞌabwisi 
bittuk. Juꞌu intok aꞌ tajoꞌoriwa tua 
tossaaisi intok beojkosi taawak. 
30

 Junak intok oꞌowim wooika 
aamak etejoka bittuk. Inimeꞌe, juꞌu 
Moisees intok juꞌu Eliias tukan. 
31

 Inimeꞌe, Liojta betana tatchiriapo 
jaꞌabwekai. Intok bempo, Jesujta 
chukula jum bweꞌu joꞌara Jerusalen 
teaꞌpo aꞌ mukneeꞌu betana nau 
etejon. 32

 Juꞌu Peeo intok jumeꞌ 
aamak rejteme, tua kokotpeaka 
juniꞌi, ka kokochok. Intok inimeꞌe, 
Jesujtat inien jukaꞌ Liojta betana 
tachiriata, ka a teuwaatumta, intok 
jumeꞌ woika aamak aneme am 
bichak. 33

 Junak junameꞌe oꞌowim, 
Jesujta ama aꞌ toꞌo sakao, juꞌu Peeo 
inen au jiiak:
―Yee majtame, tuꞌisi te im aane. 

Itepo, baji ili juya karim te yaꞌane, 
senuk ee betchiꞌbo, senuk Moiseejta 
betchiꞌbo intok senuk Eliajta 
betchiꞌbo ―ti jiakai.

Taa juꞌu Peeo tua ka juꞌuneaka 
nookan. 34

 Aapoꞌik intok ketun aꞌ 

nokao su, namu am pattak. Inimeꞌe 
intok tua majjaen junuen namupo 
wajiwa emo bichakai. 35

 Junak 
intok junama namupo betana jiawai 
jikkajituk:
―Iniꞌi junaꞌa juꞌu in yoemia 

in nakeꞌu. Aapoꞌik emeꞌe aꞌ nok 
jikkajine ―ti jiakai.

36
 Chukula junakaꞌa jiawaita 

junuen aꞌ noksuko, inimeꞌe Jesujta 
aapolaik jiba ama bichak. Bempo 
intok kaita teuwaak intok jukaꞌ bem 
bichakaꞌuta kaabetau aꞌ etejok.

Jesus, usi oꞌou, bebejeꞌeri ka 
tuꞌi jiapsita jipuꞌusukamta 

au aꞌ ineꞌetetua
37

 Juchi yokoriapo bempoꞌim 
junae kau betana koꞌom am yajako, 
yoemra juebenaka Jesujta nankika 
au kaaten. 38

 Junak intok seenu, 
juname betana, tua kusisi au 
nokaka:
―Yee majtame, nee jiokoine, in 

usi nee bitria. Bweꞌituk tua nee 
inikaꞌa jiba uusek ―ti au jiiak―. 
39

 Intok senu bebejeꞌeri ka tuꞌi 
jiapsi aꞌ kokkoba intok iniꞌi aꞌ 
chatchaitua intok weettua, intok 
tenpo aꞌ sommoꞌochiatua. Intok 
jiokot au aꞌ bittuaka intok ka aꞌ suꞌu 
tottojibae. 40

 Jumeꞌ em majtimmeu 
ne jaibu aꞌ nokriasuk, jukaꞌ ka tuꞌi 
jiapsita betana bempoꞌim aꞌ tuꞌuteneꞌ 
betchiꞌbo, taa inimeꞌe ka au yuumak.

41
 Jesus inimeꞌe inen yoopnak:

―Uu emeꞌe, ka tuꞌi yoemra kaita 
sualeme. Jakwoo tajtisa ne inim 
emomak aneka inien emomak ino 
bitne. Aꞌabo aꞌ tojinee jukaꞌ em 
yoemiata ―ti jiakai.

42
 Taa junak jukaꞌ usita 

weiyaawao, juꞌu ka tuꞌi jiapsi junae 

koꞌokoae juchi aꞌ wettuak. Taa 
Jesus, juꞌu ka tuꞌi jiapsitat nesaweka 
jukaꞌ usita tuꞌutek. Junak intok 
aꞌ yoꞌowamak aꞌ simtuak. 43

 Intok 
siꞌime, juꞌu Liojta utteꞌaka a jita aꞌ 
joaꞌu betchiꞌbo suum ean.

Jesus, juchi weeꞌpo jaisa 
aꞌ mukneeꞌu aꞌ teuwaa

Inimeꞌe siꞌime ket junuen, juꞌu 
Jesujta jita a joaꞌu betchiꞌbo 
am suum eao su, aapo, jumeꞌ aꞌ 
majtimmeu:

44
 ―Inikaꞌa em tuꞌisi mammate, 

intok ka aawas koptine. Inepo, 
juꞌu inim yoeme, ka tuꞌi yoemem 
mampo suꞌu tojitune ―ti ameu 
jiiak.

45
 Taa inimeꞌe, aapoꞌik ameu 

teuwaaꞌut ka juꞌunean, bweꞌituk ka 
aet juꞌunee iꞌawan. Intok inimeꞌe, 
junae betana machisi aꞌ teuwaaneꞌ 
betchiꞌbo, au nattemaineeka juniꞌi, 
majjaen.

Jabesa tua junaꞌatune, juꞌu 
cheꞌa eiyaatuneeme

46
 Junak intok jumeꞌ aꞌ majtim, 

bempoꞌim nasuk jabeta cheꞌa 
aꞌ eiyaatuneeꞌu betana aet nau 
etejo japtek. 47

 Taa Jesus inimmet 
juꞌuneꞌeak, jachin bem emo 
eetuaꞌut. Junak intok aapo, ili usita 
yeu puꞌaka, ae naapo aꞌ kechak. 
48

 Intok inimmeu:
―Inikaꞌa ili usita, nee betana 

aꞌ weyeꞌ betchiꞌbo, juꞌu tuꞌisi 
aꞌ mabetakame, nee junuen 
mabetlatune. Waꞌa intoko nee 
junuen tuꞌisi mabetakame, ketchia 
junuen, aꞌabo nee bittuakamta 
mabetlatune. Juꞌu emo nasuk cheꞌa 
ka eiyaawaka bitwame, iniꞌi junen 

cheꞌa eiyaawametune ―ti ameu 
jiiak.

Juꞌu ka itom bejeꞌeka aneme, 
iniꞌi ket itomak eenee

49
 Junak juꞌu Joan inen au jiiak:

―Yee majtame, senuk te bitlaa, 
inikaꞌa, em team teuwaaka jumeꞌ 
ka tuꞌi jiapsekamta tuꞌutemta. 
Itepo intok, ka itomak aꞌ weamaꞌ 
betchiꞌbo, ka junuen junakaꞌa an 
saek.

50
 Taa juꞌu Jesus inimmeu:

―Kateꞌem au suuane, bweꞌituk 
juꞌu ka itom bejeꞌeka aneme, iniꞌi 
itomak ea ―ti jiiak.

Jesus, Jakooboꞌ teamta intok Joan 
teamta batte omtipo am nok tejwaa

51
 Junako jukaꞌ taewaita, Jesujta 

teekau bicha aꞌ nottineeo abe aꞌ 
yumao, aapo junaet tua kaachin 
au eetuaka, junaman bweꞌu 
joꞌara Jerusalen teaꞌu bicha 
yeu siika. 52

 Aapat bat watem 
bittuakai. Inimeꞌe intok, ili bweꞌu 
joꞌara, bwiaraa Samaariaꞌ teaꞌpo 
katekaꞌu bicha, junuen junama aꞌ 
yebijneeꞌuta aꞌ jariu betchiꞌbo aman 
yajak. 53

 Taa juꞌu junamaꞌa yoemra, 
ka ama aꞌ mabetbaaek. Bweꞌituk 
inimeꞌe, Jerusalen teaꞌu bicha 
aꞌ weyeꞌpo juꞌuneakai. 54

 Jumeꞌ aꞌ 
majtim, Jakoobo intok Joan teame, 
inien aꞌ juꞌuneiyaakai, inimeꞌe:
―Achai, jaisa tuꞌinee jaꞌani, 

itepo a teeka betana tajita koꞌom 
simtuaka junuen inimeꞌe am luꞌuta 
betchiꞌbo, jukaꞌ Liojta betana 
noktuawakamta Eliaj tukaꞌuta 
ayukaꞌa benasia ―ti au jiiak.

55
 Junak juꞌu Jesus am nok 

tejwaak:

―Emeꞌe ka juꞌunea, iniat jitat 
enchim jiapsekaꞌpo ―ti ameu 
jiakai―. 56

 Bweꞌituk juꞌu emo benasi 
yoeme, ka yee suꞌa betchiꞌbo inim 
yebijlaa. Ala yee jinneꞌubaekai.

Junak intok bempo siꞌime, omot, 
ka yuꞌin joꞌarau bicha sajak.

Jumeꞌ Jesujta mak eaka, 
aamak katbaekaꞌum

57
 Bempoꞌim junuen boꞌo joaꞌpo, 

senu Jesujtau:
―Achai, jakun juniꞌi em 

yebijneeꞌu, ne emak weene ―ti au 
jiiak.

58
 Junak juꞌu Jesus iniau:

―Jumeꞌ kawisim bem bwia 
wojoꞌoriam jipue, intok jumeꞌ 
wikitchim totosak. Taa juꞌu inim 
yoeme, jakun aꞌ yebijneeꞌuta juniꞌi, 
ka jipue ―ti au jiiak.

59
 Juꞌu Jesus, senuku:

―Nemak weene ―ti au jiiak.
Taa junaꞌa:
―Achai, nee boꞌo bitne, in 

yoꞌowata muksuka nee aꞌ maꞌaꞌu 
tajtia ―ti au jiiak.

60
 Jesus inen aꞌ yoopnak:

―Kat aman weama. Elaꞌapo 
jumeꞌe, Liojta bichapo ka jiapsame 
bebena, jumeꞌ bem kokkoarim 
maꞌane. Taa empo nemak eaka 
Liojta yoꞌotaka aꞌ katekaꞌa betana 
jukaꞌ nok lutuꞌuriata teuwaa simne 
―ti au jiakai.

61
 Junak intok juchi senu inen au 

jiiak:
―Achai, emak ne weene, taa 

in joꞌau joꞌaakame bat nee aman 
tejwaatua ―ti au jiiak.

62
 Taa juꞌu Jesus inen au jiiak:

―Waꞌa moꞌiti taiteka intok 
chukula amau bitchukame, iniꞌi, 

Liojta cheꞌa yoꞌotaka aꞌ katekaꞌa 
betana tekileu ka au yumaꞌane.

Jesus, jumeꞌ baji taka 
ama woj mamni, yeu aꞌ 
puꞌakaꞌum, naas bittua

10  Iniat chukula juꞌu yoꞌowe 
Jesukrijto ket juchi wate, 

baji taka ama woj mamnim yeu 
puꞌak. Intok inimeꞌe, wo wooim nau, 
siꞌime bwere joꞌarammeu intok ka 
bwere joꞌarammeu aapoꞌik waꞌam 
weeneeꞌu, aapat naas am bittuak. 
2

 Ket inen ameu jiiak:
―Lutuꞌuriapo jumeꞌ 

jinneꞌuimtuneeme, echita 
waksukaꞌa benasia machika, 
tua juebena. Taa jumeꞌ tekilta 
yaꞌaneeme tua ka juebena. Junuen 
san emeꞌe, juꞌu iniau yoꞌotau 
bicha noknee, aapoꞌik, jumeꞌ 
tekilta yaꞌaneeme aꞌ tekileu am 
bittuaneꞌ betchiꞌbo. 3 Emeꞌe yeu 
katnee, enchim bwaaram benaka, 
jumeꞌ roobom aneꞌu bicha in 
enchim bittuaꞌpo juꞌuneakai. 
4

 Enchim ama nuꞌuu sakaneeꞌuta 
oo kia tomita ama enchim 
weiyaaneeꞌuta intok kia bocham 
juniꞌi ka naa buusti weiyaane. 
Intok emeꞌe boꞌot kaabeta binwa 
tebotuaka etejobaane. 5 Emeꞌe, jak 
joꞌarapo juniꞌi yajakai, cheꞌa bat 
emeꞌe: “Liojta betana tuꞌika emo 
maktune”, ti ameu jiune. 6 Intok 
junamaꞌa wameꞌe joꞌaakame, 
jukaꞌ Liojta betana tuꞌik aꞌ 
mabetbaao, junuen enchim ameu 
tebotekaꞌuta ame betchiꞌbotune. 
Taa ka emomak am eao, junuen 
enchim ameu tebotekaꞌuta ka 
inimeꞌ betchiꞌbotune. 7 Jak juniꞌi 
enchim yajakaꞌpo, junamaꞌa 

wepul joꞌarapo jiba tawane. Intok 
junameꞌe bem jipueꞌuta bwaꞌane. 
Bweꞌituk juꞌu tekipanoame, tomita 
aꞌ kobaꞌaneeꞌuta au lutuꞌuriak. Ka 
emeꞌe oꞌomot su yajine. 8 Jak senu 
ili bweꞌu joꞌarapo yajaka, enchim 
mabetwakaꞌpo, junama emou 
tojiwamta bwaꞌane. 9 Junamaꞌa 
jumeꞌ koꞌokoeme emeꞌe am tuꞌutene. 
Intok inimmeu: “Liojta inim 
bwiapo aꞌ nesauneeꞌu abe yuuma”, 
ti ameu jiune. 10

 Taa emeꞌe senu 
ili bweꞌu joꞌarau yajaka, junama 
ka mabetwako, emeꞌe junamaꞌa 
joꞌarapo amet naj katwaꞌummet 
yeu sajaka intok inen jiunee: 
11

 “Kia itepo inim enchim bweꞌu 
joꞌarapo jukaꞌ bwiata, wokpo 
itot chaꞌatukamta juniꞌi, itepo te 
emo bichapo aꞌ tatake, junuen 
ka tuꞌisi enchim aulaꞌuta enchim 
aꞌ juꞌuneiyaaneꞌ betchiꞌbo. Taa 
jukaꞌ Liojta inim bwiapo yoꞌotaka 
aꞌ nesauneeꞌuta, abe aꞌ yumaꞌu, 
inikaꞌa juꞌuneiyaane”, ti ameu 
jiune. 12

 Inepo ne inikaꞌa inen emou 
teuwaa, Liojta yee aet yaꞌuraa 
bittuaneeꞌu taewaita yumako, 
jumeꞌ junamaꞌa bweꞌu joꞌarapo 
joꞌaakame betchiꞌbo, cheꞌa juniꞌi 
jiokot machine, jumeꞌ bweꞌu joꞌara 
Soroomaꞌ teaꞌpo joꞌaasukame bepa.

Jumeꞌ bweꞌu joꞌarammet 
jiapsaka, ka nok jikkajakame

13
 ’Tua jiokot emou machine, 

bweꞌu joꞌara Korasin teaꞌpo 
jiapsame. Tua jiokot emou machine, 
bweꞌu joꞌara Betsairaꞌ teaꞌpo 
jiapsame. Bweꞌituk inikaꞌa ka a 
jootu maisi machika, emo nasuk 
yaꞌari, jum bwere joꞌaram Tiiro 
intok Siroon teaꞌpo iniꞌi yaꞌatuko, 

jumeꞌ junakriapo jiapsame aꞌ 
bichako, jakwoo su emo temaisu 
ean intok chukuik atteateka 
intok kobat emo napojtuaka, bem 
siokaꞌuta teuwaakai. 14

 Taa jukaꞌ 
taewaita yumako, junuen Liojta 
yee yaꞌuraa bittuaneeo, emeꞌe 
cheꞌa juniꞌi jiokot emo bitne, jumeꞌ 
bwere joꞌaram Tiiro intok Siroon 
teaꞌpo jiapsakaꞌum bepa. 15

 Emeꞌe 
intoko, bweꞌu joꞌara Kapernaom 
teaꞌpo jiapsame, jaisa emeꞌe teekau 
enchim yajineeꞌu, emo uttia machia 
jaꞌani. Ala emeꞌe, jumeꞌ kokkoarim 
yaajaꞌu tajtia koꞌom tojinaa.

16
 ’Waꞌa enchim jikkajineeme, 

nee junen ket jikkajilatune. Waꞌa 
intok ka enchim eiyaaka ka enchim 
mabetakame, nee junen ket ka 
mabetlatune. Waꞌa intok, ka nee 
eiyaaka ka nee mabetakame, Liojta 
jukaꞌ nee aꞌabo bittuakamta junuen 
ka mabetlatune.

Jumeꞌ baji taka ama woj 
mamnim yeu nottekaꞌpo

17
 Jumeꞌ baji taka ama woj mamni 

naj bittuawakame, tua alleaka 
nottek:
―Achai, kia jumeꞌ bebejeꞌeri ka 

tuꞌi jiapsim juniꞌi, ee betana utteꞌata 
itot ayukamtae, itom ameu nokao, 
inimeꞌe itom nok jikkajak ―ti au 
jiakai.

18
 Jesus inimmeu:

―Lutuꞌuria, bweꞌituk jiba 
ineponee aꞌ bichak jukaꞌ 
bebejeꞌerita, teeka betana yuku 
beꞌoktiata benasi koꞌom aꞌ wecheko 

―ti ameu jiiak―. 19
 Jiba inepo 

nee emot aꞌ autuari, enchim au 
yumaꞌaneeꞌu jumeꞌ bakotchimmet 
intok jumeꞌ machilimmet juniꞌi a 

enchim cheptineꞌ betchiꞌbo, intok 
kia siꞌime bebejeꞌeri utteꞌata enchim 
aꞌ kobaꞌaneꞌ betchiꞌbo, tua kaachin 
emeꞌe anekai. 20

 Taa ka emeꞌe 
alleenee junuen jumeꞌ bebejeꞌeri ka 
tuꞌi jiapsim enchim teuwaaꞌuta bem 
aꞌ joaꞌ betchiꞌbo. Ala, teekau, Liojta 
jiapsaꞌu enchim lutuꞌuriakaꞌuta 
juꞌuneiyaakai.

Jum Jesujta tua aꞌ alleakaꞌpo
21

 Junama lautipo juꞌu Jesus, 
Liojta tuꞌu jiapsi betchiꞌbo tua 
alleaka inen jiiak:
―Enchi ne baisaeka enchi yoꞌore 

in achai, bwiapo intok teekau 
yoꞌowe. Bweꞌituk empo, inikaꞌa ee 
betana lutuꞌuriata, inimeꞌe ili usim 
benam, ka emo cheꞌewaremmeu em 
am juꞌuneiyaatuari betchiꞌbo. Intok 
jumeꞌ koba susuakame intok jitat 
juꞌuneammeu em essokaꞌu. Jeewi 
in achai Lios, bweꞌituk empo su 
junuen aꞌ tuꞌurekai.

22
 ’Juꞌu in achai Lios, kaita yeu 

beꞌeka, siꞌimeta in mampo suꞌu 
tojilaa. Kaabe juꞌunea jukaꞌ usiwaita 
aꞌ jabetukaꞌuta taa juꞌu achaiwai, 
aapo jiba. Intok kaabe juꞌunea 
jukaꞌ achaiwaita aꞌ jabetukaꞌuta, 
taa juꞌu usiwai jiba. Intok wameꞌe, 
inikaꞌa usiwaita aapoꞌik, junakaꞌa aꞌ 
taꞌaatuabaeꞌum jiba.

23
 Junak intok juꞌu Jesus jumeꞌ 

aꞌ majtimmeu bitchuka omola 
bempolaimmeu inen jiiak:
―Tua alleene, jiba inikaꞌa iꞌan 

enchim bichaꞌuta, wameꞌe ket aꞌ 
bichame. 24

 Bweꞌituk inepo ne inen 
jiia, juebenaka jumeꞌ bat naataka 
Liojta betana juꞌuneetuawaka yeteu 
nokakame, intok jumeꞌ inim cheꞌa 
yoꞌo yaꞌarim, inikaꞌa iꞌan enchim 

bichaꞌuta, aꞌ bitbaek, taa ka aꞌ 
bichak. Intok inikaꞌa iꞌan enchim 
jikkajaꞌuta, aꞌ jikkajibaek, taa ka aꞌ 
jikkajak.

Senuk tuꞌi yoemta, Samaariaꞌ 
teaꞌa betana jometat nokaka, 

taꞌabwik aꞌ teuwaakaꞌu
25

 Junak intok seenu, Moiseejta 
nesaurim yee majtame, iniꞌi 
junama Jesujtau ruktek junuen aꞌ 
jiꞌoptuabaekai. Intok iniꞌi inen au 
nattemaek:
―Yee maj majtame, jitasa 

tuꞌik nee yaaka, jukaꞌ jiba yuu 
jiapsiwamta bitne ―ti au jiakai.

26
 Jesus inen aꞌ yoopnak:

―Jum Moiseejta nesauri 
jiꞌojteimpo jaisa jiꞌojtei ―ti jiakai.

27
 Juꞌu Moiseejtukaꞌuta nesaurim 

yee majtame inen aꞌ yoopnak:
―“Jukaꞌ em yoꞌowa Liojta, ka 

jiapsita bepa aꞌ nak yoꞌorine, 
intok ket tua em tuꞌu eeriae intok 
alleaka em jiapsaꞌue intok em a jita 
mammateꞌue aꞌ nak yoꞌorine. Intok 
empo, jukaꞌ ele benasi inim yoemta, 
em emo eiyaꞌa benasia aꞌ naknee” ―
ti au jiakai.

28
 Junak juꞌu Jesus iniau:

―Tua empo ammaꞌali jiia. Inikaꞌa 
em teuwaaꞌuta yaꞌane, intok empo 
jiba yuu jiapsine ―ti au jiiak.

29
 Taa juꞌu Moiseejtukaꞌuta 

nesaurim yee majtame, aapoꞌik juꞌu 
aꞌ nattemaekaꞌu betana, lutuꞌuriata 
au jipuꞌuleka:
―Jabesatunee iniꞌi, juꞌu nele 

benasi yoeme ―ti au jiiak.
30

 Juꞌu Jesus junak inen aꞌ 
yoopnak:
―Senu yoeme, bweꞌu joꞌara 

Jerusalen teaꞌa betana boꞌot senu 

LUUKAS 10



171

bweꞌu joꞌarau Jerikooꞌ teaꞌu bicha 
koꞌom weyen. Inikaꞌa intok, waate, 
jita yee uꞌaame au yeu sajaka, 
siꞌimeta aꞌ uꞌuraak, kia aꞌ tajoꞌoriwa 
chiktia. Inimeꞌe ket koꞌokosi aꞌ 
yaaka intok batte mukiata ama 
toꞌo sajak. 31

 Tua junak su seenu, 
teꞌopopo tekiakame jiba junae boꞌot 
weyen. Taa iniꞌi, junakaꞌa bichakai, 
naa buusti siika. 32

 Ketchia seenu, 
juꞌu Lebiꞌitukaꞌuta yoemiam betana 
yeu simria, iniꞌi junaet chaꞌaka ama 
yepsak. Iniꞌi intok junakaꞌa bichakai, 
kia ama naa buusti siika. 33

 Taa senu 
yoeme, bwiaraa Samaariaꞌ teaꞌa 
betana jometakai, jiba junae boꞌot 
weyeme, iniꞌi junakaꞌa bichakai, 
tua aꞌ jiokolek. 34

 Junak intok, inia 
oꞌoutau ruktek. Inikaꞌa, koꞌokosi 
aꞌ yaꞌaripo, ochokokue intok 
paꞌasi baꞌawae aꞌ jittok. Tettebe 
tajoꞌorimmea aꞌ sumakai. Chukula 
intok inikaꞌa, aapo aꞌ kabaꞌit aꞌ 
jaꞌamutuak. Senu joꞌarau aꞌ reu 
jinulaꞌu aꞌ tojakai intok junamaꞌa aꞌ 
suuak. 35

 Yokoriapo junaꞌa Samaariaꞌ 
teaꞌpo joome, simekai, wooi tosai 
tomim yeu wikeka intok junakaꞌa, 
junamaꞌa joꞌaakamta am miikak. 
Intok inen au jiiak: “Inika oꞌouta 
nee suuariane, intok empo naa 
buusti jita aet wiutako, inepo nottek 
ne enchi aꞌ bejeꞌetuane”, ti jiakai. 
36

 Junak su, juname bajim betana, 
empo jabesa tua junaꞌatuk ti ea 
juꞌu, jumeꞌ jita yee uꞌaame betana 
koꞌokosi yaꞌawakamta, aapoꞌik au 
aꞌ eiyaꞌa benasi junakaꞌa eiyaakame 

―ti au jiiak.
37

 Juꞌu Moiseejta nesaurim yee 
majtame:
―Juꞌu, junakaꞌa nak jiokolekame 

―ti au jiiak.

Junak juꞌu Jesus:
―Beja ma, empo ket jiba inile 

benak boꞌo jooriane ―ti au jiiak.

Jesus, Maata intok juꞌu Mariaꞌ 
teamta joꞌaapo aꞌ aneꞌepo

38
 Jesus ketun aꞌ sikaꞌu bicha boꞌo 

joaka intok senu ili bweꞌu joꞌarau yeu 
yepsak. Junamaꞌa intok senu jamut, 
Maataꞌ teakai aꞌ joꞌapo aꞌ mabetak. 
39

 Iniꞌi Maataꞌ teame, senuk Mariaꞌ 
teamta jamut waekan. Iniꞌi aapo 
Jesujta wokiu yejtek junuen jukaꞌ 
aapoꞌik teuwaaꞌuta jikkajibaekai. 
40

 Taa Maata, juebenaka aꞌ joo 
machikut tua obisi au bichan. Intok 
aapo Jesujtau rukteka inen au jiiak:
―In yoꞌowa, jaisa empo aꞌ 

tuꞌureka aꞌ bicha jaꞌani, jukaꞌ in 
waai inim tekilpo ka nee aꞌ aniaꞌuta. 
Nee aꞌ ania saune ―ti au jiiak.

41
 Taa Jesus inen aꞌ yoopnak:

―Maata, empo juebena weyemtat 
emo obisi eetua intok ka allea. 
42

 Taa wepuꞌulaika jiba aayuk 
juꞌu lutuꞌuriapo obisi aet emo 
bitꞌeewame. Iniꞌi Maria inikaꞌa 
cheꞌa tuꞌik yeu puꞌari. Intok inikaꞌa, 
kaabe aꞌ uꞌuraane ―ti au jiiak.

Jesujta, Liojtau bicha emo 
nokriawaꞌu betana yeteu aꞌ nokaꞌapo

11  Sejtul jukaꞌ Jesujta ama 
jakun, Liojtau bicha aꞌ 

nokaao, intok junako aꞌ ansuko, aꞌ 
majtim betana seenu:
―Achai, Liojtau bicha itom nokneꞌ 

betchiꞌbo itom majtane, jukaꞌ 
Joanta jumeꞌ aapoꞌik majtim aꞌ 
majtakaꞌa benasia ―ti au jiiak.

2
 Jesus inen ameu jiiak:

―Emeꞌe Liojtau bicha nokaꞌateko, 
inen emeꞌe jiunee:

Itom yoꞌowa, teekau katekame, 
eu lutuꞌuriatunee siꞌimem 
betana em yoꞌorinaaꞌu.

Cheꞌa yoꞌotaka em nesaweeꞌuta, 
inim tee aꞌ bitne.

Juꞌu em joo iꞌaꞌuta inim bwiapo 
yaꞌatune, junuen jum teekau 
benasia.

 3 Inia taewait jukaꞌ itom 
bwaꞌaneeꞌuta, yumaꞌisi itou aꞌ 
autuane.

 4 Itom ka tuꞌuwa yaꞌarimmet itom 
jiokoine, bweꞌituk ket te itepo, 
siꞌimem jumeꞌ ka tuꞌik itou 
yaꞌalame, am jijiokoe.

Aet itom jiꞌopneeꞌu, kaita itou 
autuane.

Ala, ka tuꞌik betana itom ania.
5

 Juꞌu Jesus ket inen ameu jiiak:
―Maasuko, senuk emo betana 

te iniat inen jiune. Junaꞌa jabeta aꞌ 
taꞌaaꞌuta ayuka, intok iniꞌi nasuk 
tukaapo aꞌ joꞌau yepsaka, iniau: 

“Empo, in nakeꞌu, paanim bajim 
nee reuwaane. 6 Bweꞌituk seenu, in 
taꞌaaka in eiyaaꞌu, mekka betana, 
juꞌubwa in joꞌau yepsa. Intok 
inikaꞌa nee kaita aꞌ mik machi”, ti 
jiakai. 7 Maasu junaꞌa senu intok 
ket, wajiwa aneka, a inen aꞌ yoopna 
ean: “Kat aꞌabo neu suua. Patti juꞌu 
pueeta. Intok jumeꞌ uusim inim 
nemak toꞌoka. Kannee a yejteka 
jita eu toja”, ti jiakai. 8 Junuentaka 
juniꞌi, iniꞌi junuen yejteka, ka 
tua kia aapoꞌik aꞌ taꞌaꞌ betchiꞌbo 
jiba, ala junuen, ka naa buusti 
au aꞌ suaneꞌ betchiꞌbo, siꞌimeta 
aꞌ waataꞌuta aꞌ mikne. 9 Junuen 
san inepo inen emou jiia, enchim 
waataꞌuta aꞌaune, juꞌu Lios intok 
emou aꞌ autuane. Jukaꞌ emou 
beꞌeemta jariune, intok emeꞌe aꞌ 

bitne. Intok pueetata ponaꞌateko 
juniꞌi, emeꞌe aꞌ etaporianaa. 
10

 Bweꞌituk juꞌu, aꞌ waataꞌuta 
aꞌawame, aꞌ mabetne. Juꞌu intoko 
jukaꞌ au beꞌemta aꞌ jaiwame, aꞌ 
bitne. Intok kibachanaa, juꞌu, 
pueetau weyeka aꞌ poname.

11
 ’Kaabe aane emo nasuku, 

yoemiaka, aꞌ usiwa paanim aꞌ 
aꞌawao, tetata aꞌ mikbaaneeme. 
Oo kuchuta aꞌ aꞌawao, bakotta 
aꞌ mikbaaneeme. 12

 Oo totoi 
kabata aꞌ aꞌawao, machilta aꞌ 
mikbaaneeme. 13

 Emeꞌe junuen, ka 
tuꞌi yoememtaka juniꞌi intok jumeꞌ 
enchim yoemiam, tuꞌik enchim 
am mikneeꞌuta aꞌ taꞌaꞌateko, jiba 
tua juꞌu enchim achai Lios, teekau 
katekame, wameꞌe junuen aapoꞌiku 
bicha, jukaꞌ aꞌ tuꞌu jiapsiwata 
aꞌawame, aapo tua lutuꞌuriapo amet 
aꞌ jiapsituane.

Jum Jesujta, bebejeꞌeri utteꞌata 
jipueꞌ teaka, aet nokwakaꞌpo

14
 Jukaꞌ Jesujta, senuk, inikaꞌa, 

bebejeꞌeri ka tuꞌi jiapsi aet 
aneka, junae ka nokamta, aapoꞌik 
aꞌ tuꞌuteo, intok junak, inikaꞌa 
bebejeꞌeri ka tuꞌi jiapsita yeu siiko, 
juꞌu ka nokaꞌu, a nookak. Juꞌu 
buꞌuura ama aneme, iniat aꞌ uttiaka 
taawak. 15

 Taa waate inen jiiak:
―Iniꞌi oꞌou, jumeꞌ bebejeꞌeri 

ka tuꞌi jiapsim yeu beba oꞌoben, 
taa jiba juꞌu, inimmeu yoꞌowe, 
Beꞌelsebuul teamta utteꞌae, a jita aꞌ 
joaꞌue aꞌ joakai ―ti jiiak.

16
 Waate ket aꞌ jiꞌoptuabaeka, 

junuen teeka betana machilaata 
aꞌ juꞌunakte saen. 17

 Taa juꞌu Jesus, 
inimeꞌe jachin bem emo eetuaꞌpo 
juꞌuneakai inen ameu jiiak:

―Jitaa bwiaraapo juniꞌi, juꞌu 
ama yoemratau yoꞌoora au 
naꞌikimteka, emo bejeꞌeka nau 
nassuakai, inimeꞌe emo luꞌutane. 
Intok kia jumeꞌ nau wewerika, 
senu joꞌaraapo joꞌaakame, inimeꞌe 
ka nau eakai, ka a nau jiapsine. 
18

 Junuen san ket, juꞌu bebejeꞌeri, 
jukaꞌ aapoꞌik saweꞌuta bebejeꞌerita 
yeu bebaꞌateko, iniꞌi, aapo au 
bejeꞌeka anne. Junuen san, juꞌu 
aꞌ nesaweeꞌu kaachin binwatune. 
Inikaꞌa ne teuwaa junuen, enchim, 
jumeꞌ bebejeꞌeri ka tuꞌi jiapsim, 
juꞌu bebejeꞌerimmeu yoꞌota, 
Beꞌelsebuul teamta utteꞌawae, yeu 
ne am bebaꞌati jiaꞌ betchiꞌbo. 19

 Taa 
inientuko, jabesa, jumeꞌ waatem 
emomak eame, inimeꞌe ka tuꞌi 
jiapsim yeu am bep betchiꞌbo, 
jabesa utteꞌa amet autua. Junuen 
san, jiba junameꞌe, enchim 
jiꞌoplatukaꞌuta aꞌ teuwaa. 20

 Taa 
inepo jiba juꞌu Liojta utteꞌawaesan 
nee jumeꞌ bebejeꞌerita ka tuꞌi 
jiapsim yeu am beba. Iniꞌi intoko, 
Liojta cheꞌa yoꞌotaka inim bwiapo aꞌ 
nesauneeꞌu, inim aꞌ yumaꞌasekaꞌuta 
aꞌ teuwaa.

21
 ’Yoemta seenuk, ousi au 

eiyaamta, inikaꞌa, juꞌu ae au aꞌ 
anianeeꞌuta jipueka, intok inikaꞌa 
aꞌ joꞌarata aꞌ suuao, junamaꞌa 
juꞌu aꞌ suuaꞌu, kaita au weene. 
22

 Taa inikaꞌa bejeꞌeka, senu cheꞌa 
ae bepa utteꞌaka ama yepsaka 
intok aꞌ yuꞌukai, junak iniꞌi, ae aꞌ 
nassuaneeꞌum, siꞌimem aꞌ uꞌaane. 
Intok siꞌimeta jukaꞌ aꞌ joꞌaraapo aꞌ 
nuꞌukaꞌuta, aꞌ naꞌikimtene.

23
 ’Waꞌa ka nemak eame, 

junaꞌa, nee bejeꞌeka aane. Waꞌa 
intok, ka nemak eaka, jumeꞌ 

jinneꞌuimtuneeme nau totojame, 
iniꞌi junuen, ka a am jinneꞌu tebo.

Jukaꞌ bebejeꞌerita ka tuꞌi 
jiapsita, jaisa aꞌ nottineeꞌu

24
 ’Juꞌu bebejeꞌeri ka tuꞌi jiapsi, 

jabe senukut yeu siiko, junak ka 
anwaꞌabeꞌemu weamne, jak aꞌ 
yebijneeꞌuta jaiwakai. Intok junuen, 
ka aꞌ teakai, junak: “Jumun in 
yeu sikaꞌu ne nottibae”, ti eene. 
25

 Junuen nottekai, junakaꞌa yoemta 
aet yeu aꞌ sikaꞌu, karita kaabeta 
ama aneꞌebenak aꞌ teune, ujyoika 
intok chi chikrita benak. 26

 Junak 
intoko iniꞌi, sikaa, intok juchi woo 
busanim jumeꞌ bebejeꞌeri ka tuꞌi 
jiapsim, cheꞌa juniꞌi ae bepa ka 
tuttuꞌim nuꞌupane. Intok junameꞌe 
siꞌime, jiba junae oꞌoutat tawabaeka 
aet kimune. Chukula intok iniꞌi, 
cheꞌa juniꞌi, bat naataka bepa 
machika tawane.

Tua lutuꞌuriapo juꞌu tua alleewame
27

 Jukaꞌ Jesujta ketun inien 
weyemtat aꞌ nokao su, juꞌu 
buꞌuuraata betana senu jamut 
chaaen:
―Tua alleewamta bitnee waꞌa 

jamut, inim enchi yoemiaka intok 
enchi yoꞌoturiakame ―ti jiakai.

28
 Taa aapo inen jiiak:

―Alla cheꞌa tuꞌisi tua alleenee 
wameꞌe, Liojta noki jikkajaka intok aꞌ 
teuwaaꞌuta joaka jiapsame ―ti jiiak.

Juꞌu ka tuꞌi yoemra, ka a jootu 
machik machilaata bitbae

29
 Juꞌu yoemra junama Jesujta 

aneꞌu, cheꞌa juniꞌi buꞌuuka au nau 
yajan. Aapo intok nokaka, inen 
ameu jiu taitek:

―Juꞌu yoemra iꞌan jiapsame, iniꞌi 
ka tuꞌi yoemra. Intok ket, in a jita 
joaꞌue aman machilaata bitbae. Taa 
inimeꞌe, kaita intoko naa buusti 
machilaata bittuanaa. Taa kia jukaꞌ 
Jonaj teamta juꞌu aꞌ yaakaꞌu benak 
jiba bittuanaa. 30

 Bweꞌituk jukaꞌ 
Joonajtukaꞌuta, bweꞌu joꞌara Ninibeꞌ 
teaꞌpo jiapsakaꞌummeu aapoꞌik aꞌ 
machilaatusukaꞌa benasia, ketchia 
junuen juꞌu inim yoeme iꞌan yoemra 
inim jiapsammeu machilaatune. 
31

 Jukaꞌ taewaita, Liojta yee aet aꞌ 
yaꞌuraa bittuaneeꞌu yumako, jukaꞌ 
yoemrata aꞌ yaꞌuraa bittuanaao, waꞌa 
jamut yaꞌut, sur betana joome ama 
annee. Intok iniꞌi, jukaꞌ yoemrata 
iꞌan jiapsamta, ka tuꞌisi aꞌ tawaane. 
Bweꞌituk iniꞌi jamut, aapo junamaꞌa 
cheꞌa mekka aꞌ bwiaraa betana jukaꞌ 
yoꞌo yaꞌari Salomontukaꞌuta, tua aꞌ 
koba suawakaꞌuta, jitat aꞌ juꞌuneaꞌuta 
aet aꞌ jikkajibaeka yepsak. Iꞌan intok 
inimiꞌi, senu juꞌu Salomontukaꞌuta 
bepa cheꞌa eiyaawatchika aane. 
32

 Wameꞌe, bweꞌu joꞌara Ninibeꞌ 
teaꞌpo jiapsisukaꞌum, inimeꞌe, 
taewait Liojta yee yaꞌuraa bittuaneo 
ama anne. Intok junak jukaꞌ inim 
yoemrata yaꞌuraa bittuanao, 
inikaꞌa, bempo ka tuꞌisi aꞌ tawaa 
tebone. Bweꞌituk jumeꞌ junama 
jiapsisukaꞌum, jukaꞌ Jonaj tukaꞌuta, 
Liojta betana nok lutuꞌuriata ameu 
aꞌ teuwaako, bempo, ka tuꞌik betana 
emo temaek. Iꞌan intok inim, juꞌu 
Jonaj tukaꞌuta bepa senu cheꞌa 
eiyaawatchika aane.

Jumeꞌ puusim, juꞌu takaata 
betchiꞌbo jita tachiriata bena

33
 ’Kaabe, senu tachiriata 

tayaka intok inikaꞌa, kobiꞌikut aꞌ 

manaꞌabaane. Intok kia senu jita 
ama eꞌeria betchiꞌbo yaꞌarita betuk 
juniꞌi. Ala iniꞌi, jikat aꞌ manaꞌane, 
junuen junama jumeꞌ kimummet 
aꞌ tachirianeꞌ betchiꞌbo. 34

 Jumeꞌ 
puusim senuk betchiꞌbo, tachiriata 
benasi maachi. Junuen san ketchia, 
jumeꞌ em puusim tuꞌireako, siꞌime 
ee betchiꞌbo mamachine. Taa 
jumeꞌ em puusim ka tuꞌireako, 
ketchia, siꞌime ee betchiꞌbo ka 
mamachi benane. 35

 Aet emo 
suuanee jukaꞌ Liojta betana 
weyeka em juꞌuneiyaaꞌuta, inikaꞌa 
ka taꞌabwisi em aꞌ nayyoteneꞌ 
betchiꞌbo. 36

 Bweꞌituk empo junuen 
yumaꞌisi siꞌimeku Liojta lutuꞌuria 
weiyaaka jiapsakai, kaita ka tuꞌik 
taꞌabwisi joakai, junak siꞌimeku 
machisi empo juꞌunakkiachisi aꞌ 
juꞌuneiyaane, junuen tachiriata 
tajpaꞌala et aꞌ machiakaꞌa benasia.

Jesus, jumeꞌ paiseeom 
intok jumeꞌ Moiseejtukaꞌuta 
nesaurim yee majtame, ka 

ammaꞌali bem aneꞌut nooka
37

 Jukaꞌ Jesujta aꞌ noksuko, jumeꞌ 
paiseom teame betana senu aꞌ joꞌau 
aꞌ jiꞌibwa nunuk. Juꞌu Jesus junama 
yepsaka, mesau yejtek. 38

 Juꞌu 
paiseo kaachin jiu machiakan, 
aapoꞌik Jesujta ka bempoꞌim 
junuen au joiwalatukaꞌpo aman, 
jiꞌibwabaeka, ka junaen mam 
bajimaka jiꞌibwakamta bichakai. 
39

 Taa juꞌu yoꞌowe Jesukrijto iniau 
inen jiiak:
―Emeꞌe jumeꞌ paiseeom teame, 

jukaꞌ baasota intok jukaꞌ puꞌatota 
paꞌariatana tuꞌisi am baksiane. 
Taa emeꞌe intok, wajiwa tana, jita 
etbwaka intok ka tuꞌik yaaka 

enchim nuꞌulaꞌue, junae tappuni. 
40

 Ka suawaꞌam, emeꞌe juꞌunea, 
juꞌu jukaꞌ takaata yaakamta, ket 
jukaꞌ jiapsita aet katekamta aꞌ 
yaakaꞌpo. 41

 Junuen san emeꞌe, 
jukaꞌ watemmeu bicha enchim 
nanaꞌikiaꞌuta, tua junen jiaka aꞌ 
joonee intok junuen siꞌime enchim 
joaꞌu, Liojta bichapo tuꞌine.

42
 ’Tua jiokot emou machinee 

emeꞌe paiseeom teame. Emeꞌe juꞌu 
juya mentaꞌ teamta betana intok 
juꞌu juya ruuraꞌ teamta betana intok 
siꞌime jumeꞌ jiꞌum betana, jukaꞌ 
Liojtau bicha weyemta emeꞌe au aꞌ 
naꞌikia. Taa emeꞌe jukaꞌ siꞌimeku 
lutuꞌuriata boꞌo jooriawamta ka aꞌ 
chupaꞌala intok jukaꞌ Liojta enchim 
nak yoꞌoreeꞌuta emeꞌe kia beja 
aꞌ bicha. Iniꞌi junaꞌa juꞌu enchim 
jooꞌeaꞌu. Taa junae juꞌu wateku mak 
nawi.

43
 ’Tua jiokot emou machine, 

emeꞌe paiseeom teame, bweꞌituk 
emeꞌe jum teꞌopompo cheꞌa bichau 
wajiwa, yoꞌowam jojoyeꞌpo enchim 
jojo iꞌa. Intok emeꞌe jum bweꞌu 
joꞌaapo amet naj katwaꞌpo siꞌimem 
betana tua yoꞌorisi enchim am 
tetebotua iꞌa.

44
 ’Tua jiokot emou machine, 

emeꞌe paiseeom teame, ka tuꞌu 
yoememtaka juniꞌi, emo tuꞌu joame. 
Bweꞌituk emeꞌe jum kokkoarim 
ama maꞌaritaka ka juꞌuneiyaawame 
bebena. Jumeꞌ intok naj rejteme ame 
bepa naj kateka juniꞌi, ka juꞌunea.

45
 Junak intok jumeꞌ 

Moiseejtukaꞌuta nesaurim yee 
majtame betana seenu:
―Yee majtame, inikaꞌa empo 

teuwaaka, ket itom ka alleetua ―ti 
au jiiak.

46
 Taa juꞌu Jesus inen au jiiak:

―Tua jiokot emou machine, emeꞌe 
Moiseejtukaꞌuta nesaurim yee 
majtammeu. Bweꞌituk emeꞌe unnaa 
bettek yee majtaka, jukaꞌ jeela juniꞌi 
ka a jootumta, intok emeꞌe, watem 
junakaꞌa joo iꞌa. Taa emeꞌe intoko 
kia ili juniꞌi ka aꞌ boꞌo jooriabae.

47
 ’Tua jiokot emou machinee 

bweꞌituk emeꞌe, jumeꞌ bat naataka 
Liojta betana juꞌuneetuawaka yeteu 
noktuawakame, jiba jumeꞌ bat 
naataka enchim yoꞌowasukaꞌum 
suꞌakaꞌum, emeꞌe jum bem 
maꞌariꞌpo bepa jitae ujyooi karim 
benam am jooria. 48

 Inien enchim 
joaꞌue, jukaꞌ bat naataka enchim 
yoꞌowasukaꞌum yaakaꞌummak 
enchim eaꞌuta aꞌ teuwaa. Bweꞌituk 
bempo am suꞌak, emeꞌe intoko 
junamaꞌa junameꞌe maꞌaripo bepa 
ujyooi karim benam am jooria.

49
 ’Inia betchiꞌbo juꞌu achai Lios, 

aapoꞌik suawae aꞌ nok lutuꞌuriapo 
inen jiiak: “Inepone, jumeꞌ nee 
betana chukula yeu weenemta 
tetteuwaame intok jumeꞌ in yeu 
puꞌarim ne emou bittuane. Inimeꞌe 
betana intok emeꞌe, watem suꞌanee 
watem intok jiokot emo bittuane.” 
50

 Bweꞌituk juꞌu Lios, jukaꞌ iꞌan 
yoemrata, siꞌimem jumeꞌ Liojta 
betana noktuawaka yeu puꞌarim, 
Liojta aniata juꞌunaktewak naateka, 
jumeꞌ suꞌawakame betchiꞌbo, 
inimeꞌe, bempoꞌim aꞌ yaakaꞌa 
benasi amet aꞌ bitne. 51

 Juꞌu cheꞌa 
bat Abeltukaꞌuta meꞌewakaꞌpo 
naateka, juꞌu Sakariaj teamta, jum 
teꞌopopo, Liojta yoꞌoriwaꞌpo intok 
jum bwaram aet susuꞌawaꞌpo, inimeꞌ 
nasuk enchim meꞌaakaꞌu tajtia. Inia 
betchiꞌbo ne inen emou jiia, juꞌu 

Lios, jukaꞌ yoemrata iꞌan jiapsamta, 
bempoꞌim aꞌ yaakaꞌa benasia amet 
aꞌ bichaka am yaꞌuraa bittuane.

52
 ’Tua jiokot emou machine, 

emeꞌe Moiseejtukaꞌuta nesaurim 
yee majtame, bweꞌituk emeꞌe Liojta 
betana nok lutuꞌuriata betana 
emeꞌe jiba aꞌ juꞌuneiyaaka aꞌ etaꞌi 
bebena. Taa emeꞌe junae enchim 
jinneꞌuimtuneꞌ betchiꞌbo ka a emo 
ania. Intok kia jumeꞌ jinneꞌuim 
tubaeme emeꞌe ka a junuen am 
autua.

53
 Jukaꞌ Jesujta inikaꞌa weemta 

ameu aꞌ teuwaasuko, jumeꞌ 
Moiseejtukaꞌuta nesaurim yee 
majtame intok jumeꞌ paiseeom 
teame, tua ka aamak alleaka 
taawak. Intok inimeꞌe, tua juebena 
weemta au nattemaeka suati aꞌ bit 
japtek. 54

 Inimeꞌe, jitae aꞌ jiꞌoptuaka, 
junuen jitaa aꞌ teuwaakaꞌue juniꞌi, a 
bem aꞌ naꞌatejoneeꞌuta jaiwakai.

Jesus, juꞌu ka lutuꞌuriataka, 
lutuꞌuriata benasi yee majtawamta 

bejeꞌeka yee majta

12  Ket junuen aꞌ weyeo su, 
juꞌu yoemra junamaꞌa, ka 

iliikika, juebena miiltaka ama au 
yajan. Junuen juebenaka kia ama 
nat chep chepteka juniꞌi. Intok juꞌu 
Jesus, aꞌ majtimmeu bat inen jiu 
taitek:
―Emeꞌe, jumeꞌ paiseeom teame 

betana, reberuatau a tamachiatuka, 
ka lutuꞌuriae bem emo tuꞌu joaꞌu 
betana emo suuane. 2 Bweꞌituk 
siꞌime juꞌu ka juꞌuneiyaawaka 
boꞌo jooriawame, chukula 
juꞌuneiyaatune. Intok siꞌime 
juꞌu etbwa boꞌo jooriawame ket 
chukula juꞌuneiyaatune. 3 Inien san, 

siꞌimeta jukaꞌ ka machiku enchim 
teuwaakaꞌuta, junaꞌa, taewapo 
jikkajitune. Intok kaabeta aneꞌepo, 
oo karipo wajiwa juꞌu enchim 
teuwaarita, iniꞌi, chukula kari jikat 
betana kusisi teuwaatune.

Jabetasa alla, junen 
majjai taꞌaanaaꞌu

4
 ’Emou, jumeꞌ tua in nak 

taꞌaaꞌummeu ne inen jiia, jumeꞌ 
inim itom takaam a suꞌame, taa 
intok chukula inia bepa ka tuꞌik 
kaita intok a joame, inimeꞌe ka 
enchim majjauneeꞌuta ne emou 
teuwaa. 5 Taa jabeta ala enchim 
majjauneeꞌuta ne enchim tejwaabae. 
Jukaꞌ jiapsiwamta senuk uꞌaasuka, 
aet chukula, taji jiba yuu beeteꞌpo a 
yee tawaa betchiꞌbo utteꞌakamta ala 
emeꞌe majjaune.

6
 ’Emeꞌe juꞌunea, mamnim jumeꞌ 

ili wikitchim, inimeꞌe wooi ili 
tomipo am nenenkiwaꞌpo. Taa juꞌu 
Lios, inimeꞌe betana wepuꞌulaik 
juniꞌi ka koptai. 7 Bweꞌituk kia jumeꞌ 
kobat enchim choonim juni su, 
siꞌimem weꞌepulaka naꞌikiarim. Ka 
emeꞌe majjaunee bweꞌituk emeꞌe 
su, cheꞌa juniꞌi tua juebena ili 
wikitchim bepa cheꞌa eiyaawa.

Wameꞌe, siꞌimem bichapo, 
Jesukrijtota bem sualeꞌu 

aꞌ juꞌuneiyaa tebome
8

 ’Ineponee emou inen jiia, 
siꞌimem jumeꞌ inim yoemrata 
bichapo net eaka ne tana bem 
kateꞌuta junuen aꞌ lutuꞌuriateme, 
inepo juꞌu inim yoeme, ket in achai 
Liojta ankelesim bichapo inimeꞌe 
nee betana am kateꞌepo junuen aꞌ 
lutuꞌuriatene. 9 Taa wameꞌe intok, 

inim yoemrata bichapo ka nee tana 
emo kateꞌeti jiame, inimeꞌe betana 
in achai Liojta ankelesim bichapo 
ket, ka bem nemak eaꞌuta ame tana 
teuwaanaa.

10
 ’Intok jabetaka juniꞌi, inikaꞌa 

inim yoemta bejeꞌeka nokakame, 
iniꞌi a aet jiokoitune. Taa juꞌu, jukaꞌ 
Liojta tuꞌu jiapsita bejeꞌeka ka tuꞌik 
teuwaakame, ka a aet jiokoitune.

11
 ’Jum juriom teꞌopommeu oo 

jumeꞌ yetet nesaweme intok juꞌu 
yaꞌuraata bichapo emeꞌe yeu 
tojiwako, emeꞌe juꞌu enchim am 
yoopnaaneeꞌu betana oo enchim 
teuwaaneeꞌu betana ka jain eene. 
12

 Bweꞌituk jak weyeo enchim emo 
nokrianeeꞌuta aꞌ yumako, juꞌu Liojta 
tuꞌu jiapsi enchim aet juꞌuneetuane, 
tua jachin enchim teuwaaneeꞌut.

Unnaa yuꞌin tomipeewamta, jaisa 
tua ka tuꞌisi aꞌ chuchupeꞌu

13
 Juꞌu buꞌuurata betana senu 

Jesujtau inen jiiak:
―Empo, yee majtame, jukaꞌ 

nemak werik, au lutuꞌuriaka 
iniamak itom nau atteakaꞌuta, 
junamaꞌa nee aꞌ mak saune ―ti au 
jiiak.

14
 Taa juꞌu Jesus iniau:

―Eꞌe. Kaabe inim jitau nee yoꞌo 
yaꞌari, intok kia jitaa in nat naꞌikimte 
betchiꞌbo juniꞌi ―ti au jiiak.

15
 Ketchia juꞌu Jesus inen jiiak:

―Aet em bichaka, tuꞌisi aet emo 
suuanee siꞌime juꞌu jain juniꞌi jita 
waatiawamta betana. Bweꞌituk 
seenu, ka buꞌuuk aꞌ jipueꞌ betchiꞌbo 
jiba jiapsine.

16
 Junak intok juꞌu Jesus inia 

taꞌabwiku aꞌ tamachiaka ameu 
nookak:

―Seenu, tua yuꞌin tomeka jiapsan. 
Intok inia waj bwiam tua yuꞌin 
chupuk. 17

 Iniꞌi yuꞌin tomekame 
intok junak: “Jaisa ne tua anne”, ti 
ee taitek. “Jak ne ka aꞌ kimaꞌamachi 
jukaꞌ bachiata.” 18

 Chukula intok 
inen aubaekaꞌeak: “Inen ne aunee: 
Jumeꞌ bachiata ama kimaꞌ betchiꞌbo 
karim ne am tatapnee junuen 
watem, cheꞌa bwerem yaꞌa betchiꞌbo 
intok junamaꞌa inepo siꞌimeta jukaꞌ 
bachiata intok in jipueꞌuta ne ama 
kimaꞌane”, ti eakai. 19

 “Junak nee 
jaibu a inen jiunee: Iꞌan ala nee 
juebena wasuktiam betchiꞌbo ne 
tua yuꞌin jita jipue. Iꞌan naateka, 
yum joꞌeka, jiꞌibwaka intok jita 
jeꞌeka nee tua alleene, ti ne a jiune.” 
20

 Taa iniau juꞌu Lios: “Empo ka 
suawaꞌaa, jiba inia tukaariat empo 
mukne. Iꞌan su juꞌu em nau tojiri, 
jabesa tua aamak tawaneekai”, ti au 
jiiak. 21

 Jiba inien au chuchupe, juꞌu 
inim bejeꞌemta jain juniꞌi aapoꞌik 
betchiꞌbo jiba, nau totojamtau. Taa 
iniꞌi intok junuen, Liojta betana 
weyeka ayukamta, ili juniꞌi ka aet 
au eetuamtau.

Lios, jumeꞌ aꞌ yoemiam 
am bichaka am suua

22
 Chukula juꞌu Jesus jumeꞌ aꞌ 

majtimmeu:
―Junuen san nee inen emou 

jiia, emeꞌe, jukaꞌ enchim bwaꞌeeka 
jiapsineeꞌu betchiꞌbo intok kia jukaꞌ 
enchim tajoꞌoteneeꞌu betchiꞌbo 
juniꞌi, kaachin eene. 23

 Bweꞌituk juꞌu 
jiapsiwame, juꞌu bwaꞌamta bepa 
cheꞌa eiyaawatchi. Intok juꞌu takaa, 
juꞌu tajoꞌota bepa cheꞌa eiyaawatchi. 
24

 Jumeꞌ konim emeꞌe mammatene. 
Inimeꞌe ka eꞌecha. Intok kia ka 

bachiata tobo tobokta. Intok kia jak 
bem aꞌ eꞌerianeeꞌuta juniꞌi ka jipue. 
Taa junuentaka juniꞌi, juꞌu Lios am 
mimika. Emeꞌe, inimeꞌe wikitchim 
bepa cheꞌa juniꞌi eiyaawa. 25

 Intok 
emo nasuk tua kaabe, iniꞌi, juꞌu tua 
unnaa jachin au aꞌ eetuaꞌ betchiꞌbo, 
junaen, senu batata nasukꞌaman 
juniꞌi, juchi aꞌ yoꞌotuneeme. 
26

 Junuen, emeꞌe ka jaikiku juniꞌi 
ka yumakai, jaisaaka emeꞌe wate 
weemtat emo temaeka emo au 
yumaꞌamachia.

27
 ’Jumeꞌ juyam sesewame jachin 

bem yoyyoꞌotuneꞌpo emeꞌe am 
mammatene. Inimeꞌe kaita joaka, 
ka jijiꞌika. Taa inientaka juniꞌi, kia 
juꞌu cheꞌa yoꞌo yaꞌari Salomontukaꞌu, 
yuꞌin ujyoik atteaka juniꞌi, ka 
inimeꞌe watem benasia ujyoisi 
machiakan. 28

 Junuen, juꞌu achai 
Lios jukaꞌ iꞌan wajpo juyata, jukaꞌ 
chukula wakeka tayaꞌatunemta, 
junuen ujyoisi aꞌ joakai, aapo cheꞌa 
juni san enchim tajoꞌoneeꞌuta emou 
autuane, emeꞌe kaita a sualeꞌam. 
29

 Junuen san beja emeꞌe ka jain emo 
eetuanee juꞌu enchim bwaꞌaneeꞌu 
betana intok enchim jiꞌineeꞌu betana. 
30

 Bweꞌituk jumeꞌe, ka Liojta sual 
taꞌaame, siꞌime inia weemtat jiba 
jiapsek. Taa juꞌu enchim achai Lios, 
siꞌimeta inikaꞌa emou aꞌ beꞌeeꞌuta 
juꞌunea. 31

 Taa emeꞌe emo betchiꞌbo 
Liojta betana weyeka enchim 
jiapsimmeu tuꞌiꞌeamtat aet emo 
temai sakanee intok siꞌimeta inikaꞌa 
waatek chukula emeꞌe ket aꞌ miknaa.

Teekau juꞌu kaitau a tamachiatuka, 
juꞌu tuꞌika bitwame

32
 ’Bwalam benasi in eiyaaꞌum, ka 

emeꞌe majjaune. Tua emeꞌe iliiki 

oꞌoben, taa juꞌu enchim achai Lios 
emo betana inien aapoꞌikumak 
yoꞌotaka enchim anneeꞌuta junuen 
aꞌ waatak. 33

 Jukaꞌ enchim jipueꞌuta 
emeꞌe nenkinee intok emeꞌe, jumeꞌ 
jiokot eame mikne. Intok junuen 
ayuka, siꞌimeta bepa eiyaawatchika, 
ka luꞌutineemta intok ka moineemta, 
teekau junuen jipuꞌubaekai. 
Junaman jukaꞌ jita eꞌetbwamta ka 
anneꞌewi intok kia jumeꞌ yoeriam, 
kaita a momoiyaꞌawi. 34

 Bweꞌituk 
emeꞌe, jum jukaꞌ eeiyaawatchika, 
bejeꞌemta enchim jipueꞌpo, 
junaman ket emeꞌe jiba aet jiapsine.

Yumaꞌisi emo jipueka, 
boꞌo bitꞌeewame

35
 ’Jiba emeꞌe ka emo koptaine, 

ka machiku tachiriam jiba 
nunuꞌubwame benakai. 36

 Emeꞌe, 
kia jumeꞌ tetekokame benasi 
eene. Inimeꞌe, jukaꞌ bem teko, jum 
jujupwaꞌu betana nottinemta aꞌ boꞌo 
bichame benakai. Junuen aapoꞌik 
yepsaka, pueetata aꞌ poponak 
sep aꞌ etaporia betchiꞌbo. 37

 Tua 
alleenee jumeꞌ tetekokame, inimeꞌe 
bem teko, ka kokochemmeu 
aꞌ yebijneeꞌum. Tua lutuꞌuriapo 
ne inen ne emou jiia, jiba aapo 
juꞌu bem teeko, mesau am joaka 
aet jiapseka, aapo am aꞌabojne. 
38

 Elaꞌpo inikaꞌa nasuk tukaapo oo 
abe matchuu aꞌ yebijneeo juniꞌi, 
junuen ka kokochemmeu yepsakai, 
inimeꞌe aꞌ tekokame tua lutuꞌuriapo 
bem alleaꞌu ameu aune. 39

 Intok 
emeꞌe inikaꞌa juꞌuneiyaane, wakaꞌa 
joꞌaakamta, inikaꞌa jak weyeo jukaꞌ 
jita nunuꞌemta aꞌ yebijneeꞌuta aꞌ 
juꞌuneao, inikaꞌa ka kotꞌeaꞌu, intok 
jum kariu jita etbwa betchiꞌbo, ka 

aman aꞌ kibaktuaꞌeaꞌu. 40
 Eme su 

juni ketchia, jiba junaen yumaꞌisi, 
kaita emou beꞌeeka aꞌ boꞌo bitne. 
Bweꞌituk tua ka au waatiwao su 
yebijnee juꞌu emo benasi yoeme.

Tekoka, yumaꞌisi a yoem 
eiyaatume, intok tekoka, juꞌu 

ka a yoem eiyaatume
41

 Junak intok juꞌu Peeo:
―Achai, inikaꞌa taꞌabwiku aꞌ 

tamachiaka em teuwaakaꞌuta, jaisa 
empo ito betchiꞌbo jiba aꞌ teuwaak, 
oo siꞌimem betchiꞌbo jaꞌani ―ti au 
nattemaek.

42
 Juꞌu yoꞌowe Jesukrijto inen 

jiiak:
―Inile benasi mamachinee juꞌu 

yoꞌota tekilta aꞌ jooriame. Iniꞌi 
suawaka intok ka taꞌabwisi eame. 
Inikaꞌa, juꞌu aꞌ tekowa aꞌ joꞌaapo 
jumeꞌ aꞌ yoemiammeu aꞌ toꞌo 
simneeꞌu, junameꞌe aapoꞌik am 
jiꞌibwaneeo, junak am jiꞌibwatuaneꞌ 
betchiꞌbo. 43

 Tua alleenee juꞌu 
tekokame, iniꞌi, juꞌu aꞌ tekowa 
nottekai, junuen jukaꞌ tekilta 
aꞌ jooꞌeaꞌuta, aꞌ joaka teunaame. 
44

 Lutuꞌuriapo ne inen emou jiia, 
junakaꞌa, juꞌu aꞌ tekowa, siꞌimeta 
aꞌ atteabeu, aapoꞌik au yoꞌotaka aꞌ 
kechaꞌane. 45

 Taa junaꞌa tekokame 
intok, jukaꞌ aꞌ tekowa ka lauti aꞌ 
nottineꞌeti eaka intok iniꞌi, jumeꞌ 
waate tekokame intok jumeꞌ 
jaamuchim ama tekipanoame, 
ka tuꞌisi am bichaka intok 
jiꞌibwawamta intok nanaakowamta 
weetuaao, 46

 junako, waꞌa aꞌ tekowa, 
taewait intok jak weyeo, jukaꞌ 
aꞌ tekokamta ka aꞌ boꞌo bichao 
su yebijne. Intok inikaꞌa tua ka 
aꞌ jiokoleka, unnaa bettesi jiokot 

au aꞌ chupaꞌane. Intok jiba jumeꞌ 
Liojta ka sual taꞌaame benasi au aꞌ 
chupakai.

47
 ’Juꞌu tekokame jukaꞌ aꞌ 

tekowata joo iꞌaꞌuta juꞌuneiyaaka 
taa iniꞌi ka aet jiapseka aꞌ koptaikai, 
intok kia ka aꞌ nok jikkajakai, iniꞌi 
tua bettesi jiokot yaꞌatune. 48

 Taa 
juꞌu tekokame, jukaꞌ aꞌ tekowata 
joo iꞌaꞌuta ka juꞌuneiyaaka intok 
iniꞌi ka aꞌ jooꞌeaꞌuta joakai, iniꞌi 
ka tua bettesi jiokot au weene. 
Bweꞌituk waꞌa cheꞌa yumaꞌisi Liojta 
betana weyemtat juꞌuneaka aꞌ 
mabetlame, iniꞌi junae betana au 
waatianaa. Juꞌu intoko cheꞌa yuꞌin aꞌ 
yaꞌaneeꞌuta maki, iniꞌi junae betana 
au waatianaa.

Jesujta betchiꞌbo, ka nau eewamta 
auneeꞌu, aꞌ utteꞌatukaꞌpo

49
 ’Ineponee bemelasi weyeka nok 

lutuꞌuriata, tajiu a tammachiatumta 
ne aꞌabo tojiꞌisek. Intok inepo inikaꞌa 
jaibu aꞌ weetuapea. 50

 Utteꞌa, ketun 
jukaꞌ unnaa jiokot in ino bitneeꞌue 
in jiꞌobilaatuneꞌpo intok inikaꞌa 
neu chupsuꞌu tajtia, tua ka in yanti 
elaꞌu neu aune. 51

 Jaisa emeꞌe, yanti 
elwaka jiapsiwamta nee aꞌabo 
bwiau jiapsammeu ne aꞌ weiyaꞌati 
ea jaꞌani. Ka junueni, ala, ka nau 
eewaka jiapsiwamta ne aꞌabo weiyaa. 
52

 Bweꞌituk iꞌan inim bichau bicha, 
mamnika nau werika, inimeꞌe ka 
nau eene. Bajika, jumeꞌ wooim 
bejeꞌene. Jumeꞌ woika intok, jumeꞌ 
bajim bejeꞌene. 53

 Inen weyekai, juꞌu 
achaiwai, aꞌ yoemiawata bejeꞌene. 
Juꞌu yoemiawai intok aꞌ yoꞌowata 
bejeꞌene. Juꞌu malawai aꞌ jamut 
asoawata bejeꞌene. Juꞌu marawai 
intok aꞌ malawaita bejeꞌene. Juꞌu 

asekawai, aꞌ jaboraiwaita bejeꞌene. 
Juꞌu jaboraiwa intok aꞌ asekawata 
bejeꞌene.

Jiba taewaim betana juꞌu machilaa
54

 Juꞌu Jesus ket juꞌu yoemratau 
inen jiiak:
―Emeꞌe, jumeꞌ naamum, taꞌata 

aman weecheꞌe betana jikau 
chaꞌatume bichakai, emeꞌe sep, iꞌan 
yukbaeꞌeti jiia. Intok inien yeu 
weama. 55

 Intok sur betana jekata 
buiteo, emeꞌe sep, iꞌan tattabaeꞌeti 
jiune. Intok junuen tattae. 56

 Ka 
tuꞌi yoememtaka emo tuꞌu joame, 
emeꞌe, jukaꞌ aniata oo teekata 
jachin aꞌ machiakaꞌuta bichaka, 
taewaim juꞌuneꞌeiyaa. Taa emeꞌe 
inimeꞌe taewaimmet enchim amet 
jiapsaꞌummet weenemta jukaꞌ aꞌ 
teuwaaꞌuta emeꞌe ka a aet juꞌunea.

Juꞌu enchi bejeꞌeka anemtamak 
em emo tuꞌuteneeꞌu aꞌ jariunee

57
 ’Jaisaakai emeꞌe juꞌu cheꞌa emou 

lutuꞌuriatu machik intok emou 
tuꞌi machik juniꞌi, ka aet a juꞌunea. 
58

 Senuk enchi aꞌ bejeꞌeeo intok enchi 
aꞌ yaꞌuraa bittuaseko, ket aamak 
weyeka, aamak emo tuꞌutenee junuen 
ka yaꞌuttau bicha enchi aꞌ suꞌu tojineꞌ 
betchiꞌbo. Bweꞌituk junako juꞌu yaꞌut, 
jumeꞌ yee eꞌetammeu enchi suꞌu 
tojinee intok junameꞌe enchi etaꞌane. 
59

 Inen ne eu jiia, junamaꞌa empo ka 
a yeu weene, ka siꞌimeta jukaꞌ em 
wikiriaꞌuta empo ka aꞌ bejeꞌetuasuko.

Ka tuꞌik boꞌo jooriaka 
jiapsiwamta betana emo 

temaiwamta aꞌ utteꞌatukaꞌu

13  Jiba junameꞌe taewaimmet 
jeela, waate, Jesujtau yeu 

yajak. Inimeꞌe intok, jukaꞌ Pilaatoꞌ 
teamta jumeꞌ waate, bwiaraa 
Kalileaꞌ teaꞌpo joomem aꞌ suꞌakaꞌuta 
au teuwaakai. Intok inikaꞌa aapoꞌik 
jiba junameꞌe bem ojbo, jumeꞌ 
naikim wokekame, Liojta yoꞌori 
betchiꞌbo bem suꞌakaꞌum, inimeꞌe 
ojbomak ket aꞌ kuutakaꞌuta. 2 Juꞌu 
Jesus intok inen ameu jiiak:
―Jaisa emeꞌe, inimeꞌe bwiaraa 

Kalileaꞌ teaꞌpo joomem, inikaꞌa 
ameu yeu sikaꞌ betchiꞌbo, siꞌime 
jumeꞌ waate bem bwiaarapo 
joomem bepa cheꞌa ka bem tuꞌi 
yoememtukaꞌ betchiꞌbo junuen am 
ayuk ti ea jaꞌani. 3 Kannee inien 
yeu aꞌ sikaꞌa ti jiia. Emeꞌe intoko 
junuen ka tuꞌik joowamta betana 
ka enchim emo temaeko, siꞌime 
emeꞌe juniꞌi ket kokkone. 4 Oo jaisa 
emeꞌe, wameꞌe woj mamni ama 
woj naikika, tebesi jikau bicha 
karita benaka yaꞌarita Siloeꞌ teamta 
amet wecheko, inimeꞌe kokokame, 
inimeꞌe, jumeꞌ waate junamaꞌa 
bweꞌu joꞌara Jerusalen teaꞌpo 
joomem bepa jita cheꞌa ka tuꞌik 
am yaꞌariakaꞌ betchiꞌbo junuen am 
ayuk ti ea jaꞌani. 5 Kannee inien yeu 
aꞌ sikaꞌa ti jiia. Emeꞌe intoko junuen, 
ka tuꞌik joowamta betana ka 
enchim emo temaeko, siꞌime emeꞌe 
juniꞌi ket kokkone.

Chuna ouwo ka tatakamtat nokaka 
jita taꞌabwik aꞌ teuwaakaꞌu

6
 Junak intok juꞌu Jesus, inikaꞌa 

jita taꞌabwiku aꞌ tamachiaka ameu 
nookan:
―Seenu, aꞌ waj bwiapo 

chunaꞌouwota echiakan. Intok 
iniꞌi, junakaꞌa aꞌ takasuk jaꞌani ti 
eaka, aman aꞌ bit betchiꞌbo siika. 

Taa junama junaet tua kaita teak. 
7

 Junak intok iniꞌi, juꞌu junakaꞌa 
wajta suuamtau inen jiiak: “Beja 
ne baji wasuktiapo aꞌabo iniat 
chunam jajaiwa intok ne jiba 
kaita tettea. Aꞌ chuktane. Jaisa 
betchiꞌbo iniꞌi kia beja inim bwiata 
jinneꞌulatune”, ti au jiiak. 8 Taa juꞌu, 
junakaꞌa waj bwiata suuame inen 
aꞌ yoopnak: “Inia wasuktiat jiba 
inim aꞌ suꞌu tojinee achai, bwiata 
nee aꞌ bwalkoteriaka intok bwiata 
utteꞌata maknemta nee au toꞌobae. 
9

 Intok inien yaꞌawak, jumak juchi 
wasuktiat takane. Taa junuen ka aꞌ 
takako, junak ala aꞌ chuktane”, ti 
au jiiak.

Jesus, senu aet yum joꞌe taꞌapo, 
jamutta poꞌola tawalata au ineꞌetetua

10
 Sejtul, senu aet yum joꞌe taꞌapo 

juꞌu Jesus senu juriom teꞌopopo yee 
majtan. 11

 Intok junama, jamut, woj 
mamni ama woj naiki wasuktiapo 
koꞌokoeka ama aanen. Inikaꞌa, senu 
bebejeꞌeri ka tuꞌi jiapsi tua poꞌola 
aꞌ tawaalatukan. Aapo iniꞌi tua 
ka a rutukten. 12

 Juꞌu Jesus ama aꞌ 
bichakai, au chaaeka:
―Jamut, empo beja, em koꞌokoa 

betana kaita intok et aayuk ―ti au 
jiiak.

13
 Junak intok aapo juꞌu Jesus aet 

mamtek. Intok junama lautipo juꞌu 
jamut rutuktek. Intok sep, Liojtau 
bicha aꞌ alleaꞌuta teuwaa taitek. 
14

 Taa juꞌu junamaꞌa juriom teꞌopopo 
yoꞌo yaꞌari, iniꞌi oꞌomtek, jukaꞌ 
Jesujta junakaꞌa jamutta aet yum joꞌe 
taꞌapo aꞌ tuꞌutekaꞌ betchiꞌbo. Intok 
iniꞌi, jumeꞌ ama anemmeu inen jiiak:
―Busan taewaim aayuk amet 

tekipanoanaame. Junameꞌe 

taewaimmet emeꞌe tuꞌibaeka aꞌabo 
katne. Intok ka juꞌu aet yum joꞌe 
taꞌatchi.

15
 Junak intok juꞌu yoꞌowe 

Jesukrijto inikaꞌa inen yoopnak:
―Ka tuꞌi yoemtaka juniꞌi emo tuꞌu 

joame. Jaisa emo betana kaabe 
juꞌu aꞌ wakajta oo aꞌ buuru aet yum 
joꞌe taꞌapo aꞌ woitaka, jakun aꞌ baꞌa 
jiꞌituaneeme. 16

 Inikaꞌa jamutta 
intoko, juꞌu Apraꞌam tukaꞌuta betana 
yoemiammet yeu simriata, inien juꞌu 
bebejeꞌeri, iniae koꞌokoae, woj mamni 
ama woj naiki wasuktiapo jiokot au 
aꞌ bittuamta, jaisa iniꞌi aet yum joꞌe 
taꞌapo ka inia aꞌ koꞌokoa betana ka 
aet aniatuꞌeewan jaꞌani ―ti jiakai.

17
 Jukaꞌ Jesujta inikaꞌa aꞌ 

teuwaasuko, siꞌime jumeꞌ aꞌ bejeꞌeka 
kateme, tua tiweka taawak. Taa 
siꞌime ama yoemra tua allean Jesujta 
tua eiyaa watchika aꞌ joaꞌuta bichakai.

Mojtaasa bachiat nokaka jita 
taꞌabwik aꞌ teuwaakaꞌu

18
 Junak intok inen jiiak:

―Jita benasa intok jitausa nee aꞌ 
tamachiane, Liojta cheꞌa yoꞌotaka 
aꞌ katekaꞌu betana juꞌu nok lutuꞌuria. 
19

 Iniꞌi, seenuk inim yoemta, 
mojtaasa bachiata aꞌ waj bwiapo 
aꞌ echakaꞌabena. Intok iniꞌi junuen 
tua bweꞌu juyata benasi yoꞌotuneeka, 
junuen tua bweꞌuuka, kia jumeꞌ jekapo 
naj kateme juniꞌi aꞌ nassaꞌakariampo a 
am tosateꞌe benasi weye.

Reberuat nokaka jita 
taꞌabwik aꞌ teuwaakaꞌu

20
 Ketchia inen ameu jiiak juꞌu 

Jesus:
―Liojta cheꞌa yoꞌotaka aꞌ katekaꞌu 

betana juꞌu nok lutuꞌuria, jitausa ne 

aꞌ tamachiane. 21
 Iniꞌi, senu jamutta 

ainam bajisi jitae yeu toꞌorim, 
iliikik reberuata junamemak nau 
aꞌ kuutaka, junuen siꞌimek kittim aꞌ 
boyotuaꞌa benasi weye.

Naꞌulaika, juꞌu aman aet kimuwame
22

 Bweꞌu joꞌara Jerusalen teaꞌu 
bicha boꞌo joakai, juꞌu Jesus, ili 
bwere joꞌarampo intok kia junama 
cheꞌa ka bwere joꞌarammet aꞌ 
weyeꞌut, yee majtan. 23

 Junamaꞌa 
senu aanek:
―Achai, jaisa tua iliikinee jaꞌani 

jumeꞌ jinneꞌuimtuneeme ―ti au 
nattemaekai.

Aapo intok:
24

 ―Naꞌulaika am bicha aet 
aman kikkimuwaꞌu luula emeꞌe 
kimubaekaꞌeene. Bweꞌituk 
ineponee inen emou jiia, juebenaka 
aman yajibaane, taa ka a aman 
yajine. 25

 Jukaꞌ joꞌaraka ama 
katekamta jaibu pueetata aꞌ 
pattasuko, emeꞌe, jumeꞌ paꞌaku 
aneme, junau jaꞌabweka aꞌ ponaka 
inen: “Achai, itom kimutua”, ti 
emeꞌe jiune. Taa aapo: “Kannee 
juꞌunea jakuꞌubo enchim kateꞌu”, ti 
enchim yoopnane. 26

 Junak intok 
emeꞌe inen jiu japtenee: “Itepotee 
emak rejteka emak jijiꞌibwasuk. 
Intok empo itom bweꞌu joꞌarapo 
boꞌommet yee mamajtasuk”, ti jiune. 
27

 Taa aapo inen enchim yoopnanee: 
“Jaibu ne enchim tejwaala, ka 
in juꞌuneaꞌpo, jakuꞌubo enchim 
kateꞌepo. Sakaꞌabuꞌem siꞌime emeꞌe 
jumeꞌ ka tuꞌik joaka jiapsame”, ti 
jiakai. 28

 Junaman emeꞌe bwannee 
intok enchim tamim kusisi jiune, 
emeꞌe, jukaꞌ Apraꞌam teamta intok 
Isaak teamta intok Jakooboꞌ teamta 

intok siꞌime wameꞌe Liojta betana 
juꞌuneetuawaka noktuawakaꞌum, 
aapoꞌik Liojta cheꞌa yoꞌotaka aꞌ 
katekaꞌu aamak aneme bichakai, 
emeꞌe intoko paꞌakun yeu 
beeprimtakai. 29

 Bweꞌituk junak 
juꞌu ka nanau machi yoemra, taꞌata 
yeu weamaꞌa betana intok taꞌata 
aman weecheꞌe betana intok norte 
betana intok sur betana ama yeu 
yajine, junuen, Liojta cheꞌa yoꞌotaka 
aꞌ katekaꞌpo, mesau joteꞌ betchiꞌbo. 
30

 Junako, waate, jumeꞌ iꞌan inim 
cheꞌa ka eiyaawame, inimeꞌe 
junaman cheꞌa eiyaarimtune. 
Wate intok, jumeꞌ iꞌan inim tua 
eiyaawame, junaman junak cheꞌa 
ka eiyaarimtune.

Juꞌu Jesus, bweꞌu joꞌara Jerusalen 
teaꞌpo jiapsame betchiꞌbo bwaana
31

 Jiba junae taewait, waate 
paiseeom teame Jesujtau yajaka 
inen jiiak:
―Inim yeu weene, bweꞌituk 

juꞌu yoꞌowe, Eroorej teame enchi 
meꞌetebobae ―ti au jiiak.

32
 Taa aapo inimeꞌe inen yoopnak:

―Emeꞌe aman sajaka, junae yee aꞌ 
bai taꞌaaneꞌ betchiꞌbo suawakamtau 
inen jiunee: “Aꞌ juꞌuneiyaane, inia 
taewait intok yooko, inepo inim 
jumeꞌ bebejeꞌeri ka tuꞌi jiapsim 
jipueme intok jumeꞌ koꞌokoeme ne am 
tuꞌuteka emo am inneꞌetetuaneꞌpo. 
Intok matchuk taꞌapo inepo ansune. 
33

 Taa utteꞌa, inia taewait intok 
yooko intok matchuko, jukaꞌ in 
boꞌo jooriaꞌuta in aꞌ weetuaneꞌpo.” 
Bweꞌituk senuk, jukaꞌ Liojta betana 
juꞌuneetuawaka yeteu noktuawamta, 
mekkaa, ka jum Jerusalen teaꞌpo yeu 
aꞌ mukneeꞌu, kaachini junuentune.

34
 ’Bweꞌu joꞌara Jerusalen teaꞌpo 

jiapsame, emeꞌe, jiba jumeꞌ Liojta 
betana juꞌuneetuawaka yeteu 
nonoktuawame sussuꞌame. Intok 
jumeꞌ Liojta betana enchim 
tejwaaneꞌ teaka emou bittuawame 
am mamaasukame, jue benasi ne 
inim jumeꞌ jiapsame neu nau am 
tojaka am jinneꞌubaek, jukaꞌ totoi 
jamutta jumeꞌ ili aꞌ asoawam nau 
aꞌ totojaꞌa benasia, taa emeꞌe tua ka 
junen eak. 35

 Yuu, iꞌan juꞌu enchim 
bweꞌu teꞌopo, junamaꞌa juꞌu Lios 
ka intok anneeka aꞌ juꞌuneiyaanaa. 
Intok inepo ne inen emou jiia, 
enchim ka intok nee bitneꞌpo, junak 
jukaꞌ taewaita aꞌ yumaꞌu tajtia 
inen enchim jiuneeo: “Yoꞌoriwaka 
aꞌ alleetuanaaꞌu au aune, juꞌu achai 
Liojta betana aꞌabo weyemtau”, ti 
enchim jiuneeo.

Jesus, seenuk tua taka 
bajiyata au ineꞌetetua

14  Sejtul, senu aet yum joꞌe 
taewait inen yeu siika. Juꞌu 

Jesus, seenu, paiseom teammeu 
yaꞌutta joꞌau aapo jiꞌibwaseko, jumeꞌ 
intoko waate paiseeom aapoꞌik 
mammateka ama aanen. 2 Junamaꞌa 
intok ket, ae bichapo, senu tua 
taka bajiyaataka koꞌokoeka ama 
aanen. 3 Junak intok juꞌu Jesus, 
jumeꞌ Moiseejtukaꞌuta nesaurim 
yee majtame intok jumeꞌ paiseeom 
teame inen temaek:
―Jaisa tuꞌi machi jaꞌani, senuk 

koꞌokoemta, aꞌ tuꞌuteko inien aet 
yum joꞌe taꞌapo oo ka tuꞌi jaꞌani ―ti 
ameu nattemaek.

4
 Taa inimeꞌe ka monteka taawak. 

Junak intok juꞌu Jesus, juꞌu 
koꞌokoemtau rukteka, aꞌ tuꞌutek, 

intok inikaꞌa aꞌ sim saek. 5 Jumeꞌ 
paiseommeu intok aapo:
―Jabesa emo nasuk, jukaꞌ 

aꞌ buuwata oo aꞌ boejta, bwia 
wojoꞌoku, baꞌakaꞌpo koꞌom aꞌ 
wecheko, iniꞌi ka junama sep yeu 
aꞌ wikbaaneeme, inikaꞌa junuen kia 
aet yum joꞌe taewaituko juniꞌi.

6
 Inimeꞌe intok tua kaita aꞌ 

yoopnak.

Jumeꞌ jujupwaka, pajkou 
nunuwakame

7
 Juꞌu Jesus, junaman jumeꞌ 

nunurim, inimeꞌe tua bat jum 
yoꞌowem mesau jojoyeeꞌum yeu 
puꞌaka ama joteme bichakai, inen 
am nok tejwaak:

8
 ―Senuk jum jujupwaaꞌu enchi 

aꞌ nunuko, empo ka tua jum cheꞌa 
bichau jojoowaꞌpo yejtebaane. 
Bweꞌituk junamaꞌa senu taꞌabwika, 
ee bepa cheꞌa eiyaawaka aman 
nunuritaka a ama yebijne. 9 Intok 
junak juꞌu enchim aman nunukame 
aman eu sikaa, junak: “Ikaꞌa junum 
aꞌ yejtua”, ti eu jiune. Junak intok 
empo, tua tiweka juniꞌi, junaman 
cheꞌa amau yejtene. 10

 Ala empo 
junuen nunuwako, junaman 
cheꞌa amau jojoowaꞌpo yejne. 
Junako junuen, juꞌu enchim aman 
nunukame, yepsaka, inen eu jiunee: 

“In nakeꞌu, aꞌabo cheꞌa bichau 
yeesa”, ti jiune. Junuen empo jumeꞌ 
ama mesau emak jokame betana 
cheꞌa uttiawaka bitnaa. 11

 Bweꞌituk 
juꞌu, aapo au yoꞌo joame, iniꞌi ka 
eiyaawaka bitnaa. Taa juꞌu intoko 
ka au cheꞌewareme, junaꞌa, tuꞌisi 
eiyaawaka bitnaa.

12
 Ketchia aapo junaman joꞌarau aꞌ 

nunukamtau inen jiiak:

―Empo jakwoo juniꞌi, taewapo oo 
kupteo, jiꞌibwa teboꞌoteko, ka jumeꞌ 
em nak taꞌaaꞌum oo jumeꞌ emak 
werim oo jumeꞌ mekka joꞌaaka em 
wawaimmeu oo kia jumeꞌ totomeka 
ee naapo joꞌaakame juniꞌi, ka 
inimeꞌe aman nunune. Bweꞌituk 
inimeꞌe ket, chukula enchi jiꞌibwa 
nunune, intok junuen empo, em 
yaꞌari betchiꞌbo juchi aꞌ mabetne. 
13

 Taa empo ala, alleewaka jiꞌibwa 
teboꞌoteko, empo, jumeꞌ jiokot 
eaka jiapsame, jumeꞌ ka emo taka 
yekame, jumeꞌ loloꞌim intok jumeꞌ 
ka bichame, inimeꞌe aman nunune. 
14

 Intok empo tua alleewamta 
bitne. Bweꞌituk inimeꞌe kaachin a 
enchi aꞌ bejeꞌetuane. Taa ala empo 
chukula, jumeꞌ Liojta bichapo 
tuꞌisi tawalame kokkolamtaka am 
jiabijteo, junak empo jukaꞌ eu tuꞌik 
siꞌimek bitne.

Tukaapo, tua jiꞌibwa tebowamtat 
nokaka, taꞌabwik aꞌ teuwaakaꞌu

15
 Inikaꞌa jikkajakai, junamaꞌa 

mesau jokame betana senu Jesujtau 
inen jiiak:
―Tua alleenee waꞌa, junaman 

Liojta cheꞌa yoꞌotaka aꞌ katekaꞌu 
aman aamak jiꞌibwaneeme ―ti 
jiiak.

16
 Iniau inen jiiak:

―Seenu, tukaapo tua bweꞌuusi 
jiꞌibwa teboka, intok iniꞌi tuꞌisi 
juebenam aman nunu tebok. 17

 Intok 
tukaapo junamaꞌa jaibu kupteka 
jiꞌibwabaawao, iniꞌi, jumeꞌ nesauta 
aꞌ jooriame betana senuk, jumeꞌ 
aman nunurimmeu: “Aꞌabo em kaate, 
bweꞌituk jaibu siꞌime yumaꞌisi ama 
jipuꞌuwa”, ti ameu aꞌ jiuneꞌ betchiꞌbo, 
ameu aꞌ bittuak. 18

 Taa junameꞌe 

siꞌime emo jiokoi tebosau japtek. Juꞌu 
seenu, cheꞌa bat nokakame inen jiiak: 

“Juꞌubwa jeela nee waj bwiata jinuk 
intok utteꞌa in aman noitineꞌpo aꞌ bit 
betchiꞌbo. Nee aet jiokoine”, ti jiiak. 
19

 Juꞌu juchi seenu, nokaka inen jiiak: 
“Boesim, mamni japteriam ammea 
moꞌiti betchiꞌbo ne jinula. Inimeꞌe 
intok ne aman jiꞌobilaabae. Eu ne 
ujbwana, nee jiokoine”, ti jiiak. 20

 Juꞌu 
intok seenu, iniamak bajikai, ket inen 
jiiak: “Juꞌubwa jiba ne pajkoka juube 
intok jiba inia betchiꞌbo ne ka a aman 
weene”, ti jiiak. 21

 Juꞌu sawame, aꞌabo 
notteka, aꞌ tekobeu inikaꞌa siꞌimeta 
teuwaak. Junak intok juꞌu tekowai, 
oꞌomteka intok juꞌu aꞌ saweꞌu inen 
jiiak: “Aman sikaa, lauti jum bweꞌu 
joꞌarapo amet naj katwaꞌummet, 
siꞌimekut intok jumeꞌ kaitae emo 
ania machim intok jumeꞌ ka emo 
taka yekame intok jumeꞌ loloꞌim, 
intok jumeꞌ ka bibichame aꞌabo am 
weiyaane”, ti au jiiak. 22

 Cheꞌa chukula 
intok juꞌu sawame: “Achai, jaibu ne 
siꞌimeta jukaꞌ em teuwaakaꞌuta ne 
aꞌ yaꞌasuk. Taa intok ketuni wate im 
beꞌee”, ti au jiiak. 23

 Junak intok juꞌu 
tekowai, juꞌu aꞌ saweꞌu: “Lauti aman 
yeu sikaa, jum naj katwaꞌapo intok 
boꞌommet juchi waatem, utteꞌapo 
juniꞌi, aꞌabo am nunune. Junuen inim 
joꞌaapo am tapunneꞌ betchiꞌbo”, ti au 
jiiak. 24

 “Bweꞌituk lutuꞌuriapo ne inen 
emou jiia, wameꞌe cheꞌa bat naataka 
aꞌabo in nunukaꞌum betana, tua kaabe 
inim kupteo nemak jiꞌibwane”, ti jiiak.

Krijtota mak eaka jiapsiwamta, 
ka yeupo benasi aꞌ weyeꞌpo

25
 Yoemra tua juebenaka Jesujtat 

chaꞌaka kaaten. Aapo intok 
kuakteka inen ameu jiiak:

26
 ―Kia jabetaka juniꞌi, iniꞌi 

nemak eaka in majti tubaeme, taa 
iniꞌi, aꞌ yoꞌowam oo aꞌ jubiawata 
oo aꞌ yoemiam intok jumeꞌ aamak 
werim ka omola am tawaalata 
benasi am eiyaabaeme, intok 
iniꞌi, kia inim tuꞌisi aꞌ jiapsaꞌuta 
juniꞌi, ka junuen aꞌ eiyaame, iniꞌi 
kaachin nee betana aꞌ majtitune, ka 
junuen au lutuꞌuriane. 27

 Intok waꞌa, 
iniꞌi nee betchiꞌbo aꞌ jiapsiwata 
aꞌ taꞌaruneeꞌut juꞌuneaka, iniꞌi 
ka junuen nemak eebaeme, 
junaꞌa kaachin nemak eaka nee 
betana majtitune. 28

 Emo betana 
seenu, iniꞌi mekka bit betchiꞌbo, 
karita benaka tebesi jikau aꞌ 
yoꞌoturianeeꞌuta yaꞌabaeꞌeteko, jiba 
tua iniꞌi, cheꞌa bat naataka, kateka, 
junamaꞌa jukaꞌ aꞌ kimaꞌaneeꞌuta aꞌ 
naꞌikiane. Junuen ae aꞌ chupneeꞌu, 
au aꞌ yumaꞌireakaꞌuta juꞌunee 
betchiꞌbo. 29

 Ka junuentuko, 
iniꞌi, aet aꞌ nawaneeꞌuta naateko, 
chukula intok ka aꞌ chupakai, 
siꞌime jumeꞌ aꞌ bichame, jaana 
aet nok japtene. 30

 Intok inen 
jiunee: “Iniꞌi yoeme, karita benaka 
aꞌ yaꞌabaeꞌuta naatek intok ka aꞌ 
chupak”, ti inimeꞌe jiune. 31

 Oo 
senu, aꞌ bwiawapo yoꞌo yaꞌari, iniꞌi, 
juchi jukaꞌ senuk yoꞌo yaꞌarita 
bejeꞌeka nassuabaeꞌeteko, jiba tua 
iniꞌi ket cheꞌa bat naataka, kateka, 
juꞌuneebaane, jumeꞌ woj mamni 
miil sontaommea, aapo, jukaꞌ senu 
taka miil sontaom weiyaamta 
bejeꞌeka, tuꞌisi yeu aꞌ weeneꞌpo 
juꞌuneebaekai. 32

 Intok iniꞌi ka ama 
yumakai, jukaꞌ senu yoꞌo yaꞌata, aꞌ 
bejeꞌeka weyemta, ketuni mekka 
aꞌ aneo, aapo iniꞌi, aapoꞌik betana 
watem au bittuane, junae betana aꞌ 

kaitatuneeꞌuta am aꞌauneꞌ betchiꞌbo. 
33

 Junuen san, emo betana, jabetaka 
juniꞌi, waꞌa, siꞌimeta jukaꞌ aꞌ 
jipueꞌuta, ka omola aꞌ tawaame, 
iniꞌi ka nemak eaka nee betana 
majtitune.

Jukaꞌ onta aꞌ choꞌokoa 
taꞌaruko, jaisa aꞌ tawaneeꞌu

34
 ’Juꞌu oona tua tuꞌi oꞌoben, taa 

iniꞌi aꞌ choꞌokoawata taꞌaruko, 
kaachin intok a sawatune. 35

 Iniꞌi, 
kia bwiata betchiꞌbo juniꞌi ka tuꞌi, 
oo waka korapo woꞌotapo juniꞌi ka 
tuꞌi. Iniꞌi, kia mekka woꞌotanaa ala. 
Juꞌu aꞌ jikkajibaeme aꞌ mammatene.

Bwala chiktulatat nokaka, 
taꞌabwik aꞌ teuwaakaꞌu

15  Siꞌime jumeꞌ yaꞌuraata 
betana, tomita nau 

totojame, intok jumeꞌ tua ka 
tuꞌi yoemem, inimeꞌe, Jesujta aꞌ 
jikkajibaeka au ruk rukten. 2 Intok 
inia betchiꞌbo jumeꞌ paiseeom 
teame intok jumeꞌ Moiseejtukaꞌuta 
nesaurim yee majtame, inimeꞌe aet 
nokaka:
―Iniꞌi yoeme, jumeꞌ tua ka tuꞌi 

yoemem au yaajitua, intok amemak 
jijiꞌibwa ―ti jiian.

3
 Junak intok juꞌu Jesus, inikaꞌa 

jita taꞌabwiku aꞌ tammachiaka 
ameu nookan:

4
 ―Jabe juniꞌi emo nasuku seenu, 

mamni takaam bwalam jipueka 
intok iniꞌi, junamaꞌa wepuꞌulaik 
taꞌaruko, jiba tua iniꞌi, jumeꞌ naiki 
taka ama woj mamni ama batanim 
jum wajpo am suuaꞌpo, am toꞌo 
sikaa, intok iniꞌi, jukaꞌ bwalata 
aꞌ taꞌarukaꞌuta aꞌ teaꞌu tajtia aꞌ 
jariune. 5 Intok iniꞌi, junakaꞌa teakai, 

aꞌ jenommet aꞌ tekaka, aꞌ nuk 
simne, tua alleakai. 6 Intok iniꞌi, aꞌ 
joꞌau yepsakai, jumeꞌ aꞌ taꞌaaꞌum 
intok jumeꞌ ae naapo joꞌaakame 
nau am nunuka inen ameu 
jiunee: “In alleaꞌuta emeꞌe nemak 
bitne. Bweꞌituk jukaꞌ bwalata in 
taꞌarukaꞌuta, ne aꞌ teusuk”, ti jiune. 
7

 Ineponee inen emou jiia, jiba inile 
benasia, teekau jiapsame nasuk 
cheꞌa alleewame aune, seenuk ka 
tuꞌik joamta, ka tuꞌik betana au aꞌ 
temaeko, jumeꞌ naiki taka ama woj 
mamni ama batanika tuꞌi yoemem, 
inimeꞌe kaita ka tuꞌikut emo 
temaineeme bepa.

Tomi taꞌaruit nokaka, 
taꞌabwik aꞌ teuwaakaꞌu

8
 ’Oo ketchia, juꞌu jamut, woj mamni 

tosai tomim jipueka, intok iniꞌi, 
junakaꞌa wepuꞌulaik taꞌaruko, jiba 
su tua iniꞌi, tachiriata yaaka, jum aꞌ 
karipo, junakaꞌa aꞌ teaꞌu tajtia, tuꞌisi 
ama jichikne. 9 Intok iniꞌi, junaka 
aꞌ teusukai, junak jumeꞌ aꞌ nakeka 
aꞌ taꞌaaꞌum intok jumeꞌ ae naapo 
joꞌaakame nau nunuka inen ameu 
jiunee: “In alleaꞌuta emeꞌe iꞌan nemak 
aꞌ bitne. Bweꞌituk jukaꞌ tosai tomita 
in taꞌarukaꞌuta, ne aꞌ teusuk”, ti jiakai. 
10

 Ineponee inen emou jiia, jiba inile 
benasia ket, teekau, jumeꞌ Liojta 
ankelesim nasuk, tuꞌisi alleewame 
aune, seenuk, ka tuꞌik joamta jukaꞌ ka 
tuꞌik betana au aꞌ temaeko.

Yoemiawaita, tua eiyaawatchik, 
kia beja aꞌ woꞌotakaꞌut nokaka, 

taꞌabwik aꞌ teuwaakaꞌu
11

 Juꞌu Jesus inen jiiak ketchia:
―Senu yoeme, wooim ou 

yoemiakan. 12
 Inimeꞌe betana 

intok juꞌu cheꞌa ka yoꞌowe, aꞌ 
achaibeu: “Achai, jukaꞌ chukula neu 
tawaneeꞌuta, in au lutuꞌuriakaꞌuta, 
baat nee aꞌ makne”, ti au jiiak. 
Junak intok juꞌu achaiwai, 
bem au lutuꞌurianeeꞌuta amet 
naꞌikimtek. 13

 Ka jaiki taewaim 
simsuka, chukula, juꞌu cheꞌa ka 
yoꞌowe, usiwai, junama aꞌ atteawa 
nenkak. Intok junae tomie, iniꞌi, 
mekka taꞌabwi bwiaraau bicha 
siika. Junaman, iniꞌi, siꞌimeta ae 
au alleetuaka, ka tuꞌisi jiapsaka 
aꞌ luꞌutak. 14

 Taa junak inikaꞌa 
siꞌimeta jaibu aꞌ luꞌutasukai, iniat 
chukula junama bwiaraapo, tua 
kaita bwaꞌamachiwaka tebaatuk. 
Intok iniꞌi tua ama tebbauri 
taitek. 15

 Junak intok iniꞌi, junama 
bwiaraapo jometa senuku yoemtau 
yepsak, tekilta jaiwakai. Junaꞌa 
intok junama aꞌ wasau, kowim aꞌ 
suuaneꞌ betchiꞌbo aman aꞌ bittuak. 
16

 Intok junamaꞌa, jumeꞌ juꞌupam 
benaka, kowim bwaꞌeeꞌum bwaꞌaka, 
joboꞌopean. Taa tua kaabe jita aꞌ 
mimikan. 17

 Junak intok iniꞌi inen 
au eetua taitek: “In achaimak aꞌ 
tekipanoareeom, tua juebenaka 
bwaꞌaame, kaita beꞌeeka ameu 
aayuk. Inepo intok inim abe tebae 
muuke. 18

 In achaibeu bichaa ne 
nottinee intok ne inen au jiunee: 
In yoꞌowa, Liojta bejeꞌeka intok kia 
enchi bejeꞌeka juniꞌi nee ka tuꞌik 
yaꞌala. 19

 Ka neu lutuꞌuria, jaibu em 
yoemiapo em nee taꞌaaneeꞌu. Ala 
imeꞌe eu tekipanoame benasi nee 
mabetne”, ti eakai. 20

 Junak intoko 
iniꞌi boꞌo joo taitek. Intok junuen aꞌ 
achaiwata joꞌaau nottek.
’Inikaꞌa ketuni mekka aꞌ weamao, 

juꞌu aꞌ achaiwa aꞌ bichaka tua 

aꞌ jiokolek. Aꞌ nankika au sikaa, 
intok aꞌ ibaktaka intok aet tenteka, 
junuen aꞌ mabetak. 21

 Junako 
juꞌu yoemiawai inen au jiiak: “In 
yoꞌowa, Liojta bejeꞌeka intok enchi 
bejeꞌeka nee ka tuꞌik yaꞌala. Jaibu 
ka neu lutuꞌuria, em yoemiapo em 
nee taꞌaaneꞌpo”, ti jiiak. 22

 Taa juꞌu 
achaiwai, jumeꞌ aꞌ sawaꞌummeu 
inen jiiak: “Lauti em, jukaꞌ tajoꞌota 
cheꞌa tuttuꞌik aꞌabo yeu tojaka 
intok inikaꞌa emeꞌe tajoꞌotuane. 
Mam pusiapo intok ket aniiliota aꞌ 
yechaꞌariane. Bochampo intok ket 
em aꞌ woktuane. 23

 Jukaꞌ beseeota, 
awiriarita aꞌabo tojaka aꞌ meꞌene. 
Jiꞌibwaneete intok alleaka pajkota 
te yaꞌane. 24

 Bweꞌituk iniꞌi in 
yoemia, kia mukiataka intok juchi 
jiapsakamta benasi neu maachi. Ite 
aꞌ taꞌarukan, taa iꞌan te aꞌ teulaa.” 
Intok junuen, inimeꞌe bweꞌuusi 
alleewamta weetua japtek.

25
 ’Taa juꞌu cheꞌa yoꞌowe usiwai, 

wasau aanen. Intok iniꞌi nottiseka, 
intok aꞌ joꞌaau jeela weyeka, 
jiponwamta intok yiꞌiwamta 
jikkajak. 26

 Junak intok junamaꞌa, 
senu usi oꞌoutau chaaeka, juꞌu 
ama weyeꞌut au nattemaek. 27

 Juꞌu 
usi oꞌou inen au jiiak: “Juꞌu em 
saila yepsak. Juꞌu em achai 
intok, jukaꞌ beseeota awiriarika 
aꞌ meꞌe tebok. Aapoꞌik kaachin 
machika, ka koꞌokoeka aꞌ yepsakaꞌ 
betchiꞌbo.” 28

 Taa juꞌu cheꞌa yoꞌowe 
usiwai au oꞌomtituak. Intok ka aꞌ 
kibakbaao, juꞌu aꞌ achaiwa ama 
yeu siika aꞌ kibakneꞌ betchiꞌbo au 
nokbaekai. 29

 Iniꞌi intok aꞌ achaibeu 
inen jiiak: “Empo tuꞌisi juꞌunea, 
juebena wasuktiapo ee betchiꞌbo in 
tekipanoalaaꞌpo. Jakwoo juniꞌi ka 

enchi bejeꞌeka aulatakai. Taa empo 
sejtul juniꞌi, in nak taꞌaaꞌummak in 
alleeneꞌ betchiꞌbo, kia ili chibata 
wepuꞌulaik juniꞌi kee nee miika. 
30

 Taa iꞌan, iniꞌi em yoemia yebijlaa, 
iniꞌi, ka tuꞌi jaamuchimmak juꞌu 
buꞌuu tomi, kia beja aꞌ beutakai, 
intok iꞌan empo jukaꞌ beseota cheꞌa 
awiriarita aꞌ meꞌelaa.” 31

 Junak 
intok juꞌu achai inen au jiiak: “In 
yoemia, empo inim jiba nemak 
aane. Intok siꞌime juꞌu in jipueꞌuta, 
ket empo nemak aꞌ atteak. 32

 Taa 
iꞌan tua inien utteꞌa, pajkoka intok 
alleewamta itom weetuaneeꞌu. 
Bweꞌituk juꞌu em saila, mukiataka 
intok juchi jiapsakamta benasi 
maachi. Intok taꞌaruitukan, taa 
itepo aꞌ teulaa.”

Juꞌu tekipanoareommeu weyeka, 
ka a yoem eiyaatumtat nokaka 

taꞌabwik aꞌ teuwaakaꞌu

16  Juꞌu Jesus ket inen aꞌ 
majtimmeu jiiak:

―Senu tekowai tua yuꞌin tomeka, 
iniꞌi, seenuk tekileu aꞌ yoꞌo yaꞌari 
jipuen. Iniꞌi tekowai intok, aman 
tejwaawak junakaꞌa tekilpo aꞌ yoꞌo 
yaꞌari, jukaꞌ bejeꞌemta aapoꞌik 
jipueꞌuta, kia beja aꞌ wiutariaꞌpo 
betana. 2 Junak intok juꞌu tekowai 
junau chaaeka intok inen au jiiak: 

“Jaisa lutuꞌuria jaꞌani, ee betana 
iniꞌi neu teuwaari. Jukaꞌ tekilta 
em yaꞌari, nee aꞌ juꞌuneiyaatuane. 
Bweꞌituk ka intok empo inim in 
tekilpo yoꞌotaka tekipanoane.” 
3

 Junak iniꞌi, tekileu yoꞌowe: “Jaisa 
ne anne. Iꞌan jukaꞌ in teeko tekilta 
nee aꞌ uꞌaaneeo. Wajpo tekilta in 
yaꞌaneꞌ betchiꞌbo ne ka utteꞌak. 
Intok kia jak in netaneeꞌuta, nee 

tiiwe”, ti ee taitek. 4 “Jaibu ne 
juꞌunea juꞌu in auneeꞌut, junuen 
ka nee tekileko, watem bem 
joꞌaampo tuꞌisi nee mabbetneeme 
anneꞌ betchiꞌbo”, ti eak. 5 Junak 
intok iniꞌi, jumeꞌ aꞌ tekowata 
wikiriammeu, weꞌepulaimmeu 
chaaek. Juꞌu bat au yepsakamtau: 

“Jaikiksa empo aꞌ wikiriia jukaꞌ 
in teeko”, ti au nattemaek. 6 Iniꞌi 
intok: “Mamni taka bwere bariilim 
oliibo aseitekame”, ti aꞌ yoopnak. 
Juꞌu tekileu yoꞌowe junak inen au 
jiiak: “Inim aayuk juꞌu em nuꞌuri 
jiꞌojteitakai. Kateka, noolia juchi 
seenuk inia betana nasukꞌaman 
jiba em wikiriaꞌuta aꞌ jiꞌojtene”, 
ti au jiiak. 7 Chukula intok juchi 
senuku: “Empo su intoko, jaikiksa 
aꞌ wikiriia jukaꞌ in teeko”, ti au 
nattemaek. Iniꞌi intok: “Mamni 
taka tiiko sako jikimaim nee aꞌ 
wikiriia”, ti aꞌ yoopnak. Junak intok 
iniꞌi: “Inim aayuk juꞌu em nuꞌuri 
jiꞌojteitakai. Taa iꞌan noolia, kateka 
juchi seenum naiki takaata jiba em 
wikiriaaꞌpo aꞌ jiꞌojtene”, ti jiakai. 
8

 Iniae juꞌu tekowai juꞌuneak, jukaꞌ 
ka tuꞌi yoemtaka, tekileu yoꞌota, 
jita inile benak aꞌ jooneeꞌuta aꞌ 
suawaekaꞌpo. Bweꞌituk jumeꞌ inim 
bwiapo ayukamtat jiba jiapsekame, 
nau eaka jita bem nau aꞌ jooneeꞌut, 
cheꞌa tuꞌisi aꞌ jooa, jumeꞌ Liojta 
yoemiam bepa.

9
 ’Inepo ala nee, inim bwiapo tua 

ka tuꞌik weyeꞌpo, jukaꞌ bejeꞌeka 
ayukamta, inim watem junamemak 
eaka enchim am taꞌaaneꞌ betchiꞌbo 
nee enchim aꞌ sawaaneeꞌuta enchim 
tejwaa. Junuen jukaꞌ bejeꞌeka 
ayukamta emou aꞌ luꞌuteko, jum 
jiba yuu enchim anneeꞌu, jumeꞌ 

junaman enchim mabetneeme anneꞌ 
betchiꞌbo.

10
 ’Juꞌu, ka jaikika au 

suꞌu tojirimak, junaet a 
yoemꞌeiyaatukame, ketchia iniꞌi, 
juebenaka au suꞌu tojirimmak, 
junaet a yoemꞌeiyaatune. Juꞌu 
intok, ka jaikika au suꞌu tojirimmak, 
junaet ka a yoemꞌeiyaatuka 
aꞌ joame, iniꞌi, juꞌu juebenaka 
au suꞌu tojirimmak juniꞌi, ka a 
yoemꞌeiyaatune. 11

 Junuen san, 
emeꞌe inim bwiapo tua ka tuꞌika 
bejeꞌeka ayukamta mak emeꞌe 
ka yoemꞌeewatchisia aꞌ sawaakai, 
Liojta betana lutuꞌuriapo siꞌimeta 
bepa bejeꞌekamta, kaabe emou aꞌ 
suꞌu tottojine. 12

 Intok emeꞌe, jukaꞌ 
ka enchim atteata enchim jipueꞌuta, 
ka eiyaawatchisi aꞌ sawaꞌateko, 
kaabe junuen jukaꞌ enchim au 
lutuꞌuriaka enchim bitneeꞌuta a 
enchim aꞌ mabettuane.

13
 ’Jabe juniꞌi tekipanoareotakai, 

kaibu wooim tekoka, nanancha a 
nesauta am jooriane. Bweꞌituk senuk 
omtaka, jukaꞌ senuk intok nakne. 
Oo jukaꞌ senuk cheꞌa jikkajaka, jukaꞌ 
senuk intok ka aꞌ eiyaane. Inien san 
kaabe, Liojta aꞌ joo iꞌaꞌuta aꞌ jooa 
intok ket junaewit yuꞌin tomibaane.

14
 Jumeꞌ paiseeom teame, inimeꞌe 

jiba tua yuꞌin bem tomineeꞌuta 
eiyaame, siꞌimeta inikaꞌa jikkajan. 
Intok Jesujta betana inimeꞌe jaana 
nookan. 15

 Jesus junak inimmeu:
―Emeꞌe, ka tuꞌi yoememtaka 

juniꞌi, yoemrata bichapo emo tuꞌu 
joame. Taa juꞌu Lios emot juꞌunea. 
Bweꞌituk inimiꞌi, juꞌu jumeꞌ yoemem 
betchiꞌbo tua bem ae emo eiyaa 
teboꞌuta, inikaꞌa, juꞌu Lios ka aꞌ 
bibitpea ―ti ameu jiiak.

Jesujta, Moiseejtukaꞌuta betana 
nesaurim, intok Liojta yoꞌotaka 
aꞌ katekaꞌa betana aꞌ nokakaꞌu

16
 ’Jukaꞌ yee babatoowame, 

Joan teamta inim jiapsakaꞌpo 
taewaimmeu tajtia, jumeꞌ 
Moiseejtukaꞌuta betana nesaurim 
intok jumeꞌ Liojta betana 
juꞌuneetuawakame yee majtaka 
jiꞌojtekaꞌu, inim tuꞌireakan. Taa 
junama naateka chukula bicha, 
Liojta cheꞌa yoꞌotaka aꞌ katekaꞌu 
betana jukaꞌ bemela tuꞌi nok 
lutuꞌuria yee majtawa. Junaman 
bicha intok, siꞌime aman 
jiapsibaeka, emo utteꞌa jooria.

17
 ’Teekapo chokim intok kia iniꞌi 

bwiia intok aet ayukame, cheꞌa ka 
obiachi aꞌ luꞌutineeꞌu, Liojta nesauri 
jiꞌojtei betana wepul nokita, kaita aꞌ 
teuwaꞌa benasi aꞌ tawaneeꞌu bepa.

Jesus, emo kukunaka emo 
woꞌotawamatat betana yee majta
18

 ’Seenu, iniꞌi aꞌ jubiwa jimaaka 
intok taꞌabwik jubekai, iniꞌi, Liojta 
bichapo ka tuꞌik yaꞌarine. Intok juꞌu 
jamut jimaarita aꞌ jubekame, ket 
Liojta bichapo ka tuꞌik yaꞌarine.

Seenu, tua tomekame intok juꞌu 
Laasaroꞌ teamtat aꞌ nokakaꞌpo

19
 ’Senu yoeme tua tomeka 

jiapsan. Iniꞌi intok tua ujyoika intok 
bejeꞌemta aꞌattean. Intok chikti 
taꞌapo iniꞌi, tua ujyoisi weyeka, 
pajkoka au alleetuan. 20

 Intok 
ketchia, senu yoeme, tua kaitae 
au ania machiakai, Laasaroꞌ teaka 
jiapsan. Iniꞌi intok siꞌime takaat 
saꞌawakan. Intok junae tomekamta 
pueetau bichapo bwiapo yeyesan. 

21
 Iniꞌi kaitae au ania machime, 

junae yuꞌin tomekamta jiꞌibwaꞌpo 
koꞌom yojtemtae joboꞌopeaka ama 
katekan. Intok inikaꞌa kia jumeꞌ 
chuꞌum juniꞌi, au rukteka, saꞌawapo 
aꞌ teteꞌebwan. 22

 Chukula junak 
junaꞌa jiokot jiapsame muukuk. 
Inikaꞌa intok jumeꞌ Liojta ankelesim, 
teekau, juꞌu Apraꞌamtau, jumeꞌ 
Liojta yoemiam, kokkosuka bat 
bem yaajaꞌu aꞌ tojak. Ket juꞌu yuꞌin 
tomekame mukuka, maꞌawak. 
23

 Juꞌu yuꞌin tomekame, jum jiba 
yuu taji beeteꞌpo jiokot au bichakai, 
jikau bitchuka, omot mekka jukaꞌ 
Apraꞌamta intok Laasaroꞌ teamta ket 
aamak katekamta bichak. 24

 Junako 
iniꞌi: “Itom yoꞌowa Apraꞌam, nee 
eꞌe jiokoe intok empo jukaꞌ Laasaroꞌ 
teamta aꞌabo neu aꞌ bittuane, junuen 
kia aꞌ mam pusiawata juniꞌi, baisi 
baꞌam aꞌabo tenpo net aꞌ chaktaneꞌ 
betchiꞌbo. Bweꞌituk inim tajipo ne 
tua jiokot ino bicha”, ti jiaka au 
chaaek. 25

 Taa juꞌu Apraꞌam inen 
au jiiak: “Au waateꞌe in yoemia, 
junaman jiapsakai, empo tua tuꞌik 
jiba bichak. Iniꞌi Laasaroꞌ teame 
intok tua jiokot ka tuꞌisi au bichak. 
Taa aapo iꞌani inim tuꞌik alleewamta 
bicha, empo intoko jiokot machik 
bicha. 26

 Intok ama naa buustia inim 
enchim intok itom joka nasuk, tua 
bweꞌuuka, mekka koꞌom jakiata 
benaka ito nasuk boꞌoka. Junuen san 
jumeꞌ inim aman bicha katbaeme 
ka a aman yaja. Jumeꞌ intok aman 
joka inim bicha katbaeme juniꞌi ka 
a aꞌabo yaja”, ti au jiiak. 27

 Junak 
intok juꞌu yuꞌin tomekame: “Eu ne 
ujbwana in yoꞌowa Apraꞌam, jukaꞌ 
Laasarota, in yoꞌowata joꞌaau em 
aꞌ bittuaneꞌ betchiꞌbo. 28

 Junaman 

LUUKAS 16



190

mamnika nemak wewerim, 
junammeu aꞌ nokaka intok junuen, 
junameꞌe ka junuen ket aꞌabo inim 
in jiokot ino bichaꞌu am yajineꞌ 
betchiꞌbo”, ti au jiiak. 29

 Taa juꞌu 
Apraꞌam iniau inen jiiak: “Junameꞌe, 
jukaꞌ Moiseej tukaꞌuta betana 
nesauri jiꞌojteita intok wameꞌe Liojta 
betana juꞌuneetuawaka nokakame, 
bem jiꞌojtekaꞌuta, bempo aꞌ jipue. 
Junameꞌe jiꞌojteim elaꞌpo bempo 
bichaka aꞌ nok jikkajine”, ti au 
jiiak. 30

 Juꞌu yuꞌin tomekaꞌu inen 
jiiak: “Lutuꞌuria oꞌoben in yoꞌowa 
Apraꞌam. Taa inimeꞌe, bempo, 
kokkoarim betana senu jiabijteka 
intok ameu weyeo, ka tuꞌik betana 
emo temaine”, ti jiiak. 31

 Taa juꞌu 
Apraꞌam: “Inimeꞌe, Moiseej tukaꞌuta 
betana jiꞌojteita intok wameꞌe, Liojta 
betana juꞌuneetuawaka nokakame 
jiꞌojtekaꞌuta, junakaꞌa ka nok 
jikkajakai, kia kokkoarim betana 
seenuk junuen ameu yepsak juniꞌi, 
junakaꞌa juniꞌi bempo ka aꞌ sualne”, 
ti au jiiak.

Senuk ka tuꞌik yaꞌaneeꞌu, jaisa 
tua ka tuꞌisi aꞌ chuchupeꞌu

17  Juꞌu Jesus aꞌ majtimmeu 
inen jiiak:

―Juꞌu ka tuꞌuwa weyeme inim 
jiba aune. Taa tua jiokot au machine, 
juꞌu yoemtawi, watem inile benak 
aꞌ jootuamtawi. 2 Cheꞌa au tuꞌi ean 
iniau, bweꞌu teta ae tutujwamta, 
kutanaapo au aꞌ sumaꞌawaka, baweu 
aꞌ jimaatuneeꞌu, junuen inimeꞌe, 
jumeꞌ illitchim nee sualeme, ka tuꞌik 
aꞌ jootuaneꞌpo bepa. 3 Emeꞌe emo 
suuane.
’Seenuk, Krijtopo emak werik 

enchi bejeꞌeka, Liojta bichapo ka 

tuꞌik aꞌ yaako, empo junaet aꞌ sua 
tejwaane. Inikaꞌa intok junaet au 
temaekaꞌateko, empo aꞌ jiokoine. 
4

 Inikaꞌa intok, senu taꞌapo juniꞌi, 
woo busanisi junuen enchi bejeꞌeka 
ka tuꞌik aꞌ yaako, intok ket woo 
busanisi inikaꞌa eu yepsakai: 

“Kannee intok inikaꞌa joone”, ti eu aꞌ 
jiao, em aꞌ jiokoineeꞌu eu utteꞌa.

Liojtat yoemꞌee taꞌeewamta 
juebenak ae joowaꞌu

5
 Jumeꞌ aapoꞌik yeu puꞌarim inen 

yoꞌowe Jesukrijtotau jiiak:
―Cheꞌa juniꞌi Liojta itom sual 

taꞌaaneꞌ betchiꞌbo, itom aniane ―ti 
au jiiak.

6
 Junak juꞌu yoꞌowe Jesukrijto 

inimmeu:
―Emeꞌe, kia juꞌu mojtaasa 

bachiata beleekik juniꞌi, Liojta 
enchim a sualeꞌuta aꞌ taꞌaꞌateko, 
inia juya sikoomoroꞌ teamtau a inen 
jiu ean: “Inim, chikti nawamak yeu 
sikaa, intok aman baweu kiktene”, 
ti jiakai, iniꞌi juya intok enchim aꞌ 
teuwaakaꞌpo aman au ean.

Jukaꞌ tekokamta au aꞌ lutuꞌuriakaꞌu
7

 ’Emo nasuk seenu, senuk tekilta 
aꞌ jooriamta junuen takeakai intok 
inikaꞌa wasau aꞌ moꞌiteꞌu betana 
oo inikaꞌa, bwaaram aꞌ suuaꞌa 
betana aꞌ notteo, kaachin iniꞌi: 

“Yepsaka, jiꞌibwa”, ti au jiune. 8 Ala 
iniau: “Tukaapo in bwaꞌaneeꞌuta 
yaꞌane. Intok aꞌabo neu aꞌ tojisune. 
Ket nee jiꞌibwaao, chukula intok 
empo jiꞌibwane”, ti iniau jiune. 
9

 Junakaꞌa aꞌ saweeꞌuta, junuen 
jukaꞌ aet aꞌ sawekame inikaꞌa aꞌ 
yaakaꞌ betchiꞌbo, kaibu aet aꞌ bai 
saune. 10

 Emeꞌe juniꞌi ketchia, Liojta 

betana siꞌimeta jukaꞌ tekilta enchim 
joo iꞌawaꞌuta emeꞌe junakaꞌa aꞌ 
yaꞌasukai, inen emeꞌe jiu ean: “Tua 
itepo watem bepa tekoka itom 
tekil joaꞌ betchiꞌbo tee ka tuttuꞌi. 
Bweꞌituk itepo kaita intok, tua jukaꞌ 
itom aꞌ joo lutuꞌuriakaꞌuta jiba te 
yaꞌari”, ti emeꞌe jiu ean.

Jesus, woj mamnika jumeꞌ lepraꞌ 
teamta koꞌokoakame emo ineꞌetetua

11
 Bweꞌu joꞌarau Jerusalen teaꞌu 

bicha naa buusti ketun boꞌo 
joakai juꞌu Jesus, jumeꞌ bwiaraam 
Samaariaꞌ teaꞌpo intok Kalileaꞌ 
teaꞌpo aman siika. 12

 Junaman 
ili joꞌarammeu yebissusekai, woj 
mamnika oꞌowim, inimeꞌe lepraꞌ 
teamtae koꞌokoekai au yeu sajak. 
Taa inimeꞌe, mekka au jaꞌabweka 
taawak. 13

 Intok inimeꞌe:
―Jesus, yee maj majtame, empo 

itom jiokole ―ti chaaen.
14

 Jesus inimeꞌe bichakai:
―Aman jumeꞌ teꞌopopo 

yoꞌowemmeu yajaka emo juꞌuneiyaa 
tebone ―ti ameu jiiak.

Inimeꞌe intok junam bicha ket 
kateka su, juꞌu bem koꞌokoa betana 
tuꞌireak. 15

 Junak intok juname 
betana seenu, junuen tuꞌisuka au 
bichakai, nottek, tua eakai Liojta 
aꞌ bai saeꞌuta teuwaakai. 16

 Iniꞌi, 
Jesujtau tonommea kiktek bwiau 
tajti koꞌom chaꞌakai. Junuen 
beja aꞌ bai saubaekai. Intok iniꞌi 
yoeme, bwiaraa Samaariaꞌ teaꞌpo 
jometukan.

17
 Junak juꞌu Jesus:

―Cheꞌa bempo woj mamniakan 
jumeꞌ bem koꞌokoa betana 
tuꞌireakame. Jaksa aane jumeꞌ 
waate batanikai. 18

 Jaisa iniꞌi ka 

juriotakai omot jometa jiba, aapola 
aꞌabo nottek junuen tua junen jiaka, 
Liojta aꞌ bai saeꞌuta aꞌ teuwaabaekai 
jaꞌani ―ti jiiak.

19
 Junak intok junae yoemtau:

―Kikteka intok baa weene. 
Junuen Liojta em aꞌ sualekaꞌ 
betchiꞌbo empo tuꞌireak ―ti au 
jiiak.

Jaisa weyeka jukaꞌ Liojta inim 
nesauneeꞌu juꞌu aꞌ yebijneꞌpo

20
 Jumeꞌ paiseeom teame Jesujtau 

nattemaek, jukaꞌ Liojta inim aꞌ 
nesauneeꞌu betana jak weyeo aꞌ 
auneꞌeti jiakai. Aapo intok inimeꞌe 
inen yoopnak:
―Liojta inim cheꞌa aꞌ nesauneeꞌu, 

iniꞌi, ka jitae a bittuka weene. 
21

 Kaabe: “Inim aane”, ti jiune, oo: 
“Junaman jakun aane”, ti jiune. 
Bweꞌituk juꞌu, jukaꞌ Liojta cheꞌa 
yoꞌotaka inim aꞌ nesaweeꞌu jaibu 
inim weye ―ti jiiak.

22
 Junak intok aꞌ majtimmeu inen 

jiiak:
―Taewai yumaꞌane, junak enchim 

jukaꞌ inim emo benasi yoemta, 
sejtul taꞌapo juniꞌi, emomak 
anemta enchim aꞌ bitpeeneo, intok 
emeꞌe ka aꞌ bitne. 23

 Intok: “Inim 
aane.” Oo: “Junaman aane”, ti 
emou jiunaa. Taa emeꞌe ka am 
bicha katbaane. Intok kia inimeꞌe, 
ka amet chaꞌaka rejtinee juniꞌi. 
24

 Bweꞌituk teekapo yuku beꞌoktiata, 
taꞌata yeu weamaꞌa betana naateka, 
aman aꞌ wecheꞌu tajtia aꞌ jibaokaꞌa 
benasi, junuen machine, jukaꞌ inim 
emo benasi yoemta, junak aꞌabo 
aꞌ notteo. 25

 Taa iniꞌi, cheꞌa bat 
naataka, utteꞌa inikaꞌa tua jiokot au 
aꞌ bitneꞌpo. Intok jumeꞌ iꞌan inim 

jiapsame betana ka aꞌ mabettuneꞌpo. 
26

 Jukaꞌ Noeꞌetukaꞌuta jiapsao yeu 
aꞌ sikaꞌa benasia ket jiba junaen 
yeu weene, jukaꞌ inim yoemta 
abe aꞌabo aꞌ nottineeo. 27

 Inimeꞌe, 
jiꞌibwaka, jita jeꞌeeka, jujupwamta 
weetuan. Intok jumeꞌ bem 
maarawam am kukunatuan. Jukaꞌ 
Noeꞌetukaꞌuta jum bweꞌu kuta 
kari kanoau aꞌ kibakeo taewaita 
yumaꞌu tajtia. Inim intok, baꞌae 
subimneeka intok siꞌime kokkok. 
28

 Jukaꞌ Loot tukaꞌuta jiapsao yeu 
aꞌ sikaꞌa benasia, ket jiba junaen 
yeu weene. Inimeꞌe, jiꞌibwawamta 
weetuaka intok jita jeꞌeen. Jita 
jinuwaka, jita nenkiwame weyen. 
Echaka intok karim joowan. 29

 Taa 
jukaꞌ Loot teamta junama bweꞌu 
joꞌara Soroomaꞌ teaꞌa betana 
yeu aꞌ siiko, teeka betana, taji 
asupreꞌebeetemtamak kuraik ama 
koꞌom yukuk. Intok junameꞌe 
siꞌimem suꞌaak. 30

 Ket inimmeu yeu 
aꞌ sikaꞌa benasia yeu weene, taewait 
jukaꞌ inim yoemta aꞌabo aniau yeu 
aꞌ machiako.

31
 ’Junae taewait, senu kari jikat 

aneka, iniꞌi, wajiwa jita jipuekai, 
ka koꞌom cheptaka aꞌ nuꞌubaane. 
Senu intok, wajpo anekai juniꞌi, 
iniꞌi ka aꞌ joꞌaau nottibaekaꞌeene. 
32

 Juꞌu Loot tukaꞌuta jubibeu yeu 
sikamtau emeꞌe au waatine. 33

 Waꞌa 
inim jiba, alleaka aꞌ jiapsineeꞌuta 
cheꞌa aꞌ eiyaame, iniꞌi, jiba yuu 
aꞌ jiapsineeꞌuta aꞌ taꞌarune. Taa 
waꞌa nemak aꞌ eaꞌ betchiꞌbo junuen 
aꞌ jiapsineeꞌuta ka aꞌ eiyaakame, 
junaꞌa, jiba yuu aꞌ jiapsineeꞌuta aꞌ 
bitne.

34
 ’Ineponee inen emou jiia, junae 

tukaariat, wepul jipetekipo, woika 

nau toꞌoka, junamaꞌa senu nuk 
simnaa. Juꞌu senu intoko junama 
tawaanaa. 35

 Jaamuchim, woika nau 
tuseme, junama senu nuk simnaa. 
Juꞌu intoko senu junama tawaanaa. 
36

 Wajpo wooika nau rejteka, 
junamaꞌa senu nuk simnaa, juꞌu 
intoko seenu, junamaꞌa tawaanaa.

37
 Inimeꞌe inikaꞌa jikkajakai:

―Achai, jakunsa iniꞌi yeu weene 
―ti au nattemaek.

Aapo intok:
―Jak juniꞌi mukiata boꞌokaꞌpo, 

junamaꞌa jumeꞌ bwere wiirum nau 
yajine ―ti ameu jiiak.

Jamut jokoptuitat intok juꞌu 
yoꞌoraapo tekiakamtat nokaka, 

taꞌabwik aꞌ teuwaakaꞌu

18  Juꞌu Jesus intok inimmeu 
junuen inimeꞌe, ka aꞌ 

rojiktaka jiba Liojtau bicha bem yee 
nokrianeeꞌuta am majtabaeka, jita 
taꞌabwikut nokaka inikaꞌa ameu 
teuwaak. 2 Inen ameu jiiak:
―Senu ili bweꞌu joꞌaraapo, seenu, 

iniꞌi yee yaꞌuraa bibittuaka yoꞌo 
yaꞌatukan. Iniꞌi, kia Liojta ka yoꞌori 
taꞌaan intok inim juniꞌi, kaabeta au 
taꞌaatuan. 3 Jiba junamaꞌa ili bweꞌu 
joꞌaraapo ket, jamut jokoptui inim 
joꞌaakan. Iniꞌi, kia jiba junae yoꞌo 
yaꞌuttau yeu yeepsan. Junuen inia 
bichapo, senuk aꞌ bejeꞌeka anemta 
betana jitaꞌpo aapoꞌik lutuꞌuriata 
aꞌ jipuꞌuneeꞌut, junaet aꞌ ania 
iꞌakai. 4 Binwaa taꞌapo junaꞌa yoꞌo 
yaꞌari ka aꞌ aniabaek. Taa chukula 
iniꞌi: “Ineponee kia Liojta ka yoꞌori 
taꞌaaka juniꞌi, intok nee kia kaabeta 
ino taꞌaatuaka juniꞌi, 5 junuentaka 
juniꞌi, inikaꞌa jamut jokoptuita jiba 
aꞌabo neu aꞌ suaꞌ betchiꞌbo, nee 

iniat aꞌ aniabae, junuen inikaꞌa ka 
intoko aꞌabo aꞌ suaka intok nee aꞌ 
lottaneꞌ betchiꞌbo”, ti jiiak.

6
 Junak intok juꞌu yoꞌowe 

Jesukrijto inen jiiak:
―Inikaꞌa junuen teuwaak juꞌu ka 

tuꞌi yee yaꞌuraa bittuame. 7 Juꞌu 
Lios intok juniꞌi ket jiba tua ame 
betchiꞌbotune, jumeꞌ aapoꞌik yeu 
puꞌarim, tukaariat intok taewait 
naa bujtia au bicha emo nokriame. 
Jaisa am boꞌo bittuanee jaꞌani. 
8

 Ineponee inen emou jiia, aapo 
kia chubala juniꞌi ka boꞌo bichaka 
ame betchiꞌbotune. Taa chukula 
juꞌu inim yoeme aꞌabo notteko, jiba 
tua ketun jumeꞌ aꞌ sualeme inim 
bwiapo am teune.

Juꞌu paiseotat intok juꞌu 
yaꞌuraatau bicha tomita 

weyemta nau totojamtat nokaka, 
taꞌabwik aꞌ teuwaakaꞌu

9
 Juꞌu Jesus juchi inikaꞌa jita 

taꞌabwiku aꞌ tamachiaka, waatem, 
jumeꞌ cheꞌa siꞌimeku tuꞌisi emo 
jiapsaꞌati eaka, watem intok kia 
jak waꞌam bichame betchiꞌbo aꞌ 
teuwaakai. Aapo intok inen jiiak:

10
 ―Woika oꞌowim Liojtau bicha 

nokbaeka, teꞌopou yajak. Juꞌu senu 
paiseeo tukan. Juꞌu senu intok, 
yaꞌuraatau bicha tomita weyemta 
junakaꞌa tekilekan. 11

 Juꞌu paiseeo, 
weyeka, Liojtau bicha nokaka, inen 
jiian: “Empo Lios, tua ne enchi 
baisae, ka jumeꞌ watem benasi 
in machiakaꞌ betchiꞌbo. Inimeꞌe 
jita nunuꞌee, ka tuꞌisi jiapsaka 
intok ka tuꞌi jaamuchimmak 
emo tuꞌuritua. Intok ne kia inia 
yaꞌuraapo tekilekamta benasi juniꞌi 
ne ka maachi. 12

 Inepo semaanapo 

woisi ka jiꞌibwalataka ne Liojta 
yoyoꞌore. Intok inepo, siꞌime juꞌu in 
kobaꞌu betana, jum woj mamnisi 
naꞌikiaripo, wepuꞌulaik ne ama 
eu bicha aꞌ nanaꞌikia.” 13

 Taa juꞌu 
senu intok, yaꞌuraapo tekilekame, 
iniꞌi amau mekka taawak. Iniꞌi 
intok kia teekau bicha juniꞌi ka 
jikau bitchubaekai, ala taupo au 
chonaka intok: “Oo empo, achai 
Lios, nee jiokole, ka tuꞌi yoemta”, 
ti au jiiak. 14

 Ineponee inen emou 
jiia, juꞌu yaꞌuraapo tekilekame, 
aapo aꞌ joꞌawau notteka, iniꞌi jaibu 
tua junama waꞌam Liojtamak au 
tuꞌutelatakai yepsak. Taa juꞌu 
paiseeo, ka junuen ayukai. Bweꞌituk, 
juꞌu cheꞌa au yoꞌo joame, iniꞌi 
chukula cheꞌa ka eiyaawaka bitnaa. 
Taa juꞌu ka au cheꞌewareme, junaꞌa 
chukula cheꞌa eiyaawaka bitnaa.

Jesus, jumeꞌ ili uusim amet 
mamteka, Liojtau bicha am nokria
15

 Ketchia jumeꞌ ili uusim juꞌu 
Jesujtau tojiwan, junaen aapoꞌik 
amet mamteneꞌ betchiꞌbo. Taa jumeꞌ 
Jesujta majtim inikaꞌa bichakai, 
jumeꞌ aman au am tojame am nok 
bejeꞌe japtek. 16

 Taa juꞌu Jesus jumeꞌ 
aꞌ majtimmeu chaaeka inen ameu 
jiiak:
―Akeꞌem am suꞌu toja. Elaꞌpom 

neu katnee jumeꞌ ili uusim. Kateꞌem 
ammeas jajapte. Bweꞌituk juꞌu Liojta 
aman cheꞌa yoꞌotaka aꞌ katekaꞌu, 
jumeꞌ inimeꞌe benasi emo eetuame 
betchiꞌbo. 17

 Lutuꞌuriapo ne inen 
emou jiia, juꞌu, ka ili usim benasi 
au eetuaka, Liojta cheꞌa yoꞌotaka 
aꞌ katekaꞌu betana jukaꞌ nok 
lutuꞌuriata aꞌ mabetakame, junaꞌa 
kaibu aman jiapsine.

Senu juꞌubwa yoꞌotuka, tuꞌik 
yuꞌin jipueka, Jesujtamak etejo

18
 Junamaꞌa jumeꞌ yoemratau 

yoꞌowem betana senu Jesujtau 
nattemaek:
―Tuꞌi yoeme, a yee majtame. 

Jitasa utteꞌa in yaꞌaneeꞌu inepo 
junae jukaꞌ jiba yuu jiapsiwamta aꞌ 
bitne ―ti au nattemaek.

19
 Iniau intok inen jiiak juꞌu Jesus:

―Jaisaaka empo nee tuꞌu yoeme 
ti jiia. Kaabe intoko tuꞌi yoeme. 
Wepulai jiba. Iniꞌi intok aapo juꞌu 
Lios junaꞌa ―ti au jiiak―. 20

 Empo 
Liojta betana nesauri jiꞌojteimmet 
juꞌunea: “Taꞌabwi jamutta, ka aꞌ 
jubeka, ka aamak emo tuꞌurine. Ka 
yee sussuꞌane. Ka jita eꞌetbwane. Ka 
aa nokiꞌichiata yetet nonokne. Em 
achai intok em ae yoꞌorine” ―ti au 
jiiak.

21
 Iniꞌi yoeme intok:

―Inikaꞌa siꞌimeta, in ili usitukaꞌpo 
naateka nee aꞌ yaꞌari ―ti jiiak.

22
 Inikaꞌa juꞌu Jesus jikkajakai:

―Ketuni senu weeme eu beꞌee 
―ti au jiiak―. Siꞌimeta jukaꞌ em 
jipueꞌuta nenkaka, inikaꞌa, jumeꞌ 
jiokot jiapsammet aꞌ naꞌikimtene. 
Intok junak empo teekau, Liojta 
mak, jukaꞌ cheꞌa eiyaawatchik bitne. 
Chukula intok nemak weene ―ti au 
jiiak.

23
 Taa junaꞌa, inikaꞌa jikkajakai 

tuꞌisi au sioktuak. Bweꞌituk aapo 
unnaa yuꞌin jita atteakan. 24

 Junuen 
siokaka tawakamta aꞌ bichakai, juꞌu 
Jesus:
―Tua obiachi, jumeꞌ yuꞌin jita 

atteakame betchiꞌbo, inimeꞌe, Liojta 
cheꞌa yoꞌotaka aꞌ katekaꞌu bem 
jiapsineeꞌu ―ti jiiak―. 25

 Jukaꞌ 

naikim wokekamta, kameeyoꞌ 
teamta jiꞌikia pusimpo yeu aꞌ 
weeneꞌpo cheꞌa ka obiachine, jukaꞌ 
yuꞌin tomekamta jum Liojta cheꞌa 
yoꞌotaka katekaꞌu aꞌ yebijneꞌpo bepa 
―ti jiiak.

26
 Junako jumeꞌ aꞌ jikkajakame:

―Junuentuko, jabesa tua a 
jinneꞌuitune ―ti au nattemaek.

27
 Juꞌu Jesus inen ameu jiiak:

―Inim jumeꞌ jiapsame, juꞌu 
obiachika, bem ka a joaꞌuta, juꞌu 
Lios ala junakaꞌa a jooa ―ti ameu 
jiiak.

28
 Juꞌu Peeo:

―Achai, itepote siꞌimeta jukaꞌ 
itom atteasukaꞌuta tee aꞌ toꞌo sakaꞌi 
emak eaka emak rejtibaekai ―ti au 
jiiak.

29
 Junak aapo inen am yoopnak:

―Tua lutuꞌuriapo nee inen 
emou jiia, jabeta juniꞌi, aꞌ joꞌara 
oo aꞌ yoꞌowawam oo jumeꞌ tua 
aamak wewerim oo aꞌ jubiarita oo 
jumeꞌ aꞌ yoemiawam, Liojta cheꞌa 
yoꞌotaka aꞌ katekaꞌu betana jukaꞌ 
nok lutuꞌuriata aꞌ eiyaꞌ betchiꞌbo, 
inimeꞌe juꞌu am toꞌo sikame, 
30

 iniꞌi ket inim jiapsaka, cheꞌa 
bepa au tuꞌik mabetnee intok jum 
chukula jiapsiwao, jukaꞌ jiba yuu 
jiapsiwamta bitne ―ti ameu jiiak.

Juꞌu Jesus, juchi bemelasi 
jaisa aꞌ mukneeꞌu teuwaa

31
 Juꞌu Jesus intok jumeꞌ woj 

mamni ama wooim yeu aꞌ puꞌarim, 
bempola, omola nunuka:
―Itepote bweꞌu joꞌara Jerusalen 

teaꞌu bicha tee boꞌo joa. Junaman 
intok siꞌimeta jukaꞌa, jumeꞌ Liojta 
betana juꞌuneetuawaka, juꞌu 
inim yoemta betana nokaka bem 

jiꞌojtekaꞌuta, junaman aꞌ chupneꞌpo. 
32

 Bweꞌituk iniꞌi, junaman jumeꞌ 
ka inim yoemem mampo suꞌu 
tojinaa. Intok jaana jiaawaawaka, 
ka yoꞌoriwaka ka tuꞌisi au noknaa. 
Intok aet chit wattinaa. 33

 Iniꞌi 
koꞌokosi yaꞌanaa intok chukula, 
junameꞌe aꞌ meꞌene. Taa baji 
taewaita weyeo, kokkoarim nasuk 
jiabijtene ―ti ameu jiiak.

34
 Taa bempo inia betana ka 

aꞌ jajamek. Intok kia ka juꞌunean 
jitat ameu aꞌ teuwaaꞌpo. Bweꞌituk 
iniꞌi weyeme ame betchiꞌbo aet 
juꞌuneepo ameu obiachiakan.

Senuk ka bichamta, bweꞌu 
joꞌara Jerikoꞌ teaꞌpo joꞌaakamta 

au aꞌ ineꞌetetua juꞌu Jesus
35

 Jukaꞌ Jesujta, bweꞌu joꞌara 
Jerikoꞌ teaꞌu jeela aꞌ yebijsuseeo, 
senu lipti boꞌo mayoat kateka, 
watem betana jita aꞌ mik boꞌo 
bichan. 36

 Iniꞌi, junamaꞌa yoemrata 
juebenak ama waꞌam katemta 
jikkajakai, iniꞌi ka bichame, juꞌu 
ama weyeꞌut, watemmeu nattemaek. 
37

 Iniꞌi intok, jukaꞌ Jesujta, Nasaret 
teaꞌpo jometa ama waꞌam aꞌ weyeꞌu 
tejwaawak. 38

 Junak intok iniꞌi:
―Achai Jesus, Labiitukaꞌuta 

betana yoemratat yeu simria, empo 
nee jiokole ―ti au chaaek.

39
 Jumeꞌ aman bat kateme, 

junameꞌe aꞌ yaatineꞌ betchiꞌbo au 
nookan. Taa aapo cheꞌa juniꞌi:
―Achai, Labiitukaꞌuta betana 

yoemratat yeu simria, empo nee 
jiokole ―ti chaaek.

40
 Junak intok juꞌu Jesus, junama 

kikteka, au aꞌ toji nesaek. Au 
aꞌ tojiwako, juꞌu Jesus inen au 
nattemaek:

41
 ―Jitasa empo nee enchi yaꞌaria 

iꞌa ―ti au nattemaek.
Juꞌu ka bichame intok:
―Achai, juchi ne bitbae ―ti aꞌ 

yoopnak.
42

 Juꞌu Jesus intok:
―Juchi bitne ―ti au jiiak―. Empo 

junuen em nee sualekaꞌ betchiꞌbo, 
tuꞌireakaꞌe ―ti au jiiak.

43
 Junama lautipo sep bichak juꞌu 

lipti. Intok Jesujta mak yeu siika, 
Liojta aꞌ bai saeꞌuta teuwaakai. 
Intok ket juꞌu yoemra siꞌime inikaꞌa 
bichakame, ket Liojtau bicha bem 
alleaꞌuta aꞌ teuwaan.

Jesus, Sakeoꞌ teamta joꞌapo aane

19  Junak intok juꞌu Jesus 
junamaꞌa bweꞌu joꞌaraa 

Jerikooꞌ teaꞌu kibakek intok 
junama bweꞌu joꞌaraapo aman 
weyen. 2 Junama intok, senu tua 
yuꞌin jita atteaka, iniꞌi Sakeoꞌ 
teaka aman joꞌaakan. Iniꞌi intok, 
jumeꞌ yaꞌuraatau bicha tomita 
weyemta nau totojammeu yoꞌo 
tukan. 3 Iniꞌi Sakeoꞌ teame, Jesujta 
ket aꞌ taꞌaabaek. Taa ka aꞌ bit 
machiakan bweꞌituk yoemra 
juebenaka Jesujtamak kaaten. Iniꞌi 
Sakeoꞌ teame intok tua komeꞌelaa 
tukan. 4 Junak aapo bat buiteka 
intok aapoꞌik junuen aꞌ bit betchiꞌbo, 
bweꞌu juya sikoomoroꞌo teamtat 
jaꞌamuk junamaꞌa omola Jesujta 
waꞌam weꞌeaꞌpo. 5 Junamaꞌa juꞌu 
Jesus waꞌam weyeka, jikau bitchuk 
intok:
―Sakeeo, lauti koꞌom chepte. 

Bweꞌituk iꞌan nee em joꞌaapo 
tawaabae ―ti au jiiak.

6
 Junak intok juꞌu Sakeeoꞌ teame, 

lauti koꞌom cheptek. Intok tua 

alleaka, Jesujta aꞌ joꞌaau aꞌ mabetak. 
7

 Inikaꞌa bichakai, siꞌime Jesujtat 
nok japtek, aapoꞌik senuk ka tuꞌi 
yoemta joꞌaapo aꞌ tawabaeka ama 
aꞌ yepsak, ti jiakai. 8 Junak juꞌu 
Sakeeo, kikteka intok juꞌu yoꞌowe 
Jesukrijtotau:
―Aꞌ bitnee achai. Siꞌimeta jukaꞌ 

tuꞌik in jipueꞌuta, nasukꞌaman 
nee jumeꞌ jiokot jiapsammet nee 
aꞌ naꞌikimtene. Intok inepo jabeta 
bai taꞌaaka, jita aꞌ etbwarialatuko, 
junae betana, naikisi cheꞌa bepa 
nee aꞌ nottane ―ti au jiiak.

9
 Juꞌu Jesus intok inen au jiiak:

―Iꞌan inim joꞌaraapo 
jiapsammeu yuumak juꞌu am 
jinneꞌunaaꞌu. Beja iniꞌi yoeme su 
ket, juꞌu Apraꞌamtukaꞌutat betana 
yoemiammet yeu simria ―ti jiiak―. 
10

 Bweꞌituk juꞌu inim emo benasi 
yoeme, inim jumeꞌ ka tuꞌikut emo 
taꞌarulame, junameꞌe jaiwaka intok 
am jinneꞌubaeka yebijlaa ―ti jiiak.

Woj mamni tosai tomim ket 
ammea tekipanoammet nokaka, 

taꞌabwik aꞌ teuwaakaꞌu
11

 Jukaꞌ yoemrata Jesujta inia 
aꞌ teuwaaꞌu betana ketun inimeꞌe 
aꞌ jikkajao su, aapo jita taꞌabwiku 
aꞌ tammachiaka ameu nookan. 
Bweꞌituk aapo bweꞌu joꞌara 
Jerusalen teaꞌu jaibu ka mekka 
aanen. Bempo intok, aapoꞌik Liojta 
inim aniapo cheꞌa yoꞌotaka aꞌ 
nesauneeꞌuta junamaꞌa sep aꞌ naate 
machian. 12

 Junak intok inen ameu 
jiiak:
―Yoeme seenu, tua eiyaawaka 

yoꞌoriwame betana yoemiataka 
jiapsan. Iniꞌi, mekka omot 
bwiarau bicha siika, junuen 

junaman, junama yoemratau, 
cheꞌa ama yoꞌotaka yeu aꞌ puꞌanaꞌ 
betchiꞌbo. Intok chukula juchi 
nottibaekai. 13

 Taa kee simekai, 
junamaꞌa woj mamnim jumeꞌ 
aꞌ tekipanoareeommeu chaaek. 
Inimeꞌe weꞌepulaimmet, wepul tosai 
tomi, tua bejeꞌemta amet naꞌikimtek. 
Intok inen ameu jiiak: “Inikaꞌa 
tomita emeꞌe tekipanoane, in notteꞌu 
tajtia”, ti ameu jiiak. 14

 Taa junae 
aꞌ bwiaraapo joome, juꞌu yoemra 
ka aꞌ waatan. Intok inimeꞌe jum aꞌ 
sikaꞌu bicha: “Itepo inikaꞌa oꞌouta 
te ka itou aꞌ yoꞌotu iꞌa”, ti bem jiuneꞌ 
betchiꞌbo, aman am bittuak. 15

 Taa 
iniꞌi, jiba junama cheꞌa yoꞌotaka yeu 
puꞌatuka, intok aꞌ bwiaraau bicha 
nottek. Junaꞌabo iniꞌi nottekai, jumeꞌ 
tekilta aꞌ jooriaka, tomita amet aꞌ 
naꞌikimtekaꞌummeu chaai tebok. 
Iniꞌi, junameꞌe, weꞌepulaim, jaikik 
am kobaꞌiakaꞌut juꞌuneebaekai. 
16

 Juꞌu seenu, bat au yepsaka: “Achai, 
juꞌu em tomi, woj mamnisi naa 
buustia au buꞌuurialaa”, ti au jiiak. 
17

 Juꞌu yoꞌo yaꞌari inen aꞌ yoopnak: 
“Tua su tuꞌi, empo tuꞌi yoemtaka 
a tekilta jojooa. Ka jaikikut juniꞌi, 
tuꞌisi yumaꞌisi em yeu sikaꞌ betchiꞌbo, 
woj mamni bwere joꞌarammeu ne 
iꞌan enchi yoꞌo yaꞌane”, ti au jiiak. 
18

 Juchi senu au yepsaka intok: 
“Achai, juꞌu em tomi, mamnisia naa 
buustia au buꞌuurialaa”, ti au jiiak. 
19

 Inikaꞌa ket aapo inen yoopnak: 
“Empo, mamni bwere joꞌarammeuꞌe 
yoꞌotune”, ti au jiakai. 20

 Junak intok 
juchi senu au yepsaka, iniꞌi: “Achai, 
juꞌu em tomi inim aayuk. Paayumpo 
nee aꞌ jipueka aꞌ eꞌerialatukan”, 
ti jiiak. 21

 “Bweꞌituk ne enchi 
ee majjaen, yeteu empo bettek 

jiapsek, kaita em joꞌaripo jita em 
nunuꞌeeꞌpo, intok ka em echakaꞌpo 
em jitchupaꞌpo juꞌuneakai”, ti jiiak. 
22

 Junak iniꞌi yoꞌo yaꞌari inen au 
jiiak: “Empo, ka tuꞌika ka a tekilta 
jooa. Jiba juꞌu em teuwaaꞌue su nee 
ka tuꞌisi enchi tawaane. Empo, yeteu 
bettek in jiapsekaꞌpo intok kaita in 
joꞌaripo jita in nunuꞌeeꞌpo intok ka in 
echakaꞌpo in jitchupaꞌpo juꞌuneakai, 
23

 junako empo jukaꞌ in tomita, 
jumeꞌ tomita tekipanoammeu aꞌ 
reu tebo ean. Intok junuen inepo 
nottesukai, jukaꞌ in tomita intok 
au aꞌ kobakaꞌuta kia naa buusti aꞌ 
mabet ean”, ti au jiiak. 24

 Iniꞌi intok, 
jumeꞌ ama anemmeu inen jiiak: 

“Emeꞌe, jukaꞌ tomita em aꞌ uꞌaa intok 
ikaꞌa, jumeꞌ woj mamnim jipuemta 
aꞌ makne”, ti ameu jiiak. 25

 Bempo 
inen au jiiak: “Taa su, achai, iniꞌi 
jaibu woj mamnim tosai tomim 
jipue”, ti au jiiak. 26

 Juꞌu yoꞌo yaꞌari 
inen am yoopnak: “Iꞌan ne inen 
emou jiia, waꞌa tuꞌik weyemtat cheꞌa 
juniꞌi jiapsekame, iniꞌi junuen, Liojta 
betana cheꞌa juniꞌi aꞌ miktune. Taa 
waꞌa inien tuꞌikut ka aet jiapsekame, 
iniꞌi kia juꞌu ilikikut aet aꞌ 
jiapsekaꞌut juniꞌi ae beaj koptituanaa. 
27

 Jumeꞌ intoko nee bejeꞌeka aneka, 
inimeꞌe ka nee ameu yoꞌotu iꞌaꞌum 
betana intoko, aꞌabo am tojinee 
intok inimeꞌe emeꞌe nee bichapo am 
suꞌane”, ti jiiak.

Jesujta, jum bweꞌu joꞌara 
Jerusalen teaꞌu kibakiꞌisekaꞌpo

28
 Chukula inikaꞌa teuwaasukai 

juꞌu Jesus ketuni bweꞌu joꞌara 
Jerusalen teaꞌu bicha boꞌo joobaeka 
yeu siika. 29

 Junak aapo jumeꞌ ili 
bwere joꞌaram Betpaakeꞌ teaꞌu intok 

Betaaniaꞌ teaꞌu aman jeela yepsakai, 
jum Oliibo kawiꞌ teaꞌu jeela, juꞌu 
Jesus, wooi jumeꞌ aꞌ majtim aman 
bittuak. 30

 Inen ameu jiakai:
―Aman ili joꞌara, tua ka mekka 

itou katekamtau emeꞌe katne. 
Junaman emeꞌe yeu yajaka, buuta 
chaꞌakamta aꞌ teune. Inikaꞌa kee 
jabe aet yejtemta. Junakaꞌa woitaka, 
aꞌabo aꞌ tojine ―ti ameu jiiak―. 
31

 Senuk intok: “Jaisaaka emeꞌe aꞌ 
woita”, ti emou aꞌ jiao, emeꞌe: “Juꞌu 
itom achai aꞌ sawabae”, ti emeꞌe au 
jiune.

32
 Inimeꞌe aꞌ majtim aman sajaka 

intok bempo siꞌimeta Jesujta ameu 
aꞌ teuwaakaꞌa benasi ama aꞌ teak. 
33

 Bempo intok jukaꞌ ili buuta am 
woitao su, jumeꞌ aꞌ atteakame:
―Jaisaakai emeꞌe aꞌ woita ―ti 

ameu nattemaek.
34

 Bempo intok:
―Jukaꞌ yoꞌowe Jesukrijtota inikaꞌa 

aꞌ sawabaeꞌ betchiꞌbo ―ti jiiak.
35

 Junuen inimeꞌe, Jesujtau 
aman aꞌ tojaka intok tajoꞌorim 
bempoꞌimmet chaꞌakaꞌum juꞌu 
buutat toꞌaaka, Jesujta aet 
jaꞌamutuak. 36

 Aapoꞌik Jesujta intok 
ket aꞌ weyeꞌut luula, bempo, bem 
tajoꞌori amet chaꞌakaꞌum aawas am 
toꞌo sakan. 37

 Aapoꞌik junama Oliibo 
kawiꞌ teaꞌpo betukun boꞌot koꞌom 
aꞌ yebisuseo, siꞌime jumeꞌ aꞌ sualeka 
ama aamak kateꞌum, inimeꞌe 
siꞌimeta jukaꞌ Liojta a jita joaꞌapo 
aman, suum watchisi machik bem 
bitlaaꞌu betchiꞌbo, alleerimmea chai 
japtek. Intok Liojtau bicha bem aꞌ 
bai saeꞌuta aꞌ teuwaakai. 38

 Inimeꞌe 
inen jiakai:
―Aꞌ alleetuawaka aꞌ yoꞌorinaaꞌu au 

lutuꞌuriatune, juꞌu cheꞌa yoꞌo yaꞌari, 

achai Liojta betana lutuꞌuriaka aꞌabo 
weyemtawi. Teekau jiapsammeu 
yumaꞌisi ka jain eewame aune. Intok 
cheꞌa bepa Liojta aꞌ yoꞌorinaaꞌu jiba 
au aune ―ti jiakai.

39
 Junak intok waate paiseeom, 

inimeꞌe ama buꞌuurata nasuk 
kateꞌum:
―Yee majtame, inimeꞌe emak eaka 

inim kateme, am nok yaatituane ―
ti Jesujtau jiiak.

40
 Taa juꞌu Jesus inimeꞌe yoopnak:

―Ineponee emou inen jiia, inimeꞌe 
junuen yaateko, jumeꞌ tetam 
chaaine ―ti jiiak.

41
 Junak aapo, bweꞌu joꞌara 

Jerusalen teaꞌu jeela yepsakai, 
junakaꞌa bweꞌu joꞌarata bichakai, 
juꞌu Jesus aꞌ jiokoleka ae betchiꞌbo 
bwaanak. 42

 Inen jiakai:
―Kia inia taewait juniꞌi nee 

enchim juꞌuneetuapea, jita tua jukaꞌ 
yanti jiapsiwamta emot aꞌ autuamta. 
Taa iꞌani iniꞌi tua ka a juꞌuneiyaatu. 
Intok emeꞌe ka aꞌ juꞌuneiyaane. 
43

 Bweꞌituk taewaim ka tuꞌika emo 
betchiꞌbo yumaꞌane. Jumeꞌ enchim 
bejeꞌeka aneme konila mekka jikau 
enchim am koratuaka, intok junuen 
enchim am kontaika, siꞌimekut 
betana luula enchim amunaao. 
44

 Inim siꞌime bwiau tajtia tataptune. 
Jumeꞌ inim jiapsame suꞌatune. Intok 
inim teta wepulaka juniꞌi, jak karipo 
ka tataptuka ama biꞌine. Bweꞌituk 
emeꞌesu inia taewait, Liojta enchim 
jinneꞌubaeka emou aꞌ yepsako, 
enchim ka aꞌ taꞌaabaekaꞌ betchiꞌbo.

Jesus, jukaꞌ teꞌopopo ka 
jooꞌeewamta, inikaꞌa ama tuꞌute

45
 Junak intok juꞌu Jesus junama 

bweꞌu teꞌopopo yepsak. Intok 

junamaꞌa wajiwa siꞌimem jumeꞌ jita 
nenkaka intok jumeꞌ jita jinume, 
paꞌakun yeu beep taitek. 46

 Intok 
inen ameu jiiak:
―Jum Liojta nok lutuꞌuriapo 

inen jiꞌojtei: “Juꞌu in teꞌopo, Liojtau 
bicha emo nokria betchiꞌbo kari 
tune”, ti jiꞌojtei. Taa emeꞌe, jumeꞌ 
jita eꞌetbwame, ama eꞌeuseeꞌu kau 
wojoꞌoriata benasi aꞌ yaꞌari ―ti 
jiiak.

47
 Chikti taꞌapo juꞌu Jesus jum 

teꞌopopo aneka yee majtan. Taa 
jumeꞌ jum teꞌopopo tekiakammeu 
yoꞌowem intok jumeꞌe, 
Moiseejtukaꞌuta nesaurim yee 
majtame intok kia jumeꞌ junama 
yoemratau cheꞌa yoꞌowem, inimeꞌe 
nau eaka, Jesujta jachin bem aꞌ 
meꞌe teboneeꞌut aet tekipanoan. 
48

 Taa kaachin juniꞌi ayuka aꞌ meꞌe 
machiakan. Bweꞌituk siꞌime juꞌu 
yoemra ama aneme, aꞌ teuwaaꞌuta 
tua aꞌ tuꞌureka aꞌ jikkajan.

Jesujta, jabeta betanasa 
lutuꞌuriaka aꞌ nesaweeꞌu

20  Sejtul, senu taꞌapo jukaꞌ 
Jesujta jum teꞌopopo 

aneka intok jukaꞌ yoemrata 
majtaka, intok Liojta betana nok 
lutuꞌuriata jukaꞌ yee jinneꞌumta 
ameu aꞌ majtao, jumeꞌ jum teꞌopopo 
tekiakammeu yoꞌowem intok jumeꞌ 
Moiseejtukaꞌuta nesaurim yee 
majtame, intok jumeꞌ juriommeu 
yoꞌowe ama au yajak. 2 Intok 
inimeꞌe inen au nattemaek:
―Itom tejwaane, jita yaꞌuraata 

betana lutuꞌuriaka empo inikaꞌa 
jooa. Oo jabesa inikaꞌa em 
nesauneeꞌut et aꞌ autuak ―ti jiakai.

3
 Junak Jesus inimmeu:

―Ineponee ket junaen senu 
weemta emou nattemaibae, nee 
tejwaane. 4 Jukaꞌ Joantukaꞌuta yee aꞌ 
batoꞌowaaneꞌ betchiꞌbo, jabesa aet 
aꞌ sawek, juꞌu Lios oo jumeꞌ inim 
yoemem jaꞌani, nee tejwaane ―ti 
ameu jiiak.

5
 Taa inimeꞌe bempo naas emo 

tetemai japtek inen jiakai:
―Jaisa te jiune. Itepo: “Junakaꞌa, 

Liojta aꞌabo aꞌ bittuak”, ti itom jiao, 
junak aapo: “Jaisaakai emeꞌe ka aꞌ 
sualek”, ti itou nattemaine. 6 Taa 
intok: “Inim jumeꞌ yoemem betana”, 
ti itom jiao, juꞌu yoemra siꞌime itom 
mamaasukai itom suꞌane. Bweꞌituk 
inimeꞌe, jukaꞌ Joantukaꞌuta, 
Liojta betana juꞌuneetuawaka aꞌ 
noktuawakaꞌuta tua junuen aꞌ suale 

―ti jiian.
7

 Bempo intok ka emo juꞌuneaꞌa ti 
jiaka aꞌ yoopnak. 8 Junak intok juꞌu 
Jesus:
―Junuentuko, inepo juniꞌi ket nee 

ka enchim tejwaanee jabeta betana 
utteꞌaka inikaꞌa in aꞌ joaꞌapo ―ti 
ameu jiiak.

Jumeꞌ tekipanoareeom ka 
tuꞌu jijiapsekammet nokaka, 

taꞌabwik aꞌ teuwaakaꞌu
9

 Chukula juꞌu Jesus juꞌu 
yoemratau nok taitek intok jita 
taꞌabwiku aꞌ tamachiaka ameu 
nookan:
―Seenu, aꞌ wajpo, paꞌasi ouwom 

juebenam jaꞌabwak. Chukula 
intok wate tekipanoareommeu 
aꞌ reu tebok. Intok iniꞌi, junamaꞌa 
omot bicha sikaa, aman 
binwatuk. 10

 Junameꞌe paꞌasim 
chuktawao taewaita yumako, iniꞌi, 
tekilta aꞌ jooriamta, junameꞌe 

tekipanoareommeu aꞌ bittuak, 
junamaꞌa echipo, aapoꞌiku bicha 
aꞌ lutuꞌuriatukaꞌpo aman aꞌ aꞌauneꞌ 
betchiꞌbo. Taa junameꞌe, koꞌokosi 
aꞌ yaak intok kaita aꞌ makaka 
aꞌ simtuak. 11

 Junak intok juꞌu, 
junakaꞌa wajta atteakame, tekilta 
aꞌ jooriamta juchi senuk aman 
bittuak. Taa inikaꞌa ketchia, 
bempo ka aꞌ yoꞌoreka au nokaka, 
koꞌokosi aꞌ yaaka intok kaita aꞌ 
makaka aꞌ simtuak. 12

 Juꞌu wajta 
atteakame iniat chaꞌaka, juchi 
senuk aman bittuak. Taa inimeꞌe 
tekipanoareeom ket inikaꞌa juniꞌi, 
koꞌokosi aꞌ yaak intok paꞌakun yeu 
aꞌ tojak.

13
 ’Siꞌimemmet cheꞌa chukula 

junaꞌa wajta atteakame: “Jaisa 
tua nee aune”, ti au eetuak. “Jiba 
nee jukaꞌ in yoemiata, tua in 
nakeꞌuta nee aman bittuane. Inikaꞌa 
bichaꞌateko jumak juniꞌi inimeꞌe 
aꞌ yoꞌorine”, ti jiakai. 14

 Taa jumeꞌ 
tekipanoareeom inikaꞌa ameu 
yepsamta bichakai, inen emo 
tejwaak: “Iniꞌi junaꞌa juꞌu chukula 
inikaꞌa atteaneeme. Ate aꞌ meꞌene, 
junuen jukaꞌ bem at teamak itepo 
tawa betchiꞌbo”, ti jiakai. 15

 Junak 
intok inimeꞌe aꞌ bwiseka, junamaꞌa 
wajpo yeu aꞌ nuk sajaka aꞌ meꞌaak.

Juꞌu Jesus intok junak inen jiiak:
―Junaꞌa wajta atteakame, jaisa tua 

inimeꞌemak aune. 16
 Junaman sika 

intok iniꞌi, junameꞌe tekipanoareeom 
suꞌane. Jukaꞌ bwiata intok 
tattaꞌabwim aꞌ makne ―ti jiiak.

Jumeꞌ aman aneme inikaꞌa 
jikkajaka:
―Lios ka bat junen jiune ―ti jiiak.
17

 Taa juꞌu Jesus inimeꞌe bitchukai 
inen jiiak:

―Junak su, jum Liojta nok 
lutuꞌuriapo juꞌu jiꞌojtei inen jiame, 
jitasa teuwaabae:

Waꞌa teta, jumeꞌ kakaateme yeu 
tawaakaꞌu,

Chukula iniꞌi teta, cheꞌa bat 
naataka ama nawataka yeu 
siika, ti jiame.

18
 Jabetaka juniꞌi juꞌu inia tetat 

wechekame, iniꞌi siꞌimekut kot 
kottisune. Taa iniꞌi teta intok 
senukut koꞌom wecheka, junakaꞌa 
kia aꞌ tutujne ―ti jiiak.

Juꞌu Romapo cheꞌa yoꞌo yaꞌaritau 
bicha, juꞌu tomi naꞌikiawame

19
 Jumeꞌ teꞌopopo tekiakammeu 

yoꞌowe intok jumeꞌ Moiseejtukaꞌuta 
nesaurim yee majtame, inimeꞌe 
jiba junama sep Jesujta 
bwijbaekaꞌeak. Bweꞌituk inimeꞌe aet 
mammaten, inikaꞌa jita taꞌabwiku 
aꞌ tamachiaka aꞌ nokakaꞌuta, jiba 
ame betchiꞌbo su aꞌ teuwaakaꞌpo. 
Taa bempo jukaꞌ yoemrata majjaen. 
20

 Junako inimeꞌe, bempo jumeꞌ 
aet mammateneeme, watem 
yoꞌoriwame benasi emo yaꞌarikai 
aman bittuak. Inimeꞌe, jita juniꞌi 
aꞌ teuwaatuaka, junuen junaet juꞌu 
kobanaotau a bem yeu aꞌ tojineꞌ 
betchiꞌbo. 21

 Jiba inia betchiꞌbo 
inimeꞌe inen au nattemaek:
―Yee majtame, juꞌuneate jukaꞌ 

em teuwaaꞌuta intok jukaꞌ em yee 
majtaꞌuta, tua aꞌ lutuꞌuriatukaꞌpo. 
Intok ka empo inim jumeꞌ watem 
emo am ujuꞌuꞌuta amet cheꞌa 
taꞌaaka am bicha. Ala empo, Liojta 
betana nok lutuꞌuriata ka taꞌabwisia, 
tua aꞌ lutuꞌuriatukaꞌpo aman empo 
yee aꞌ majta. 22

 Itom tejwaane, jaisa 
tuꞌinee jaꞌani, juꞌu jum Romapo 

siꞌimem bepa yoꞌo yaꞌaritau bicha 
tomita weyemta aꞌ bejeꞌetuaꞌpo, oo 
ka tuꞌi jaꞌani ―ti au nattemaek.

23
 Taa juꞌu Jesus inimmet 

juꞌuneꞌeak, ka tuꞌik au bicha bem 
eaꞌpo intok inen ameu jiiak:
―Jaisaaka emeꞌe inile benakue 

nee jiꞌoptuabae ―ti ameu jiiak―. 
24

 Emeꞌe jukaꞌ tosai tomita, senuk 
nee bittuane. Jabesa inikaꞌa pujbak 
intok jumeꞌ team iniat jiꞌojteim ―ti 
jiiak.

Bempo intok:
―Juꞌu siꞌimem bepa cheꞌa yoꞌo 

yaꞌari, Sesar teamta betana ―ti au 
jiiak.

25
 Junak intok aapo:

―Junuen san emeꞌe, juꞌu inim 
siꞌimem bepa cheꞌa yoꞌo yaꞌariu 
bicha weyemta, au bicha aꞌ 
naꞌikiane. Intok Liojtau bicha 
weyemta ket emeꞌe, Liojtau bicha aꞌ 
naꞌikiane ―ti ameu jiiak.

26
 Intok inimeꞌe junuen, juꞌu 

yoemrata bichapo, kaitat aꞌ 
jiꞌoptuak. Alla inimeꞌe juꞌu aapoꞌik 
am yoopnakaꞌu betana, tua suum 
eaka ka montek.

Kokkolam jaisa tua lutuꞌuriapo am 
jiabijteneeꞌu betana au nattemaiwa

27
 Iniat chukula, waate jumeꞌ 

sauseeompo taꞌeewame betana, 
Jesujtau aman noitek. Inimeꞌe, 
jumeꞌ kokkokame ka am jijiabijteꞌeti 
jiia. Junuen san inimeꞌe Jesujtau 
inen jiiak:

28
 ―Yee majtame, juꞌu 

Moiseejtukaꞌu, jiꞌojteita itom aꞌ 
yaꞌariak, yoemta senuk, jubeka 
intok ka yoemiaka aꞌ mukuko, juꞌu 
junae sailawa, jukaꞌ jokoptulata 
aꞌ jupneꞌeti jiakai, intok junaemak 

yoemianee juꞌu aꞌ saai mukukamta 
betchiꞌbo ―ti jiakai―. 29

 Ket junuen 
san, woo busanika nau wewerika 
jiapsan. Juꞌu cheꞌa bat weyeme 
juubek. Taa ka yoemiaka muukuk. 
30

 Juꞌu iniat chaꞌaka weyeme intok, 
jukaꞌ jokoptuita juubek. Intok iniꞌi 
ket ka yoemiaka muukuk. 31

 Junak 
intok, iniamak bajika, juchi juꞌu 
senu aꞌ juubek. Intok jumeꞌ waate 
juniꞌi, ket jiba junaen aayuka, woo 
busanim yumaꞌu tajtia. Intok siꞌime 
ka yoemiaka kokkok. 32

 Intok 
inimeꞌe siꞌimemmet chukula, 
juꞌu jamut juniꞌi ket muukuk. 
33

 Junak su, jumeꞌ kokkoarim am 
jiabijteneeo, inime betana jabesa aꞌ 
jubeka tawane. Junuen jumeꞌ woo 
busanika aꞌ jubekantakai ―ti au 
jiiak.

34
 Junak juꞌu Jesus inen am 

yoopnak:
―Iꞌan jumeꞌ inim bwiapo 

jiapsame, jumeꞌ oꞌowim intok 
jumeꞌ jaamuchim emo jujube. 
35

 Taa wameꞌe kokkoarim nasuk 
jijiabijtineeka intok aman chukula 
jiapsinaaꞌu lutuꞌuriaka aman 
yajineeme, junaman inimeꞌe ka 
jujupne. Intok kia jumeꞌ marakame, 
inimeꞌe, bem maram juniꞌi, ka am 
kukunatuane. 36

 Bweꞌituk inime su 
ka intok kokkone. Bweꞌituk inimeꞌe, 
teekau jumeꞌ Liojta ankelesim 
bebena intok inimeꞌe kokkoarim 
nasuk bem jiabijtekaꞌ betchiꞌbo, 
Lios am yoemiak. 37

 Kia aapo juꞌu 
Moiseejtukaꞌu juniꞌi, jum Liojta nok 
lutuꞌuriapo, aman jum juꞌu juya 
beeteꞌutat aꞌ nokaꞌapo, iniꞌi, jumeꞌ 
kokkolam am jijiabijteꞌut a itom aet 
juꞌuneetua. Junama san jukaꞌ Liojta, 
jukaꞌ Apraꞌam teamta, wakaꞌa Isaak 

teamta intok jukaꞌ Jakoop teamta 
bempoꞌim aꞌ Lios yoꞌowakaꞌu ama 
aꞌ teuwaakai. 38

 Taa juꞌu Lios, ka 
jumeꞌ jiba betchiꞌbo kokkolammeu 
Lios. Ala, jumeꞌ jiba yuu jiapsame 
betchiꞌbo. Bweꞌituk aapoꞌik 
betchiꞌbo siꞌime jiapsa.

39
 Junak intok jumeꞌ Moiseej 

tukaꞌuta nesaurim yee majtame 
betana waate:
―Tuaꞌe ammaꞌali jiia, yee majtame 

―ti au jiiak.
40

 Intok junamaꞌa bempo ka intok au 
ruktek, naa buusti au nattemaibaekai.

Jabeta yoemiam betanasa 
tua yeu simria juꞌu Krijto

41
 Juꞌu Jesus inen ameu jiiak:

―Junak su, jaisaaka juꞌu 
Krijtoꞌ teame, juꞌu Labiitukaꞌuta 
yoemiammet yeu simria, ti 
jiuwaa. 42

 Bweꞌituk jiba aapo 
juꞌu Labiitukaꞌu, jum Salmom 
jiꞌojteimpo inen aꞌ teuwaak:

Juꞌu in yoꞌowa Lios, juꞌu in 
yoꞌowabeu inen jiiak:

“In bata tana neu yejtene,
 43 Jumeꞌ enchi bejeꞌeka kateme, 

in am kobaꞌasuꞌu tajtia”, ti aꞌ 
teuwaak.

44
 Juꞌu Krijto, kaachin Labiitukaꞌuta 

betana yeu simriatune, junuen jiba 
aapo juꞌu Labiiꞌ teame aꞌ yoꞌowa 
rokakai.

Jesus, jumeꞌ Moiseejtukaꞌuta 
nesaurim yee majtame, ka 

ammaꞌali bem aneꞌut nooka
45

 Siꞌime juꞌu yoemra ama 
aneme aꞌ jikkajan, jukaꞌ Jesujta aꞌ 
majtimmeu inen aꞌ jiako:

46
 ―Jumeꞌ Moiseej tukaꞌuta 

nesaurim yee majtame betana, 

emeꞌe emo suuane. Bweꞌituk inimeꞌe 
tettebem bem supeneeꞌuta tuꞌure. 
Intok jum bwere joꞌarampo jita 
nenkiwaꞌpo cheꞌa anwaꞌpo, yoꞌorisi 
emo tetebotua iꞌa. Intok jum bem 
teꞌopompo, cheꞌa bichau wajiwa, 
yoꞌoraata jojoyeꞌpo bem jooneeꞌuta 
juniꞌi tuꞌure. Intok ket inimeꞌe, 
pajkompo bichau, cheꞌa bat bem 
jojooneeꞌuta waata. 47

 Intok inimeꞌe 
ket, jumeꞌ jaamut jokoptuim, jumeꞌ 
bem karim bem attea, emo am attea 
mamaka. Chukula intok inia betana 
bem aet jiawiteneeꞌuta jaiwakai, 
Liojta yoꞌori taꞌaa ti jiunaꞌ betchiꞌbo, 
binwaa jaꞌabweka, Liojtau bicha 
emo nonoktua. Inimeꞌe junameꞌe 
jumeꞌe, chukula cheꞌa bepaa jiokot 
emo bittuanaame.

Jokoptuita kaita jipueka, inikaꞌa 
tomita wooi jusai tomim Liojtau 

bicha aꞌ naꞌikiakaꞌum

21  Jum Liojta teꞌopopo juꞌu 
Jesus, wameꞌe tua yuꞌin 

totomeka, tomita Liojtau bicha 
weyemta, jum aꞌ jojoawaaꞌpo ama 
tojame bichak. 2 Junamaꞌa ket, tua 
kaitae au ania machika, senuk 
jamut jokoptuita, wooi ili kopre 
tomim ama joakamta bichak. 
3

 Aapo intok inen jiiak:
―Tua nee lutuꞌuriapo inen emou 

jiia, junuen inikaꞌa, tua kaitae au 
ania machika jamut jokoptuita, 
cheꞌa siꞌimem bepa yuꞌin ama aꞌ 
joꞌalatukaꞌu ―ti jiiak―. 4 Bweꞌituk 
siꞌime jumeꞌ waate, jukaꞌ naa buusti 
yuꞌin bem jipueꞌuta aꞌabo totoja. 
Taa iniꞌi jamut, aapo jiokot aꞌ jiapsaꞌ 
nasuk juniꞌi, siꞌimeta aꞌ jipueꞌuta, 
kia jukaꞌ ae aꞌ jiꞌibwaꞌeaꞌuta juniꞌi 
ama joak ―ti jiiak.

Jesus, jukaꞌ bweꞌu teꞌopota 
chibela tataptuneꞌeti jiia

5
 Waate junae bweꞌu teꞌopot bem 

bichaꞌut nau etejon. Intok junamaꞌa 
tua ujyooika tetammet intok 
siꞌimeta junamaꞌa, Liojtau bicha 
naꞌikiaritaka aman tojirita betana. 
Junak intok juꞌu Jesus inen jiiak:

6
 ―Taewai yumaꞌane, siꞌimeta 

inikaꞌa iꞌan enchim bichaꞌuta, 
chibela tataptuka, tetata inim 
wepuꞌulaik juniꞌi ka jikat tawane 
―ti jiiak.

Aniata inim kee subimneeo, juꞌu 
machilaa yeu weeneeme

7
 Junak intok au nattemaiwak:

―Yee majtame, iniꞌi jakwoosa yeu 
weeneekai. Jitaa machilaasa aunee 
inikaꞌa weyemta jaibu chupneeo ―
ti jiakai.

8
 Juꞌu Jesus inen jiiak:

―Tua tuꞌisi emeꞌe emo suuane. 
Intok kaabeta emeꞌe enchim bai 
taꞌaatuane. Bweꞌituk juebenaka nee 
betana emo kateꞌeti jiaka yajine. 
Inimeꞌe: “Ineponee junaꞌa juꞌu 
Krijto”, ti jiune. Intok ket: “Inimeꞌe 
taewaim junameꞌe, aꞌ nottineeo”, ti 
jiune. Taa emeꞌe ka amemak eene. 
9

 Intok junak emeꞌe aman jakun 
nassuawa ti jiuwao, intok yaꞌuraata 
emo bejeꞌeka nassuamta jikkajakai, 
emeꞌe ka majjaune. Bweꞌituk utteꞌa 
inikaꞌa bat weeneeꞌu. Taa iniamak 
kee luꞌutinee juꞌu ania ―ti jiiak.

10
 Junak intok ket inen jiiak:

―Juꞌu senu yoemra, jukaꞌ ket 
senuk yoemrata bejeꞌeka nassuane. 
Senu bwiaraapo yoemra ket, jukaꞌ 
senuk bwiaraapo yoemrata bejeꞌeka 
nassuane. 11

 Jak chukti bwia au 

yoaka, koꞌom kibakne. Tebaatune. 
Intok koꞌokoa oꞌomot su weene. 
Intok teekapo tua suum watchisi 
machika aune. Intok jita teuwaaka, 
machilaa yuꞌin weenee ti jiiak.

12
 ’Taa siꞌimeta inikaꞌa kee yeu 

weyeo, emeꞌe bwijnaa intok emou 
suuanaa. Juriom nau emo totojaꞌpo 
emeꞌe yeu tottojiwaka, yaꞌuraa 
bittuanaa. Intok emeꞌe eꞌetanaa. 
Intok jumeꞌ cheꞌa yoꞌo yaꞌarim 
bichapo intok jumeꞌ kobanaaom 
bichapo, enchim nemak eaꞌ 
betchiꞌbo emeꞌe yeu totojinaa. 
13

 Junak, inien emou weyeka nee 
betana jukaꞌ lutuꞌuriata emeꞌe 
aꞌ teuwaane. 14

 Junuen san emeꞌe 
aꞌ juꞌuneiyaane, junuen chukula 
junama enchim emo nokriaka 
enchim teuwaaneeꞌuta, ka bat 
naataka aet enchim juꞌuneeneeꞌu 
betana. 15

 Bweꞌituk ineponee 
jukaꞌ enchim teuwaaneeꞌuta intok 
suawata nee emot aꞌ autuane. 
Inikaꞌa, jumeꞌ enchim bejeꞌeka 
aneme, kaabe au yumaꞌane, intok 
kia kaabe aꞌ bejeꞌeka noknee 
juniꞌi. 16

 Taa emeꞌe, kia jumeꞌ 
enchim yoꞌowawam betana intok 
jumeꞌ tua emo mak werim betana 
intok kia jumeꞌ enchim nakeka 
enchim taꞌaaꞌum betana emeꞌe yeu 
bwijtune. Emo betana intok waate 
suꞌatune. 17

 Intok enchim nemak 
eaꞌ betchiꞌbo, siꞌimem betana emeꞌe 
omtanaa. 18

 Taa enchim kobat, kia 
wepul chooni juniꞌi, ka taꞌaruitune. 
19

 Intok inien aꞌ machiak juniꞌi, 
emeꞌe enchim sualeꞌut ka taꞌabwisi 
eaka jiapsaꞌateko, emeꞌe, jiba yuu 
jiapsiwamta bitne.

20
 ’Jum bweꞌu joꞌara Jerusalen 

teaꞌpo emeꞌe, sontaaom ka 

iliikim nau aꞌ kontalame emeꞌe 
am bichaꞌateko, junak junuen 
emeꞌe juꞌuneene, inikaꞌa lauti 
aꞌ tataptuneꞌpo. 21

 Junako, jumeꞌ 
bwiaraa Jureaꞌ teaꞌpo aneme, 
inimeꞌe kawiu bicha katne. Ket 
jumeꞌ intok, jum bweꞌu joꞌara 
Jerusalen teaꞌpo aneme junama 
yeu katne. Intok jumeꞌ wajpo 
aneme, inimeꞌe ka jum bweꞌu 
joꞌarau nottibaekaꞌeene. 22

 Bweꞌituk 
junameꞌe taewaimmet juꞌu Lios, 
tua amet jiokot yee bittuane. 
Junak siꞌimeta jukaꞌa, jum 
Liojta nok lutuꞌuriapo jiꞌojteita aꞌ 
chupneeo. 23

 Intok tua jiokot ameu 
machine, wameꞌe jaamuchimmeu 
junameꞌe taewaimmet jumeꞌ 
abe usibaemmewi oo illitchika 
cheꞌeeme asoakammewi. Bweꞌituk 
junakriapo inim bwiapo tua 
weenee juꞌu unnaa jiokot emo 
bitwame. Intok inia yoemrata 
betchiꞌbo, tua ka jiokoliwaka amet 
jiokot emo bitwametune. 24

 Waate 
jum nassuawaꞌu suꞌanaa. Wate intok 
bwijrimtaka, siꞌime aniat tattaꞌabwi 
yoemratau naas nuk sakaꞌanaa. 
Intok jumeꞌ ka inim joomem, jum 
bweꞌu joꞌara Jerusalen teaꞌpo, 
inimeꞌe jumeꞌ wasuktiam junuen 
bem ama an iꞌawaꞌum simsuꞌu tajtia 
ama nesaweka aꞌ nayyotene.

Jukaꞌ inim yoemta, jaisa weyeka 
teeka betana aꞌ yebijneeꞌu

25
 ’Junak intok taꞌatchi, intok 

juꞌu mechachi, intok jumeꞌ 
chokimmetchi juniꞌi, machilaa 
aune. Intok jumeꞌ inim bwiapo 
joꞌaakame, aꞌ jita tukaꞌpo ka a 
juꞌuneene. Intok inimeꞌe, tua 
jantiachika jum bawepo jumeꞌ 

baꞌa biaktiam jiame jikkajaka, 
majjaune. 26

 Inim siꞌime aniat, jukaꞌ 
yeu weenemta juꞌuneiyaaka, juꞌu 
yoemra tua majjaeka kia wattine. 
Bweꞌituk kia jumeꞌ teekapo ka 
bittaka jumeꞌ utteꞌaka nesaweme 
juniꞌi, emo yoone. 27

 Intok junako 
inimeꞌe, jukaꞌ inim yoemta teeka 
betana, namupo, nesaweka intok 
tua yoꞌorisi machika aꞌabo weyemta 
aꞌ bitne. 28

 Inikaꞌa weyemta yeu 
machi taiteko, emeꞌe ka koꞌom 
eene. Intok aꞌ boꞌo bichaka, jikau 
bitchune. Bweꞌituk tua lauti emeꞌe 
inim jinneꞌuitune.

29
 Ketchia inikaꞌa jita taꞌabwiku aꞌ 

tamachiaka ameu nookak:
―Emeꞌe, jukaꞌ chunaꞌouwota 

mammatene, oo kia jita juyataka 
juniꞌi, 30

 emeꞌe, iniꞌi jumeꞌ sawam 
jaibu am basiweo, am bichakai, 
jiba emeꞌe su junuen juꞌuneenee 
jukaꞌ tasariata aꞌ yumaꞌaseo. 31

 Jiba 
junaen su ketchia, siꞌimeta inikaꞌa 
emeꞌe aꞌ bichaꞌateko, emeꞌe jaibu 
su juꞌuneene, Liojta aꞌabo bwiau 
yoꞌotaka aꞌ nesauneeꞌu abe aꞌ 
yumaꞌapo.

32
 ’Lutuꞌuriapo ne inen emou 

jiia, siꞌime iniꞌi yeu weene, iꞌan 
inim jukaꞌ yoemrata kee aꞌ kokkou 
su. 33

 Juꞌu teeka intok iniꞌi juꞌu 
bwia, inimeꞌe luꞌutine. Taa juꞌu in 
teuwaari, iniꞌi, ka luꞌuteka, jiba yuu 
tawane.

34
 ’Tuꞌisi emeꞌe emo suuane, ka 

emeꞌe inim jukaꞌ ka tuꞌik boꞌo 
jooriawamtat, nanaakowamtat intok 
inim aniapo weyemtat jiapsiwamta 
betchiꞌbo, junaet, Liojta enchim 
yoꞌoreka jiapsaꞌuta aꞌ koptabaane. 
Junuen jukaꞌ taewaita aꞌabo in aet 
nottineeꞌuta, ka enchim aꞌ etbwa 

nuꞌuneꞌ betchiꞌbo, 35
 jiteꞌi yechaꞌita 

aꞌ wechekaꞌa benasia. Bweꞌituk 
junaꞌa taewai, siꞌime yoemra inim 
siꞌimekut jiapsammeu junuen 
yumaꞌane. 36

 Ka emeꞌe emo koptaika 
jiapsibaane. Intok emeꞌe, Liojtau 
bicha enchim emo nokrianeeꞌuta 
ka koptane, junuen siꞌimeta inikaꞌa 
yeu weenemta betana a enchim 
ama yoꞌeeneꞌ betchiꞌbo. Intok juꞌu 
inim yoemta bichapo tuꞌisi enchim 
mabetrimtuneꞌ betchiꞌbo.

37
 Juꞌu Jesus, taewapo jum 

teꞌopopo yee maj majtan. Tukaapo 
intok, kawi oliiboꞌ teaꞌpo 
tawabaeka, am bicha sisimen. 
38

 Junama intok juꞌu yoemra 
siꞌime, chikti taꞌapo, tua ketwoo 
su, teꞌopou yeu yaajan, junuen aꞌ 
jikkajibaekai.

Jesujta bwij betchiꞌbo, aet nau 
etejowaka aꞌ tuꞌutewame

22  Jaibu yumaꞌasekan juꞌu 
pajko taewai, jumeꞌ 

paanim ka reberuakame bwaꞌanaao, 
juꞌu, bwaram aet jissuꞌawame 
pajkopo taꞌeewame. 2 Jumeꞌ 
teꞌopopo tekiakammeu yoꞌowe intok 
jumeꞌ Moiseejtukaꞌuta nesaurim 
yee majtame, inimeꞌe, jukaꞌ Jesujta, 
jachin ayuka bem aꞌ meꞌeneeꞌuta 
jaiwan. Bweꞌituk bempo jukaꞌ 
yoemrata majjaen.

3
 Junak intok juꞌu bebejeꞌeri, juꞌu 

Juraj teamtat kibakek. Iniꞌi ket 
juꞌu Ijkariootimmea taꞌeewame. 
Ket jumeꞌ woj mamni ama wooim 
mak naꞌikiatukaꞌu. 4 Iniꞌi intok, 
jumeꞌ teꞌopopo tekiakammeu 
yoꞌowemmeu intok jumeꞌ ama 
nesawemmeu siika, intok inime 
mak etejok, jachin ayuka aapoꞌik 

jukaꞌ Jesujta ameu aꞌ suꞌu tojineeꞌu 
betana. 5 Inimeꞌe intok tua alleak. 
Intok nau eaka, tomita aꞌ mak 
rokak. 6 Juꞌu Juuraj teame junuen 
amemak aꞌ tuꞌureka, intok junama 
naateka aꞌ bwiseka ameu aꞌ suꞌu 
toji betchiꞌbo, jakwoo cheꞌa kaabeta 
aamak aneꞌuta boꞌo bichan.

Kupteo Jesukrijtota aꞌ 
majtimmak aꞌ jiꞌibwakaꞌpo

7
 Junak yuumak juꞌu taewai, 

paanim ka reberuaka aet 
bwabwaꞌawaao, inim junak, 
bwalata wasuktemta junaet aꞌ 
memeꞌewaao. 8 Jesus intok, jukaꞌ 
Peota intok jukaꞌ Joanta sawek:
―Emeꞌe aman sajaka, kupteo, 

pajkot itom bwaꞌaneeꞌuta, itoas aꞌ 
yaaka ama aꞌ jipuꞌune ―ti ameu 
jiakai.

9
 Bempo intok:

―Jakunsa empo junakaꞌa itom aꞌ 
yaa iꞌa ―ti au nattemaek.

10
 Jesus inen am yoopnak:

―Junaman bweꞌu joꞌarau emeꞌe 
yajako, seenuk, bweꞌu babu sotoꞌipo 
baꞌam weiyaamta emeꞌe bitne. 
Inikaꞌa emeꞌe, joꞌarau aꞌ yepsaꞌu 
tajtia emeꞌe aamak aman yajine. 
11

 Intok emeꞌe, junama joꞌarapo 
yoꞌotau: “Juꞌu yee majtame: 
Jaksa inim karipo inepo jumeꞌ in 
majtimmak, pajkot kupteo inepo 
jiꞌibwane, ti jiia”, ti au jiune. 
12

 Junak intok aapo, junamaꞌa 
karipo, juchi senu bweꞌu kari, 
bepa katekamta enchim tejwaane. 
Inikaꞌa jaibu tuꞌuteita. Junamaꞌa 
emeꞌe aꞌ yaꞌanee jukaꞌ itom 
bwaꞌaneeꞌuta ―ti ameu jiiak.

13
 Bempo intok aman sajaka intok 

siꞌimeta jukaꞌ Jesujta tua junuen 

ameu aꞌ teuwaari benasi ama aꞌ 
bichak. Intok junamaꞌa, inimeꞌe 
pajkot tukaapo bwaꞌanaamta ama 
aꞌ yaak.

14
 Junamaꞌa junak ka machiao 

yumakai, juꞌu Jesus intok jumeꞌ 
aapoꞌik yeu puꞌarim, mesau ruktek. 
15

 Junak intok juꞌu Jesus inimmeu:
―Tua ne lutula weeꞌpo inikaꞌa 

pajkot tukaapo bwaꞌawamta 
emomak ne aꞌ yaꞌapean, ketun kee 
inepo meꞌetukai ―ti ameu jiiak―. 
16

 Bweꞌituk inepo inen aꞌ lutuꞌuria 
ti jiia, ka intok inikaꞌa pajkopo ka 
machiao bwaꞌawamta emomak juchi 
in aꞌ bwaꞌaneeꞌu. Chukula teekau 
junak achai Liojta cheꞌa yoꞌotaka aꞌ 
katekaꞌu, iꞌan inikaꞌa aꞌ teuwaaꞌuta 
in aꞌ yumaꞌu tajtia ―ti jiiak.

17
 Junak intok, paꞌasi baꞌawata 

ama aukaꞌuta nuꞌuka, Liojta bai 
saeka intok:
―Inikaꞌa em nuꞌuka, siꞌime nau aꞌ 

jiꞌine ―ti ameu jiiak―. 18
 Bweꞌituk 

inikaꞌa paꞌasi baꞌawata, ka intok 
nee aꞌ jiꞌine, chukula junak, achai 
Liojta yoꞌotaka aꞌ nesauneeo itom aꞌ 
bichaꞌu tajtia ―ti jiiak.

19
 Chukula ket jumeꞌ paanim 

nuꞌuka, Liojta bai saeka junak 
intok junameꞌe am rebektaka, 
bempoꞌimmeu am bwisek inen 
jiakai:
―Iniꞌi in taka oꞌoben, emou 

tuꞌineeka, jiokot yaꞌatuka 
meꞌetuneeme. Inikaꞌa emeꞌe, neu 
waati betchiꞌbo aꞌ joone ―ti ameu 
jiiak.

20
 Ket chukula jiꞌibwasukai, jukaꞌ 

paꞌasi baꞌawata aukaꞌuta junuen 
ameu bwisek intok inen jiiak:
―Iniꞌi paꞌasi baꞌawa junaꞌa, juꞌu 

emou tuꞌineeka, bemelasi weyeka, 

Liojtamak emo tuꞌutewamta, ojbo 
in woꞌotakaꞌue aꞌ chupiatukaꞌuta aꞌ 
teuwaame ―ti ameu jiiak―.

21
 ’Taa ne juꞌunea, jukaꞌ nee yeu 

bwijneemta, inim itom jiꞌibwaꞌpo, 
nemak aꞌ aneꞌepo. 22

 Bweꞌituk juꞌu 
inim yoeme, Liojta nok lutuꞌuriapo 
aapoꞌik betana aꞌ jiꞌojteitukaꞌpo 
aman junaen au chupe. Taa tua 
jiokot au machine, juꞌu, junuen yeu 
aꞌ bwijneemtawi ―ti jiiak.

23
 Junak intok bempo naas nau 

nattemai japtek, jabeta tua junen 
yeu aꞌ bwijneꞌpo betana.

Jabetasa ama cheꞌa eiyaanaaꞌu 
betana, naas nau nattemaiwakaꞌpo
24

 Chukula inimeꞌe, bempoꞌim 
nasuk, jabeta ama cheꞌa ameu aꞌ 
yoꞌotunemta au aꞌ lutuꞌuriatuneeꞌu 
betana aet nau etejok. 25

 Taa juꞌu 
Jesus inen ameu jiiak:
―Jumeꞌ inim bwere yoemratau 

cheꞌa yoꞌo yaꞌarim, junakaꞌa 
yoemrata am tekokaꞌa benasia a am 
kuakta. Intok ketchia inime nasuk 
jumeꞌ cheꞌa yoꞌowe, inimeꞌe, tuꞌik 
siꞌimem jooriame ti taꞌeewa. 26

 Taa 
emo nasuk ka junuen weene. Ala 
emo nasuk juꞌu cheꞌa eiyaawame, 
iniꞌi, siꞌimem bepa cheꞌa chukula 
aꞌ weyeꞌe benasia au eiyaane. Juꞌu 
intoko nesaweme, iniꞌi, jumeꞌ 
waatem nesauta aꞌ jooriaꞌa benasia 
au eiyaane. 27

 Bweꞌituk inimeꞌe 
betana, jabesa junaꞌa juꞌu cheꞌa 
eiyaawame, juꞌu mesau rukteka 
jiꞌibwaneeme, oo juꞌu, bwaꞌamta 
iniau totojame. Juꞌu mesau yejteka 
jiꞌibwaneeme junaꞌa oꞌoben. Taa 
inepo, nee inim emo nasuk aneka, 
jabeta nesauta aꞌ joaꞌa benasia nee 
jiapsa ―ti ameu jiiak.

28
 ’Emeꞌe su intok junameꞌem, 

jumeꞌe, inim tua obiachiku, sioksi 
in ino bichaꞌpo, jiba iꞌan tajtia 
nemak naj kuakteme. 29

 Inia 
betchiꞌbo san, inepo, chukula, 
yoꞌotaka enchim nemak anneeꞌu 
betana, lutuꞌuriata nee enchim 
makne, in achai Liojta betana in 
aꞌ makritukaꞌa benasia. 30

 Junuen 
junaman, cheꞌa yoꞌotaka in 
anneeꞌpo, mesau kateka in 
jiꞌibwaneeꞌu, enchim nemak ama 
jiꞌibwaneꞌ betchiꞌbo. Intok emeꞌe, 
jumeꞌ cheꞌa yoꞌowem jojoyeꞌpo 
joteꞌene, junuen jumeꞌ woj mamni 
ama wooika, Ijraꞌeltukaꞌuta 
betana yoemrata, aꞌ yaꞌuraa bittua 
betchiꞌbo.

Jesus, Peota, inikaꞌa ka au aꞌ taꞌaꞌati 
aꞌ jiuneeꞌu betana junuen aꞌ teuwaa

31
 Ket inen jiiak juꞌu Jesukrijto:

―Empo Simoo, aꞌ juꞌuneiyaane, 
jukaꞌ bebejeꞌerita emou suuaka, kia 
tiikota, jekae naas aꞌ bebaꞌa benasia 
enchim aꞌ jiꞌoptuabaeꞌ betchiꞌbo, 
Liojtau bicha aꞌ noklatukaꞌpo. 32

 Taa 
inepo, nee jaibu Liojtau bicha enchi 
nokriasula, junuen, jiba Liojtat eaka 
em aꞌ sualeꞌuta, ka em aꞌ koptaneꞌ 
betchiꞌbo. Intok empo aet chukula, 
inia betana tuꞌisi yeu simlatakai, 
junak jumeꞌ Krijtopo emak werim 
inimeꞌe Liojta bem sualeꞌu betana, 
ka taꞌabwisi intok bem eeneꞌ 
betchiꞌbo am aniane.

33
 Juꞌu Simoꞌo teame intok:

―Achai, emak etaꞌanaaka juniꞌi, 
intok kia ne emak meꞌetuneeka juniꞌi, 
jiba ne emak weene ―ti au jiiak.

34
 Taa juꞌu Jesus:

―Inen ne eu jiia Peeo, jiba iꞌani, 
jukaꞌ totoi oꞌowiata kee aꞌ kukuseeo, 

bajisi empo nee betana temaiwaka, 
ka nee emo taꞌaꞌa ti jiune.

Aapoꞌik jiokot au aꞌ bitneeꞌu, 
yumaꞌasekaꞌu

35
 Junak intok juꞌu Jesus inen 

ameu nattemaek:
―Sejtul, junak nee enchim 

naas saweko, enchim ama nuꞌu 
sakaneeꞌuta oo tomi boosata intok 
kia bocham juniꞌi ka enchim 
weiyaaneꞌeti jiakai, jaisa junak 
jita emou beꞌeka jaꞌani ―ti ameu 
nattemaek.

Bempo intok:
―Tua kaita ―ti au jiiak.
36

 Junak intok aapo inen jiiak:
―Taa iꞌani, waꞌa ama aꞌ 

nuꞌuneeꞌuta oo tomi boosata aꞌ 
jipueme, iniꞌi aꞌ weiyaane. Juꞌu 
intoko ka tebe sisiꞌiwook kuchiꞌim 
jipueme, iniꞌi jumeꞌ aꞌ bepa 
supewam nenkaka junae tomie 
am jinune. 37

 Bweꞌituk inepo nee aꞌ 
lutuꞌuriatuneꞌeti jiia, inikaꞌa, jum 
Liojta nok lutuꞌuriapo inen jiꞌojteita 
junuen neu aꞌ chupneꞌpo: “Intok 
iniꞌi, jumeꞌ ka tuꞌi yoememmak 
naꞌikiatuk”, ti jiamta. Bweꞌituk 
siꞌime juꞌu Liojta nok lutuꞌuriapo 
nee betana jiꞌojtei, utteꞌa junuen aꞌ 
chupneeꞌu ―ti ameu jiiak.

38
 Junak intok bempo:

―Yuu achai, woika im aayuk jumeꞌ 
tettebe sisiꞌiwook kuchiꞌim ―ti jiiak.

Aapo intok:
―Inimeꞌe jibatune ―ti jiiak.

Jesus, jum Jetsemaniꞌ teaꞌawi, 
Liojtau bicha nooka

39
 Junak intok juꞌu Jesus junama 

yeu sikaa, jiba aapoꞌik aman 
yeepsaꞌa benasia, oliiboꞌokawiꞌ teaꞌu 

bicha siika. Jumeꞌ aꞌ majtim intok 
aamak yeu sajak. 40

 Junak, jum aꞌ 
sikaꞌu yepsakai, inen ameu jiiak:
―Liojtau bicha emeꞌe emo 

nokriane, junuen ka tuꞌik enchim 
yaꞌaneeꞌut ka enchim jiꞌopneꞌ 
betchiꞌbo ―ti ameu jiiak.

41
 Chukula sep juꞌu Jesus, 

junamaꞌa am aneꞌepo, cheꞌa bichau 
jeela siika, senuk tetata aꞌ mekka 
aꞌ jimmaalaꞌabeꞌemu. Junama 
intok Liojtau bicha nok betchiꞌbo 
tonommea kiktek. 42

 Intok:
―In yoꞌowa, empo junen eaꞌateko, 

inikaꞌa bettesi jiokot machika neu 
weyemta betana ka nee aꞌ bittuane. 
Taa ka in eaꞌpo amantunee taa tua 
em junen eaꞌpo amani ―ti jiiak.

43
 Junak intok teeka betana senu 

Liojta ankeles junama au yeu 
machiak, iniꞌi junuen utteꞌata aet 
autuasekai. 44

 Intok aapo junuen 
tua jiokot bettesi au bichakai, cheꞌa 
juniꞌi bepa Liojtau bicha au nokria 
simen. Juꞌu intok aꞌ tata bujtiawa, 
kia bwere ojbo chaktiam benasi 
bwiau koꞌom yojten. 45

 Junamaꞌa 
Liojtau bicha aꞌ nokaꞌapo kikteka, 
jumeꞌ aꞌ majtim tawalaꞌu bicha 
siika. Inimeꞌe intok siokrimmea 
yumiataka, kokocheme teak. 
46

 Junak intok:
―Jaisaaka emeꞌe kokoche. 

Joteꞌem intok Liojtau bicha emo 
nokrianee junuen ka tuꞌikut, ka 
enchim jiꞌopneꞌ betchiꞌbo ―ti ameu 
jiiak.

Jesus, bwijritaka, nasuk weiyaawa
47

 Jukaꞌ Jesujta junamaꞌa ketuni 
aꞌ nokao su, waate juebenaka ama 
au yajak. Juꞌu Juuraj ti teakaꞌu, 
iniꞌi jiba jumeꞌ woj mamni ama 

wooika Jesujta yeu puꞌarimmak 
naꞌikiatukaꞌu, juname bepat 
weyen. Intok iniꞌi Jesujtau ruktek 
aꞌ pujbawat aet tente betchiꞌbo. 
48

 Junak juꞌu Jesus:
―Juuras, jaisa empo inien aet 

tenteka, jukaꞌ inim emo benasi 
yoemta, yeu aꞌ bwiseka, watem 
mampo aꞌ suꞌu toja jaꞌani ―ti au 
nattemaek.

49
 Jumeꞌ Jesujtamak rejteme, 

jukaꞌ ama weyemta bichakai 
aapoꞌiku:
―Achai, jaisa tua itepo inimeꞌe 

tettebe sisiꞌiwook kuchiꞌimmea 
nassuanee jaꞌani ―ti au 
nattemaek.

50
 Jumeꞌ Jesujta mak rejteme 

betana, seenu, juꞌu teꞌopopo 
tekiakammeu yoꞌota saweeꞌuta, 
batatana naka chukti aꞌ beebak. 
51

 Taa juꞌu Jesus:
―Kateꞌem ameu suua, iniꞌi 

jibatune ―ti jiiak.
Junak intok juꞌu Jesus, junakaꞌa 

yaꞌuraapo sawamta nakammet 
mamteka, aꞌ tuꞌutek. 52

 Junama 
sep, teꞌopopo tekiakammeu 
yoꞌowemmeu intok jumeꞌ 
teꞌopopo nesaweme intok 
juꞌu yoemratau yoꞌowemmeu, 
jumeꞌ aꞌ weiyaabaeka aman au 
yajilammeu:
―Emeꞌe tettebem kukucheꞌekai 

intok kukutakai, nee jita 
etbwareo tukaꞌa benasia emeꞌe 
aꞌabo neu yeu sajak ―ti ameu 
jiiak―. 53

 Junako chikti taꞌapo 
jum teꞌopopo nee emo nasuk 
aneeo, emeꞌe kia juniꞌi ka neu 
suuak. Taa iꞌan ka machiku emou 
tuꞌi, jukaꞌ bebejeꞌerita utteꞌata 
emot ayuka aꞌ weyeo.

Jukaꞌ Peota, Jesujta ka au 
aꞌ taꞌaꞌati aꞌ jiakaꞌpo

54
 Junak intok inimeꞌe, jukaꞌ 

Jesujta bwiseka, juꞌu teꞌopopo 
tekiakammeu cheꞌa yoꞌota kariu 
aman wajiwa aꞌ tojak. Juꞌu Peeo 
intok mekka aet chaꞌaka weyen. 
55

 Junamaꞌa wajiwa, waate jum 
bweꞌu tebat nasuku nayaka intok 
junama ameu jootek. Juꞌu Peeo 
intok ket amemak ama yejtek. 
56

 Junak intok senu jamut, junama 
sawame, aapoꞌik junama tajiu 
katekamta bichakai, tua aꞌ bitchuka, 
intok:
―Iniꞌi oꞌou ket Jesujtamak 

weaman ―ti jiiak.
57

 Taa juꞌu Peeo, ka aꞌ lutuꞌuriaꞌati 
jiubaeka:
―Kannee aꞌ taꞌaa ―ti jiiak.
58

 Cheꞌa chukula intok juchi senu 
aꞌ bichaka:
―Empo ket juname betana weye 

―ti au jiiak.
Taa juꞌu Peeo:
―Eꞌe, kannee junaꞌa ―ti jiiak.
59

 Cheꞌa chukula, jumak senu 
orata weyekai, juchi senu ket:
―Tua lutuꞌuriapo iniꞌi yoeme 

aamak weaman bweꞌituk Kalilea 
bwiaarapo joome ―ti jiiak.

60
 Junak intok juꞌu Peeo inen jiiak:

―Empo achai, tua kannee juꞌunea 
jitat em etejooꞌut ―ti jiiak.

Jiba junama lautipo jukaꞌ Peota 
ketuni aꞌ nokao su, totoi oꞌowia 
kukussuk. 61

 Junak intok juꞌu 
yoꞌowe Jesukrijto au bicha kuakteka 
junamaꞌa Peotat remtek. Juꞌu Peeo 
intok, juꞌu yoꞌowe Jesukrijtota au 
teuwaalaꞌu wawaatek: “Iꞌan empo, 
totoi oꞌowiata kee kuseo, bajisi 

empo ka nee emo taꞌaꞌati jiulatune”, 
ti au aꞌ jiakaꞌubewi. 62

 Junak intok 
juꞌu Peeo junama yeu sikaa, intok 
tua ka alleaka bwaanak.

Jesujta junn jiaawaawaka 
ka aꞌ yoꞌoriwakaꞌpo

63
 Jumeꞌ Jesujta aꞌ suuatuawame, 

ka aꞌ yoꞌoreka au nookan intok 
koꞌokosi aꞌ jooan. 64

 Intok aꞌ puj 
pattaika, pujbat aꞌ chonaka au 
nattemaek:
―Ka juꞌuneaka itom tejwaa, jabeta 

enchi chochonak ―ti jiakai.
65

 Intok ket wate juebenak au 
teuwaan junuen ka aꞌ yoꞌoribaekai.

Jesus, siꞌime juꞌu jurio yoemratau 
yoꞌoraata bichapo jipuꞌuwa

66
 Yokotuko taewapo, jumeꞌ 

junama jurio yoemratau yoꞌowe 
intok jumeꞌ teꞌopopo tekiakammeu 
yoꞌowe intok jumeꞌ Moiseej tukaꞌuta 
nesaurim yee majtame, inimeꞌe 
emo nau tojak. Intok jukaꞌ Jesujta 
siꞌime juꞌu ama yaꞌuraatau yeu aꞌ 
tojak. Junama bempo:

67
 ―Itom tejwaane, jaisa empo 

junaꞌa jaꞌani juꞌu Krijtoꞌ teame ―ti 
au jiiak.

Aapo inimeꞌe inen yoopnak:
―Inia betana, lutuꞌuria ti ne 

emou jiao, emeꞌe ka nee sualne 
―ti ameu jiakai―. 68

 Intok kia 
nee emou nattemaeo juniꞌi, emeꞌe 
kaibu nee tejwaane. Intok kia 
emeꞌe ka nee suꞌu tojinee juniꞌi. 
69

 Taa iꞌan naateka juꞌu inim emo 
benasi yoeme, Lios, cheꞌa siꞌime 
utteꞌakamtamak aꞌ batatana aamak 
yejtene ―ti jiiak.

70
 Junako sep junameꞌe siꞌime:

―Junak su, jaisa empo junaꞌa 
jaꞌani juꞌu Liojta uꞌusi ―ti au 
nattemaek.

Juꞌu Jesus intok:
―Jeewi, inepo nee junaꞌa, jiba 

enchim aꞌ teuwaari benasia ―ti 
ameu jiiak.

71
 Junak bempo inen jiiak:

―Kaabe intok waatiatune, juꞌu 
aꞌ bejeꞌeka aꞌ naꞌatejoneeme. 
Jiba itepo te aꞌ teuwaarita aet aꞌ 
jikkajila.

Jukaꞌ Jesujta, Pilaatotau 
yeu aꞌ tojiwakaꞌpo

23  Junak intok junama siꞌime 
japteka, intok aapoꞌik 

Jesujta juꞌu kobanaao Pilaatoꞌoti 
teakamtau aꞌ tojak. 2 Junamaꞌa 
intok inimeꞌe sep su aꞌ naꞌatejo 
japtek inen jiakai:
―Itepo, tee inikaꞌa oꞌouta inim 

itomak yoemrata, ka yanti aꞌ 
eltuamta te aꞌ juꞌuneiyaa. Jukaꞌ 
tomita jum bweꞌu joꞌara Romapo, 
juꞌu cheꞌa yoꞌo yaꞌaritau bicha 
weyemta, ka itom aꞌ bejjeꞌetuaneꞌe 
ti jiia. Intok ketchia, aapo au juꞌu 
cheꞌa yoꞌo yaꞌari aꞌ Krijtotukaꞌu aꞌ 
teuwaa ―ti jiakai.

3
 Junak juꞌu Pilaato inen au 

nattemaek:
―Jaisa empo junaꞌa jaꞌani, juꞌu, 

jumeꞌ juriommeu cheꞌa yoꞌo yaꞌari 
―ti jiiak.

Jesus intok:
―Ineponee junaꞌa, jiba em aꞌ 

teuwaari benasi ―ti aꞌ yoopnak.
4

 Junak intok juꞌu Pilaato, 
jumeꞌ teꞌopopo tekiakammeu 
yoꞌowemmeu intok juꞌu junamaꞌa 
yoemratau:

―Tua ne kaita ka tuꞌik inia 
yoemtat aꞌ bicha ―ti ameu jiiak.

5
 Taa inimeꞌe cheꞌa juniꞌi jiian:

―Iniꞌi, yee aꞌ majtaꞌue inim jurea 
bwiaraapo, siꞌime yoemrata ka 
yanti eltua. Kalilea bwiaraaꞌ teaꞌpo 
naateka intok iꞌan inim ket junaen 
aꞌ weetua ―ti jiian.

Jukaꞌ Jesujta, Eroorej teamtau 
yeu aꞌ tojiwakaꞌpo

6
 Juꞌu kobanaao Pilaato inikaꞌa 

jikkajaka, jukaꞌ yoemta, bwiaraa 
Kalileaꞌ teaꞌpo aꞌ jometukaꞌuta 
nattemaek. 7 Intok junak junaman aꞌ 
jometukaꞌu tejwaawakai, juꞌu Kalilea 
bwiaraaꞌ teaꞌpo kobanaao, Eroorej 
teamtau aꞌ bittuak. Bweꞌituk iniꞌi 
ket junameꞌe taewaimmet, bweꞌu 
joꞌara Jerusalen teaꞌpo anekai. 8 Iniꞌi 
Eroorej teame, Jesujta bichakai, tua 
alleak. Bweꞌituk binwatuk naateka 
aꞌ bitpeaka ean. Bweꞌituk aapoꞌik 
betana etejowamta jikkajilatukan. 
Intok ket jita aꞌ joaꞌuta, machilaata 
aet bitbaeka ean. 9 Aapo tua juebenak 
au nattemaek, taa juꞌu Jesus kaita aꞌ 
yoopnak. 10

 Ketchia junamaꞌa jumeꞌ 
teꞌopopo tekiakammeu yoꞌowe intok 
jumeꞌ Moiseejtukaꞌuta nesaurim 
yee majtame, inimeꞌe ka yaateka 
aꞌ naꞌatejoka ama aanen. 11

 Junak 
intok juꞌu Eroorej teame intok jumeꞌ 
aꞌ sontaaowam, kia jak waꞌam aꞌ 
bichak. Intok ka aꞌ yoꞌorekai, ujyooik 
intok bejeꞌemta, yoꞌo yaꞌari tajoꞌori 
benakue aꞌ tajoꞌotuak. Junamaꞌa 
juꞌu Eroorej teame juchi juꞌu Pilaatoꞌ 
teamtau aꞌ bittuak. 12

 Jiba junae 
taewait juꞌu Pilaato intok juꞌu Eroorej 
teame emo nau tuꞌuteka emo eiyaa 
japtek. Bweꞌituk bat naataka bempo 
emo bejjeꞌeen.

Jesus, aꞌ meꞌetuneꞌ 
betchiꞌbo aet nesawa

13
 Junak intok juꞌu Pilaato, jumeꞌ 

teꞌopopo tekiakammeu yoꞌowe intok 
jumeꞌ junamaꞌa jurio yoemratau 
yoꞌowem intok jukaꞌ buꞌuuraata nau 
aꞌawaka, 14

 intok inimmeu inen jiiak:
―Emeꞌe inikaꞌa yoemta inim neu 

aꞌ tojak. Intok inim yoemrata, ka 
yanti aapoꞌik am eltua ti jiakai. Taa 
inepo, jiba inim enchim bichapo 
nee aꞌ temaisuk intok emeꞌe juꞌunea, 
juꞌu enchim aꞌ naꞌatejooꞌu betana, 
ka tuꞌik kaita in aet teula tukaꞌu. 
15

 Intok kia juꞌu Eroorej teame 
juniꞌi, bweꞌituk aapo juchi aꞌabo 
itou aꞌ bittualaa. Joo, emeꞌe juꞌunea, 
iniꞌi kaita ka tuꞌik yaꞌari junae aꞌ 
meꞌetuneꞌ betchiꞌbo. 16

 Junuen san, 
nee aꞌ bepsu teboka intok chukula 
nee aꞌ suꞌu tojine ―ti jiiak.

17
 Junae pajko taewait, jukaꞌ 

yoemrata alleetua betchiꞌbo, juꞌu 
Pilaatotau utteꞌatukan, senuk etaꞌita, 
aapoꞌik aꞌ jiokoeka yeu aꞌ suꞌu 
tojineꞌpo. 18

 Taa junameꞌe siꞌime 
nanancha chai japtek:
―Inikaꞌa ka jiokoeka, aꞌ meꞌe 

tebone. Jukaꞌ Barabaaj teamta yeu 
suꞌu tojine ―ti jiakai.

19
 Iniꞌi Barabaaj teame, jum 

bweꞌu joꞌarapo, yaꞌuraata bejeꞌeka 
nassuawamta yaꞌalatukan intok yee 
suꞌari betchiꞌbo, ama etaꞌitukan. 
20

 Juꞌu Pilaato, jukaꞌ Jesujta suꞌu toji 
peaka ean intok juchi ameu nookak. 
21

 Taa bempo cheꞌa juniꞌi, kusisi:
―Kuuset aꞌ popon tebone ―ti 

chaaek.
22

 Iniamak bajisi juꞌu Pilaato:
―Jitasa ka tuꞌik yaꞌalatakai. 

Nee kaita aet teulaa junae aꞌ 

meꞌetuneeꞌuta au chupneꞌ betchiꞌbo. 
Aꞌ bepsu teboka, intok chukula ne aꞌ 
suꞌu tojine ―ti ameu jiiak.

23
 Taa bempo cheꞌa juniꞌi naa 

buusti chaaeka nookan, kuuset aꞌ 
popontuneeꞌu aꞌawakai. Intok jukaꞌ 
buꞌuuraata intok jumeꞌ teꞌopopo 
tekiakammeu yoꞌowe junuen 
ka yaateka am chaaeꞌ betchiꞌbo, 
inimeꞌe jukaꞌ bem aꞌawaꞌuta am 
yaꞌariawak. 24

 Juꞌu kobanaao 
Pilaato, jukaꞌ bem aꞌawaꞌuta junen 
su aꞌ yaꞌababaek. 25

 Intok junuen 
aapo, jukaꞌ bem suꞌu toji iꞌaꞌuta 
ameu yeu aꞌ suꞌu tojak. Jukaꞌ bem 
bweꞌu joꞌarapo yaꞌuraata bejeꞌeka, 
nassuawamta yaꞌalatuka intok yee 
aꞌ suꞌariakaꞌ betchiꞌbo ama etaꞌita. 
Jesujta intok bempoꞌim mampo aꞌ 
suꞌu tojak.

Jum kuuset aꞌ popontukaꞌpo
26

 Junamaꞌa jukaꞌ Jesujta, kuuset aꞌ 
popontuneeꞌu bicha aꞌ weiyaawaꞌpo, 
junameꞌe, senu yoemta, bweꞌu 
joꞌara Sireeneꞌ teaꞌa betana jometa, 
Simon teaka, waj betana weyemta 
nankeka, au nookak intok inikaꞌa, 
jukaꞌ kuujta aꞌ puꞌaktatuaka, 
Jesujtat chaꞌaka aꞌ weiyaatuan.

27
 Yoemra buꞌuuka aet chaꞌaka 

kaaten. Intok juebena jaamuchim 
inimeꞌe, aapoꞌik betchiꞌbo tua ka 
bem alleaꞌuta teuwaakai bwaanan. 
28

 Taa juꞌu Jesus inimeꞌe bitchukai, 
inen ameu jiiak:
―Emeꞌe jaamuchim Jerusalenpo 

joomem, kateꞌem nee betchiꞌbo 
bwaana. Ala emeꞌe emo bwanriane, 
intok jumeꞌ enchim yoemiam. 
29

 Bweꞌituk chukula taewaim 
yumaꞌane, junak: “Tua alleenee 
jumeꞌ ka a yoemiakame intok jumeꞌ 

kaabeta chiꞌituakame”, ti jiunaao. 
30

 Junak intok juꞌu yoemra, jumeꞌ 
kawimmeu nokaka: “Itot wattine”, 
ti jiu japtene. Intok jumeꞌ ili bwia 
kawimmeu: “Itom essone”, ti jiune. 
31

 Bweꞌituk, nee, tuꞌik joamta juniꞌi 
inien jiokot joakai, emeꞌe, ka inien 
jiapsame, chukula cheꞌa juniꞌi jiokot 
joonaa ―ti jiiak.

32
 Ketchia aamak woika jumeꞌ 

tua ka tuꞌika yaꞌarika weiyaawan, 
jum Jesujta mak nau suꞌabaawakai. 
33

 Junak bempo jum Mukia kobaꞌ 
teaꞌu yajakai, junamaꞌa jukaꞌ Jesujta 
kuuset poponak. Intok ketchia jumeꞌ 
woika ka tuꞌik yaꞌarika aamake. 
Senu aꞌ batatana, senu intok aꞌ 
mikoꞌotana. 34

 Jukaꞌ Jesujta, jaibu 
kuuset aꞌ poponwao:
―Achai, am jiokoine, bweꞌituk 

inimeꞌe ka juꞌuneaka jukaꞌ bem 
joaꞌuta aꞌ jooa ―ti jiiak.

Intok jumeꞌ sontaaom, aapoꞌik 
Jesujta tajoꞌorita nat naꞌikimte 
betchiꞌbo, amet nau jaꞌatek. 35

 Juꞌu 
yoemra junama aneka aꞌ bitchun. 
Intok kia junamaꞌa juꞌu yoemratau 
yoꞌoora juniꞌi, ama aneka, ka aꞌ 
yoꞌoreka nookan inen jiakai:
―Aapo watem jinneꞌuk. Iꞌan 

elaꞌpo aapo, aapola au jinneꞌune, 
lutuꞌuriapo aapo juꞌu Krijtoꞌ teame, 
Liojta betana yeu puꞌarituko ―ti 
jiian.

36
 Jumeꞌ sontaaom juniꞌi ket junaen 

ka aꞌ yoꞌoreka au nookan, intok au 
rukteka chibusi choꞌokok baꞌata aꞌ 
jiꞌituabaekai. 37

 Intok inen au jiian:
―Lutuꞌuriapo empo juꞌu 

juriommeu cheꞌa yoꞌo yaꞌarituko, 
empo emo jinneꞌune ―ti jiian.

38
 Aapoꞌik aꞌ koba bepa intok 

jiꞌojtei chayaꞌatukan, iniꞌi rieeko 

nokpo intok latin nokpo intok ebreo 
nokpo jiꞌojteitukan: “Iniꞌi junaꞌa 
juꞌu juriommeu cheꞌa yoꞌo yaꞌari”, ti 
jiakai.

39
 Jumeꞌ ka tuꞌik yaꞌarika junama 

kuusimmet aamak chayaꞌitukaꞌum 
betana seenu, ka aꞌ yoꞌoreka:
―Lutuꞌuriapo empo juꞌu Krijto 

tuko, empo emo jinneꞌunee intok 
itom ket jinneꞌune ―ti au jiiak.

40
 Taa juꞌu seenu, iniamak ama 

jikat popontukaꞌu, iniau nookak:
―Jaisa kia jeela juniꞌi empo 

ka Liojtat ee majjae jaꞌani. Jiba 
empo inim itomak jiokot emo 
bichakai ―ti au jiiak―. 41

 Itepo 
ala tee lutuꞌuriaka inien jiokot ito 
bicha bweꞌituk itom yaꞌari betchiꞌbo 
itou lutuꞌuria inien jiokot itom ito 
bitneeꞌu. Taa iniꞌi oꞌou, ka tuꞌik tua 
kaita yaꞌari.

42
 Junak aapo:

―Jesus, neu waatine, chukula 
empo cheꞌa yoꞌotaka nesau taiteko 
―ti jiiak.

43
 Juꞌu Jesus iniau:

―Lutuꞌuriapo ne eu inen jiia, tua 
iꞌani, jum Liojta yoemiam cheꞌa bat 
yaajaꞌu, em nemak ama anneeꞌu ―
ti au jiiak.

Jum, Jesujta jaisa aꞌ mukukaꞌpo
44

 Junama jumak jaibu luula yejten. 
Junak intok siꞌimekut junamaꞌa ka 
machika taawak. Iniꞌi junuen kupteo, 
bajim jiaꞌu tajtia ka machikai. 45

 Juꞌu 
taꞌa juniꞌi ka tachiriaka taawak. 
Jumeꞌ intoko, jum Liojta teꞌopopo 
jumeꞌ bweꞌu tajoꞌorim ammea aꞌ 
pattitukaꞌum, inimeꞌe nananaꞌaku 
nasuk, jikat naateka, koꞌom tajtia 
siutek. 46

 Junak intok juꞌu Jesus, 
kusisi inen chaaek:

―In yoꞌowa Lios, in jiapsita nee 
em mampo suꞌu toja ―ti jiakai.

Inikaꞌa intok teuwaaka, muukuk.
47

 Junak juꞌu Romapo betana, 
junama sontaaommeu yaꞌut, 
siꞌimeta jukaꞌ ama yeu sikamta aꞌ 
bitchukai, Liojta yoꞌorek inen jiakai:
―Lutula weeꞌpo, iniꞌi yoeme, kaita 

ka tuꞌik yaꞌariakan.
48

 Siꞌime juꞌu yoemra ama aneꞌu, 
jukaꞌ junama yeu sikamta jaibu 
bitchukai, tua bem aꞌ juiwaꞌuta 
teuwaaka, taupo emo chonaka, 
junama yeu sajak. 49

 Taa siꞌime 
jumeꞌ aapoꞌik Jesujta taꞌaaꞌum intok 
ket jumeꞌ jaamuchim, jumeꞌ Kalilea 
bwiaraaꞌ teaꞌa betana naateka 
aꞌ sualeka, aamak rejtisukaꞌum, 
bempo junama ili aman mekka 
jaꞌabweka, inikaꞌa weyemta aꞌ 
bitchuka taawak.

Teta wojoꞌoku, Jesujta tekwakaꞌpo
50

 Junama intok senu yoeme, iniꞌi 
tua tuꞌi yoemtaka, intok Liojta yoꞌori 
taꞌaakai, Joseꞌ teaka ama jiapsan. 
Iniꞌi, jurea bwiaraaꞌ teaꞌpo, ili 
bweꞌu joꞌara Arima teaꞌati teakaꞌpo 
jometakai. Aapo junama juriommeu 
yoꞌo yaꞌuraapo naꞌikiatukan. 
51

 Iniꞌi Joseꞌ teame, Liojta inim 
bwiapo cheꞌa yoꞌotaka kateka aꞌ 
nesauneeꞌuta aꞌ bit boꞌo bichan. 
Junuen san iniꞌi, junama juriommeu 
yoꞌoraata bem yaakaꞌu betana ka 
amemak ean. 52

 Aapo junak juꞌu 
kobanaao, Pilaatoꞌ teamtau noiteka 
intok junau jukaꞌ Jesujta takaawata 
au aꞌawak. 53

 Chukula junamaꞌa 
kuuset koꞌom aꞌ teksukai, aapo, 
bweꞌu tosai tajoꞌorimpo aꞌ biijtak. 
Intok inikaꞌa, tetapo yee maꞌa 
betchiꞌbo wojoꞌoriata yaꞌaripo, kee 

jabeta maꞌawaꞌpo, junama aꞌ teekak. 
54

 Inim junak yokoriapo aet yum 
joꞌe taewaitukaꞌ betchiꞌbo, junaet 
aꞌ yumaꞌ betchiꞌbo siꞌime tuꞌutewan. 
Junaꞌa taewai jaibu abe naatekai.

55
 Jumeꞌ jaamuchim, Kalilea 

bwiaraaꞌ teaꞌa betana naateka, juꞌu 
Jesujta mak aman yajilamtukaꞌum, 
inimeꞌe junaman aꞌ maꞌawakaꞌu 
bicha sajaka aꞌ bichak. Intok jukaꞌ 
takaata jachin aꞌ tekwakaꞌut aꞌ 
mammatek. 56

 Intok inimeꞌe jaibu 
bem joꞌarau nottisukai, bempo jukaꞌ 
baꞌata intok ochokok tua win jubak 
aꞌ yaꞌariak. Junak intok Moiseej 
tukaꞌuta junuen aꞌ nesawekaꞌpo 
aman, juꞌu aet yum joꞌe taewait 
bempo junuen yum joꞌekai.

Kokkolam nasuk Jesujta 
aꞌ jiabijtekaꞌpo

24  Semaanata aet naateꞌu 
yeu matchukai, inimeꞌe 

jaamuchim, tua ketwoo junaman 
tetapo wojoꞌoriata yaꞌariu bicha 
nottek, jukaꞌ win jubak intok 
ochokok bem tuꞌutekaꞌuta weiyaakai. 
Waate jaamuchim intok ket amemak 
kaaten. 2 Junaman bempo yajakai, 
jukaꞌ bweꞌu tetata wojoꞌoriata ae 
pattita, omola biaktita teak. 3 Intok 
junama wajiwa bempo kiimuk. 
Taa jukaꞌ yoꞌowe Jesukrijtota aꞌ 
takaawata ka ama aꞌ teak. 4 Inimeꞌe 
bempo womtilamtukan, kaachin an 
machikai. Seej chukti intok wooi 
oꞌowim, tua tojsasaalaik tajoꞌoreka 
ameu jaꞌabwekame teak. 5 Bempoꞌim 
intok junuen ketun tua majjaeka, 
tonommea jaꞌabweka, bwiau koꞌom 
am chaꞌako, junameꞌe oꞌowim:
―Jaisaaka emeꞌe inim kokkolam 

nasuk jukaꞌ jiapsamta jaiwa ―ti 

ameu jiiak―. 6 Kaabe inimiꞌi 
bweꞌituk kokkoarim nasuk juchi 
jiabijtela. Au waatine, aapoꞌik ketuni 
Kalilea bwiaraaꞌ teaꞌpo aneka, inien 
emou aꞌ jiakaꞌpo. 7 Aꞌ utteꞌatuneꞌeti 
jiakai, aapoꞌik jukaꞌ inim yoemta, ka 
tuꞌi yoememmeu aꞌ suꞌu tojinaaꞌuta. 
Junameꞌe, kuuset aꞌ poponneꞌeti 
jiakai. Intok baji taewaita weyeka, 
juchi aꞌ jiabijteneeꞌu betana.

8
 Junako bempo, aapoꞌik Jesujta 

teuwaakaꞌubeu wawaatek, 9 intok 
chukula bempo jum tetapo 
wojoꞌoriata yaꞌari betana nottekai, 
siꞌimeta inikaꞌa, jumeꞌ woj 
mamni ama wepuꞌulaika yeu aꞌ 
puꞌakaꞌummeu intok siꞌime jumeꞌ 
waate ama anemmeu aꞌ teuwaak. 
10

 Jumeꞌ inikaꞌa lutuꞌuriata, jumeꞌ 
Krijtota yeu puꞌarimmeu aꞌ etejokame 
inimeꞌem tukan, juꞌu Maria 
Maareenaꞌ teame, intok juꞌu Joanaꞌ 
teame intok jukaꞌ Jakooboꞌ teamta 
ae, Mariaꞌ teame intok jumeꞌ waate 
jaamuchim. 11

 Taa iniꞌi, bempoꞌim 
teuwaaꞌu, jumeꞌ Krijtota yeu puꞌarim 
betchiꞌbo, ka suawakamta benaekan. 
Intok bempo iniat ka am sualek.

12
 Taa junuentaka juniꞌi, juꞌu Peeo 

junama yeu sikaa, intok buiteka 
junaman tetapo wojoꞌoriata yaꞌariu 
yepsak. Intok junuen aapo junama 
wajiwa jiwekai, jumeꞌ bweꞌu tosai 
tajoꞌorim omola katekame bichak. 
Junak intok aꞌ joꞌau nottek, junama 
yeu sikamta betchiꞌbo tua suumꞌeakai.

Ili joꞌara Emaꞌuj teaꞌu bicha 
boꞌot Jesujta bitwakaꞌpo

13
 Jiba junae taewaitchi, jumeꞌ 

majtim betana woika, ili joꞌara 
Emaꞌuj teaꞌu bicha kaaten. Iniꞌi, 
jum bweꞌu joꞌara Jerusalen teaꞌu 

betana woj mamni ama wepul 
kiloometrom jiba. 14

 Inimeꞌe, 
siꞌimeta jukaꞌ ama yeu simlata nau 
etejo sakan. 15

 Intok ketuni nau am 
etejoka intok emo am tettemaeo su, 
jiba aapo juꞌu Jesus, ameu rukteka 
intok amemak wee taitek. 16

 Taa 
inimeꞌe intok, kia aꞌ bichaka juniꞌi, 
aapoꞌik aꞌ jabe tukaꞌut san ka aet 
juꞌuneetuawan. 17

 Junak intok juꞌu 
Jesus:
―Jitasa emeꞌe nau etejo saka boꞌo 

joakai. Jaisaaka emeꞌe tua sioka ―
ti ameu nattemaek.

18
 Inimeꞌe betana seenu, juꞌu 

Kleopaaj ti teame inen jiiak:
―Siꞌimekut juꞌuneewa inimeꞌe 

taewaimmet, jum bweꞌu joꞌara 
Jerusalen teaꞌpo yeu sikamta 
betana. Jaisa empo junama kateka 
juniꞌi, inikaꞌa ka juꞌuneiyaa jaꞌani 
―ti au jiiak.

19
 Aapo junak:

―Jitasa ama yeu siika ―ti ameu 
nattemaek.

Bempo intok:
―Juꞌu Jesus, jum Nasaret teaꞌpo 

jometau yeu sikame. Iniꞌi, chukula 
yeu weenemta aꞌ tetteuwaaꞌu. 
Aapo, Liojta bichapo intok 
yoemrata bichapo juniꞌi, jukaꞌ 
aꞌ joaꞌuta intok yee aꞌ majtaꞌuta 
tua machisi utteꞌaka aꞌ weetuan. 
20

 Intok inikaꞌa, jumeꞌ teꞌopopo 
tekiakammeu yoꞌowe intok jumeꞌ 
inim itom yoemratau yoꞌooraata, 
aapoꞌik kuuset popontuka aꞌ 
mukneꞌ betchiꞌbo, bempoꞌim aet 
nesawekaꞌuta. 21

 Itepo intok te aet 
boꞌo bichan, aapoꞌik junuen, inim 
jukaꞌ Israꞌel yoemrata, taꞌabwi 
yaꞌuraata betana aꞌ jinneꞌuneꞌpo. 
Intok naa buustia, iꞌan iniat 

chukula, jaibu baji taewaim weye 
junaꞌa yeu sikaari. 22

 Ito betana 
wate jaamuchim ala itom womtala 
oꞌoben. Bweꞌituk bempo tua ketwoo 
junaman tetapo wojoꞌorita yaꞌariꞌu 
noiteka, 23

 intok inimeꞌe junuen, 
junaman aꞌ takaawata ka teakai, 
itom aneꞌu itou yajjak intok bempo, 
ankelesim, inimeꞌe Jesujta aꞌ 
jiapsaꞌpo am tejwaakame emo am 
bichak, ti jiakai. 24

 Junama sepia, 
ito betana wate oꞌowim junaman 
tetapo wojoꞌoriata yaꞌariꞌu sajaka, 
intok bempo, jumeꞌ jaamuchim 
aꞌ teuwaꞌa benasi aman aꞌ 
mammateka aꞌ bichak. Taa aapoꞌik 
jukaꞌ Jesujta ka aꞌ bichak ―ti jiiak.

25
 Junak juꞌu Jesus inimmeu:

―Tua emeꞌe ka suawaka, kaita 
a mammate. Intok siꞌimeta jukaꞌa, 
jumeꞌ Liojta betana juꞌuneetuawaka, 
bem teuwaakaꞌuta, aꞌ sual 
betchiꞌbo tua bibinwatu ―ti ameu 
jiiak―. 26

 Jaisa emo betchiꞌbo jum 
jiꞌojteimpo ka juꞌunakkiachi jaꞌani, 
jukaꞌ Krijtoꞌo teamta, teekau kee 
cheꞌa yoꞌotaka aꞌ yejteeo, junuen 
tua jiokot au aꞌ bitneeꞌuta, au aꞌ 
utteꞌatukaꞌu ―ti ameu jiiak.

27
 Junak intok aapo, jum 

Liojta nok lutuꞌuriapo, jum 
Moiseejtukaꞌuta jiꞌosia jiꞌojteim 
betana naateka, intok ket siꞌime 
jumeꞌ Liojta betana juꞌuneetuawaka 
nokaka bem jiꞌojteim betana, 
jukaꞌ aapoꞌik betana ama jiꞌojteita, 
jachin aꞌ jiubaeꞌpo, machisi ameu aꞌ 
teuwaakai.

28
 Jum ili joꞌarau, Emaꞌuj ti teaꞌu 

jeela bempo yajibokai, juꞌu Jesus, 
naa buustia weebaemta benaekan. 
29

 Taa bempo, junamaꞌa aꞌ tawaneꞌ 
betchiꞌbo au nookak:

―Inim itomak tawane, bweꞌituk 
tua kupte intok abe ka machia ―ti 
jiakai.

Junak juꞌu Jesus ama joꞌarau 
amemak yepsak ama tawabaekai. 
30

 Intok aapo jaibu mesau amemak 
katekai, aapo, jumeꞌ paanim 
nuꞌuka, ame betchiꞌbo Liojtau bicha 
noksukai, junak am rebektaka intok 
ameu am bwisek. 31

 Junama lautipo 
sep bempo aet juꞌuneetuawak, intok 
aapoꞌik aꞌ jabetukaꞌuta aꞌ taꞌaak. 
Taa junak aapo seej chukti ama 
kaabetuk. 32

 Junak bempo inen nau 
jiian:
―Iꞌan te juꞌunea, jum boꞌot itomak 

aꞌ etejo simeka intok jukaꞌ Liojta nok 
lutuꞌuriapo jiꞌojteita juꞌunakkiachisia 
itou aꞌ teuwaao, aapoꞌik betchiꞌbo 
jukaꞌ jiapsipo itom siokꞌalleaꞌuta 
itom aꞌ ineꞌakaꞌpo ―ti nau jiian.

33
 Junak bempo, ka intok boꞌo 

bichaka juchi yeu sajak. Intok 
bweꞌu joꞌara Jerusalen teaꞌu nottek. 
Junaman bempo, jumeꞌ woj mamni 
ama wepuꞌulaika, Jesujta yeu 
puꞌarim, intok jumeꞌ waate amemak 
rejteme nau emo tojilammeu yajak. 
34

 Inimeꞌe nau aneme intok:
―Lutuꞌuriapo jiabijtek juꞌu yoꞌowe 

Jesukrijto. Juꞌu Simooꞌ teame intok 
aꞌ bichak ―ti ameu jiiak.

35
 Junak intok ket inimeꞌe, jum 

boꞌot bem bichakaꞌuta, intok Jesujta, 
aapoꞌik junuen jumeꞌ paanim 
rebektaka ameu am bwiseko 
bempoꞌim aet juꞌuneetuawakaꞌuta 
ameu aꞌ etejok.

Jesus, jumeꞌ aꞌ majtim, nau 
anemmeu au yeu machia

36
 Bempoꞌim inia weyemtat ketuni 

nau am etejoo su, junak juꞌu Jesus 

bempoꞌim nasuk kiktek intok ameu 
tebotek:
―Yanti elwame emou aune ―ti 

jiakai.
37

 Bempo tua womtilataka intok 
tua majjaeka, senuk ka jiapsamta 
emo bichaꞌa ti eakai. 38

 Taa juꞌu 
Jesus inimmeu:
―Jaisaakai emeꞌe womtilaa. Jaisa 

betchiꞌbo emeꞌe inia betana ka 
inien aꞌ lutuꞌuriaꞌati ea ―ti ameu 
jiiak―. 39

 Mampo intok wokpo em 
nee bicha, jiba ne inepo junaꞌa. 
Net em mamma intok junuen 
em juꞌuneene. Bweꞌituk inien 
takaakamta enchim nee bichaꞌa 
benasi, juꞌu ka jiapsame, ka takaak 

―ti ameu jiiak.
40

 Inien ameu jiupat intok aꞌ 
mamam intok aꞌ wokiwam am 
bittuak. 41

 Taa bempoꞌim junuen 
alleerimmea intok suumꞌeaka, 
ketun ka aꞌ sualeo, aapo juꞌu Jesus:
―Jitasa in bwaꞌaneeꞌu inim aayuk 

jaꞌani ―ti ameu nattemaek.
42

 Junak intok bempo kuchuta 
sobaꞌita rebbeik intok muumum 
baꞌawakame au tojak. 43

 Aapo aꞌ 
mabetaka intok ama ame bichapo 
jiꞌibwak. 44

 Junama sepia aapo 
inimmeu:
―Juꞌu neu yeu sikame, jiba 

waꞌa ketuni emomak aneka juꞌu 
in emou teuwaakaꞌu. Iniꞌi, jum 
Moiseejtukaꞌuta jiꞌosia jiꞌojteipo 
intok jumeꞌ Liojta betana 
juꞌuneetuawakame nokaka bem 
jiꞌojteipo intok jumeꞌ bwikim benaka 
salmom teaꞌpo, juꞌu neu chupneꞌeti 
jiaka, siꞌime waꞌa nee betana ama 
jiꞌojtei junaꞌa ―ti ameu jiiak.

45
 Junak aapo, inimeꞌe, Liojta 

betana jiꞌosia jiꞌojteimmet, machisi 

amet am juꞌuneetuak. 46
 Intok inen 

ameu jiakai:
―Junuen jiꞌojtei, jukaꞌ Krijtoꞌ 

teamta, aꞌ utteꞌatukaꞌu aꞌ 
meꞌetuneeꞌuta, taa intok ket, baji 
taewaita weyeka, kokkoarim 
nasuk aꞌ jiabijteneeꞌuta ―ti 
jiakai―. 47

 Intok ketchia, jiba 
aapoꞌik betana lutuꞌuriaka, siꞌime 
aniat yoemratau bicha, jum bweꞌu 
joꞌara Jerusalen teaꞌpo naateka, 
inimmeu, ka tuꞌik betana bem emo 
temaeka junuen bem ka tuꞌuwa 
yaꞌarimmet bem jiokoituneeꞌut 
aapoꞌik betana ameu noknaꞌa ―ti 
jiakai―. 48

 Emeꞌe intok, inia betana 
siꞌimeta bitlamtaka, aꞌ teuwaa saka. 
49

 Intok aꞌ juꞌuneiyaane. Inepone, 
jukaꞌ in achai Liojta betana emou 
aꞌ chupneꞌeti jiaka emou naꞌikiarita, 
ineponee emou aꞌ bittuane. Taa 

inim bweꞌu joꞌara Jerusalen teaꞌpo 
emeꞌe tawane, Liojta betana 
weyeka, jukaꞌ utteꞌata emot aꞌ 
autuawaꞌpo tajtia ―ti ameu jiiak.

Juꞌu Jesus, jum teekau 
juchi aꞌ notteꞌpo

50
 Junak intok juꞌu Jesus, junama 

bweꞌu joꞌarapo yeu am nuk siika, 
ili joꞌara Betaaniaꞌ teaꞌu tajtia. 
Junama intok ame bepa jikau 
mamteka Liojtau bicha ameu tuꞌik 
am aꞌauriak. 51

 Intok ketuni junuen 
am nokriaka su, aapo laauti jikau 
siika intok junuen teekau jikau 
tojituk. 52

 Bempo intok junamaꞌa aꞌ 
yoꞌorisukai, juchi junama Jerusalen 
teaꞌu nottek, tua alleakai. 53

 Intok 
bempo, jiba jum Liojta teꞌopopo 
aanen, Liojta bem yoꞌoreeꞌuta, 
alleaka aꞌ teuwaakai. Junuentune. 

Jukaꞌ Liojta betana nok lutuꞌuriaꞌati 
teakamta inim aꞌ yoemtukaꞌu

1  Keꞌesamriapo, siꞌimeta aet 
naateko, juꞌu Krijto, Liojta 

betana nooki ti taꞌeewame jaibu 
jiapsan. Iniꞌi nooki ti teakame, 
aapo Liojta mak aanen. Intok aapo 
Liojtukan. 2 Junuen san, aapo 
keꞌesamriapo siꞌimeta aet naateo, 
aman Liojta mak aanen. 3 Siꞌimeta 
jukaꞌ inim ayukamta aapo aꞌ 
juꞌunaktei. Tua kaita aayuk, juꞌu ka 
aapoꞌik betana weyeka ayukame. 
4

 Juꞌu jiapsiwame aapoꞌikut ayukan. 
Iniꞌi jiapsiwame intok, inim jumeꞌ 
jiapsame betchiꞌbo, tuꞌuwataka 
tachiriata benasi aapo aꞌ weiyaan. 
5

 Iniꞌi, tachiriapo teuwaawame 
intok, jum ka machiku, ka tuꞌisi 
weyemta bejeꞌeka, tachiriata yeu aꞌ 
machialaa. Juꞌu ka machiria intok 
ka aꞌ kobaꞌamachi.

6
 Senu inim aanek, Joan ti teakai, 

Liojta betana aꞌabo bittuaritakai. 
7

 Iniꞌi, aapo jukaꞌ tachiriapo 
taꞌeewamta betana aꞌ nokneꞌ 
betchiꞌbo aꞌabo yepsak. Junuen 
aapoꞌik teuwaaꞌue, junakaꞌa bem 
sualneꞌ betchiꞌbo. 8 Iniꞌi Joan, aapo 
ka junaꞌatukan juꞌu tachiriapo 
taꞌeewame. Taa aapo wepulsi 

junae betana aꞌ lutuꞌuriatukaꞌuta 
nokneꞌ teaka aꞌabo bittuaritukan. 
9

 Juꞌu tachiriapo taꞌeewame, 
lutuꞌuriapo Liojta betana weyeme, 
juꞌu siꞌime jumeꞌ inim jiapsammeu 
tuꞌik weiyaame, aapo aꞌabo inim 
yebissusekan.

10
 Intok waꞌa nooki ti teakame, 

aapo inim bwiapo aanen. Intok 
aapo inikaꞌa aniata aꞌ juꞌunakteka 
juniꞌi, jumeꞌ inim jiapsame, aꞌ 
jabetukaꞌpo ka aꞌ taꞌaak. 11

 Aapo 
inim bwiapo, aapoꞌik juꞌunakteipo 
yepsak. Taa inim jumeꞌ aapoꞌik 
betana kateka jiapsame, inimeꞌe 
ka aꞌ mabetak. 12

 Junuentaka juniꞌi, 
waate tuꞌisi aꞌ mabetaka intok aꞌ 
sualek. Inimeꞌe, bempoꞌimmeu 
aapo, Liojta betana bem yoemiam 
tuneeꞌuta ameu chupuk. 13

 Inimeꞌe 
ka jak weyeo senu yoemratat yeu 
katriam bebena intok ka inim 
yoemem yeu tom tomteꞌebenakai. 
Intok kia ka jabe yoemta junuen 
aꞌ eaꞌ betchiꞌbo junuen Liojta 
yoemiarim. Ala inimeꞌe, Liojta 
betana yoemiarim.

14
 Intok junaꞌa nokipo taꞌeewame, 

aapo ito benasi au yoem yaak. 
Intok inim ito nasuk jiapsak, tua 
yee nak taꞌaakai intok lutuꞌuria aet 
ayukai. Intok jiba aapoꞌik Liojta 

betana wepulaika aꞌ yoemia tukaꞌ 
betchiꞌbo, aapoꞌik jukaꞌ tua ujyooik 
intok eiyaawatchik aet ayukaꞌuta, 
itepo tee aꞌ bitlaa. 15

 Juꞌu Joan, 
yee babatoowame, inia betana 
juꞌuneaka, ka aꞌ essoka, siꞌimem 
bichapo inen jiiak:
―Iniꞌi junaꞌa waꞌa, junak aet 

nokaka: “Net chaꞌaka yebijneeme, 
junaꞌa cheꞌa nee bepa eiyaawatchi, 
bweꞌituk aapo nee bepa cheꞌa bat 
jiapsan” ―ti jiakai.

16
 Itepo tee siꞌime jukaꞌ tuꞌika, 

kaitau a tamachiatuka, aet 
ayukamta intok ka a luꞌutemta 
aꞌ mabetri. Inikaꞌa tuꞌik junuen 
nat chulukai. 17

 Jumeꞌ nesauri 
jiꞌojteim, juꞌu Moiseej tukaꞌuta 
betana weyeka jiꞌojtewak. Juꞌu 
intoko, ka itou chaꞌaka juniꞌi, yee 
aꞌ nak jiokoleeꞌu intok aapoꞌik 
betana lutuꞌuriata, aapo juꞌu yoꞌowe 
Jesukrijto aꞌ weiyaa. 18

 Inim tua 
kee jabe Liojta bicha, taa aapoꞌik 
Liojta betana juꞌu wepuꞌulaika jiba 
aꞌ yoemia, iniꞌi aapo aꞌ yoꞌowa 
Liojtamak wepuꞌulai benasi aamak 
jiapsame, aapo junaꞌa juꞌu itom aꞌ 
taꞌaatuakame.

Joan, juꞌu yee babatoowame, 
Jesukrijtota aapat tuka 

aꞌ taꞌaa tebokame
19

 Jumeꞌ juriom jum bweꞌu joꞌara 
Jerusalen teaꞌpo joꞌaakame, inimeꞌe, 
wate teꞌopopo tekiakame intok 
waate, inimeꞌe teꞌopopo bem joaꞌut 
am aniame, Lebiitam teame, juꞌu 
Joan teamtau am bittuak, junuen 
aapoꞌik aꞌ jabetukaꞌut bem au 
nattemaineꞌ betchiꞌbo. 20

 Aapo 
intoko tua machisi lutuꞌuriata 
nenkak inen jiakai:

―Ineponee ka junaꞌa juꞌu Krijtoꞌ 
teame ―ti jiakai.

21
 Junak intok bempo juchi au 

nattemaek:
―Jabesaꞌakun empo. Jaisa empo 

junaꞌa jaꞌani, juꞌu Liojta betana 
juꞌuneetuawaka nokakame, juꞌu 
Eliaj tukaꞌu jaꞌani ―ti jiakai.

Juꞌu Joan intok:
―Kannee junaꞌa ―ti jiiak.
Chukula ket juchi:
―Junak su, jaisa empo junaꞌa 

jaꞌani, waꞌa Liojta betana 
juꞌuneetuawaka nokneeka boꞌo 
bitwame ―ti au nattemaiwak.

Aapo intok:
―Eꞌe ―ti am yoopnak.
22

 Junak intoko:
―Junak su jabesa empo 

junuentuko. Bweꞌituk utteꞌa, 
jumeꞌ aꞌabo itom bittuakammeu 
lutuꞌuriata itom ameu teuwaaneeꞌu. 
Jaisa empo ee betana itom tejwaa 
machi ―ti au jiuwak.

23
 Juꞌu Joan inimeꞌe inen yoopnak:

―Ineponee juꞌu, mekka paꞌaku, 
kaabeta joꞌarakaꞌpo, chaaeka 
inen nokamta jiawai: “Jukaꞌ 
yoꞌota aꞌabo yebijnemta aꞌ mabet 
betchiꞌbo, jukaꞌ ka tuꞌik suꞌu 
tojaka, aawas emo tuꞌutene”, ti 
jiame, tua juꞌu Isaꞌiajtukaꞌu, Liojta 
betana juꞌuneetuawaka aapoꞌik aꞌ 
teuwaakaꞌa benasia.

24
 Jumeꞌ aman juꞌu Joanta 

mak etejokame, inimeꞌe, 
paiseeom teame betana aman au 
bittuarimtukan. 25

 Inimeꞌe intok:
―Junak su, empo ka juꞌu Krijto 

tuko intok kia ka Eliaj tuko 
intok kia ka juꞌu Liojta betana 
juꞌuneetuawaka nokame yebijneeka 
boꞌo bitwame tuko juniꞌi, jaisaaka 

intok empo yee babatoowa ―ti au 
nattemaek.

26
 Juꞌu Joan inimmeu inen jiiak:

―Ineponee baꞌammea yee 
babatoowa. Taa inim emo nasuku 
senu aane ka enchim taꞌaaꞌu. 
27

 Aapo net chaꞌaka yebijne, iniꞌi ala 
lutuꞌuriapo cheꞌa nee bepat weyeka 
juniꞌi. Inepo, jumeꞌ aapoꞌik bocha 
wikiam in aꞌ woitarianeeꞌu kia 
juniꞌi kanne ino jabele ―ti jiiak.

28
 Siꞌime iniꞌi, jum ili joꞌara 

Betaabaraꞌ teaꞌpo yeu siika. Iniꞌi, 
batwee Jooraan teaꞌpo, taꞌata 
yeu weꞌe betana taawa. Jum jukaꞌ 
Joanta yee aꞌ babatoowaꞌawi.

Jesus, Liojta betana ili 
bwala ti taꞌeewame

29
 Yokoriapo intok juꞌu Joan, jukaꞌ 

Jesujta aapoꞌiku bicha weyemta 
bichaka:
―Yuu, akeꞌem aꞌ bicha. Iniꞌi 

junaꞌa waꞌa Liojta betana ili bwala 
ti teuwaawame, juꞌu inim bwiapo 
jiapsame, bem ka tuꞌuwa yaꞌarita 
aapo aꞌ mabetneeme. 30

 Aapoꞌik 
betana nee nookan junak inepo: 

“Chukula net chaꞌaka senu oꞌou 
yebijne, iniꞌi cheꞌa nee bepa 
eiyaawatchikai. Bweꞌituk aapo cheꞌa 
nee bepat jaibu jiapsan”, ti ne jiakai. 
31

 Jiba inepo juniꞌi, nee aapoꞌik 
aꞌ jabetukaꞌut ne ka juꞌunean. Taa 
inepo nee jiba junuen baꞌammea ne 
yee batoꞌowaaka ne yebijlaa, jiba 
junuen jukaꞌ Ijraꞌel yoemrata, tua 
lutuꞌuriapo aꞌ jabetukaꞌuta bem aꞌ 
taꞌaaneꞌ betchiꞌbo ―ti jiiak.

32
 Juꞌu Joan ket inen jiiak:

―Ineponee intok, jukaꞌ Liojta 
tuꞌu jiapsita, wokkoita benaka, 
teeka betana koꞌom weyeka 

intok inia aapoꞌikut tawakamta 
ne bichak ―ti jiiak―. 33

 Inepo 
ketun nee ka juꞌunean, junakaꞌa 
aꞌ jabe tukaꞌut, taa juꞌu, baꞌammea 
nee yee batoꞌowaaneꞌ betchiꞌbo 
nee aꞌabo bittuakame, junaꞌa 
ket: “Empo jak jukaꞌ Liojta tuꞌu 
jiapsita, senukut koꞌom weyeka 
intok junaet tawakamta aꞌ bichako, 
iniꞌi junaꞌatunee juꞌu, Liojta tuꞌu 
jiapsita emot autuaka, junae yee 
babatoowaneeme”, ti neu jiiak. 
34

 Inepo intok jaibu aꞌ bitlaa 
intok jiba ineponee inien weyeka 
aapoꞌik junuen Liojta betana aꞌ 
yoemiatukaꞌuta, nee aꞌ teuwaa ―ti 
jiiak.

Cheꞌa bat kateka, jumeꞌ 
Jesujta yeu puꞌakaꞌum

35
 Juchi yokoriapo intok juꞌu Joan 

intok wooika jumeꞌ aꞌ majtim, jiba 
junamaꞌa juchi ama rejten. 36

 Intok 
aapo, jukaꞌ Jesujta junama waꞌam 
weyemta bichakai:
―Yuu, akeꞌem aꞌ bicha. Iniꞌi junaꞌa 

juꞌu, Liojta betana ili Bwala ti 
teuwaawame ―ti ameu jiiak.

37
 Jumeꞌ woika Joanta majtim 

aapoꞌik junuen jiamta aꞌ jikkajaka, 
bempo juꞌu Jesujta mak sajak. 
38

 Junak intok juꞌu Jesus, amau 
bitchuka intok bempoꞌim aet 
chaꞌaka kateme bichakai:
―Jitasa emeꞌe jaiwa ―ti ameu jiiak.
Bempo intok:
―Yee majtame, jakunsa empo 

joꞌaak ―ti au jiiak.
39

 Jesus intok inimmeu:
―Aꞌabo kateka aꞌ bitne ―ti jiaka 

am yoopnak.
Junak intok bempo aman sajaka 

intok aꞌ joꞌaakaꞌpo aꞌ bichak. Intok 

junae taewait ama aamak taawak, 
bweꞌituk jaibu kupten, jumak 
naikim jiao.

40
 Wooika jumeꞌ Joanta jikkajaka 

intok Jesujta mak sajakame betana, 
senu Antej ti teakan, Simoo Peeoꞌ 
teamtamak weri. 41

 Iniꞌi Antej 
teame, tua bat, kee jita intok yaakai, 
jukaꞌ aamak werik, Simooꞌ teamta 
jaiwak, intok:
―Jukaꞌ Mesiaj ti teamta te aꞌ 

juꞌuneiyaa ―ti au jiiak. Iniꞌi, Krijto 
ti jiubae.

42
 Junama sep juꞌu Antej teame 

jukaꞌ Simooꞌ teamta, jum Jesujta 
aneꞌu aꞌ tojak. Juꞌu Jesus intok 
inikaꞌa bichakai:
―Empo Simooꞌ tea jukaꞌ Jonaj 

teamta uꞌusi. Taa empo Sepaajpo 
taꞌeenaa ―ti au jiiak. Inimeꞌe team 
intok, ket Peeo ti jiubae.

Jesujta, jukaꞌ Jeriipeꞌ teamta 
intok Natanaꞌel teamta 
aamak am nunukaꞌpo

43
 Juchi yokoriapo intok juꞌu 

Jesus Kalilea bwiaraaꞌ teaꞌu bicha 
weebaeka intok senuk, Jeriipeꞌ 
teamta bichaka, junau:
―Nemak weene ―ti au jiiak.
44

 Iniꞌi Jeriipeꞌ teame intok, ili 
joꞌara Betsairaꞌ teaꞌpo jometukan. 
Jum Antejta intok Peota joꞌaakaꞌpo. 
45

 Iniꞌi Jeriipeꞌ teame intok, senuk 
Natanaꞌel teamta jaiwaka intok:
―Iꞌan itepo wakaꞌa oꞌouta, Moiseej 

tukaꞌuta jum aꞌ nesauri jiꞌojteimpo 
aapoꞌik betana jiꞌojtewakamta, 
intok ket jumeꞌ Liojta betana 
juꞌuneetuawaka nokame, inimeꞌe 
aapoꞌik betana jiꞌojtewakamta, 
junakaꞌa itepo aman te aꞌ bichak, 
juꞌu Jesus ti teakamta, juꞌu Joseꞌ 

teamta uꞌusi, joꞌara Nasaret teaꞌpo 
joome ―ti au jiiak.

46
 Juꞌu Natanaꞌel intok:

―Jaisa aman ili joꞌara Nasaret 
teaꞌpo jitaa tuꞌika a ama yeu wee 
machi jaꞌani ―ti au jiiak.

Juꞌu Jeriipe intok:
―Aꞌabo sika aꞌ bitne ―ti au jiiak.
47

 Junak Jesus intok, jukaꞌ 
Natanaꞌel teamta au weyemta 
bichaka:
―Inim senu weye, tua lutuꞌuriapo 

Ijraꞌel yoemrata betana usiaritakai, 
aapoꞌikut juꞌu yee bai taꞌaawame 
kaita aet aayuk ―ti jiiak.

48
 Junak intok juꞌu Natanaꞌel 

teame:
―Jaisa empo nee taꞌaa ―ti au 

nattemaek.
Jesus intok:
―Jukaꞌ Jeriipeꞌ teamta kee enchi 

tejwaao, empo aman chunaꞌouwota 
betuk enchi kateko, nee enchi 
bichak ―ti au jiiak.

49
 Junak juꞌu Natanaꞌel:

―Yee majtame, empo tua junaꞌa 
juꞌu Liojta yoemia. Empo tua junaꞌa 
waꞌa, inim Ijraꞌel yoemratau cheꞌa 
yoꞌo yaꞌari ―ti au jiiak.

50
 Juꞌu Jesus iniau:

―Jaisa empo, chunaꞌouwota betuk 
enchi kateko nee enchi ino bichak 
ti in eu jiaꞌ betchiꞌbo jiba, empo 
nee suale jaꞌani ―ti au jiiak―. Iꞌan 
empo inia weemta bepa cheꞌa juniꞌi 
suum watchisi machik empo bitne 

―ti au jiiak.
51

 Ketchia juꞌu Jesus iniau:
―Tua ne aꞌ lutuꞌuriatuneꞌeti ne 

emou jiia, emeꞌe, jukaꞌ teekata 
au etapolaata intok jumeꞌ Liojta 
ankelesim, juꞌu inim yoemta aꞌ 
katekaꞌpo, ae bepa koꞌom bicha 

intok jikau bicha kateme emeꞌe am 
bitne ―ti au jiiak.

Ili joꞌara Kanaa, jum bwiaraa 
Kalileaꞌ teaꞌpo jujupwakaꞌpo

2  Baji taewaim sikaa, chukula, 
jum mekka ili joꞌara bwiaraa 

Kalileaꞌ teaꞌpo kateka, Kanaaꞌ 
teaꞌpo, jujupwan. Junamaꞌa Jesujta 
ae ket ama aanen. 2 Juꞌu Jesus 
intok jumeꞌ aꞌ majtim ket junaman 
jujupwaꞌu nunuwak. 3 Junamaꞌa 
jukaꞌ paꞌasi baꞌawata luꞌuteko, juꞌu 
Jesujta ae intok aapoꞌiku:
―Juꞌu paꞌasi baꞌawa luꞌutek ―ti 

au jiiak.
4

 Taa juꞌu Jesus:
―Jaisaaka empo iniet nee 

tetejwaa. Ketun kee yuuma 
juꞌu taewai inien weyemta in aꞌ 
yaꞌaneeꞌu ―ti au jiiak.

5
 Taa juꞌu Maria, jumeꞌ junamaꞌa 

nesauta joammeu:
―Siꞌimeta jukaꞌ aapoꞌik enchim 

aet tejwaaꞌuta, junakaꞌa emeꞌe aꞌ 
joone ―ti ameu jiiak.

6
 Junamaꞌa busan bwere teta 

sotoꞌim manekan. Inimeꞌe, jumeꞌ 
juriom, Liojta bichapo emo tuꞌute 
betchiꞌbo emo komoniaka, bem 
sawaꞌum. Junamaꞌa weꞌepulaimpo, 
jumak naiki taka oo mamni taka 
liitro baꞌam ama kiareakan. 7 Juꞌu 
Jesus, jumeꞌ ama nesauta joammeu:
―Inimeꞌe sotoꞌim baꞌammea am 

tapuniane ―ti ameu jiiak.
Junameꞌe intok junuen, tua am 

tappuniak. 8 Junak intok juꞌu Jesus 
inimmeu:
―Iꞌan ala, watem ama yeu 

toꞌaaka, intok emeꞌe juꞌu inim pajko 
jujupwaꞌpo junama yoꞌo yaꞌariu am 
tojine ―ti ameu jiiak.

Bempo intok junuen aman au 
am tojak. 9 Juꞌu intok junamaꞌa 
pajko jujupwaꞌpo yoꞌo yaꞌari, jumeꞌ 
baꞌam jaibu paꞌasi baꞌawa tulame 
am jiiwek, ka juꞌuneakai jakun 
bem nuꞌuwakaꞌu. Ala jumeꞌ nesauta 
ama joame jiba junammet juꞌunean. 
Bweꞌituk bempo jumeꞌ baꞌam ama 
yeu toꞌalatukan. Junuen san juꞌu 
ama pajko jujupwaꞌpo yoꞌo yaꞌari, 
juꞌu ama jubemtau chaaek, 10

 intok 
inen au jiiak:
―Inim siꞌime, jukaꞌ paꞌasi 

baꞌawata jiꞌinaamta, jukaꞌ cheꞌa 
tuꞌik bat yeteu totoja. Chukula intok 
jumeꞌ nunurim jaibu junakaꞌa yuꞌin 
am jiꞌilatuko, junak jukaꞌ cheꞌa 
ka tuꞌik ameu totoja. Taa empo 
jukaꞌ cheꞌa tuꞌik iꞌan juꞌubwa itou aꞌ 
tojilaa ―ti au jiiak.

11
 Iniꞌi jum ili joꞌara bwiaraa 

Kalileaꞌ teaꞌpo kateka, Kanaaꞌ 
teaꞌpo Jesujta yaakaꞌu, inim tua 
ujyoisi eiyaawatchika aꞌ joaꞌuta, 
aapo aꞌ bit tebobaekai, juꞌu 
machilaa a jita aꞌ joaka aꞌ yaakaꞌuta, 
tua keꞌesamria tukan. Jumeꞌ aꞌ 
majtim intok junamaꞌa aapoꞌik 
sualek.

12
 Iniat chukula aapo, bweꞌu joꞌara 

Kapernauꞌ teaꞌu bicha siika. Aꞌ aewa 
intok jumeꞌ aꞌ sailawam intok jumeꞌ 
aapoꞌik majtim ket aamak katekai. 
Junamaꞌa bempo ka jaiki taꞌapo 
aanek.

Jesus, jukaꞌ teꞌopopo ka 
jooꞌeewamta, inikaꞌa ama tuꞌute

13
 Junama san jaibu juriom 

pajko, bwalam aet jissuꞌa taewaita 
ka mekka aꞌ beꞌeeo, juꞌu Jesus, 
bweꞌu joꞌara Jerusalen teaꞌu 
siika. 14

 Junama Liojta bweꞌu 

teꞌopopo, aapo, jumeꞌ boesim intok 
jumeꞌ bwaaram intok wokkoim 
nenenkame ama bichak. Intok 
ket jumeꞌ tomita nanakuliariame 
jum bem tekipanoaꞌpo jokammeu 
yepsak. 15

 Inikaꞌa aapo bichakai, 
juꞌu Jesus, tettebe wikiam nat 
jijjoꞌaaka am jibebia yaak. Intok 
junamaꞌa teꞌopopo siꞌimem, chikti 
bem bwarammak intok bem 
boesimmak, paꞌakun yeu am 
beebak. Jumeꞌ tomita nanakuliaꞌum, 
jukaꞌ bem tomita koꞌom am 
woꞌotariak. Jumeꞌ intoko meesam 
naꞌikim am woꞌotariak. 16

 Wameꞌe 
wokkoim ama nenenkammeu intok:
―Inikaꞌa em paꞌakun yeu tojine. 

In achaita teꞌopo, emeꞌe, ka jitaa 
ama nenki betchiꞌbo karita benasi aꞌ 
tatawaane ―ti ameu jiiak.

17
 Junak intok jumeꞌ aꞌ majtim, 

Liojta nok lutuꞌuriapo inen 
jiꞌojteitau wawaatek: “Jukaꞌ in 
yoꞌowata teꞌopota, aet jiapseka tua 
in aꞌ eiyaꞌ betchiꞌbo, iniꞌi nee luꞌuta”, 
ti aꞌ jiaꞌapo.

18
 Junak intok jumeꞌ juriom:

―Inikaꞌa em jooneꞌpo, lutuꞌuriata 
em jipueꞌut a itom juꞌuneeneꞌ 
betchiꞌbo, jitaa machilaatasa empo 
a itom bittua ―ti au nattemaek.

19
 Juꞌu Jesus intok inen am yoopnak:

―Emeꞌe inikaꞌa teꞌopota 
mojaktane, ineponee intok baji 
taewaim weyeo, juchi bemelasi nee 
aꞌ yechaꞌane ―ti ameu jiakai.

20
 Junak jumeꞌ juriom inen jiiak:

―Woi taka ama busan wasuktiapo 
iniꞌi teꞌopo yaꞌawak. Empo intok 
kaachin junuen baji taꞌapo aꞌ 
yechaꞌane ―ti au jiiak.

21
 Taa juꞌu teꞌopo Jesujta teuwaaꞌu, 

jiba aapo aꞌ taka teuwaan oꞌoben. 

22
 Inia betchiꞌbo san, chukula, 

Jesujta kokkoarim nasuk juchi 
jiabijteko, jumeꞌ aꞌ majtim inikaꞌa 
aapoꞌik teuwaakaꞌubeu wawaatek. 
Intok bempo Liojta nok lutuꞌuria 
jiꞌojteita sualek intok wakaꞌa nokita 
aapoꞌik ameu teuwaari.

Jesus, kaabeta beꞌeeka, 
siꞌimemmet juꞌunea

23
 Junak Jesujta jum bweꞌu joꞌara 

Jerusalen teaꞌpo, junamaꞌa juriom 
bwalam jissuꞌaka pajkota weyeꞌpo 
aꞌ aneo, junamaꞌa juebenaka 
aapoꞌik machilaata a jita aꞌ joaꞌuta 
aꞌ bichaka, aapoꞌik sualek. 24

 Taa 
aapo juꞌu Jesus, inimeꞌe ka am 
yoemꞌeiyaak. Bweꞌituk junameꞌe 
siꞌimemmet juꞌuneiyaakai. 25

 Aapo 
tua kaabeta betana aꞌ boꞌo bichan, 
aapoꞌik inim watem betana aꞌ 
etejorianeeꞌuta, bweꞌituk aapo, 
jumeꞌ inim yoeme, bem eerimmet 
juꞌuneakai.

Jesus intok juꞌu yoꞌowe 
Nikoreemoꞌ teamta nau aneꞌepo

3  Junamaꞌa seenu, paiseeom 
teame betana weyeka 

Nikoreemoꞌ teaka ama aanen. Iniꞌi 
intok jumeꞌ juriommeu yoꞌoraata 
mak naꞌikiaritukan. 2 Iniꞌi Nikoreemoꞌ 
teame, tukaapo Jesujta aꞌ aneꞌepo au 
noitek intok inen au jiiak:
―Yee majtame, juꞌuneate Liojta 

betana em itom majtaneꞌ betchiꞌbo 
aꞌabo em bittuaritukaꞌpo. Bweꞌituk 
kaabe machilaata a jita aꞌ joaꞌuta aꞌ 
jooa em aꞌ joaꞌa benasia, Liojta ka 
aamak tuko ―ti au jiiak.

3
 Junak intok juꞌu Jesus iniau:

―Lutuꞌuriapo ne inen eu jiia, waꞌa 
ka juchi yeu yoemtukame, iniꞌi, 

Liojta cheꞌa yoꞌotaka aꞌ katekaꞌuta, 
ka aꞌ bitne ―ti au jiiak.

4
 Juꞌu Nikoreemoꞌ teame aapoꞌiku:

―Taa jaisa tua inien juꞌu oꞌou, 
yoꞌotaka a juchi yeu yoemtune. 
Jaisa iniꞌi juchi aꞌ malabeu a 
notteka intok junuen juchi bemelasi 
yeu yoemtunee jaꞌani ―ti au 
nattemaek.

5
 Juꞌu Jesus inen au jiiak:

―Lutuꞌuriapo ne inen jiia, waꞌa, 
juꞌu baꞌae taꞌeewamtae intok juꞌu 
Liojta tuꞌu jiapsie ka juchi bemelasi 
yoemtukame, iniꞌi, Liojta cheꞌa 
yoꞌotaka aꞌ katekaꞌu, kaachin a 
aman jiapsine ―ti aꞌ yoopnak―. 
6

 Waꞌa inim yoemem yoꞌowaka 
yoemtukame, iniꞌi, jiba inim 
yoemtaka jiapsine. Waꞌa intok, juꞌu 
Liojta tuꞌu jiapsi betana bemelasi 
yoemtukame, iniꞌi, ale benasi 
jiapsiwamta jipuꞌune. 7 Ka empo 
aet jachin eene, siꞌimem juchi 
bemelasi bem yeu yoemtuneeꞌuta 
aꞌ utteꞌa ti in eu jiaꞌ betchiꞌbo. 
8

 Juꞌu jeeka aꞌ weebaeꞌu luula 
weama, jukaꞌ aꞌ jiawaita empo 
aꞌ jikkaja, taa jakuꞌubo aꞌ weyeꞌut 
intok kia jakun bichaa aꞌ weyeꞌut 
juniꞌi, empo ka a juꞌuneene. Inien 
ketchia inia bebena, siꞌime jumeꞌe, 
Liojta tuꞌu jiapsita betana bemelasi 
yoemtulame ―ti au jiiak.

9
 Junak intok juꞌu Nikoreemo:

―Jaisa tua iniꞌi inien tune ―ti 
juchi au nattemaek.

10
 Juꞌu Jesus inikaꞌa:

―Empo juꞌu inim Ijraꞌel yoemrata 
nasuk tua yoꞌoriwaka yee majtakai, 
jaisa iniat empo ka juꞌunea jaꞌani 
―ti aꞌ yoopnak―. 11

 Lutuꞌuriapo 
ne inen eu jiia, itepote ala, jukaꞌ 
itom juꞌuneiyaaꞌuta aꞌ teteuwaa, 

intok itepo, jukaꞌ itom bitlaaꞌuta, 
aꞌ juꞌuneiyaaka aꞌ lutuꞌuriate. Taa 
emeꞌe intoko, jukaꞌ itom emou 
teuwaaꞌuta, emeꞌe ka aꞌ suale. 
12

 Emeꞌe juꞌu jitaa inim bwiapo 
ayukamta betana nee emou nokao 
juniꞌi, emeꞌe ka nee sualekai, jaisa 
tua emeꞌe nee sualne, teekau 
ayukamta betana nee emou nokao.

13
 ’Inim tua kee jabe teekau 

Liojtau yepsa. Ala waꞌa junaꞌabo 
teeka betana yepsakame jiba. Iniꞌi, 
juꞌu inim emo benasi yoeme, juꞌu 
teekau joome. 14

 Intok jiba junaen, 
bat naataka, jukaꞌ Moiseejtukaꞌuta, 
jum bweka paꞌaku, jukaꞌ sisiꞌiwook 
bakotta, kutat aꞌ chayakaꞌa benasia, 
junuen ket juꞌu inim emo benasi 
yoeme, utteꞌa, junuen kutat jikat 
aꞌ chayaꞌatuneeꞌu. 15

 Junuen beja 
siꞌime jumeꞌ aꞌ sualeme, inimeꞌe 
ka jiba betchiꞌbo kokkoka, taa ala 
inimeꞌe, jiba yuu jiapsiwamta bem 
bitneꞌ betchiꞌbo.

Liojta kaabem beꞌeeka, inim 
jiapsame siꞌimem aꞌ nakeꞌu

16
 ’Bweꞌituk juꞌu Lios, inim aniapo 

jukaꞌ yoemrata, tua aꞌ nakekai, 
aapo jukaꞌ wepul aꞌ yoemiata, 
jiokot au aꞌ bitneꞌ betchiꞌbo aꞌ suꞌu 
tojak. Junuen beja, siꞌime jumeꞌ aꞌ 
sualeme, inimeꞌe, ka jiba betchiꞌbo 
kokkoka, taa ala inimeꞌe, jiba yuu 
jiapsiwamta bem bitneꞌ betchiꞌbo. 
17

 Juꞌu Lios, ka jumeꞌ inim bwiapo 
jiapsame, ka tuꞌisi am tawaabaekai, 
jukaꞌ aꞌ yoemiawta aꞌabo aꞌ bittuak. 
Taa ala aapo, inimeꞌe jinneꞌubaekai.

18
 ’Waꞌa, jukaꞌ Liojta yoemiata 

aꞌ sual taꞌaame, iniꞌi, ka tuꞌisi 
aꞌ tawaanaaꞌuta, ka aꞌ bitne. Taa 
waꞌa ka aꞌ sual taꞌaame, iniꞌi jaibu 

ka tuꞌisi tawaari, junuen jukaꞌ 
wepuꞌulaika Liojta yoemiata, aapoꞌik 
ka aꞌ sualekaꞌ betchiꞌbo. 19

 Jumeꞌ ka 
aꞌ sualeme, jaibu ka tuꞌisi tawaarim. 
Bweꞌituk jukaꞌ Liojta yoemiata, 
juꞌu tachiriapo taꞌeewame, aꞌabo 
bwiau aꞌ yepsako, inimeꞌe, jukaꞌ 
ka tuꞌik, ka machik benak cheꞌa aꞌ 
tuꞌurek, juꞌu tachiriapo taꞌeewamta 
bepa. Bweꞌituk bempo ka tuꞌik 
boꞌo jooriakai. 20

 Siꞌime jumeꞌ ka 
tuꞌik joaka jiapsame, inimeꞌe, jukaꞌ 
tachiriapo taꞌeewamta ka tuꞌure, 
intok kia ka au ruktibae juniꞌi, 
junuen, jukaꞌ ka tuꞌik bem boꞌo 
jooriaꞌut ka amet aꞌ juꞌuneiyaanaꞌ 
betchiꞌbo. 21

 Taa jumeꞌe, lutuꞌuriapo 
bem boꞌo jooriaꞌeaꞌuta aꞌ joaka 
jiapsame, inimeꞌe juꞌu tachiriau 
rukte, junuen juꞌu bem joaꞌut, Liojta 
betana aniawaka bem aꞌ joaꞌuta aꞌ 
juꞌuneiyaanaꞌ betchiꞌbo.

Joan, juꞌu yee babatoowame, juchi 
weeꞌpo Jesujta jaisa ae bepa aꞌ 
eiyaawatchiakaꞌu aꞌ teuwaa

22
 Iniat chukula juꞌu Jesus aꞌ 

majtimmak Jurea bwiaraaꞌ teaꞌu 
bicha siika. Junamaꞌa intok aapo, 
jumeꞌ aꞌ majtimmak ili juebena 
taꞌapo ama taawak, bempo 
yee batoꞌowaakai. 23

 Juꞌu Joan 
teame intok ketchia, ili joꞌara 
Enon teaꞌpo, iniꞌi, senu joꞌara 
Salim teaꞌpo ka mekka, aapo yee 
batoꞌowaan. Bweꞌituk junamaꞌa 
tua baꞌa buꞌuureakan. Juꞌu yoemra 
intok junaman Joantau yajaka 
batoꞌowaawan. 24

 Iniꞌisan, jukaꞌ 
Joanta jum yeꞌeꞌetawaꞌu kee aꞌ 
tojiwao yeu siika.

25
 Junak intok waate jumeꞌ Joanta 

majtim, junama wate juriommak 

emo nok bwisek, jachin emo 
baꞌatuawaka, junuen Liojta bichapo 
emo tuꞌutewamta betana. 26

 Junuen 
san, inimeꞌe, jukaꞌ Joanta aꞌ 
tejwaaboka au sajak:
―Yee majtame, aꞌ juꞌuneiyaane, 

waꞌa batwee Joran teaꞌabeas, taꞌata 
yeu weꞌe betana emak aneꞌu, juꞌu 
em aapoꞌik betana itou nokakaꞌu, 
iꞌan ket junaꞌa yee batoꞌowaa intok 
siꞌime jeela aamak eaka au yajja ―
ti au jiakai.

27
 Junak intok juꞌu Joan:

―Kaabe aane, iniꞌi, jukaꞌ au 
yumaka aꞌ jooneeꞌuta aet ayukame, 
ka Liojta betana aꞌ mabetlatkai ―ti 
ameu jiiak―. 28

 Jiba emeꞌesu nee 
jikkajak, machisi, ineponee ka 
junaꞌa juꞌu Krijto ti nee jiako. Ala 
inepo nee, senu yeu puꞌaritaka 
nee aapat bittuari ti nee jiako. 
29

 Jum pajko jujupwaꞌpo, juꞌu, jukaꞌ 
jubiwaituneemta mabetneeme, 
junaꞌa juꞌu kunawaitune. Juꞌu 
intoko, jukaꞌ jupbaemta binwatuk 
naateka aꞌ taꞌaame, iniꞌi ama aneka 
intok nokamta aꞌ jikkajaka, tua 
alleene. Ket jiba junaeni, inepo 
junae betchiꞌbo ne tua allea. 
30

 Junaꞌa, aapo cheꞌewa su bichau 
bicha, yoꞌorisi aꞌ eiyaanaaꞌu 
au lutuꞌuriatune. Nee intoko, 
cheꞌa juniꞌi ka eiyaawatchisi in 
machineeꞌu, utteꞌa.

Juꞌu teeka betana inim aneme
31

 Juꞌu jikat teeka betana aꞌabo 
yebijlame, utteꞌa, iniꞌi inim siꞌimem 
bepa aꞌ yoꞌotuneeꞌu. Juꞌu intoko 
inim bwiapo yeu yoemtulame, 
iniꞌi bwiae yaꞌari intok inim 
bwiapo ayukamtat jiba juꞌuneaka 
aꞌ teuwaane. Taa juꞌu jikat teeka 

betana yebijlame, utteꞌa, iniꞌi 
inim siꞌimem bepa aꞌ yoꞌotuneeꞌu. 
32

 Intok aapo aꞌ bitlaꞌuta intok aꞌ 
jikkajilaꞌuta aꞌ teuwaa. Taa inikaꞌa 
aapoꞌik teuwaaꞌuta, tua kaabe aꞌ 
suale. 33

 Taa seenu, waꞌa aꞌ sualeka 
aꞌ mabetakame, iniꞌi junuen, 
achai Liojta betana nokita tua 
aꞌ lutuꞌuriatukaꞌuta aꞌ juꞌuneiyaa 
tebone. 34

 Bweꞌituk juꞌu, Liojta 
betana yeteu bittuari, iniꞌi, Liojta 
betana jukaꞌ nokta weyemta 
aꞌ teuwaa. Bweꞌituk juꞌu achai 
Lios, jukaꞌ aꞌ yoemiawata jukaꞌ aꞌ 
tuꞌu jiapsiwata, kaita beꞌeeka aet 
autua. 35

 Juꞌu achaiwai Lios, jukaꞌ 
aapoꞌik yoemiata aꞌ nak taꞌaa. Intok 
aapo, aapoꞌik mampo siꞌimeta 
suꞌu tojilaa. 36

 Waꞌa, jukaꞌ Liojta 
yoemiata sualeme, iniꞌi, jukaꞌ jiba 
yuu jiapsiwamta bitne. Taa waꞌa, 
Liojta yoemiata ka aꞌ sualbaeme, ka 
aꞌ bitnee junakaꞌa yuu jiapsiwamta. 
Ala junaꞌa, Liojta betana tua jiokot 
au aꞌ chupneeꞌu au aune.

Jesus intok juꞌu jamut, bwiaraa 
Samaariaꞌ teaꞌpo joome

4  Jumeꞌ paiseeom junak, jukaꞌ 
Jesujta, juꞌu Joanta bepa 

cheꞌa juniꞌi juebenam aamak 
eame aneꞌepo intok cheꞌa yuꞌin 
aapoꞌik am batoꞌowaaꞌuta aꞌ 
juꞌuneiyaak. 2 Lutula weeꞌpo, ka 
aapo juꞌu Jesus yee batoꞌowaan 
oꞌoben. Ala jumeꞌ aapoꞌik majtim. 
3

 Intok junak, junamaꞌa juꞌu Jesus, 
inikaꞌa juꞌuneꞌeiyaakai, Jurea 
bwiaraa betana yeu siika, junuen 
Kalilea bwiaraaꞌ teaꞌu bicha juchi 
nottibaekai.

4
 Aapo junam bicha weyekai, 

bwiaraa Samaariaꞌ teaꞌpo waꞌam aꞌ 

weeneeꞌuta utteꞌatukan. 5 Junuen 
san aapo junama senu ili joꞌara 
Sikar teaꞌu yepsak. Samaaria 
bwiaraaꞌ teaꞌpo junama waj bwia 
jukaꞌ Jakoop tukaꞌuta, aꞌ yoemiawa 
Joseꞌ teamta aꞌ miklaꞌu jeela. 
6

 Junamaꞌa jumeꞌ Jakoop teamta 
posom teaka ama manekan. Boꞌo 
joo lottilatakai juꞌu Jesus junamaꞌa 
juname bepa yejtek. Junama jumak 
luula yejteo. 7,8

 Jumeꞌ aapoꞌik 
majtim intok, ili joꞌarau Sikar 
teaꞌu inimeꞌe bem bwaꞌaneeꞌuta 
jinubaeka aman sakaꞌalamtukan. 
Junak san bwiaraa Samaariaꞌ teaꞌpo 
joome, senu jamut junama posou 
baꞌam nuꞌuseka ama yepsak. Juꞌu 
Jesus iniau:
―Baꞌam nee miika ―ti au jiiak.
9

 Junak intok juꞌu jamut Samaariaꞌ 
teaꞌpo joome, Jesujtau:
―Jaisaaka empo, jurio yoemtakai, 

nee bwiaara Samaariaꞌ teaꞌpo 
jometau baꞌa netane ―ti au 
nattemaek.

(Bweꞌituk jumeꞌ juriom, jumeꞌ 
bwiaraa Samaariaꞌ teaꞌpo 
joomemmak ka nau tuttuꞌireakan.) 
10

 Junak intok juꞌu Jesus, inen aꞌ 
yoopnak:
―Empo jukaꞌ tua eiyaawatchik, 

Liojta betana weyeka, yee 
aꞌ mikaꞌuta aꞌ juꞌuneiyaꞌateko 
intok jukaꞌ eu baꞌa netanemta aꞌ 
jabetukaꞌpo, empo neu am aꞌau 
ean, ineponee intok baꞌam yee 
jiapsituame enchi am mik ean ―ti 
au jiakai.

11
 Juꞌu jamut intok:

―Japchi, kia jita juniꞌi, baꞌam 
em ae yeu wikneeꞌuta, empo kaita 
jipue. Posom intok tua mekka 
koꞌomi. Jaksa empo jumeꞌ baꞌam 

yee jiapsituame nuꞌuka, nee 
am mikneekai ―ti au jiiak―. 
12

 Juꞌu Jakooboꞌ teame, juꞌu itom 
yoꞌowasukaꞌu, inimeꞌe posom yaaka, 
itou am toꞌo siika. Inimeꞌe betana 
junako jiba aapoꞌik, intok jumeꞌ aꞌ 
yoemiawam intok jumeꞌ aapoꞌik 
wakasekaꞌum inim jiꞌisukaꞌpo. 
Intok jaisa empo iꞌan junae aapoꞌik 
bepa cheꞌa yoꞌowe jaꞌani ―ti au 
nattemaek.

13
 Juꞌu Jesus inen aꞌ yoopnak:

―Siꞌime jumeꞌe, inimeꞌe inim 
baꞌam jeꞌekame, juchi baꞌa 
jiꞌipeene. 14

 Taa waꞌa, jumeꞌ baꞌam 
in aꞌ mikneeꞌum am jeꞌekame, 
junaꞌa jakwoo juniꞌi ka intok baꞌa 
jiꞌipeene. Bweꞌituk jumeꞌ baꞌam in 
aꞌ mikneeꞌum, inimeꞌe, jumeꞌ baꞌam 
ka luꞌu luꞌuteka yeu weyeme benasi 
aet aune, junuen aapoꞌik ammea 
jiba yuu jiapsineꞌ betchiꞌbo ―ti au 
jiiak.

15
 Junak intok juꞌu jamut:

―Japchi, junameꞌe baꞌam nee 
mikne, junuen ka intok in baꞌa 
jiꞌipeeneꞌ betchiꞌbo intok kia ka 
intok aꞌabo baꞌam manekaꞌu in 
babatneꞌ betchiꞌbo ―ti au jiiak.

16
 Junak juꞌu Jesus:

―Em kunabeu aman chaaeka 
intok junak aapoꞌiku mak juchi 
aꞌabo weene ―ti au jiiak.

17
 Juꞌu jamut intok:

―Kannee kuunak ―ti au jiiak.
Jesus intok junak inen au jiiak:
―Lutuꞌuriataꞌe teuwaa, junuen, 

ka emo kunak ti jiakai. 18
 Bweꞌituk 

empo iꞌan tajtia mamnim 
kunalataka juniꞌi, kia iꞌan juꞌu 
em aamak katekaꞌuta, empo ka 
aꞌ kuunak. Inien jiakaꞌut empo 
lutuꞌuriata teuwaalaa ―ti au jiiak.

19
 Inikaꞌa jikkajaka juꞌu jamut:

―Japchi, iꞌan ne juꞌunea, Liojta 
betana juꞌuneetuawaka, chukula 
yeu weenemta em nokaꞌapo ―ti au 
jiiak―. 20

 Jumeꞌ cheꞌa bat naataka 
itom yoꞌowasukaꞌum, jumeꞌ inim 
Samaariaꞌ teaꞌpo joome, bempo 
inim iniꞌi kaupo Liojta yoꞌorisuk. 
Taa emeꞌe jumeꞌ juriom, bweꞌu 
joꞌara Jerusalen teaꞌpo aꞌ junaꞌati 
jiia, jum itom aꞌ yoꞌoriꞌeaꞌpo ―ti au 
jiiak.

21
 Juꞌu Jesus inikaꞌa inen yoopnak:

―Iniat nee sualne, taewai 
yumaꞌane, junak enchim, kia ka 
inia kawiu sajaka, intok kia ka jum 
bweꞌu joꞌara Jerusalen teaꞌu sajaka 
juniꞌi junak achai Liojta enchim 
aꞌ yoꞌorineeo ―ti au jiakai―. 
22

 Emeꞌe jumeꞌ Samaaria bwiaraaꞌ 
teaꞌpo joomem, kateꞌem juꞌunea 
juꞌu enchim yoꞌoreeꞌut. Taa itepo 
ala, tee juꞌunea juꞌu itom yoꞌoreeꞌut, 
bweꞌituk juꞌu yee jinneꞌuneeme, 
juriom betana yeu machine ―ti au 
jiiak―. 23

 Taa iꞌan taewai yumaꞌasek 
intok jiba iꞌan su junaꞌa, jumeꞌ 
lutuꞌuriapo achai Liojta yoꞌorineeme, 
inimeꞌe tua junen jiaka intok 
Liojta tuꞌu jiapsi betana aniawaka, 
lutuꞌuriapo bempoꞌim aꞌ yoꞌorineeo. 
Bweꞌituk juꞌu achai Lios, jumeꞌ 
aapoꞌik yoꞌorineeme, junuen bem 
aꞌ yoꞌorineeꞌuta ame tana aꞌ waata. 
24

 Juꞌu Lios ka inim bittaka aapo 
jiapsa. Jumeꞌ intoko aꞌ yoꞌoreme, 
inimeꞌe, juꞌu aapoꞌik tuꞌu jiapsie 
aniawaka, tua bem tuꞌiꞌeerimmea 
intok ka jiapsita bepa bem aꞌ 
yoꞌorineeꞌuta utteꞌa ―ti au jiiak.

25
 Junak juꞌu jamut:

―Juꞌuneanee ala, jukaꞌ Mesiaj 
teaka jukaꞌ ket Krijtopo taꞌeewamta, 

inim aꞌ yebijneeꞌuta. Intok junak 
aapo aꞌabo yepsako, aapo siꞌimeta 
machisi itou aꞌ teuwaane ―ti au 
jiiak.

26
 Juꞌu Jesus iniau:

―Inepo nee junaꞌa juꞌu em 
teuwaaꞌu, jiba inepo emak etejome 

―ti au jiiak.
27

 Junen su jumeꞌ Jesujta majtim 
au yajak. Intok bempo kaachin 
jiu machi, jukaꞌ Jesujta junuen 
jamuttamak aꞌ etejomta bichakai. 
Taa kaabe, juꞌu aꞌ waataꞌut oo 
juꞌu aamak aꞌ etejooꞌu betana au 
nattemaek. 28

 Junako juꞌu jamut, 
jukaꞌ aꞌ babu sotoꞌiwata ama toꞌo 
sika intok aapo junama ili joꞌarau 
bicha siika intok jumeꞌ junaman 
joꞌaakammeu inen jiiak:

29
 ―Aꞌabo kateka, emeꞌe senu 

oꞌouta, tua siꞌimeta in yaꞌarita neu 
teuwaarita aꞌ bitne. Jumak juniꞌi 
iniꞌi junaꞌa, juꞌu Krijtoꞌ teame ―ti 
ameu jiiak.

30
 Junak junameꞌe, junamaꞌa ili 

joꞌarapo yeu sajakai, intok Jesujta 
aneꞌu bicha yeu kat japtek. 31

 Imin 
intok ketunia jumeꞌ aapoꞌik majtim 
Jesujtau nookan:
―Yee majtame, iliꞌe jiꞌibwa ―ti au 

jiakai.
32

 Taa aapo inimmeu:
―Ineponee bwaꞌamta benaka in 

bwaꞌaneeꞌuta inepo aꞌ jipue, enchim 
tua ka taꞌaaꞌuta ―ti ameu jiiak.

33
 Jumeꞌ aapoꞌik majtim junak 

bempo nau:
―Jaisa senu jita aꞌ bwaꞌaneeꞌuta 

au tojak jaꞌani ―ti nau jiian.
34

 Taa juꞌu Jesus inimmeu:
―Jukaꞌ aꞌabo nee bittuakamta 

eaꞌpo aman in auneeꞌu, intok 
jukaꞌ aapoꞌik betana tekilta in 

aꞌ chupaꞌaneeꞌu, iniꞌi junaꞌa, waꞌa 
bwaꞌamta benasi in bichaꞌu ―ti 
ameu jiiak―. 35

 Katiꞌin emeꞌe inen 
jijia: “Ketuni naiki mecham beꞌee 
echimuta chuktanaꞌ betchiꞌbo.” Taa 
ineponee inen emou jiia, jumeꞌ 
aꞌabo kateka, jinneꞌuimtuneeme, 
emeꞌe mammatene, inimeꞌe 
echimuta jaibu aꞌ chuktanaaꞌu aꞌ 
tuꞌireakaꞌa benasi maachi ―ti ameu 
jiiak―. 36

 Waꞌa am jinneꞌuimtuneꞌ 
betchiꞌbo ameu nokakame, iniꞌi, 
echimuta toboktamta benasi 
maachi. Intok aapo, aꞌ tekilwa 
betchiꞌbo au tuꞌik bitne. Juꞌu 
intoko aꞌ yaꞌari, iniꞌi, jumeꞌ 
jinneꞌuimtukame, bem jiba yuu 
jiapsineeꞌu junaꞌa. Junuen jukaꞌ 
echakamta intok jukaꞌ junakaꞌa 
toboktakamta, inimeꞌe nau aet 
alleeneꞌ betchiꞌbo. 37

 Bweꞌituk 
lutuꞌuria juꞌu inim inen jijiuwame: 

“Juꞌu senu etne, juꞌu intok inikaꞌa 
toboktaneeme, taꞌabwine.” 
38

 Ineponee jum tekilta ka enchim 
yaꞌariu, echita aꞌ toboktaneeꞌu 
enchim aman bittuala. Junuen 
san, waate cheꞌa bat junameꞌe 
jumeꞌ tekipanoalame. Emeꞌe 
intok junameꞌem, jumeꞌ bem tekil 
yaꞌariapo jukaꞌ ili ama beꞌeemta 
joaka, ae betana tuꞌik mabetneeme.

39
 Juebenaka jumeꞌ junama 

bwiaraa Samaariaꞌ teaꞌpo ili 
joꞌarapo joome Jesujta sualek 
jukaꞌ jamutta, jukaꞌ aꞌ lutuꞌuria 
ti jiaka ameu aꞌ teuwaakaꞌu 
betchiꞌbo: “Siꞌimeta jukaꞌ in yaꞌari 
neu teuwaala”, ti jiakai. 40

 Junuen 
san jumeꞌ bwiaraa Samaariaꞌ 
teaꞌpo joome aman au yajakai, au 
ujbwanak bempoꞌimmak aꞌ tawaneꞌ 
betchiꞌbo. Juꞌu Jesus wooi taꞌapo 

junama amemak taawak. 41
 Intok 

junamaꞌa waate cheꞌa juebenaka 
jiba aapoꞌik jukaꞌ aꞌ teuwaaꞌuta 
jikkajakai aꞌ susualek. 42

 Junak 
intok inimeꞌe juꞌu jamuttau:
―Iꞌan ka juꞌu em itou teuwaakaꞌu 

betchiꞌbo jiba te aꞌ suale. Ala 
junuen jiba itepo tee ket aapoꞌik 
jikkajilamtakai. Intok aapoꞌik tua 
lutuꞌuriapo aꞌ Krijtotukaꞌuta, juꞌu 
inim yoemrata jinneꞌuneeme ket 
itepo juꞌunea.

Jesus, yoꞌoraata betana tekilekamta 
inia yoemiawata au ineꞌetetua

43
 Wooi taewaim simsuk chukula 

juꞌu Jesus, bwiaraa Samaariaꞌ 
teaꞌpo yeu sika intok bwiaara 
Kalileaꞌ teaꞌu bicha yebijbaeka boꞌo 
joo taitek. 44

 Bweꞌituk jiba aapoꞌik 
Jesujta junuen jiakaꞌa benasia: 
“Seenuk, wakaꞌa Liojta betana 
juꞌuneaka chukula yeu weenemta 
tetteuwamta, iniꞌi, tua aꞌ bwiaraapo 
ka eiyaatune”, ti jiakai. 45

 Junak 
aapoꞌik jum bwiaraa Kalileaꞌ teaꞌu 
juchi aꞌ yepsako, jumeꞌ junamaꞌa 
joome tuꞌisi aꞌ mabetak. Bweꞌituk 
inimeꞌe ket jum bweꞌu joꞌara 
Jerusalen teaꞌpo, bwala jissuꞌawaka 
pajkowakaꞌu aanen. Intok inimeꞌe 
siꞌimeta jukaꞌ junama pajkopo 
aapoꞌik yaakaꞌuta aꞌ bitlatukan.

46
 Junak intok juꞌu Jesus, bwiaraa 

Kalileaꞌ teaꞌpo, ili joꞌara Kanaaꞌ 
teaꞌu juchi nottek. Junama aapoꞌik 
a jita aꞌ joaꞌapo aman, baꞌam paꞌasi 
baꞌawata am yaakaꞌpo. Junama 
intok juꞌu cheꞌa yoꞌo yaꞌarita 
nesaweꞌpo tekilta joame, iniꞌi jum 
bweꞌu joꞌara Kapernaoꞌ teaꞌu senuk 
koꞌokoemta usekai. 47

 Junako, 
juꞌu yoꞌoraata betana tekilta 

joame, jukaꞌ Jesujta, Jureaꞌ teaꞌa 
betana jum bwiaraa Kalileaꞌ teaꞌu 
aꞌ yepsakaꞌut juꞌuneakai, aman 
aꞌ aneꞌu au noiteka intok aꞌ joꞌau 
sika intok jukaꞌ aꞌ yoemiawata au aꞌ 
ineꞌetetuaneꞌ betchiꞌbo au ujbwanak, 
inikaꞌa jaibu abe mukemta. 48

 Junak 
juꞌu Jesus iniau inen jiiak:
―Jitaa machilaata intok jukaꞌ jita 

senuk a joaꞌuta suum watchika 
senuk a joaꞌuta ka aꞌ bichakai, 
emeꞌe kaita sualne ―ti au jiiak.

49
 Taa juꞌu yoꞌoraata betana tekilta 

joame inen au jiiak:
―Achai, lauti aman weene, jukaꞌ 

in yoemiata kee aꞌ mukeo ―ti au 
jiiak.

50
 Junak juꞌu Jesus iniau:

―Em joꞌaau nottine. Juꞌu em 
yoemia tuꞌisuk ―ti au jiiak.

Iniꞌi, jukaꞌ Jesujta au 
teuwaakaꞌuta aꞌ sualeka intok 
junuen siika. 51

 Junak aꞌ joꞌau 
aapoꞌik yebijsuseeo, jumeꞌ aapoꞌik 
tekoka tekipanoame, aꞌ nankika:
―Em yoemia tuꞌisuk ―ti au jiiak.
52

 Junak intok ameu nattemaek 
jak weyeo aapoꞌik au aꞌ ineꞌete 
taitekaꞌpo. Bempo intok:
―Tuuka, luula yejtesuka koꞌom 

kuakteo, juꞌu taji wechia aꞌ suꞌu 
tojak ―ti au jiiak.

53
 Juꞌu yoꞌowe junak juꞌuneak, jiba 

junama orapo jukaꞌ Jesujta: “Juꞌu 
em yoemia tuꞌisuk”, ti au aꞌ jiakaꞌpo 
aꞌ tuꞌireakaꞌpo. Junak aapo intok 
siꞌime jumeꞌ aamak joꞌaakame jukaꞌ 
Jesujta sualek.

54
 Iniꞌi san junaꞌatuk, iniamak 

woika, jukaꞌ Jesujta aapoꞌik suum 
watchik machilaata a jita aꞌ joaꞌue aꞌ 
yaakaꞌu, aapoꞌik Jureaꞌ teaꞌa betana 
bwiaraa Kalileaꞌ teaꞌu nottekai.

Baꞌam manekaꞌpo Betejtaꞌ teaꞌpo, 
senuk ka a au taka yekamta, 

au ineꞌetetua juꞌu Jesus

5  Iniet chukula jumeꞌ juriom 
senu pajkota weetuan. Junak 

intok juꞌu Jesus, bweꞌu joꞌara 
Jerusalen teaꞌu juchi nottek. 
2

 Junama bweꞌu joꞌarapo, senu 
pueeta, Bwaram ama yeu rejte ti 
taꞌeewaꞌu jeela, bau baꞌam benam 
manek. Inimeꞌe intok ebreo nokpo, 
Betejtaꞌ teakai. Iniꞌi ae konila, 
mamni bwereka mekka jikau, jitae 
yaꞌarim, jekkaam jipuen. 3 Junamaꞌa 
jekka yaꞌarimpo jumeꞌ koꞌokoeme 
tua juebenaka ama tojirimtaka 
bwiapo toꞌokan. Ka bibichame, 
jumeꞌ loloꞌim, intok jumeꞌ ka emo 
taka yekame. Inimeꞌe, jumeꞌ baꞌam 
emo naas kuuta boꞌo bichakai. 
4

 Bweꞌituk wate taewaimmet, inim 
baꞌa manekaꞌpo senu ankeles ama 
koꞌom yepsaka, jumeꞌ baꞌam nau 
kuu kuutakai. Junama intok iniet 
chukula, juꞌu cheꞌa bat junama 
baꞌapo kibakekame, iniꞌi, jita 
koꞌokoata aet ayukaꞌu betana juniꞌi, 
tuttuꞌirean. 5 Juname betana senu 
oꞌou, senu taka ama woj mamni 
intok ama woj naiki wasuktiapo 
koꞌokoekai ama boꞌokan. 6 Juꞌu 
Jesus junama boꞌokamta bichakai, 
intok junuen jaibu binwatuk 
naateka junuen aꞌ koꞌokoeꞌut 
juꞌuneꞌeakai, iniau:
―Jaisa empo emo ineꞌetepea 

jaꞌani ―ti au nattemaek.
7

 Juꞌu koꞌokoeme inen aꞌ yoopnak:
―Achai, jumeꞌ baꞌam emo naas 

kuutasuk, juꞌu nee ama koꞌom 
yechaꞌaneeme neu beꞌee. Bweꞌituk 
nee ama koꞌom weebaeꞌebeleki, 

taꞌabwika cheꞌa bat ama koꞌom 
weama ―ti au jiakai.

8
 Juꞌu Jesus iniau:

―Yejteꞌe, intok jukaꞌ em aet 
boꞌokaꞌuta toboktaka, weene ―ti au 
jiiak.

9
 Jiba junama lautipo intok iniꞌi 

oꞌou tuꞌika taawak. Intok jukaꞌ 
aet aꞌ boꞌokaꞌuta nuꞌuka naa wee 
taitek. Taa junama intok sabala 
taewaitakai. 10

 Jumeꞌ juriom juꞌu au 
ineꞌetetuawakamtau inen jiiak:
―Iꞌan cheꞌa aet yum joꞌe taewai, 

jukaꞌ em aet boboꞌuta empo ka aꞌ 
puꞌanam ean ―ti au jiiak.

11
 Juꞌu oꞌou inen am yoopnak:

―Juꞌu nee tuꞌutekame, aapo: 
“Jukaꞌ em aet boboꞌuta nuꞌuka 
weene”, ti neu jiiak.

12
 Junak inimeꞌe:

―Jabesa junaꞌa, juꞌu: “Jukaꞌ em 
aet boboꞌuta nuꞌuka weene”, ti eu 
jiakame ―ti au nattemaek.

13
 Taa iniꞌi ka juꞌunean jabeta au aꞌ 

ineꞌetetuakaꞌuta, bweꞌituk juꞌu Jesus 
juꞌu buꞌuura junama anemta nasuk 
kaabetulatukan. 14

 Chukula juꞌu 
Jesus, inikaꞌa jum bweꞌu teꞌopopo 
teaka:
―Aꞌ mammatene, iꞌan ala empo 

tuꞌikai, ka intok bat naataka benasi 
ka tuꞌik joone, junuen kaita naa 
buusti intok, cheꞌa ka tuꞌik em bitneꞌ 
betchiꞌbo ―ti au jiiak.

15
 Iniꞌi oꞌou junak sikaa, intok 

jumeꞌ juriom tejwaak jukaꞌ aꞌ 
tuꞌutekamta aꞌ Jesuj tukaꞌu. 16

 Jiba 
inia betchiꞌbo san jumeꞌ juriom 
Jesujtau suua japtek. Intok inimeꞌe 
aꞌ meꞌebaen, junuen aapoꞌik aet 
yum joꞌe taꞌapo inien weemta 
aꞌ joaꞌ betchiꞌbo. 17

 Taa juꞌu Jesus 
inimmeu:

―Juꞌu in yoꞌowa Lios iꞌan tajtia 
jiba tuꞌik jooa. Inepo intok ketchia 
tekilta tuꞌik jooa ―ti jiiak.

18
 Jiba inia betchiꞌbo san 

jumeꞌ juriom cheꞌa juniꞌi aapoꞌik 
meꞌebaeka ean. Bweꞌituk aapo 
junuen ka jum nesauri jiꞌojteimpo 
aet yum joꞌe taewaita jiba junuen 
ka aꞌ boꞌo jooriakai, taa ketchia, 
aapoꞌik jiba juꞌu Liojta benasi au aꞌ 
joaꞌ betchiꞌbo, aapo jukaꞌ Liojta au 
aꞌ yoꞌowak ti aꞌ jiaꞌue.

Juꞌu, jukaꞌ Liojta yoemia 
utteꞌata jipueka a jita aꞌ joaꞌu

19
 Junak juꞌu Jesus inimmeu:

―Lutuꞌuriapo ne inen emou jiia, 
jukaꞌ Liojta yoemia, iniꞌi aapo aꞌ 
eaꞌpo tua kaita a joone. Ala wepulsi 
jukaꞌ aꞌ yoꞌowata aapoꞌik joaꞌuta 
aꞌ bichakaꞌuta, junaka jiba a jooa. 
Jukaꞌ achaiwaita siꞌimeta jukaꞌ 
aꞌ joaꞌuta, ket juꞌu aꞌ yoemiawai 
junakaꞌa a joone. 20

 Bweꞌituk juꞌu 
achaiwai jukaꞌ aꞌ yoemiawata nak 
taꞌaa. Intok jiba aapoꞌik siꞌimeta aꞌ 
joaꞌuta, junakaꞌa aꞌ juꞌuneiyaatua. 
Intok ketchia, aapoꞌik a jita aꞌ 
joaꞌuta, inia bepa cheꞌa suum 
watchisi machik aꞌ tejwaaka aꞌ 
jootuane, junakaꞌa aꞌ bichaka emeꞌe 
kaachin jiu machine. 21

 Bweꞌituk 
jiba junuen jukaꞌ achaiwaita, jumeꞌ 
kokkoarim bem takaam jojoaka 
intok am jiapsituaꞌa benasia, ket 
jiba junalensu juꞌu yoemiawa, jumeꞌ 
jiapsiwamta aꞌ makbaeꞌum, inimeꞌe 
aꞌ mamaka. 22

 Juꞌu achai Lios, inim 
kaabeta yaꞌuraa bittuane. Ala aapo, 
jukaꞌ usiwaita siꞌime lutuꞌuriata 
aꞌ maki, inikaꞌa yee aꞌ yaꞌuraa 
bittuaneꞌ betchiꞌbo. 23

 Junuen inim 
siꞌimem, jukaꞌ usiawaita bem aꞌ 

yoꞌori taꞌaaneꞌ betchiꞌbo, jiba jukaꞌ 
achaiwaita bem aꞌ yoꞌori taꞌaꞌa 
benasi. Juꞌu, jukaꞌ yoemiarita ka aꞌ 
yoꞌori taꞌaame, kia jukaꞌ achaiwaita, 
jukaꞌ aꞌabo aꞌ bittuakamta juniꞌi, 
junuen ka aꞌ yoꞌori taꞌaane.

24
 ’Tua nee lutuꞌuriapo junen jiaka 

nee inikaꞌa teuwaa, waꞌa, jukaꞌ 
in teuwaaꞌuta aꞌ mammateka aꞌ 
jikkajame, intok jukaꞌ Liojta, aꞌabo 
nee bittuakamta aꞌ sualeme, iniꞌi, 
jiba yuu jiapsine. Intok iniꞌi, ka 
tuꞌisi aꞌ tawaneeꞌuta ka aꞌ bitne, 
bweꞌituk iniꞌi, Liojta bichapo 
ka tuꞌisi tawaritaka aꞌ mukꞌeaꞌu 
betana jaibu jinneꞌuritaka, jiba 
yuu jiapsiwamta jipue. 25

 Tua ne 
lutuꞌuriapo junen jiaka inikaꞌa 
teuwaa, taewai yumaꞌane, intok jiba 
iꞌan su jaibu yumaꞌalaa, junak jumeꞌ 
kokkoarim jukaꞌ Liojta yoemiata, 
aapoꞌik jiawaita am jikkajineeo. 
Jumeꞌ intoko aꞌ jikkajakame, jiba 
yuu jiapsine. 26

 Bweꞌituk juꞌu achai 
Lios utteꞌak, junuen jiba aapo 
jukaꞌ jiapsiwamta yetet aꞌ autua 
betchiꞌbo. Intok ketchia aapo, jukaꞌ 
yoemiawata junakaꞌa utteꞌata aet 
autuari, junuen jukaꞌ jiapsiwamta 
yetet aꞌ autuaneꞌebetchibo. 27

 Intok 
ketchia aapoꞌik yee aꞌ yaꞌuraa 
bittuaneꞌ betchiꞌbo, siꞌime 
lutuꞌuriata aet autuari, junuen 
aapoꞌik inim bwiapo aꞌ yoemtukaꞌ 
betchiꞌbo. 28

 Iniet emeꞌe ka aet 
emo suum eetuabaane. Bweꞌituk 
chukula, taewai yumaꞌane, junako 
siꞌime jumeꞌ kokkoarim aapoꞌik 
jiawaita am jikkajineeo. 29

 Intok 
inimeꞌe, jum bem maꞌarimpo 
yeu katne. Wameꞌe tuꞌik joaka 
jiapsisukame, inimeꞌe, jiba yuu bem 
jiapsineꞌ betchiꞌbo jiabijtetuanaa. 

Taa jumeꞌ intoko ka tuꞌik joaka 
jiapsisukame, inimeꞌe, ka tuꞌisi bem 
tawaanaꞌ betchiꞌbo jiabijtetuanaa.

Jesujta, utteꞌata jipueka, a jita aꞌ 
joaꞌu betana machisi ayukame

30
 ’Inepo kia in eaꞌpo aman, 

tua ne kaita a jooa. Ala inepo 
nee tua in aꞌ tejwaawaꞌpo aman 
junuen nee yee bichaka ka tuꞌisi 
yee tawaa. Juꞌu intok junuen, ka 
tuꞌisi in yee tatawaaꞌu, wepulsi 
junaen jiba lutuꞌuriak. Bweꞌituk 
inepo, kannee jukaꞌ in joobaeꞌuta 
in eaꞌpo aman nee aꞌ jooa, ala 
inepo, jukaꞌ in yoꞌowata, aꞌabo nee 
bittuakamta aꞌ yaꞌa iꞌaꞌuta junakaꞌa 
ne jooa. 31

 Inepo intoko, jiba inepo 
in jabetukaꞌuta aꞌ lutuꞌuriateꞌeteko, 
juꞌu in teuwaaꞌu, nee betana tua 
kaita teuwaa ean. 32

 Taa ket senu 
aane, iniꞌi, in jabetukaꞌusata 
lutuꞌuriata teuwaame. Inepo intok 
ne juꞌunea, inikaꞌa jukaꞌ nee betana 
aꞌ teuwaaꞌuta, junuen lutuꞌuriataka 
aꞌ teuwaaꞌu. 33

 Emeꞌe, watem juꞌu 
Joan yee babatoowamtau am 
nattemai betchiꞌbo au am bittuak. 
Juꞌu intoko aapoꞌik junammeu 
teuwaakaꞌu lutuꞌuria. 34

 Taa inepo, 
kannee inim senuk in jabetukaꞌut 
lutuꞌuriata teuwaaneemtat ea. 
Inikaꞌa inepo aꞌ teuwaa iniae 
enchim nee sualeka enchim 
jinneꞌuimtuneꞌ betchiꞌbo. 35

 Juꞌu 
Joan, aapo inim jita beeteka aꞌ 
tachiriakaꞌa benasia machiakan. 
Emeꞌe intoko, chuubaa juniꞌi 
weyeka, aapoꞌikut enchim 
juꞌuneiyaakaꞌue tuꞌik mabetaka 
intok, tua jiapsi yumaꞌisi alleak. 
36

 Taa inepo, nee ket aꞌ juꞌuneiyaa, 
wakaꞌa cheꞌa tuꞌisi weyeka, in 

jabetukaꞌuta, juꞌu Joanta nee 
betana aꞌ teuwaakaꞌu bepa jukaꞌ 
aꞌ teuwaamta. Inim juꞌu in joaꞌu, 
iniꞌi, jiba juꞌu achai Liojta betana aꞌ 
yaꞌasaiwaka juꞌu in tejwaawakaꞌu, 
iniꞌi, lutuꞌuriapo in yoꞌowa Liojta 
betana aꞌabo in bittuaritukaꞌuta aꞌ 
teuwaa. 37

 Ketchia, juꞌu achai Lios, 
juꞌu aꞌabo nee bittuakame, aapo in 
jabetukaꞌuta lutuꞌuriata teuwaala. 
Junuen ka tua aapo emou yepsaka 
juniꞌi, intok kia ka tua aapo emou 
noklataka juniꞌi. 38

 Taa jukaꞌa, Liojta 
betana weyeka nok lutuꞌuriata, 
emeꞌe ka tua junen jiaka aꞌ 
jikkajilam. Bweꞌituk, nee, jiba jukaꞌ 
achai Liojta aꞌabo bittuakamta, 
emeꞌe ka nee suale. 39

 Emeꞌe, 
Liojta betana weyeka jumeꞌ jiꞌosia 
jiꞌojteim, tua emeꞌe amet suaka 
emo am majta. Bweꞌituk emeꞌe, 
jukaꞌ jiba yuu jiapsiwamta inim 
jiꞌojteimpo emo aꞌ bit machia. Taa 
junuentaka juniꞌi, inimeꞌe Liojta 
betana jiꞌosia jiꞌojteim, junameꞌe, 
jumeꞌ nee betana lutuꞌuriata aꞌ 
teuwaame oꞌoben. 40

 Emeꞌe intok 
tua ka nemak eebae, junuen jukaꞌ 
jiba yuu jiapsiwamta enchim bit 
betchiꞌbo.

41
 ’Inepo nee inim tua jabeta 

betana juniꞌi, jukaꞌ yoꞌorisi weyeka 
net nokwamta kannee aꞌ waata. 
42

 Intok naa buustia ineponee 
enchim taꞌaa. Intok ket ne juꞌunea, 
achai Liojta ka enchim aꞌ nak 
taꞌaaꞌu. 43

 Inepo, jiba in achai Liojta 
betana lutuꞌuriaka ae betchiꞌbo 
nokaka nee inim yebijlaa. Emeꞌe 
intok ka junuen nee mabetbae. 
Taa senuk, kia aapoꞌik au yoꞌo 
yaꞌarika aꞌ weyeo, junakaꞌa ala, 
emeꞌe tuꞌisi aꞌ mabetne. 44

 Kaachin 

emeꞌe a nee sualne, junuen emeꞌe 
emo nasuk jitat emo eiyaawaka 
emo bitwamta nat jaiwakai. Intok 
juꞌu wepulsi aapolaika jiba Liojta 
betana eiyaawaka tuꞌisi enchim 
mabetnaaꞌuta ka aꞌ jaiwa. 45

 Ka 
emeꞌe, juꞌu in achai Liojta bichapo 
nee enchim naꞌatejobaeꞌeti eene. 
Waꞌa enchim yeu bwijneeme, 
jiba juꞌu Moiseejtukaꞌu, aapoꞌik 
nesaurimmet tuꞌik enchim aet 
bit boꞌo bichaꞌu junaꞌatune. 
46

 Bweꞌituk junuen emeꞌe wakaꞌa 
Moiseejtukaꞌuta teuwaakaꞌuta 
aꞌ sualeꞌeteko, nee juniꞌi ketchia 
emeꞌe sual ean, bweꞌituk aapo juꞌu 
Moiseej tukaꞌu nee betana jukaꞌ neu 
chupꞌeaꞌuta aꞌ jiꞌojtek. 47

 Taa emeꞌe 
intok, jukaꞌ aapoꞌik jiꞌojtekaꞌuta 
emeꞌe ka aꞌ sualekai, jaisa tua 
emeꞌe jukaꞌ in emou teuwaaꞌuta aꞌ 
sualbae.

Jesus, mamni miiltaka bepa 
ama aneme jiꞌibwatua

6  Iniat chukula aapo juꞌu 
Jesus, junamaꞌa bweꞌu bau 

baꞌa Kalileaꞌ teaꞌpo, iniꞌi ket jiba 
Tibeeriammea taꞌeewakai, baꞌat 
waetana bicha siika. 2 Yoemra 
tua juebenaka aapoꞌikut chaꞌaka 
kaaten. Bweꞌituk inimeꞌe, aapoꞌik 
machilaata, tua a jita aꞌ joaka, jumeꞌ 
koꞌokoeme emo am ineꞌetetualaꞌuta 
aꞌ bitlamtukan. 3 Junak juꞌu Jesus 
junama senu ili bwia kawiu jikau 
sika intok junamaꞌa aꞌ majtimmak 
yejtek. 4 Junama jaibu jumeꞌ juriom 
bwara jisuꞌaka, juꞌu bem pajko 
yumaꞌasekan. 5 Juꞌu Jesus junak 
junamaꞌa naj bitchukai intok jukaꞌ 
yoemrata tua juebenaka aet chaꞌaka 

katemta bichakai, juꞌu Jeriipeꞌ 
teamtau:
―Jaksa tua itepo siꞌime inia 

yoemrata betchiꞌbo yumaꞌik 
bwaꞌamta jinunee tua ―ti au jiiak.

6
 Taa aapo inien jiiak junuen 

kia jukaꞌ Jeriipeꞌ teamta aꞌ eaꞌuta 
jikkajibaekai. Bweꞌituk jiba aapo 
juꞌu Jesus tuꞌisi juꞌunean juꞌu 
aꞌ yaꞌaneeꞌu betana. 7 Junak juꞌu 
Jeriipeꞌ teame:
―Naiki miil tosai tomim 

paanim, kia illikika juniꞌi junuen 
weꞌepulaimmeu juniꞌi ka yumaꞌa 
ean ―ti aꞌ yoopnak.

8
 Junak intok aꞌ majtim betana 

seenu, Antej teame, Simoo Peeoꞌ 
teamta saai inen jiiak:

9
 ―Senu ili usi inim weama, 

iniꞌi mamni sebaara paanim 
nunnuꞌubwa intok wooi kuchum. 
Taa iniꞌi tua ka jaiki, juꞌu juebena 
yoemrata betchiꞌbo ―ti au jiiak.

10
 Junak intok juꞌu Jesus:

―Siꞌimem inimeꞌe, emeꞌe am 
joteꞌesaune ―ti jiiak.

Junama bem aneꞌepo tua 
basotukan. Jumeꞌ intok junama 
jotekame jumak mamni miil 
oꞌowimtukan. 11

 Junak juꞌu Jesus 
jumeꞌ paanim nuꞌuka intok 
chukula, Liojta aapoꞌik aꞌ baisaeꞌuta 
teuwaasukai, jumeꞌ aꞌ majtimmeu 
am bwisek. Jumeꞌ aꞌ majtim intoko, 
siꞌime wameꞌe junamaꞌa jokammet 
am naꞌikimtek. Juꞌu Jesus jumeꞌ 
kuchum intok ketchia jiba junaen 
ayuka amet am naꞌikimtek, inikaꞌa 
yoemrata tua ameu aꞌ beꞌeeꞌpo 
aman am mikakai. 12

 Junako 
bempoꞌim junammea am yanti elao, 
juꞌu Jesus, jumeꞌ aꞌ majtimmeu:

―Jumeꞌ reebeim ama yeu 
beꞌekame nau tojine, junuen kaita 
kia woꞌotineꞌ betchiꞌbo ―ti ameu 
jiiak.

13
 Inimeꞌe, bempo nau tojaka 

intok jumeꞌ reebeim, jumeꞌ mamni 
sebaara paanim betana bem 
bwaꞌasukaꞌpo yeu beꞌeekame, 
inimeꞌe, woj mamni ama wooi 
jumeꞌ cheꞌa bwere waarim ammea 
tapuniak. 14

 Junak intok juꞌu ama 
yoemra, jukaꞌ Jesujta a jita aꞌ 
joaꞌuta, machilaata aꞌ bichakai:
―Tua lutuꞌuriapo, iniꞌi junaꞌa, 

juꞌu Liojta betana juꞌuneetuawaka 
chukula yeu weenemta teteuwaame, 
inim yebijneeka boꞌo bitwaꞌu ―ti 
jiiak.

15
 Taa junak juꞌu Jesus, utteꞌapo 

aꞌ nuk sajaka junuen bempoꞌim 
junamaꞌa ameu aꞌ yoꞌo yaꞌabaeꞌpo 
amet juꞌuneꞌeakai, aapo junama 
kaupo juchi cheꞌa mekka jikau siika 
junaman aapola anbaekai.

Jum Jesujta baꞌa bepa aꞌ sikaꞌapo
16

 Junak jaibu ka machisuko, 
jumeꞌ Jesujta majtim, bweꞌu, bau 
baꞌau bicha koꞌom sajaka, 17

 inimeꞌe, 
senu bweꞌu kuta kanoau jaꞌamuka 
intok junama bweꞌu bau baꞌat 
boꞌo joo japtek waetana bicha, 
bweꞌu joꞌara Kapernaoꞌ teaꞌu yeu 
yajibaekai. Junamaꞌa jaibu tua 
ka mamachiakan intok juꞌu Jesus 
ketun kee aman ameu notten. 
18

 Junak intoko, jeeka tua utteꞌaka 
yebij taitek. Jumeꞌ baꞌa buaktiam 
intok mekka jikau jajapten. 19

 Junak 
intok bempo, mamni oo busan 
kiloometrom baꞌat boꞌo joakai, 
bempo jukaꞌ Jesujta, bem ama 
kateꞌu ruktemta aꞌ bichak, baꞌa 

bepa weyemta intok inimeꞌe aꞌ 
majjaek. 20

 Taa aapo:
―Inepo nee im weye. Kateꞌem 

majjae ―ti ameu jiiak.
21

 Junak intok bempo, bem ama 
kateꞌu, tua junen eaka amemak aꞌ 
jaꞌamutuak. Intok bempo chubalapo 
su bwiau bem sajakaꞌu yeu yajak.

Juꞌu yoemra, Jesujta jaiwakame
22

 Juchi yokoriapo juꞌu yoemra, 
junama bweꞌu bau baꞌata waetana 
tawakaꞌum, inimeꞌe juꞌuneꞌeak, 
jumeꞌ Jesujta majtim junamaꞌa 
wepuꞌulaka jiba kuta kanoapo 
bem sajakaꞌpo, jukaꞌ Jesujta intok 
ket ka amemak aꞌ sikaꞌu. 23

 Taa 
chukula junuen su wate bwere 
kuta kanoam, bweꞌu joꞌara Tibeeriaꞌ 
teaꞌa betana ama yajak, junamaꞌa 
yoꞌowe Jesukrijtota jumeꞌ paanim 
betchiꞌbo Liojta baisaeka bem am 
bwaꞌakaꞌanaapo. 24

 Juꞌu buꞌuura 
junamaꞌa, jukaꞌ Jesujta intok kia 
jumeꞌ aꞌ majtiwam juniꞌi, kaabe 
ama am bichakai, bempo, inimeꞌe 
ama bwere kuta kanoammeu 
jaꞌamukan intok bweꞌu joꞌara 
Kapernaoꞌ teaꞌu bicha sajak, Jesujta 
ama jariubokai.

Jum, Jesujta, bwaꞌaame 
jiba yuu yee jiapsituame ti 

aapoꞌik au teuwaakaꞌpo
25

 Inimeꞌe junuen, junae bweꞌu 
bau baꞌa waetana yajaka, jukaꞌ 
Jesujta ama teak, intok bempo:
―Yee majtame, jakwoosa empo 

inim yepsak ―ti au nattemaek.
26

 Taa juꞌu Jesus inimmeu:
―Lutuꞌuriapo ne inen emou 

jiia, emeꞌe nee jaiwa, kia nee 
betana yumaꞌisi enchim jiꞌibwakaꞌ 

betchiꞌbo. Intok ka jukaꞌa, a jita 
joaka machilaata in yaakaꞌut 
enchim aet juꞌuneakaꞌ betchiꞌbo. 
27

 Ka emeꞌe inim juꞌu bwaꞌamtat 
luꞌutineemtat jiba emo temaine. 
Ala emeꞌe, Liojta betana bwaꞌamta 
benaka, ka luꞌutineemtat eene. 
Inikaꞌa jiba yuu jiapsiwamta 
enchim aet bitneeꞌuta. Iniꞌi 
junaꞌa, bwaꞌamta benaka, jukaꞌ 
inim yoemta emot aꞌ autuaneeꞌu. 
Bweꞌituk juꞌu achai Lios, aapoꞌik 
nee yeu aꞌ puꞌakaꞌpo, iniae aꞌ bit 
tebo.

28
 Junak intok inimeꞌe:

―Jaisa itepo ayuka intok jukaꞌ 
Liojta inim itom joo iꞌaꞌuta joaka, 
junuen aet yeu yumaꞌasakane ―ti 
au nattemaek.

29
 Junak intok juꞌu Jesus inimmeu:

―Jukaꞌ aapoꞌik Liojta emo tana 
aꞌ waataka enchim aꞌ joo iꞌaꞌu, 
iniꞌi, juꞌu aapoꞌik Liojta aꞌabo aꞌ 
bittualata enchim aꞌ sualneeꞌu 
junaꞌa ―ti ameu jiiak.

30
 Inimeꞌe junak inen au 

nattemaek:
―Jita machilaatasa empo a 

itom bittua, junuen junakaꞌa 
bichaka intok a enchi itom sualneꞌ 
betchiꞌbo. Jita benaka empo a 
bit tebo. 31

 Wameꞌe bat naataka 
itom yoꞌowasukaꞌum, boꞌo joaka, 
jum bweka paꞌaku, bwaꞌaame, 
mannaꞌ teamta bwaꞌaka. Jiba 
jum Liojta nok lutuꞌuriapo: “Juꞌu 
achai Lios, junameꞌe, teeka betana 
bwaꞌawamta am miikak”, ti jiaka aꞌ 
jiꞌojteiꞌi benasia.

32
 Juꞌu Jesus inimeꞌe inen 

yoopnak:
―Lutuꞌuriapo ne inen ne emou jiia, 

ka waꞌa Moiseejtukaꞌu junaꞌatuk 

juꞌu teeka betana bwaꞌamta am 
mikakame. Ala juꞌu in yoꞌowa 
Lios junaꞌa, juꞌu tua lutuꞌuriapo 
bwaꞌaame ti teaka, teeka betana 
weyemta enchim miklame. 
33

 Bweꞌituk Liojta betana weyeka, 
juꞌu bwaꞌaame ti teaka yee aꞌ 
mikaꞌu, iniꞌi, waꞌa teeka betana 
yebijlame junaꞌa. Intok iniꞌi junaꞌa 
juꞌu jumeꞌ inim jiapsame jiba yuu 
jiapsiwamta amet autuame.

34
 Junako inimeꞌe:

―Achai, junakaꞌa bwaꞌaamta jiba 
chikti taꞌapo itou aꞌ autuane ―ti au 
jiiak.

35
 Junak juꞌu Jesus:

―Ineponee junaꞌa, juꞌu bwaꞌaame 
ti teaka, jiba yuu jiapsiwamta 
yetet autuame. Waꞌa nemak eaka 
jiapsibaeme, iniꞌi, aapoꞌik jiapsiu aꞌ 
tebauriꞌi benasi aꞌ eaꞌu, kaitatune. 
Waꞌa intoko, nee sualeme, aꞌ 
jiapsiu baꞌa jiꞌipeaꞌa benasi aꞌ eaꞌu, 
kaitatune. 36

 Taa jaibu in emou 
jiakaꞌa benasia, emeꞌe inien, junuen 
nee bitlataka juniꞌi, ka nee suale. 
37

 Inim siꞌime wameꞌe in achai Liojta 
neu bicha yeu puꞌarim, inimeꞌe 
nemak ee sakane. Juꞌu intoko, 
junuen nee sualeka neu rukteme, 
kaachin nee yeu aꞌ tawaane. 
38

 Bweꞌituk kannee in eaꞌpo aman 
aubaeka, teeka betana ne aꞌabo 
yepsak. Ala, jukaꞌ aꞌabo nee 
bittuakamta eaꞌpo aman aubaekai. 
39

 Juꞌu intoko, juꞌu in yoꞌowa, aꞌabo 
nee bittuakamta, aꞌ waataka aꞌ 
chupaꞌa iꞌaꞌu, iniꞌi, siꞌime wameꞌe 
aapoꞌik neu bicha yeu puꞌarim, 
jabeta juniꞌi, ka in aꞌ taꞌaruneeꞌu 
junaꞌa. Ala inimeꞌe, chukula taewait, 
jumeꞌ kokkoarim jiabijteneeo, in am 
jiabijtetuaneeꞌu junaꞌa. 40

 Wakaꞌa 

aꞌabo nee bittuakamta waataka aꞌ 
yaꞌa iꞌaꞌu iniꞌi, siꞌimem wameꞌe, jukaꞌ 
Liojta yoemiata bem jiapsimmea aꞌ 
bichame benaka aapoꞌik sualeme, 
inimeꞌe jukaꞌ jiba yuu jiapsiwamta 
am bitneeꞌu junaꞌa. Inimeꞌe intok 
chukula taewai jumeꞌ kokkoarim 
jiabijteneeo, ineponee am 
jiabijtetuane.

41
 Junak jumeꞌ juriom Jesujtat 

nok japtek juꞌu aapoꞌik: “Ineponee 
junaꞌa, juꞌu bwaꞌamta benaka teeka 
betana inim yepsakame”, ti aꞌ 
jiakaꞌue. 42

 Intok inimeꞌe:
―Jaisa iniꞌi ka junaꞌa juꞌu Jesus, 

juꞌu Joseꞌ teamta uꞌusi jaꞌani. 
Itepotee jukaꞌ aꞌ achaiwata intok 
jukaꞌ aꞌ malawata tee am taꞌaa. 
Jaisaaka intok iniꞌi, teeka betana 
inim au yebijlaꞌati jiia ―ti bempo 
jiiak.

43
 Juꞌu Jesus junak inimmeu:

―Kateꞌem intok emo nasuk, jukaꞌ 
in emou teuwaakaꞌuta aꞌ bejeꞌeka 
nooka ―ti ameu jiiak―. 44

 Kaabe 
inim nemak eaka nee sualne, 
inikaꞌa, ka jukaꞌ in yoꞌowata inim 
aꞌabo nee bittuakamta, nemak aꞌ 
eeneꞌ betchiꞌbo, ka junaet aꞌ aniao. 
Ineponee intok inikaꞌa chukula 
jumeꞌ kokkolam jiabijteneeo, inepo 
nee aꞌ jiabijtetuane. 45

 Wameꞌe 
cheꞌa bat naataka Liojta betana 
juꞌuneetuawaka, chukula yeu 
weenemta nokame, jum bem 
jiꞌojteimpo: “Juꞌu Lios, inimeꞌe 
siꞌimem majtane”, ti inen jiꞌojtei. 
Junuen san siꞌime wameꞌe, jukaꞌ 
in yoꞌowa Liojta betana jukaꞌ nok 
lutuꞌuriata aꞌ jikkajame intok 
junamaꞌa aapoꞌik betana weyemta 
au aꞌ taꞌaame, inimeꞌe nemak eaka 
jiapsine.

46
 ’Lutuꞌuria ala, inim tua kee 

jabeta jukaꞌ achai Liojta aꞌ bichaꞌu. 
Ala juꞌu aapoꞌik bitlame, iniꞌi 
waꞌa aapoꞌik Liojta betana inim 
yebijlame junaꞌa. Aapo jiba aꞌ 
bitlaa. 47

 Emeꞌe iniat nee sualne, 
waꞌa nemak eaka nee sualeme, 
iniꞌi, jukaꞌ jiba yuu aꞌ jiapsineeꞌuta 
jaibu aꞌet aayuk. 48

 Ineponee 
junaꞌa, waꞌa bwaꞌamta benaka, jiba 
yuu jiapsiwamta yetet autuame. 
49

 Bat naataka wameꞌe enchim 
yoꞌowasukaꞌum jum bweka paꞌaku, 
bempo, bwaꞌamta jukaꞌ mannaaꞌ 
teamta bwaꞌaka. Taa junuentaka 
juniꞌi, junameꞌe siꞌime kokkok. 
50

 Taa inepone, juꞌu bwaꞌamta 
benaka teeka betana weyemtat 
nooka. Inikaꞌa, juꞌu aꞌ bwaꞌakame 
junuen ka mukneekai. 51

 Iniꞌi 
bwaꞌamta benaka yee jiapsituaka, 
teeka betana yepsakame, jiba 
ineponee junaꞌa. Waꞌa inikaꞌa 
bwaꞌamta benak bwaꞌakame, 
aapo jiba yuu betchiꞌbo jiapsine. 
Juꞌu bwaꞌamta benaka in yee 
bwaꞌatuaneeꞌu, jiba iniꞌi in taka 
junaꞌa. Inikaꞌa, inepo inim jumeꞌ 
jiapsame, jiba yuu bem jiapsineꞌ 
betchiꞌbo ne aꞌ nenkine ―ti ameu 
jiiak.

52
 Junak jumeꞌ juriom inimeꞌe 

bempo chuubaa junaet nau etejok:
―Jaisa iniꞌi aapo aꞌ taka itom aꞌ 

bwaꞌatuaneekai tua ―ti jiakai.
53

 Jesus intok inimmeu:
―Lutuꞌuriapo ne inen jiia, emeꞌe, 

inia juꞌu inim yoemta betana 
jukaꞌ aꞌ takaawata ka aꞌ bwaꞌako 
intok kia jukaꞌ aꞌ ojbowata juniꞌi 
ka aꞌ jeꞌekai, emeꞌe kaibu jiba yuu 
jiapsine ―ti ameu jiiak―. 54

 Juꞌu 
inikaꞌa in takaata bwaꞌakame intok 

in ojbota jeꞌeekame, iniꞌi jukaꞌ 
jiba yuu jiapsiwamta aꞌ mabetlaa. 
Inepo intok, chukula taewai jumeꞌ 
kokolame jiabijteneeo, inepo nee 
aꞌ jiabijtetuane. 55

 Bweꞌituk iniꞌi 
su in takaa, tua lutuꞌuriapo waꞌa 
bwaꞌaameꞌ teaka taꞌeewame. Juꞌu 
su intok in ojbo, iniꞌi tua lutuꞌuriapo 
juꞌu jiꞌiwameꞌ teakai. 56

 Waꞌa 
inikaꞌa in takaata bwaꞌameꞌ teaka aꞌ 
bwaꞌaneeme intok inikaꞌa in ojbota 
jiꞌiwame ti taꞌeewamta aꞌ jiꞌineeme, 
wepuꞌulaika benasi nemak eaka 
jiapsine. Inepo intok ket jiba junaen 
aamak jiapsine. 57

 Juꞌu in yoꞌowa Lios, 
juꞌu aꞌabo nee bittuakame, jiba yuu 
aꞌ jiapsaꞌu aapoꞌikut aayuk. Aapoꞌik 
betana intok, jiba yuu in jiapsaꞌu net 
aayuk. Jiba junuen ketchia, waꞌa 
inikaꞌa bwaꞌaame ti taꞌeewamta 
aꞌ bwaꞌaneeme, nee betana jiba 
yuu aꞌ jiapsaꞌu aet aune. 58

 Wae 
bwaꞌaame ti teaka, teeka betana 
inim yepsakamtat nee emou etejo. 
Iniꞌi bwaꞌaame, ka juꞌu bat naataka 
jumeꞌ enchim yoꞌowasukaꞌum bem 
bwaꞌakaꞌu bwaꞌawame mannaꞌ 
teamta bena, intok kia junuentaka 
juniꞌi, jiba kokkokai. Waꞌa 
inikaꞌa bwaꞌawame ti teakamta aꞌ 
bwaꞌaneeme, jiba yuu jiapsine.

59
 Juꞌu Jesus, jum bweꞌu joꞌara 

Kapernaoꞌ teaꞌpo juriom teꞌopopo 
nau anwaꞌapo inikaꞌa weyemta yee 
aꞌ majtak.

Juꞌu nooki, jiba yuu 
jiapsiwamta yee bittuame

60
 Inikaꞌa yee aꞌ majtaꞌuta jikkajaka, 

juebenaka jumeꞌ aꞌ majtim betana:
―Iniꞌi aapoꞌik teuwaaꞌu, tua 

obiachi aet juꞌuneepo. Jabesa iniat 
aꞌ sual machi ―ti nau jiiak.

61
 Junako juꞌu Jesus, junae 

weyemtat bem ka aꞌ tuꞌureka intok 
emo nasuk bem aet naas nokaꞌapo 
juꞌuneakai:
―Jaisa iniꞌi inen ka enchim 

alleetuak jaꞌani ―ti ameu 
nattemaek―. 62

 Junak su, jaisa tua 
emeꞌe an ean, junuen emeꞌe jukaꞌ 
inim yoemta, teekau bat naataka aꞌ 
jiapsaꞌu bicha juchi jikau weyemta 
emeꞌe aꞌ bichaꞌateko. 63

 Juꞌu Liojta 
tuꞌu jiapsi junaꞌa juꞌu, jiba yuu 
jiapsiwamta yee bittuame. Iniꞌi itom 
taka intok, iniat kaitaꞌpo yee ania. 
Juꞌu intoko in emou teuwaari, Liojta 
tuꞌu jiapsi betana weyeka, jiba yuu 
jiapsiwamta yee bittua. 64

 Taa emo 
nasuk ketuni wate aane, jumeꞌ ka 
nee sualeme ―ti jiiak.

Bweꞌituk juꞌu Jesus sep 
naatelaaꞌpo naateka jabem junuen 
ka aꞌ sualeꞌum juꞌunean. Intok 
jukaꞌ chukula yeu aꞌ bwiseka aꞌ 
nenkinemta aꞌ jabetukaꞌut juꞌunean. 
65

 Intok:
―Inia betchiꞌbo san ne inen emou 

jiiak, inim kaabeta nemak eaka 
nee aꞌ sualneeꞌu, in yoꞌowa junuen 
nemak aꞌ eeneꞌ betchiꞌbo ka junaet 
aꞌ aniao ―ti ameu jiiak.

66
 Jiba junama naatekai juebenaka 

jumeꞌ Jesujta majtim aamak 
rejtisukaꞌum, aꞌ toꞌo sajak. Intok ka 
intok au yajakai. 67

 Junak intok juꞌu 
Jesus jumeꞌ woj mamni ama wooi aꞌ 
majtimmeu:
―Jaisa emeꞌe ket nee toꞌo 

sakaꞌabae jaꞌani ―ti ameu 
nattemaek.

68
 Taa juꞌu Simoo Peeoꞌ teame:

―Achai, jabetausa intok itepo 
katne, enchi toꞌo sajakai. Juꞌu 
em teuwaaꞌu nooki, jiba yuu 

jiapsiwamta yee bittuaka nooki. 
69

 Itepo jaibu te enchi suallaa. Intok 
itepo juꞌunea juꞌu em Krijtotukaꞌu 
juꞌu Lios jiba yuu jiapsamta yoemia 
―ti au jiiak.

70
 Juꞌu Jesus inen aꞌ yoopnak:

―Ineponee enchim woj mamnim 
ama wooim yeu puꞌak. Intok 
junuentaka juniꞌi, emo betana 
seenu, iniꞌi ka taꞌabwi bebejeꞌerita 
bena ―ti au jiakai.

71
 Inien jiakai juꞌu Jesus, juꞌu 

Juuras Ijkarioote, senu Simoon 
teamta uꞌusibet nookan. Bweꞌituk 
juꞌu Juuras, iniꞌi junuen chukula 
juꞌu yeu aꞌ bwijneeme tukan, 
jumeꞌ woj mamni ama wooimmak 
naꞌikiaritaka juniꞌi.

Jesujta sailawam, ka aꞌ sualekaꞌpo

7  Iniet chukula juꞌu Jesus, 
bwiaraa Kalileaꞌ teaꞌpo jiba 

weaman intok aapo jum bwiaraa 
Jureaꞌ teaꞌpo ka anbaekai. Bweꞌituk 
junaman jumeꞌ juriom aꞌ meꞌebaeꞌ 
betchiꞌbo. 2 Taa junako jukaꞌ pajkota, 
jumeꞌ juriom bem joꞌaam beꞌekatana 
juya karim joaka bem pajkota. Iniꞌi 
jurio yoemrata ket bem pajkoo abe 
aꞌ yumao, 3 jumeꞌ aapoꞌik sailawam 
aapoꞌiku inen jiiak:
―Kat inim tatawa. Bwiaara Jureaꞌ 

teaꞌu bicha weene. Junuen junaman 
jumeꞌ emak eaka em majtim ket 
jukaꞌ a jita em joaꞌuta, bem aꞌ bitneꞌ 
betchiꞌbo. 4 Bweꞌituk seenu, iniꞌi, 
siꞌimekut au aꞌ taꞌaa iꞌaꞌateko, iniꞌi 
ka etbwa aꞌ joaꞌuta joone. Iꞌan empo 
inile benaka eiyaawatchik joakai, 
kia buꞌuuraata bichapo em bitnaꞌ 
betchiꞌbo aꞌ joone ―ti au jiiak.

5
 Bweꞌituk junamaꞌa kia tua 

jumeꞌ aꞌ sailawam juniꞌi, aapoꞌik 

ka sualen. 6 Junak intok juꞌu Jesus 
inimmeu:
―Ketun kee yuuma juꞌu taewai 

junaet in aman weeneeꞌu. Taa 
enchim aman katneꞌ betchiꞌbo kaita 
emoas aayuk ―ti ameu jiiak―. 
7

 Jumeꞌ inim weyemta boꞌo jooriaka 
jiapsame, enchim kaachin a omtane. 
Taa inimeꞌe nee tua omta bweꞌituk 
inepo, inimeꞌe, tua nee machisi 
jukaꞌ ka tuꞌika bem joaꞌuta aet am 
juꞌuneetua. 8 Emeꞌe junaman pajkou 
katne. Inepo nee ka aman weenee 
bweꞌituk kee yuuma juꞌu taewai 
junaet in aman weeneeꞌu ―ti ameu 
jiiak.

9
 Intok aapo inikaꞌa ameu 

teuwaasukai, junama aapo, bwiaraa 
Kalileaꞌ teaꞌpo taawak.

Jum Jesujta juya karim 
joowaka, pajkopo aꞌ aneꞌepo

10
 Taa chukula jumeꞌ aꞌ sailawam 

am bicha am sakaꞌasuko, aapo juꞌu 
Jesus ket junaman pajkou siika. Taa 
junak aapo etbwa junuen, kaabeta 
tua aꞌ bichao oꞌoben. 11

 Jumeꞌ 
juriom junama pajkopo aꞌ jaiwan 
intok inimeꞌe:
―Jaksa tua aane waꞌa yoeme ―ti 

nat jiakai.
12

 Junama buꞌuuraata nasuk 
juebenaka aapoꞌik betana nokaka, 
waate: “Tua tuꞌi yoeme”, ti jiian. 
Taa wate intok: “Ka lutuꞌuria, 
bweꞌituk inim yoemrata bai 
tattaꞌaa”, ti jiian.

13
 Taa junamaꞌa kaabe ame betana 

jukaꞌ bem ae tana eaꞌuta machisi aꞌ 
teuwaan, jukaꞌ juriommeu yoꞌoraata 
junaet am nok tejwaa majjaekai.

14
 Jukaꞌ pajkota jaibu taewaika 

nasuklaapo aꞌ weyeo, junak juꞌu 

Jesus teꞌopou yepsaka intok junama 
wajiwa yee majta taitek. 15

 Jumeꞌ 
juriom intok inia betana suum eaka 
taawak, intok:
―Jaisa tua iniꞌi yuꞌin jita taꞌaa, 

iniꞌi ka jak au majtalatakai ―ti 
jiian.

16
 Juꞌu Jesus junak inimeꞌe:

―Juꞌu in yee majtaꞌu, ka nee 
betana weye. Ala iniꞌi, waꞌa inim 
nee aꞌabo bittuakamta betana weye 

―ti am yoopnak―. 17
 Inim jabetaka 

juniꞌi, juꞌu achai Liojta waataka aꞌ 
joo iꞌaꞌuta aꞌ joobaeme, iniꞌi in yee 
majtaꞌut, Liojta betana aꞌ weyeꞌpo, 
oo kia nee betana jiba aꞌ weyeka in 
aꞌ teuwaaꞌut, machisi aet juꞌuneene. 
18

 Juꞌu aapo aꞌ eaꞌpo jiba jita 
nokame, iniꞌi, yoemrata aꞌ eiyaaka 
aꞌ yoꞌori iꞌaka junuen noknee. Taa 
waꞌa, jukaꞌ aꞌabo aꞌ bittuakamta 
aꞌ eiyaawaka aꞌ yoꞌori iꞌaka junuen 
nokame, iniꞌi tua lutuꞌuriata jiba 
noknee. Intok yee aꞌ bai taꞌaaneeꞌu 
iniat kaita aune.

19
 ’Juꞌu Moiseejtukaꞌu jukaꞌ 

nesauri jiꞌojteita enchim jiꞌoteriak. 
Taa junuentaka juniꞌi, emo nasuk 
kia jabe juniꞌi, kaabe aꞌ chupaka 
aꞌ boꞌo jooria. Junak su, jaisaaka 
emeꞌe nee meꞌebae ―ti ameu jiiak.

20
 Juꞌu buꞌuuraa inen aapoꞌik 

yoopnak:
―Bebejeꞌerita betana ka tuꞌi 

jiapsita et aane. Kaabe enchi 
meꞌebae ―ti au jiakai.

21
 Jesus inen ameu jiiak:

―Aet yum joꞌe taꞌapo senu 
weemta in aꞌ yaakaꞌ betchiꞌbo 
emeꞌe siꞌime aꞌ suum eiyaa. 
22

 Taa juꞌu Moiseejtukaꞌu, jukaꞌ 
sirkunsision teamta, jiba enchim 
aꞌ boꞌo joorianeꞌ betchiꞌbo, enchim 

tejwaak. Taa ka aapo inikaꞌa bat aꞌ 
yaaka juniꞌi. Ala inikaꞌa, cheꞌa bat 
naataka enchim yoꞌowasukaꞌum 
aꞌ naatekai. Intok emeꞌe inia 
betchiꞌbo, kia sabalata aet yum joꞌe 
taewait juniꞌi, senu ili usi oꞌouta 
aꞌ sirkunsiraaroane. 23

 Junuen san, 
emeꞌe, Moiseejtukaꞌuta nesauri 
jiꞌojtei aꞌ chupaꞌabaekai, ili usi 
oꞌouta junuen aet yum joꞌe taꞌapo 
juniꞌi aꞌ sirkunsiraaroaneekai, 
jaisaaka intok emeꞌe neu omte 
junuen aet yum joꞌe taꞌapo, senuk 
tua in aꞌ tuꞌutekaꞌ betchiꞌbo. 24

 Kia 
bitpo jiba, inim senuk ka tuꞌi 
yoemta benasi aꞌ machiakaꞌut, 
emeꞌe aꞌ bichakai, ka junae emeꞌe 
ka tuꞌisi aꞌ tatawaabaane. Ala 
senuk jita ka tuꞌik aꞌ joaꞌut tua aet 
juꞌuneaka, junae jiba, ka tuꞌisi aꞌ 
tatawaane.

Jesus, jakuꞌubo tanasa 
aꞌ weyeꞌu, aꞌ teuwaa

25
 Junak intok waate jumeꞌ bweꞌu 

joꞌara Jerusalen teaꞌpo joꞌaakame:
―Jaisa ka iniꞌi junaꞌa jaꞌani, juꞌu 

meꞌebaawaka jariuwame ―ti jiaka 
nattemae japtek―. 26

 Junum aane 
iꞌani, juebenam mak aneka intok 
yee majtakai. Intok kaabe au monte. 
Jaisa tua lutuꞌuriapo juꞌu yaꞌuraa, 
aꞌ Krijtotukaꞌuta aꞌ suale jaꞌani ―ti 
jiian―. 27

 Taa itepo tee tuꞌisi juꞌunea 
inikaꞌa jakun aꞌ jometukaꞌut. Taa 
juꞌu Krijtoꞌo teamta inim aꞌ yepsako, 
junak tua kaabe juꞌuneenee 
jakuꞌubo aꞌ weyeꞌpo ―ti jiian.

28
 Inikaꞌa jikkajakai juꞌu Jesus, 

intok aapo ket jum teꞌopopo yee 
majtakai, tua kusisi nokakai:
―Junuen san emeꞌe nee taꞌaa 

intok emeꞌe, jakun in jometukaꞌut 

juꞌunea. Taa inepo nee ka kia in 
eaꞌpo inim aꞌabo yebijlaa. Ala inepo, 
senuk juꞌu tua a yoem eiyaatuka 
intok junae tua ka enchim taꞌaaꞌu 
betana nee aꞌabo bittuaritaka 
weye. 29

 Junakaꞌa inepo nee aꞌ taꞌaa. 
Bweꞌituk jiba inepo aapoꞌiku mak 
nee aman aanen intok jiba aapo 
aꞌabo nee bittuari ―ti jiiak.

30
 Junak intok junameꞌe aꞌ 

bwiseka aꞌ weiyaabaaen. Taa kaabe 
au ruktek. Bweꞌituk junamaꞌa, 
junae betchiꞌbo, juꞌu taewai kee 
yuuman. 31

 Taa juebenaka jumeꞌ 
junama teꞌopopo aneme aapoꞌik 
sualek, intok inimeꞌe:
―Juꞌu Krijtoꞌ teame junak aꞌabo 

yepsako, kaachin a jita aꞌ joaꞌuta 
intok machilaata inia bepa aꞌ joone 
―ti jiiak.

Jumeꞌ paiseeom, watem jumeꞌ yee 
suuame, Jesujta bem aꞌ bwijneꞌ 

betchiꞌbo, au am bittua
32

 Jumeꞌ paiseeom teame, inimeꞌe, 
Jesujta betana jukaꞌ yoemrata aꞌ 
teuwaaꞌuta jikkajak. Junak intok 
bempo intok jumeꞌ junama teꞌopopo 
tekiakammeu yoꞌowe, inimeꞌe nau, 
junamaꞌa teꞌopopo, waatem jumeꞌ 
yee suuatuawame junuen aapoꞌik 
bem aꞌ bwijneꞌ betchiꞌbo, Jesujtau 
am bittuak. 33

 Junak intok juꞌu 
Jesus junammeu:
―Tua ka binwa inepo inim emomak 

annee. Intok chukula inepo juꞌu 
aꞌabo nee bittuakamtau nee juchi 
nottine. 34

 Emeꞌe inim nee jariunee 
taa emeꞌe ka jak nee teune. Bweꞌituk 
emeꞌe jum in yebijneeꞌu ka a aman 
nemak yajine ―ti ameu jiiak.

35
 Junak wameꞌe juriom, bempo 

nau nattemae japtek:

―Jakunsa iniꞌi weeneeka itepo 
ka aꞌ teune. Oo jaisa aapo, aman 
jumeꞌ juriom, inimeꞌe juꞌu yoemra 
rieekom teammak kuutilammeu, 
intok jumeꞌ rieekom majtabaeka 
aman weeneekai jaꞌani. 36

 Jaisa 
aapo jiaka junuen: “Emeꞌe inim nee 
jariunee taa emeꞌe ka jak nee teune, 
bweꞌituk emeꞌe jum in anneeꞌu ka a 
aman yajine”, ti jiakai.

Batwee baꞌam benaka, jiba 
yuu jiapsiwamta weiyaame

37
 Juꞌu taewai jukaꞌ pajkota aet 

luꞌuteꞌu, iniꞌi cheꞌa juniꞌi yoꞌoriwan. 
Jiba junako, junae taewait juꞌu 
Jesus, kikteka intok tua kusisi 
nokakai:
―Jabetaka juniꞌi, juꞌu baꞌa 

jiꞌipeame, iniꞌi neu sika intok baꞌa 
jiꞌine ―ti jiiak―. 38

 Jum Liojta 
betana jiꞌosia jiꞌojteim tua junuen 
aꞌ jiaꞌa benasia: “Inim jabeta juniꞌi, 
jukaꞌ nee sual taꞌaamta betana, 
batwee baꞌam buiteme benaka yee 
jiapsituame ka aet luꞌutine” ―ti jiiak.

39
 Inien jiaka juꞌu Jesus, jumeꞌ 

aꞌ sualeme, Liojta betana jukaꞌ aꞌ 
tuꞌu jipasiwata bem mabetneeꞌuta 
aꞌ teuwaan. Bweꞌituk junak juꞌu 
Liojta tuꞌu jiapsiwa, bempo kee aꞌ 
mabettuawan. Bweꞌituk juꞌu Jesus, 
kee junuen teekau yoꞌotaka yejten.

Yoemrata nasuk ka nau 
eewamta yeu sikaꞌapo

40
 Waate junamaꞌa buꞌuuraata 

betana inikaꞌa jikkajaka:
―Tua lutuꞌuriapo iniꞌi junaꞌa, 

juꞌu Liojta betana juꞌuneetuawaka 
chukula yeu weenemta teteuwaame 
iniꞌi yebijneeka boꞌo bitwaꞌu ―ti 
jiian.

41
 Wate intok:

―Iniꞌi junaꞌa, waꞌa Krijtoꞌ teame 
―ti jiian.

Taa junamaꞌa ket waate:
―Eꞌe, juꞌu Krijtoꞌ teame kaachin, 

bwiaara Kalileaꞌ teaꞌa betana 
jometune ―ti jiaka aanen―. 
42

 Jum Liojta betana weyeka jiꞌosia 
jiꞌojteimpo, jukaꞌ Krijtoꞌ teamta, juꞌu 
cheꞌa yoꞌo yaꞌari Labiitukaꞌutat yeu 
katriam betana aꞌ weeneeꞌuta intok 
jum ili joꞌara Beleem teaꞌpo betana, 
jiba juꞌu Labiitukaꞌuta aꞌ jiapsakaꞌpo, 
junamaꞌa aꞌ jometuneeꞌuta aꞌ 
utteꞌatuneeꞌu, ti jiꞌojtei.

43
 Junuen san juꞌu yoemra, aapoꞌik 

Jesujta betchiꞌbo ka nanancha eaka 
taawak. 44

 Waate intok, aꞌ bwiseka 
aꞌ weiyaabaen, taa kaabe au suuak.

Junama yaꞌuraata, Jesujta 
ka aꞌ sualekaꞌpo

45
 Jumeꞌ ama teꞌopopo yee 

suuatuawame, inimeꞌe, jumeꞌ 
paiseeom intok jumeꞌ teꞌopopo 
tekiakammeu yoꞌowem aneꞌu 
nottek. Junameꞌe intok:
―Jaisaaka emeꞌe ka aꞌ nuꞌupak ―

ti ameu nattemaek.
46

 Jumeꞌ intok ama teꞌopopo yee 
suuatuawame:
―Tua jakwoo juniꞌi itepo kee 

jabeta inim, junakaꞌa oꞌouta, 
aapoꞌik yee aꞌ majtaꞌa benasi 
nokamta aꞌ jikkajilamtukan ―ti am 
yoopnak.

47
 Junak intok jumeꞌ paiseeom, 

inimmeu:
―Jaisa ket emeꞌe inia betana 

emo bai taꞌaa tebolam jaꞌani ―ti 
ameu jiiak―. 48

 Juꞌu itou yoꞌooraata 
betana kaabe aꞌ suallaa. Intok kia 
jumeꞌ paiseeom betana juniꞌi. 49

 Taa 

waꞌa yoemra, Moiseej tukaꞌuta 
betana jukaꞌ nesauri jiꞌojteita ka aꞌ 
taꞌaame, inimeꞌe ka tuꞌisi tawalam 

―ti jiian.
50

 Juꞌu Nikoreemoꞌ teame, juꞌu 
cheꞌa bat naataka Jesujta mak etejo 
betchiꞌbo tukaapo au noitekame, 
iniꞌi, jumeꞌ paiseeom mak weyen. 
Aapo intok:

51
 ―Jukaꞌ inim ae itom 

nesaweeꞌuta, aꞌ jiaꞌa benasia, itepo 
kaabeta ka tuꞌisi aꞌ tawaane, inikaꞌa 
ka bat aꞌ jikkajakai, junuen juꞌu 
aꞌ yaakaꞌut juꞌunee betchiꞌbo ―ti 
ameu jiiak.

52
 Junak bempo inen au jiiak:

―Jaisa empo tua lutuꞌuriapo, 
bwiaraa Kalileaꞌ teaꞌpo ket joome 
jaꞌani. Liojta betana weyeka jiꞌosia 
jiꞌojteim emo majta. Intok empo 
junuen aꞌ juꞌuneiyaane, Liojta 
betana juꞌuneetuawaka chukula yeu 
weenemta nokame, kia wepuꞌulaika 
juniꞌi, bwiaraa Kalileaꞌ teaꞌa betana 
ka aꞌ jometukaꞌpo ―ti au jiiak.

53
 Junak intok bempo, nau 

etejosuka, siꞌime weꞌepulaka, bem 
joꞌaammeu bicha sajak.

Juꞌu ka tuꞌi jamut

8  Taa juꞌu Jesus, ili kawi Oliiboꞌ 
teaꞌu bicha siika. 2 Yokoriapo 

intok matchuu, aapo juchi jum 
teꞌopou nottek. Junamaꞌa siꞌime 
juꞌu yoemra aman au ruktek. Aapo 
intok junama wajiwa yejteka intok 
bempoꞌim majta taitek. 3 Junak 
intok jumeꞌ Moiseej tukaꞌuta 
nesaurim yee majtame intok jumeꞌ 
paiseeom, inimeꞌe, jamutta, taꞌabwi 
oꞌouta, ka aꞌ kunaka aamak au 
tuꞌuremta bem teakaꞌuta au tojak. 
Inikaꞌa intok bempo, jumeꞌ ama 

aneme bichapo aꞌ kechak. 4 Intok 
Jesujtau inen jiiak:
―Yee majtame, inikaꞌa jamutta, 

jiba jum ka tuꞌik aꞌ joaꞌapo itepo aꞌ 
teak. 5 Jum Moiseejtukaꞌuta nesauri 
jiꞌojteimpo inile bebena jaamuchim, 
tetammea mamaasuaka bem 
sussuꞌanaaꞌuta aꞌ teuwaa. Empo su 
inia betana jaisa jiia ―ti au jiiak.

6
 Bempo inimeꞌe inikaꞌa 

teuwaak junuen aꞌ jiꞌoptuabaekai, 
intok junuen chukula a aet aꞌ 
naꞌatejo betchiꞌbo. Taa junak 
intok juꞌu Jesus koꞌom yejteka, 
intok maammea bwiapo jiꞌojte 
taitek. 7 Taa inimeꞌe intok jiba au 
nattemaeo, junako aapo kikteka 
intok:
―Emo betana, juꞌu, ka tuꞌik ka aꞌ 

yaꞌalame, iniꞌi bat tetae aꞌ mayaꞌane 
―ti ameu jiiak.

8
 Intok aapo junak juchi koꞌom 

yejteka, bwiapo jiꞌojte taitek. 9 Taa 
inimeꞌe, bempo inikaꞌa jikkajakai, 
Liojta bichapo ka tuꞌik bem yaꞌariꞌut 
emo juꞌuneiyaakai, weꞌepulaka ama 
yeu kat japtek, junama jumeꞌ cheꞌa 
yoꞌowe bat yeu sajakai. Chukula 
intok inimeꞌe siꞌimem sakaꞌasukai, 
juꞌu Jesus, inikaꞌa jamutta 
aapolaika ama toꞌo sakaꞌawakamta 
jiba ama bichakai. 10

 Junako juꞌu 
Jesus, kikteka intok junamaꞌa 
kaabeta intok, jukaꞌ jamutta jiba 
ama bichaka:
―Jaksa aane jumeꞌ enchi 

nanaꞌatejoꞌum. Jaisa junameꞌe 
betana kaabe ka tuꞌisi em 
tawaanaaꞌuta aꞌ aꞌawak jaꞌani ―ti 
au nattemaek.

11
 Juꞌu jamut intok:

―Eꞌe japchi, tua kaabe ―ti au 
jiiak.

Junak juꞌu Jesus iniau:
―Kia nee inepo juniꞌi, kaitat ka 

tuꞌisi ne enchi tawaane. Noolia 
weye, taa jukaꞌ ka tuꞌik ka intok aꞌ 
yaꞌane ―ti au jiiak.

Jesus, jumeꞌ inim jiapsame 
betchiꞌbo tachiriata bena

12
 Juꞌu Jesus juchi weeꞌpo juꞌu 

yoemratau nookak intok inimmeu:
―Ineponee junaꞌa juꞌu, inim 

jiapsammeu, tachiriapo taꞌeewaka 
yee aniame. Juꞌu nemak eame, 
iniꞌi, nee betana jukaꞌ lutuꞌuriata 
Liojta betana weyeka intok jiba 
yuu yee jiapsituamta aꞌ bitne. Intok 
junaꞌa ka intok bai taꞌaaritaka, ka 
machiku anemta benane ―ti ameu 
jiiak.

13
 Junak intok jumeꞌ paiseeom 

teame:
―Empo jiba empo su nokaka 

Liojta betana em weyeꞌuta aꞌ 
lutuꞌuriate. Iniꞌi intok ee betana em 
teuwaaꞌuta, kaita lutuꞌuriate ―ti au 
jiiak.

14
 Jesus inen am yoopnak:

―Juꞌu nee betana in teuwaaꞌu, 
elaꞌpo inepo jiba nee betana aꞌ 
teuwaaka juniꞌi, jiba lutuꞌuria. 
Bweꞌituk ineponee juꞌunea jakuꞌubo 
tana in yebijlaaꞌu. Intok ket chukula 
jakun bichaasa in weeneeꞌut. Taa 
emeꞌe, jakuꞌubo tana in yebijlaaꞌut 
intok kia jakun bichaa in weeneeꞌut 
juniꞌi, emeꞌe ka juꞌunea. 15

 Emeꞌe, 
jumeꞌ inim yoemem, inimeꞌe tua 
bem yee yaꞌraa bittuaꞌa benasia 
jiba, ka tuꞌisi yee tatawaa. Inepo 
ala inim iꞌan, kaabeta jitat yaꞌuraa 
bittuane. 16

 Taa ineponee inim yee 
yaꞌuraa bittuaꞌateko juniꞌi, ineponee 
ka taꞌabwisi taa tua junama waꞌam 

aꞌ yaa ean. Bweꞌituk inepo kannee 
inepola junuen yee yaꞌuraa bittua, 
alla juꞌu in yoꞌowa, aꞌabo nee 
bittuakame nemak junuen yee 
yaꞌuraa bittua. 17

 Inim juꞌu enchim 
ae nesaweeꞌu jiꞌojteimpo, watem 
wooim jita betana nanancha aꞌ 
lutuꞌuriateeo, inimeꞌe itom am 
sualneeꞌu ama jiꞌojtei. 18

 Junuen 
tuko, jiba ineponee junaꞌa juꞌu 
inime betana seenu, nee betana 
lutuꞌuriata teuwaame. Juꞌu intoko 
in yoꞌowa aꞌabo nee bittuakame 
junaꞌa juꞌu juchi seenu, nee betana 
lutuꞌuriata teuwaame ―ti ameu 
jiiak.

19
 Junako bempo:

―Jaksa aane juꞌu em yoꞌowa ―ti 
au nattemaek.

Jesus intok:
―Emeꞌe, nee juniꞌi ka taꞌaa intok 

kia jukaꞌ in yoꞌowata juniꞌi. Emeꞌe 
nee taꞌaꞌateko, ket jukaꞌ in yoꞌowata 
emeꞌe taꞌaa ean ―ti ameu jiiak.

20
 Juꞌu Jesus inikaꞌa weyemta 

teuwaak, aapo ket jum teꞌopopo 
yee majtakai. Junama wajiwa, jum 
tomita Liojtau bicha weyemta aꞌ 
jojoawaꞌanaapo. Taa junamaꞌa kaabe 
aꞌ bwisek. Bweꞌituk juꞌu taewai 
junuen au aꞌ weeneeꞌu kee yuuman.

Jum in weeneꞌu emeꞌe 
ka a aman katnee

21
 Jesus juchi inen ameu jiiak:

―Ineponee simne. Emeꞌe intok 
nee jariune. Taa emeꞌe inim enchim 
ka tuꞌuwa yaꞌarit ka jiokoirimtaka 
kokkone. Junae betchiꞌbo emeꞌe, 
jum in weeneeꞌu ka a aman katne 
―ti ameu jiiak.

22
 Junak intok jumeꞌ juriom ama 

aneme inen jiian:

―Jaisa aapo au meꞌebae jaꞌani 
intok inia betchiꞌbo aapo, jum 
aapoꞌik weeneeꞌu itom ka a aman 
katneꞌe ti jiia ―ti jiian.

23
 Junak juꞌu Jesus inimmeu:

―Emeꞌe inim bwiapo joome. Taa 
ineponee teekau yoeme. Emeꞌe inim 
jiapsiwaꞌa benasia inien jiapsa. Taa 
ineponee ka inien inim jiapsiwaꞌa 
benasi jiapsa ―ti ameu jiiak―. 
24

 Inia betchiꞌbo san inepone, 
enchim ka tuꞌuwa yaꞌarimmet ka 
jiokoirimtaka enchim kokkoneꞌeti 
jiiak. Bweꞌituk emeꞌe, nee junen juꞌu 
Liojta betana in yeu puꞌaritukaꞌuta 
ka junuen aꞌ sualekai, emeꞌe 
enchim ka tuꞌuwa yaꞌarim betchiꞌbo, 
ka tuꞌisi tawarimtaka kokkone ―ti 
ameu jiiak.

25
 Junak intok inimeꞌe, bempo:

―Junak su jabesaꞌakun empo ―ti 
au nattemaek.

Jesus intok:
―Inia betana cheꞌa bat nee 

jaibu enchim tejwaasuk ―ti 
am yoopnak―. 26

 Tua ne 
ketun juebenak in enchim nok 
tejwaaneeꞌuta intok jitat enchim 
in yaꞌuraa bittuaneeꞌuta nee aꞌ 
juꞌuneiyaa. Taa waꞌa nee aꞌabo 
bittuakame, aapo lutuꞌuriata nooka. 
Juꞌu intoko jumeꞌ inim jiapsammeu 
in teuwaaꞌu, iniꞌi aapoꞌik betana in 
juꞌuneiyaakaꞌu junaꞌa oꞌoben ―ti 
jiiak.

27
 Taa bempo tua ka aet juꞌuneak, 

aapoꞌik juꞌu aꞌ yoꞌowawa Liojta 
betana ameu aꞌ nokaꞌapo. 28

 Inia 
betchiꞌbo aapo inimmeu:
―Emeꞌe, chukula jukaꞌ inim 

emo benasi yoemta, kutat jikat aꞌ 
poponsuko, junak juꞌubwa emeꞌe, 
Liojta betana in weyeꞌut, intok ket 

in eaꞌpo aman, kaita in joaꞌuta, 
wepulsi jukaꞌ in yoꞌowata nee 
juꞌuneiyaatuakaꞌuta, junakaꞌa jiba 
in nokaꞌut, emeꞌe net juꞌuneene. 
29

 Bweꞌituk waꞌa, inim aꞌabo nee 
bittuakame, aapo inim nemak aane. 
Juꞌu in yoꞌowa ka nee inepolaik 
koptalaa. Bweꞌituk ineponee jiba 
nee jukaꞌ aapoꞌik eiyaaꞌuta nee aꞌ 
boꞌo jooria.

30
 Junak jukaꞌ Jesujta inikaꞌa 

weemta aꞌ teuwaako, tua juebenaka 
aꞌ sualek.

Jumeꞌ Liojta yoemiam, intok 
jumeꞌ ka tuꞌik boꞌo jooriaka 

au emo suꞌu tojilame
31

 Junak intok juꞌu Jesus, jumeꞌ 
juriom aꞌ sualekaꞌummeu:
―Emeꞌe, juꞌu in emou teuwaaꞌu 

betana ka taꞌabwisi eaka, ka aꞌ 
koptaꞌateko, lutuꞌuriapo emeꞌe 
in majtimtune. 32

 Intok emeꞌe, 
jukaꞌ Liojta betana lutuꞌuriata 
aꞌ juꞌuneiyaane. Intok jiba iniꞌi 
lutuꞌuria, juꞌu enchim teko betana 
enchim suꞌu tojinaaꞌut enchim aet 
yeu yumaꞌatuane ―ti ameu jiiak.

33
 Bempo, aapoꞌik:

―Itepo juꞌu Apraꞌamtukaꞌuta 
yoemiam betana te yeu katriam. 
Intok itepo jakwoo juniꞌi tee 
kaabeta tekoka jiapsilaa. Jaisaakai 
intok empo itom suꞌu tojirimtuneꞌe 
ti jiia ―ti aꞌ yoopnak.

34
 Jesus inimmeu:

―Lutuꞌuriapo ne inen emou 
jiia, siꞌime wameꞌe Liojta bichapo 
ka tuꞌik joaka jiapsame, inimeꞌe, 
junae ka tuꞌik betana ka a emo 
suꞌu tojame bebenane ―ti ameu 
jiiak―. 35

 Senu juꞌu tekokame, iniꞌi, 
ka jiba jum aꞌ tekowata joꞌaapo 

yoemiammak a naꞌikiatu. Taa juꞌu 
junamaꞌa senu yoemiaritakai jiba 
junamemak naꞌikiatune. 36

 Junuen 
aꞌ weeꞌpo san, jukaꞌ yoemiarita 
aapoꞌik enchim aꞌ suꞌu toji teboko, 
junak emeꞌe jiba betchiꞌbo ka tuꞌik 
betana suꞌu tojirimtaka jiapsine. 
37

 Inepo jaibu ne juꞌunea, juꞌu 
Apraꞌamtukaꞌuta yoemiam betana 
enchim yeu katriam tukaꞌpo. Taa 
emeꞌe nee meꞌebae, bweꞌituk jukaꞌ 
in emou teuwaaꞌuta, emeꞌe ka tua 
junen jiaka aꞌ mabetbae. 38

 Inepo 
nee, juꞌu in yoꞌowa betana in 
juꞌuneiyaatuawakaꞌu betana nee aꞌ 
nooka. Emeꞌe intoko jukaꞌ enchim 
yoꞌowata enchim tejwaari, junakaꞌa 
emeꞌe boꞌo jooria ―ti ameu jiiak.

39
 Junak bempo:

―Juꞌu Apraꞌamtukaꞌu junaꞌa 
juꞌu cheꞌa bat naataka itom 
yoꞌowasukaꞌu ―ti aꞌ yoopnak.

Taa juꞌu Jesus:
―Lutuꞌuriapo emeꞌe, 

Apraꞌamtukaꞌu betana yeu 
katriamtuko, emeꞌe aapoꞌik joaka 
jiapsisukaꞌa benasi jiapsi ean. 
40

 Taa junuentaka juniꞌi, jukaꞌ 
lutuꞌuriata, jiba aapoꞌik Liojta 
betana in mabetakaꞌuta, inikaꞌa 
nee emou nokao juniꞌi, emeꞌe nee 
meꞌebaekaꞌea. Juꞌu Apraꞌamtukaꞌu 
kaita inile benak yaak. 41

 Emeꞌe jiba 
jukaꞌ enchim yoꞌowata boꞌo jooriaꞌu 
aꞌ boꞌo joa ―ti jiiak.

Junak bempo:
―Itepo, katte, jamut ka 

kunakamta betana kia beja 
yoemiarim. Itepo siꞌime wepuꞌulaik 
te yoꞌowak, jukaꞌ Liojta ―ti au jiiak.

42
 Juꞌu Jesus junako inimmeu:

―Lutuꞌuriapo emeꞌe jukaꞌ Liojta aꞌ 
yoꞌowakaꞌateko, emeꞌe nee nak taꞌaa 

ean. Bweꞌituk inepone, Liojta betana 
weyeka ne inim aane. Inepo nee ka 
kia beja in eaꞌpo inim yebijlaa, ala, 
aapo juꞌu Lios nee aꞌabo bittuari. 
43

 Jaisa betchiꞌbo emeꞌe, juꞌu in 
emou teuwaaꞌut ka juꞌunee machi. 
Inien maachi, jukaꞌ nee betana 
lutuꞌuriata in yee majtaꞌuta, ka 
enchim aꞌ jikkajibaeꞌ betchiꞌbo. 
44

 Juꞌu enchim yoꞌowa, iniꞌi juꞌu 
bebejeꞌeri junaꞌa. Emeꞌe intok jiba 
aapoꞌik betana kaate. Intok emeꞌe 
jiba jukaꞌ aapoꞌik tuꞌureeꞌuta aꞌ 
joobae. Juꞌu bebejeꞌeri cheꞌa bat 
inim siꞌimeta juꞌunaktewak naateka 
yee suꞌawamta aꞌ weetua. Iniꞌi, jukaꞌ 
lutuꞌuriata tua ka aꞌ sawa. Intok 
iniꞌi, jakwoo juniꞌi aꞌ teuwaaꞌu ka 
lutuꞌuria. Aapo jukaꞌ aa nokiꞌichiata 
teuwaꞌateko, junak jiba aapoꞌik 
junuen aꞌ machiakaꞌa benasi aane. 
Bweꞌituk aapo ka lutuꞌuriata nonoka, 
intok siꞌime juꞌu aa nokiꞌichia 
aapoꞌik betana weye. 45

 Taa nee 
intok junuen jukaꞌ lutuꞌuriata in 
aꞌ teuwaꞌ betchiꞌbo, emeꞌe ka nee 
suale. 46

 Emo betana tua kaabe aane, 
iniꞌi, jukaꞌ jita ka tuꞌik in yaꞌari, nee 
juꞌuneiyaaka a nee yeu bwijneeme. 
Intok junuen ineponee lutuꞌuriata 
nee nokao, jaisaaka emeꞌe ka nee 
suale. 47

 Waꞌa Liojta mak eaka 
jiapsame, iniꞌi, Liojta betana jukaꞌ 
nok lutuꞌuriata aꞌ jikkajine. Taa 
junuen, emeꞌe ka Liojta betana 
kateka, ka aamak eakai, inia 
betchiꞌbo emeꞌe ka aꞌ jikkajibae ―ti 
ameu jiiak.

Krijto, jukaꞌ Apraꞌam tukaꞌuta kee 
jiapsao taewaimmet jaibu jiapsan
48

 Junak intok jumeꞌ juriom 
aapoꞌiku:

―Lutuꞌuriata te jipue itepo, 
bwiaara Samaariaꞌ teaꞌa betana 
em jometukaꞌu, intok bebejeꞌeri ka 
tuꞌi jiapsita et aneꞌe ti jiakai ―ti au 
jiiak.

49
 Junak juꞌu Jesus inimmeu:

―Eꞌe, kia jita bebejeꞌeri jiapsita 
juniꞌi ka net aane. Ala juꞌu in joaꞌu, 
iniꞌi, jukaꞌ in yoꞌowa Liojta aꞌ yoꞌori 
teboneeꞌu junaꞌa. Emeꞌe intok 
naa buustia ka nee yoꞌoreka nee 
bicha. 50

 Ineponee jukaꞌ eiyaawaka 
in yoꞌorinaaꞌuta nee ka aꞌ waata. 
Ala seenu, iniꞌi nee yoꞌori iꞌame 
aane. Intok junaꞌa aapo inim a yee 
yaꞌuraa bittua. 51

 Waꞌa in teuwaaꞌuta 
aꞌ nok jikkajame, iniꞌi jakwoo juniꞌi 
ka mukne. Iniat emeꞌe nee sualne 

―ti ameu jiiak.
52

 Junak intok jumeꞌ juriom:
―Iꞌan ala itepo witti juꞌunea, 

bebejeꞌeri jiapsita et aneꞌepo ―ti au 
jiiak―. Juꞌu Apraꞌamtukaꞌu intok 
siꞌime jumeꞌ bat naataka Liojta 
betana juꞌuneetuawaka chukula yeu 
weenemta teuwaame, siꞌime kokkok. 
Empo intok: “Waꞌa in teuwaaꞌuta aꞌ 
nok jikkajame, iniꞌi, jakwoo juniꞌi 
ka mukne”, ti empo jiia. 53

 Jaisa 
empo juꞌu itom yoꞌowasukaꞌu 
Apraꞌamtukaꞌuta bepa cheꞌa yoꞌowe 
jaꞌani. Aapo muukuk intok jumeꞌ 
Liojta betana juꞌuneetuawaka 
chukula yeu weenemta teuwaame 
siꞌime ket kokkok. Jabeta benasia sa 
empo emo jooa ―ti au jiiak.

54
 Junak juꞌu Jesus:

―Ineponee yoꞌorisi in 
eiyaanaaꞌuta nee betana aꞌ 
waatakai, junak juꞌu yoꞌorisi in 
eiyaanaaꞌu, kaita betchiꞌbo tune. 
Taa juꞌu nee yoꞌori tebome, juꞌu in 
yoꞌowa junaꞌa, jiba juꞌu, nokaka, 

Lioj ti enchim teuwaaꞌu ―ti am 
yoopnak―. 55

 Taa emeꞌe junakaꞌa 
tua ka aꞌ taꞌaa. Ineponee ala nee aꞌ 
taꞌaa. Intok inepo ka ino aꞌ taꞌaꞌati 
jiaꞌateko, tua nee emo benasi aa 
nokiꞌichi ean. Taa inepo nee tua 
lutuꞌuriapo aꞌ taꞌaa. Intok inepo 
jukaꞌ aapoꞌik teuwaaꞌuta, kaita 
beꞌeeka aꞌ noki chupa. 56

 Juꞌu 
Apraꞌamtukaꞌu, waꞌa cheꞌa bat 
naataka enchim yoꞌowa, enchim 
aet yeu katria, aapo tua alleak. 
Bweꞌituk taewaim inim in 
anneeꞌuta aꞌ juꞌuneiyaa machiakai. 
Intok iniat juꞌuneaka junuen aapo 
tua ama butti alleak ―ti ameu jiiak.

57
 Junak jumeꞌ juriom Jesujtau:

―Empo kee san wooi taka ama 
woj mamni wasukte, intok empo 
jukaꞌ Apraꞌamtukaꞌuta jaisa emo 
bichak ti jiia jaꞌani ―ti au jiiak.

58
 Juꞌu Jesus inen am yoopnak:

―Tua lutuꞌuriapo ne inen emou 
jiia, jukaꞌ Apraꞌamtukaꞌuta kee 
yoemtuu, inepo nee jaibu nee 
jiapsan ―ti ameu jiakai.

59
 Junak intok jumeꞌ juriom, 

tetam nuꞌuka, Jesujta ammea 
mamaasubaekai. Taa aapo juꞌu 
Jesus au essoka intok inimmet 
waꞌam weyeka junamaꞌa teꞌopopo 
yeu siika.

Jesus, senuk liptikaka yoem 
tukamta au ineꞌetetua

9  Junama jak waꞌam katekai, 
Jesus senuk yeu aꞌa 

tomtekaꞌpo naatekai, liptita ama 
bichak. 2 Jumeꞌ aꞌ majtim intok:
―Yee majtame, jaisaaka tua iniꞌi 

yoeme, ka bichaka yeu tomtek. 
Jaisa jumeꞌ aꞌ yoꞌowawam ka tuꞌik 
bem aꞌ yaꞌalaꞌ betchiꞌbo jaꞌani, 

oo jiba aapoꞌik ka tuꞌik aꞌ yaꞌari 
betchiꞌbo jaꞌani ―ti au nattemaek.

3
 Juꞌu Jesus inimmeu:

―Ka iniꞌi aapo, ka tuꞌik aꞌ yaꞌari 
betchiꞌbo, intok kia ka jumeꞌ aꞌ 
yoꞌowawam ka tuꞌisi aulaꞌ betchiꞌbo 
juniꞌi iniꞌi inien yeu yoemtuk. Ala 
iniꞌi junuen yoemtuk, inien Liojta 
a jita joaꞌuta aꞌ bitnaꞌ betchiꞌbo ―ti 
ameu jiiak―. 4 Ketun taewaituko, 
itepo jukaꞌ nee aꞌabo bittuakamta 
betana tekilta itom aꞌ yaꞌaneeꞌuta 
utteꞌa. Bweꞌituk lauti ka machine, 
junak kaabeta a tekipanoaneeo. 
5

 Inepo ketun inim aniapo anekai, 
nee, jumeꞌ inim jiapsammeu, inepo 
tachiriata benasi nee ameu maachi 

―ti jiiak.
6

 Inikaꞌa teuwaasuka, chukula 
juꞌu Jesus, bwiapo chit wattek intok 
iniae techoata iliikik yaaka intok 
juꞌu ka bichamta aꞌ pusim bepa aꞌ 
yaak. 7 Junak intok inen au jiiak:
―Aman jum baꞌa manekaꞌu, emo 

baksiane, Siloeꞌ teaꞌawi.
Inimeꞌe team: Aman Bittuari, ti 

jiubae.
Juꞌu ka bichame aman sikaa, au 

baksiak. Intok iniꞌi notteka jaibu 
bichan. 8 Junak jumeꞌ ae naapo 
joꞌaakame intok jumeꞌ bat naataka 
aapoꞌik ka bichamta aꞌ taꞌaaꞌum, 
inimeꞌe:
―Jaisa iniꞌi ka junaꞌa, bat naataka 

kateka netaneꞌu jaꞌani ―ti jiiak.
9

 Waate:
―Iniꞌi junaꞌa ―ti jiian.
Wate intok:
―Ka aapo junaꞌa, taa tua ale bena 

―ti jiian.
Taa jiba iniꞌi, aapo:
―Lutuꞌuria, ineponee junaꞌa ―ti 

jiiak.

10
 Junak intok bempo:

―Jaisa empo puj tuꞌutewaka a 
bicha ―ti au nattemaek.

11
 Aapo intok:

―Seenu, waꞌa Jesuj teame, aapo 
techoata yaaka, pujpo net aꞌ yaak 
intok inen neu jiiak: “Aman jum 
baꞌa manekaꞌu, Siloeꞌ teaꞌu emo 
baksiane”, ti neu jiiak. Nee intok 
aman siika, intok nee junuen ino 
pujba baksiasukai beja, ne bit taitek 

―ti am yoopnak.
12

 Junak inimeꞌe:
―Jaksa intok iꞌan aane junaꞌa ―ti 

au nattemaek.
Aapo intok:
―Kannee juꞌunea ―ti ameu jiiak.

Jumeꞌ paiseeom, liptetaka au 
ineꞌetetuawakamtau nattemai

13
 Junak intok inimeꞌe, jukaꞌ 

bat naataka liptitukaꞌuta, jumeꞌ 
paiseeommeu yeu aꞌ tojak. 14

 Taa 
junae taewai junuen jukaꞌ Jesujta 
techoata yaaka intok jukaꞌ liptita 
aꞌ tuꞌuteko, inikaꞌa aet aꞌ yum joꞌe 
taewai tukaꞌ betchiꞌbo, 15

 jumeꞌ 
paiseeom inia oꞌoutau juchi au 
nattemaek, jaisa yeu sika iꞌan tuꞌika 
aꞌ bichaꞌpo. Aapo intoko:
―Pujpo techoata net yaak. Inepo 

intok ino baksiaka iꞌan intok ne 
jaibu bicha ―ti ameu jiiak.

16
 Junak jumeꞌ paiseeom betana 

waate:
―Juꞌu inikaꞌa yaakame, kaachin 

Liojta betana weene. Bweꞌituk iniꞌi, 
jukaꞌ aet yum joꞌe taewaita ka aꞌ 
yoꞌore ―ti jiian.

Taa wate intok:
―Jaisa tua aapo inikaꞌa 

machilaata aꞌ joone, junuen iniꞌi ka 
tuꞌi yoem tuko ―ti jiian.

Inia betchiꞌbo san, bempoꞌim 
nasuk ka nau eewame ayukan. 
17

 Intok inimeꞌe juchia juꞌu bat 
naataka ka bichaꞌutau:
―Empo su jaisa jiia, juꞌu yoeme 

enchi bittuakamta betana ―ti au 
nattemaek.

Iniꞌi intok:
―Inepo ala nee, junakaꞌa, senu 

inim Liojta betana juꞌuneaka 
chukula yeu weenemta tetteuwaka 
aꞌ yoemeꞌe ti jiia ―ti ameu jiiak.

18
 Taa jumeꞌ juriom, inikaꞌa, 

junuen bat naataka aꞌ liptitukaꞌuta, 
intok juchi aꞌ bichaꞌuta ka aꞌ 
sualbaen. Inimeꞌe chukula junae 
yoꞌowammeu chai tebokai, 19

 intok 
junammeu:
―Jaisa iniꞌi junaꞌa enchim yoemia, 

juꞌu enchim liptitaka yeu aꞌ yoemtuk 
ti jiaꞌu. Junak su jaisa auka iꞌan 
bicha ―ti ameu nattemaek.

20
 Jumeꞌ aꞌ yoꞌowawam intok:

―Juꞌuneate inikaꞌa itom aꞌ 
yoemiakaꞌpo, intok junuen liptitaka 
yeu aꞌ yoemtukaꞌpo. 21

 Taa itepo, 
katte juꞌunea jachin yeu sika intok 
iꞌan aꞌ bichaꞌpo. Intok kia jabeta 
junen aapoꞌik aꞌ bittuakaꞌpo juniꞌi, 
te ka juꞌunea. Inia betana emeꞌe 
aapoꞌiku nattemaine, aapo su jaibu 
yoꞌowe intok jiba aapo a enchim 
lutuꞌuria maka ―ti ameu jiiak.

22
 Jumeꞌ aꞌ yoꞌowawam inien jiiak, 

jumeꞌ juriom bem majjaeꞌ betchiꞌbo. 
Bweꞌituk jumeꞌ juriom jaibu nau 
lutuꞌuriakan, jabeta juniꞌi, jukaꞌ 
Jesujta aꞌ Krijtoꞌoti jiamta, jum 
juriom teꞌopompo, ka intok ama 
aꞌ lutuꞌurianeeꞌu betana. 23

 Inia 
betchiꞌbo san, jumeꞌ aꞌ yoꞌowawam: 

“Inia betana aapoꞌiku nattemaine, 
aapo su jaibu yoꞌowe”, ti jiakan.

JOAN 9



247

24
 Junak intok jumeꞌ juriom, juꞌu 

bat naataka ka bichamtau juchi 
chaaek intok:
―Inia betana, yumaꞌisi, achai 

Liojta jiba em aꞌ bai saeꞌuta aꞌ 
teuwaane. Itepo te juꞌunea, junakaꞌa 
oꞌouta, aꞌ ka tuꞌi yoem tukaꞌuta ―ti 
au jiiak.

25
 Junak intok junaꞌa:

―Inepone, inikaꞌa aapoꞌik aꞌ ka 
tuꞌi yoem tukaꞌu betana nee ka 
juꞌunea. Inikaꞌa bat naataka in 
liptitaka, taa iꞌan intok in bichaꞌuta, 
inikaꞌa ala nee juꞌuneiyaa ―ti am 
yoopnak.

26
 Inimeꞌe intok juchi weeꞌpo 

iniau:
―Jitasa eu yaak. Jaisa enchi puj 

tuꞌutek ―ti au nattemaek.
27

 Iniꞌi intok:
―Jaibu ne enchim tejwaasuk, 

emeꞌe intok ka nee sualek. Jaisaaka 
emeꞌe juchi weeꞌpo nee enchim 
tejwaa iꞌa. Jaisa emeꞌe ket aapoꞌik 
Jesujta mak eebae jaꞌani ―ti ameu 
jiiak.

28
 Junako inimeꞌe, inikaꞌa ka aꞌ 

yoꞌoreka au noksuka intok:
―Empo ala junaemak eaka 

jiapsa. Taa itepo tee jukaꞌ Moiseej 
tukaꞌutamak eaka te jiapsa ―ti au 
jiiak―. 29

 Itepo, jukaꞌ Liojta, juꞌu 
Moiseej tukaꞌutau aꞌ nokakaꞌut tee 
juꞌunea. Taa inikaꞌa, kia jakun aꞌ 
jometukaꞌut juniꞌi, te ka juꞌunea ―ti 
au jiiak.

30
 Junak iniꞌi oꞌou inimmeu:

―Juꞌu enchim teuwaaꞌu 
suakiachisi maachi. Emeꞌe, jakun 
aꞌ jometukaꞌuta ka juꞌunea. Aapo 
intok nee puj tuꞌuteka nee bittuak 
―ti jiiak―. 31

 Tuꞌisi ite juꞌunea, 
jukaꞌ Liojta, jumeꞌ ka tuꞌik joaka 

jiapsame, juꞌu bem aꞌawaꞌut aapoꞌik 
ka aꞌ jikkajaꞌpo. Ala, jumeꞌ aapoꞌik 
yoꞌoreka intok aapoꞌik eaꞌpo aman 
jiapsame, bem aꞌawaꞌut am jikkaja 
juꞌu Lios. 32

 Inim jakwoo juniꞌi, kee 
senuk betana jikkajiwa senuk ka 
bichaka yeu tomtekamta inikaꞌa 
juchi aꞌ bittuakaꞌu betana. 33

 Iniꞌi 
oꞌou ka Liojta betana weyeꞌeteko, 
tua kaita inile benak machilaata a 
joo ean ―ti ameu jiiak.

34
 Junak intok bempo iniau:

―Empo em yeu tomtekaꞌpo 
naateka, ka tuꞌi yoemtakai, jaisa ket 
empo jitat itom majtabae jaꞌani ―ti 
au jiiak.

Intok inimeꞌe, bempo bem 
teꞌopopo, jukaꞌ aꞌ lutuꞌurianeeꞌuta 
aꞌ uꞌaak.

Jumeꞌ Liojta betana weyemtat 
ka juꞌuneaka, liliptim bebena

35
 Juꞌu Jesus jukaꞌ liptitukaꞌuta, 

junamaꞌa bem teꞌopopo ka intok 
ama aꞌ lutuꞌurianeꞌ betchiꞌbo yeu 
bepwakamta juꞌuneiyaak. Intok 
chukula junakaꞌa bichakai:
―Jaisa empo jukaꞌ inim yoemta aꞌ 

suale jaꞌani ―ti au nattemaek.
36

 Iniꞌi oꞌou intok:
―Achai, inia betana nee 

tejwaanee aꞌ jabe tukaꞌuta junuen 
nee aꞌ sualneꞌ betchiꞌbo ―ti au jiiak.

37
 Juꞌu Jesus junau:

―Jaibu empo aꞌ bitlaa. Ineponee 
junaꞌa, inim juꞌu em aamak etejoꞌu 
―ti aꞌ yoopnak.

38
 Junako iniꞌi oꞌou Jesujtau 

tonommea kikteka aꞌ yoꞌorek intok:
―Achai, enchi nee suale ―ti au jiiak.
39

 Junako juꞌu Jesus:
―Inepo nee inim bwiau ne 

yepsak, junuen Liojta bichapo 

tuꞌika bemelak yaꞌuraata inim 
auneꞌ betchiꞌbo, junuen iniae, jumeꞌ 
liliptim bebenam, inimeꞌe am bitneꞌ 
betchiꞌbo. Jumeꞌ intok bibichame, 
inimeꞌe, liliptim benasi am tawaneꞌ 
betchiꞌbo ―ti jiiak.

40
 Junak intok jumeꞌ paiseeom, 

waate junamaꞌa aamak aneme, 
inikaꞌa aꞌ teuwaakaꞌuta jikkajaka:
―Jaisa itepo intok ketchia liliptim 

bebena jaꞌani ―ti au nattemaek.
41

 Jesus intok inimmeu:
―Emeꞌe lutuꞌuriapo liliptim 

benaeko, junak enchim ka tuꞌuwa 
yaꞌarim betchiꞌbo, juꞌu ka tuꞌisi 
enchim tawaaꞌu ka emot au ean. 
Taa emeꞌe emo bibichaꞌati jiaꞌ 
betchiꞌbo, emeꞌe jiba iniat jukaꞌ ka 
tuꞌik enchim yaꞌariꞌuta jiba emot 
tatawaa.

Bwala koratat nokaka, 
taꞌabwik aꞌ teuwaakaꞌu

10  ’Tua lutuꞌuriapo ne 
inen emou jiia, juꞌu, 

jum bwaram jaꞌabwekaꞌu, ka 
junamaꞌa jum bem yeu rejteꞌepo 
luula aman kibakeme, taa omot 
aman kibakekame, iniꞌi jita 
eꞌetbwametune. 2 Taa juꞌu, junamaꞌa, 
inimeꞌe yeu rejteꞌepo aman luula 
kibakneeme, iniꞌi ala junaꞌa, 
juꞌu inimeꞌe bwaaram suuareeo. 
3

 Inikaꞌa, juꞌu bwaram yeu rejteꞌepo 
jiba aneka aꞌ suuame, aꞌ kibakneꞌ 
betchiꞌbo, pueetata aꞌ etaporiane. 
Jumeꞌ intoko bwaram inikaꞌa 
jiawai taꞌaane. Iniꞌi, jumeꞌ bwaram 
bem teampo ameu chaaeka intok 
junamaꞌa bem jaꞌabwekaꞌpo yeu am 
nuk sisime. 4 Intok iniꞌi, siꞌime jumeꞌ 
aꞌ bwarawam yeu nuk simsukai, 
aapo ame pat weene. Intok jumeꞌ 

aꞌ bwalam aꞌ jajanee bweꞌituk aꞌ 
jiawai taꞌaa. 5 Taa inimeꞌe, senuk 
ka bem taꞌaaꞌuta, ka aꞌ jajane. Ala 
junakaꞌa aꞌ toꞌo tennine. Bweꞌituk 
inimeꞌe, juꞌu ka bem taꞌaaꞌuta, ka 
jiawai taꞌaakai.

6
 Juꞌu Jesus inikaꞌa, jitaa taꞌabwik 

teuwaaka, am majtan. Taa bempo, 
juꞌu aapoꞌik ameu teuwaabaeꞌut ka 
aet juꞌuneak.

Jesujta, bwalam tuꞌisi am suuame 
ti aapoꞌik au teuwaakaꞌpo

7
 Junak intok juꞌu Jesus juchi 

weeꞌpo inen ameu jiiak:
―Lutuꞌuriapo ne inen emou jiia, 

ineponee junaꞌa, juꞌu, jumeꞌ bwalam 
jaꞌabwekaꞌu aet aman am kikkimuꞌu. 
8

 Siꞌime jumeꞌ nee bepat aꞌabo 
yajakame, inimeꞌe, jita eꞌetbwaka 
intok yee koꞌokosi joaka jita am 
uꞌaame. Taa jumeꞌ Liojta yoemiam, 
bwalam benasi taꞌeewame, ka am 
nok jikkajak. 9 Ineponee junaꞌa, juꞌu 
aet aman kimu betchiꞌbo, pueetapo 
taꞌeewame. Waꞌa net yoem eaka 
aman yebijneeme, iniꞌi jinneꞌuitune. 
Intok iniꞌi, bwalata aꞌ weyekaꞌpo, 
yeu weamaka intok yeepsaka, tuꞌi 
bajta aꞌ tetteaꞌa benasi machine.

10
 ’Juꞌu jita eꞌetbwaneeme, iniꞌi 

wepulsi, etbwabaeka, jissuꞌabaeka 
intok jita nasontebaekai yebijne. 
Taa inepo nee ala inim yebijlaa, 
junuen jiapsiwamta emot autuaꞌ 
betchiꞌbo, intok inikaꞌa, kaita 
beꞌeeka, yumaꞌisi emot aꞌ autuaꞌ 
betchiꞌbo ne inim yebijlaa. 
11

 Ineponee junaꞌa juꞌu, jumeꞌ 
bwaram tuꞌisi am bichame. Juꞌu, 
jumeꞌ bwalam tua am nakeka am 
bichame, iniꞌi a ame betchiꞌbo 
muuke. 12

 Taa juꞌu, kia tomita 

betchiꞌbo jiba tekipanoame, iniꞌi, 
jukaꞌ roobota ameu weyemta aꞌ 
bichakai, jumeꞌ bwaram suꞌu tojaka 
buitine. Bweꞌituk iniꞌi ka junaꞌa juꞌu 
am nakeka am bichame. Intok iniꞌi, 
jumeꞌ bwaram ka aapo am atteakai. 
Junak intok juꞌu roobo, jumeꞌ 
bwaram, watem am bwiseka am 
suꞌane, jumeꞌ watem intok naꞌikim 
beepne. 13

 Iniꞌi am toꞌo bui buite 
bweꞌituk aapo kia tomita betchiꞌbo 
jiba tekipanoa, intok jumeꞌ bwaram 
betchiꞌbo kaachin au eetuakai.

14,15
 ’Ineponee junaꞌa, juꞌu bwaram 

tua am nakeka am bichame. Jukaꞌ 
in yoꞌowata, aapoꞌik nee aꞌ taꞌaꞌa 
benasia, intok nee aapoꞌik aꞌ taꞌaꞌa 
benasia, ket jiba junaen ineponee 
jumeꞌ in bwaram nee am taꞌaa. 
Bempo intok ket nee taꞌaa. Intok 
inepo jumeꞌ in bwalam betchiꞌbo 
in jiapsita nenkine. 16

 Ketchia, wate 
tattaꞌabwi, ka inim bwalam nee 
am jipue. Inimeꞌe ka inim bwaram 
benasi in eiyaaꞌum jiapsaꞌpo 
joomem. Inimeꞌesan, utteꞌa aꞌabo 
in am tojineeꞌu. Intok inimeꞌe, in 
ameu nokaꞌuya aꞌ jikkajine. Junak 
intok inim siꞌime wepulsi nau 
tojiritune, intok wepuꞌulaine, juꞌu 
tuꞌisi am nakeka am bichame.

17
 ’Inia betchiꞌbo juꞌu in yoꞌowa 

nee nak taꞌaa. Bweꞌituk ineponee 
inim in meꞌetuneꞌ betchiꞌbo ne in 
jiapsita aꞌ nenenka junuen chukula 
juchi in aꞌ mabet betchiꞌbo. 18

 Inim 
kaabe jiapsita a nee uꞌaa. Ala inepo 
nee in junen eaꞌpo aman jiba aꞌ 
nenkine. Neu lutuꞌuria, jiapsita 
in aꞌ nenkaka intok chukula in 
aꞌ mabetneꞌ betchiꞌbo. Iniꞌi junaꞌa, 
juꞌu, jukaꞌ in yoꞌowata nee aet aꞌ 
sawekaꞌu.

19
 Jumeꞌ juriom junak inikaꞌa 

aꞌ teuwaakaꞌuta aꞌ jikkajakai, 
bempoꞌim nasuk juchi ka nau 
eewame ayukan. 20

 Juname betana 
juebenaka:
―Jaisaaka emeꞌe aꞌ teuwaaꞌuta 

jikkaja, inikaꞌa bebejeꞌeri jiapsita 
aet aneka intok ka suatulata ―ti 
jiian.

21
 Taa waate, inimeꞌe:

―Kaabe senu bebejeꞌeri jiapsita 
aet aneka intok a inien nok ean. 
Juꞌu bebejeꞌerita ka tuꞌi jiapsekame, 
kaachin jumeꞌ liliptim juchi a am 
bittuane ―ti jiian.

Jukaꞌ jurio yoemrata, Jesujta 
ka aꞌ waatakaꞌpo

22
 Inim sebeꞌetaewaim tukan. 

Intok jum bweꞌu joꞌara Jerusalen 
teaꞌpo, inim jukaꞌ bweꞌu teꞌopota, 
Liojtau bicha aet aꞌ naꞌikiawakaꞌu 
waatiwaka, pajkowan. 23

 Juꞌu 
Jesus jiba junamaꞌa, Liojta bweꞌu 
teꞌopopo, ae konila junamaꞌa 
Salomon tukaꞌuta aapoꞌik jitae 
mekka jikau aꞌ jekka yaꞌarim teaꞌpo 
ama weaman. 24

 Jumeꞌ intok juriom 
juebenaka inim au yajaka, konila 
au japteka intok:
―Jakwoo tajtiasa itepo ee betana 

tua kaita juꞌuneiyaane. Empo junen 
juꞌu Krijto tuko, sep witti itom 
tejwaane ―ti au jiiak.

25
 Juꞌu Jesus intok inimmeu:

―Jaibu ne inia betana aꞌ 
teuwaalaa intok emeꞌe ka nee 
sualek. Juꞌu machilaa, juꞌu in 
yoꞌowa betana lutuꞌuriaka in joaꞌu, 
jiba inikaꞌa machisi aꞌ teuwaa. 
26

 Taa inikaꞌa emeꞌe ka aꞌ suale. 
Bweꞌituk emeꞌe, jumeꞌ bwalam 
benasi in eiyaaꞌummak ka amemak 

naꞌikiarim, jiba bat naatakai in 
emou jiakaꞌa benasia ―ti ameu 
jiiak―. 27

 Jumeꞌ in at team, bwalam 
benasi in eiyaaꞌum, inimeꞌe nee 
jiawai taꞌaa. Ineponee am taꞌaa. 
Bempo intok nemak eaka jiapsa. 
28

 Inimeꞌe jiba yuu jiapsiwamta 
inepo nee amet autua. Intok inimeꞌe 
jakwoo juniꞌi ka kokkone. Intok 
kaabe inim in am jipueꞌpo, nee am 
uꞌaane. 29

 Inimeꞌe, juꞌu in yoꞌowa 
nee betchiꞌbo yeu am puꞌari. Intok 
aapo inim cheꞌa siꞌimem bepa 
yoꞌo utteꞌakai. Inien san aapoꞌik 
am jipueꞌe betana tua kaabe a 
am nuꞌune. 30

 Inepo intok juꞌu in 
yoꞌowa, itepo te nau wepuꞌulai.

31
 Junak intok jumeꞌ juriom juchi 

weeꞌpo tetam nuꞌuka, aapoꞌik 
ammea mamaabaekai. 32

 Jesus intok 
inimmeu:
―Inim enchim bichapo tua 

juebenak tuꞌik nee yaꞌari, juꞌu 
in yoꞌowa Liojta betana a jita aꞌ 
joaꞌue aniawakai. Inia weyemta 
betana jita betchiꞌbosa emeꞌe nee 
mamaabae ―ti ameu jiiak.

33
 Jumeꞌ juriom intok:

―Katte itepo inia tuꞌik em yaꞌari 
betchiꞌbo enchi mamaabae. Ala 
juꞌu, Liojta bejeꞌeka tua ka tuꞌik em 
teuwaaꞌu betchiꞌbo. Empo wepulsi 
kia yoemtaka, taa intok jiba empo 
su emo Lios jooa ―ti aꞌ yoopnak.

34
 Juꞌu Jesus inimeꞌe inen 

yoopnak:
―Jiba jum enchim nesauri 

jiꞌojteipo inim, jukaꞌ Liojta: 
“Inepone, enchim liosim ti jiia”, ti 
aꞌ jiakaꞌu ama jiꞌojtei. 35

 Itepo su 
te juꞌunea, jukaꞌa, jum Liojta nok 
lutuꞌuriapo teuwaarita, ka taꞌabwisi 
intok weyeka, aꞌ jiꞌojtei tukaꞌpo. 

Intok juꞌu Lios junuen, jumeꞌ 
aapoꞌik betana jukaꞌ nok lutuꞌuriata 
aꞌ mabetakame, aapo Liosimpo am 
taꞌaak. 36

 Intok junuen, nee Liojta 
betana yeu puꞌawaka intok aꞌabo 
nee bittuawako, jaisa tua emeꞌe, 
Liojta bejeꞌeka aꞌ omtituamta 
nee aꞌ teuwaꞌati jiia, kia junuen: 

“Ineponee Liojta yoemia”, ti in jiakaꞌ 
betchiꞌbo. 37

 Nee intoko, ka juꞌu 
in yoꞌowa Liojta betana weyemta 
machilaata nee aꞌ joao, ka emeꞌe 
nee sualne. 38

 Taa inikaꞌa weyemta 
nee aꞌ boꞌo jooriao, junuen, emeꞌe 
nee ka sualeka juniꞌi, taa jukaꞌ 
machilaata in joaꞌuta emeꞌe inikaꞌa 
aꞌ sualne. Junuen, jukaꞌ achaita, 
aapoꞌik net aꞌ aneꞌuta intok nee 
ket aapoꞌik in yoꞌowabet in aneꞌuta 
aꞌ juꞌuneiyaaka, inien aꞌ lutuꞌuria 
tukaꞌuta aꞌ mabet betchiꞌbo ―ti 
ameu jiiak.

39
 Inim juchi weeꞌpo, inimeꞌe, 

bempo aꞌ bwiseka aꞌ weiyaabaen. 
Taa juꞌu Jesus, inime betana aapo 
au jinneꞌuka yeu siika.

40
 Junako juꞌu Jesus, jum batwee 

Jooraan teaꞌpo, taꞌata yeu weꞌe 
betana juchi aman notteka intok 
ama taawak, jiba junamaꞌa, jum 
bat naataka jukaꞌ Joan tukaꞌuta 
yee aꞌ batoꞌowaakaꞌpo. 41

 Junamaꞌa 
juebenaka au noitek. Intok inimeꞌe:
―Lutuꞌuria, juꞌu Joan tukaꞌu kaita 

machilaata, a jita aꞌ joaꞌuta yaaka juniꞌi, 
taa siꞌime juꞌu, inia yoemta betana aꞌ 
teuwaakaꞌu lutuꞌuria tukan ―ti jiian.

42
 Junamaꞌa aꞌ aneꞌepo intok, tua 

juebenaka aꞌ sualek.

Jukaꞌ Laasaroꞌ teamta mukukaꞌpo

11  Junama junak, senu 
Laasaroꞌ teaka koꞌokoen. 

Iniꞌi, kia ili joꞌara Betaaniaꞌ teaꞌpo 
joꞌaakai. Ket jiba junama juꞌu Mariaꞌ 
teamta intok aꞌ akkoowa Maataꞌ 
teamtaim bem joꞌaakaꞌpo. 2 Iniꞌi 
Mariaꞌ teame, juꞌu koꞌokoemta 
Laasaroꞌ teamta jamut waai, 
aapo junaꞌatukan, juꞌu, yoꞌowe 
Jesukrijtota wokimmet jukaꞌ 
ochokok win jubakamta amet 
toꞌoka intok aꞌ choniwammea am 
wachakame. 3 Inien san inimeꞌe 
woika nau wewerika, Jesujtau 
nokta bittuak:
―Itom yoꞌowa, juꞌu em aamak 

tuꞌika, em taꞌaaꞌu, tuꞌisi koꞌokoe ―ti 
jiakai.

4
 Juꞌu Jesus inikaꞌa juꞌuneiyaakai:

―Iniꞌi koꞌokoa, ka aapoꞌik 
aꞌ mukneꞌ betchiꞌbo weye. Ala 
iniꞌi, jukaꞌ achai Liojta tua 
siꞌimeku aꞌ eiyaawachiakaꞌuta 
aꞌ bitnaꞌ betchiꞌbo. Intok 
ketchia, inia koꞌokoata betchiꞌbo, 
jukaꞌ Liojta usiwaita, siꞌimeku 
aꞌ eiyaawachiakaꞌuta aꞌ bitnaꞌ 
betchiꞌbo ―ti jiiak.

5
 Juꞌu Jesus, jukaꞌ Maataꞌ teamta 

intok jukaꞌ aꞌ jamut waai intok jukaꞌ 
Laasaroꞌ teamta, tua am nakeka 
juniꞌi, 6 aapo jukaꞌ Laasaroꞌ teamta 
aꞌ koꞌokoeꞌpo tejwaawakai, jiba jum 
aꞌ aneꞌepo, juchi wooi taꞌapo ama 
taawak. 7 Chukula, aapo jumeꞌ aꞌ 
majtimmeu:
―Bwiaraa Jureaꞌ teaꞌu bicha te 

juchi nottine ―ti ameu jiiak.
8

 Jumeꞌ aꞌ majtim junak aapoꞌiku:
―Yee majtame, iꞌan jeela 

jumeꞌ juriom junama joꞌaakame, 
tetammea enchi mamaasuka enchi 
meꞌebaen. Iꞌan intok, jaisa empo 
juchi aman weebae jaꞌani ―ti au 
jiiak.

9
 Juꞌu Jesus inimmeu:

―Emeꞌe juꞌunea, jukaꞌ taewaita, 
woj mamni ama wooim aꞌ orakaꞌpo. 
Juꞌu taewapo weamame, iniꞌi ka 
teꞌitine. Bweꞌituk aapo inim aniapo 
tachiriata ayukamtae bichakai. 
Junuen san, katte jain eaka am 
bicha katne, bweꞌituk jukaꞌ taewaita 
in aet mukneeꞌu aꞌ yumaꞌaneeꞌuta 
ketuni beꞌee ―ti ameu jiiak―. 
10

 Taa seenu, tukaapo weamaꞌateko 
junaꞌa ala a teꞌitine, tachiriata au aꞌ 
beꞌeꞌ betchiꞌbo.

11
 Cheꞌa chukula juꞌu Jesus aꞌ 

majtimmeu:
―Juꞌu itom aamak tutuꞌika itom 

eiyaaꞌu, Laasaroꞌ teame koche. Taa 
ineponee aman sika aꞌ busaꞌane ―ti 
ameu jiiak.

12
 Junak jumeꞌ aꞌ majtim:

―Achai, aapo kotcheꞌeteko, 
tuꞌibaeka junen koche ―ti au jiiak.

13
 Taa juꞌu Jesus, jukaꞌ Laasaroꞌ 

teamta aꞌ mukukaꞌuta ameu 
aꞌ teuwaabaen oꞌoben. Jumeꞌ aꞌ 
majtim intok, senuk inim yum 
joꞌeka aꞌ kotcheꞌut aꞌ nokaꞌati ean. 
14

 Junen su, chukula juꞌu Jesus 
juꞌunakkiachisia:
―Juꞌu Laasaro mukia ―ti ameu 

jiiak―. 15
 Inepo, ka ama in anekaꞌ 

betchiꞌbo nee kaachin ino eetua. 
Bweꞌituk iniꞌi, emo betchiꞌbo cheꞌa 
tuꞌisi yeu weama. Junuen enchim 
nee sualneꞌ betchiꞌbo. Taa jantebu, 
aman te aꞌ bitne ―ti ameu jiiak.

16
 Junak intok juꞌu Toomaj 

teame, waꞌa woꞌoli ti teuwaawame, 
iniꞌi, jumeꞌ waate aamak yeu 
puꞌarimmeu:
―Jantebu itepo ketchia, junuen 

aman aamak nau kokko betchiꞌbo 
―ti ameu jiiak.

Jesus junaꞌa, juꞌu yee jiabijtetuaka, 
jiba yuu jiapsiwamta yee makame
17

 Aman yepsakai juꞌu Jesus, 
jukaꞌ Laasaro tukaꞌuta, jaibu naiki 
taꞌapo jum senu tetapo wojoꞌoriata 
yaꞌaripo aꞌ maꞌaritau aman 
yepsak. 18

 Juꞌu ili joꞌara Betaaniaꞌ 
teame, bweꞌu joꞌara Jerusalen 
teaꞌu ka mekkaekan, jumak wooi 
kiloometrom ama mamni siento 
meetrom tukan jiba. 19

 Jumeꞌ 
juriom betana intok, juebenaka 
aman Maataꞌ teamtau intok 
Mariaꞌ teamtau aanen, jukaꞌ bem 
abachi mukukaꞌa betana am jiapsi 
joꞌabaekai. 20

 Juꞌu Maataꞌ teame, 
jukaꞌ Jesujta aman aꞌ yebijsusekaꞌpo 
aꞌ juꞌuneꞌeiyaakai, aapo aꞌ 
nankibaeka yeu siika. Taa juꞌu 
Mariaꞌ teame aꞌ joꞌawapo taawak. 
21

 Iniꞌi Maata intok juꞌu Jesujtau:
―In yoꞌowa, enchi inim aneo, 

juꞌu in abachi ka muk ean ―ti au 
jiiak―. 22

 Taa ket ne juꞌunea, jukaꞌ 
Liojta, siꞌimeta jukaꞌ aapoꞌiku bicha 
em aꞌawaꞌuta, a enchi aꞌ bittuaꞌpo 
―ti au jiiak.

23
 Juꞌu Jesus, aapoꞌiku:

―Juꞌu em abachi juchi jiapsine ―
ti au jiiak.

24
 Juꞌu Maata intok junak:

―Lutuꞌuria, juꞌuneanee chukula 
taewait, jumeꞌ kokkoarim 
jiabijteneeo, juchi aꞌ jiapsineeꞌu ―ti 
au jiiak.

25
 Junak juꞌu Jesus iniau:

―Ineponee junaꞌa, juꞌu kokkoarim 
nasuk yee jiabijtetuaka, jiba yuu 
jiapsiwamta yetet utuane. Junuen, 
waꞌa nee sualeme, kia mukiataka 
juniꞌi, junaꞌa juchi jiapsine. 26

 Intok 
jabetaka juniꞌi, ketun inim jiapsaka 

intok nee sualeme, iniꞌi, jakwoo 
juniꞌi ka mukne. Jaisa empo inikaꞌa 
suale jaꞌani ―ti au jiiak.

27
 Aapo intok:

―Jeewi in yoꞌowa. Inepo nee enchi 
junen juꞌu Krijtotukaꞌu enchi suale. 
Juꞌu Liojta yoemia juꞌu inim bwiau 
yebijneeka boꞌo bitwame ―ti au jiiak.

Jesujta, jum Laasaroꞌ teamta 
boꞌokaꞌu aꞌ bwanakaꞌpo

28
 Chukla inikaꞌa teuwaasukai 

juꞌu Maata, juꞌu aꞌ waaibeu Mariaꞌ 
teamtau chaaebaeka au siika intok 
junau:
―Juꞌu yee majtame im aane intok 

eu chaae tebo ―ti jiaka, ka kusisi aꞌ 
tejwaak.

29
 Kia inikaꞌa jikkajaka jiba juꞌu 

Maria, kikteka intok Jesujta aneꞌu 
au siika. 30

 Juꞌu Jesus junama ili 
joꞌara Betaaniaꞌ teaꞌu ketun kee 
aman kibaken. Taa ketun, jiba 
jum Maatata au yepsakaꞌpo aanen. 
31

 Junak jumeꞌ juriom aꞌ joꞌapo aꞌ 
jiapsi yechaka aamak ama aneꞌum, 
junuen Mariata, kikteka intok sep 
yeu sikamta bichakai, inimeꞌe aet 
chaꞌaka sajak, bempo, jukaꞌ Laasaro 
tukaꞌuta maꞌariu sika aman aꞌ 
bwanbaeꞌeti eakai.

32
 Junak intok juꞌu Maria, Jesujta 

aneꞌu yepsakai, aapoꞌiku tonommea 
kikteka intok:
―In yoꞌowa, enchi im aneo, juꞌu 

in abachi ka muk ean ―ti au jiiak.
33

 Juꞌu Jesus, jukaꞌ Mariata intok 
jumeꞌ juriom aamak ama yajakame 
bwaname bichakai, tua aꞌ siokaꞌu 
intok aꞌ jiapsipo tua aꞌ juiwaꞌu aet 
ayukan. 34

 Intok aapo:
―Jakunsa emeꞌe aꞌ teekak ―ti 

ameu nattemaek.

Bempo intok:
―Itom yoꞌowa, aꞌabo sika aꞌ bitne 

―ti au jiiak.
35

 Junak juꞌu Jesus bwaanak. 
36

 Junak jumeꞌ juriom:
―Akeꞌem aꞌ bicha, tua aꞌ nakken 

―ti jiian.
37

 Taa juname betana waate:
―Iniꞌi, wakaꞌa liptita aꞌ 

bittuakame, jaisa jukaꞌ Laasaro 
tukaꞌuta, ka aꞌ mukneꞌ betchiꞌbo aꞌ 
ania ean jaꞌani ―ti jiiak.

Laasaroꞌ teamta kokkolam 
betana jiabijtetuawakaꞌpo

38
 Jesus, juchi tua jiapsipo aꞌ 

juiwaka, jum tetapo wojoꞌorita 
yaꞌariu ruktek. Iniꞌi, senu kau 
tejtukan. Intok iniꞌi, senu bweꞌu 
tetae pattitukan. 39

 Junak juꞌu Jesus:
―Jukaꞌ tetata em omola kechaa 

―ti jiiak.
Juꞌu Maata, juꞌu mukukamta mak 

weri:
―In yoꞌowa, iniꞌi jiba tua jumak, 

jaibu tua juuba, bweꞌituk jaibu 
naiki taewaim jipue mukiatakai ―
ti jiiak.

40
 Taa juꞌu Jesus iniau:

―Jaisa inepo, jukaꞌ Liojta betana 
tua eiyaawatchika, a jita aꞌ joaꞌuta 
em aꞌ bitneeꞌuta, ka eu teuwaala 
jaꞌani. Inikaꞌa enchi aꞌ sualeo ―ti 
au jiiak.

41
 Junak intok juꞌu teta omola 

biaktawak. Juꞌu Jesus intok teekau 
jikau bicha bitchuka intok:
―In yoꞌowa, enchi ne bai sae, 

bweꞌituk empo juꞌu in teuwaaꞌut 
nee jikkaja. 42

 Juꞌuneane, juꞌu 
in teuwaaꞌut, jiba em nee aet 
jikkajaꞌpo. Taa inikaꞌa nee teuwaa 
jumeꞌ inim aneme aniabaekai, 

junuen inimeꞌe, em aꞌabo nee 
bittuakaꞌpo bem aꞌ sualneꞌ 
betchiꞌbo ―ti jiiak.

43
 Chukula, inikaꞌa teuwaasuka, 

kusisi nokaka:
―Laasaro, junum aꞌabo yeu weye 

―ti jiiak.
44

 Juꞌu intoko mukia tukaꞌu, 
yeu siika, mampo intok wokpo 
tajoꞌorimmea biijti takai. Aꞌ pujbat 
intok ket tajoꞌorimmea biꞌiti takai. 
Juꞌu Jesus inimmeu:
―Tajoꞌorim em aꞌ woitaria, aꞌ 

weeneꞌ betchiꞌbo ―ti ameu jiiak.

Jesujta bwij betchiꞌbo, aet nau 
etejowaka aꞌ tuꞌutewame

45
 Inia betchiꞌbo jumeꞌ juriom 

betana juebenaka Jesujta 
sualek. Jumeꞌ Mariata mak aman 
yajakame intok Jesujta yaakaꞌuta 
aꞌ bichakame. 46

 Taa inime betana 
waate, jumeꞌ paiseeom teammeu 
lauti sajaka intok inimeꞌe jukaꞌ 
Jesujta yaakaꞌuta ameu teuwaak. 
47

 Junako jumeꞌ paiseeom intok 
jumeꞌ teꞌopopo tekiakammeu 
yoꞌowe, inimeꞌe, juꞌu jurio 
yoemratau, siꞌime juꞌu yoꞌoraata 
ama emo nau toji tebok intok 
inimmeu:
―Jaisa tua tee aune. Iniꞌi oꞌou, 

machilaata juebenak, a jita aꞌ joaꞌue 
aꞌ jooa ―ti jiian―. 48

 Itepo inikaꞌa 
junuen aꞌ suꞌu tojako, siꞌime juꞌu 
inim yoemra aꞌ sualne. Junak jumeꞌe, 
jum bweꞌu joꞌara Roomaꞌ teaꞌpo 
yoꞌooraa, sontaaom aꞌabo bittuaka 
intok inimeꞌe itomak nassuaka, itom 
bweꞌu teꞌopota tatapnee intok inim 
yoemrata aꞌ luꞌutane ―ti jiian.

49
 Taa inimeꞌe betana seenu, 

Kaipaaj teame, juꞌu junae wasuktiat, 

siꞌime jumeꞌ teꞌopopo tekiakammeu 
cheꞌa yoꞌo tukaꞌu, iniꞌi inimmeu:
―Emeꞌe kaita em tattaꞌaa ―ti 

ameu jiiak―. 50
 Intok kia emeꞌe ka 

aꞌ mammate juniꞌi, ito betchiꞌbo 
cheꞌa aꞌ tuꞌireakaꞌu, junuen inim 
senuk itom yoemrata betchiꞌbo, 
wepuꞌulaik jiba aꞌ mukneeꞌu. Intok 
ka junuen siꞌime yoemrata aꞌ 
luꞌutanaaꞌu ―ti ameu jiiak.

51
 Taa aapo juꞌu Kaipaaj teame, 

ka aapo aꞌ eaꞌpo junuen jiiak. 
Ala aapo junae wasuktiat, jumeꞌ 
teꞌopopo tekiakammeu cheꞌa yoꞌo 
yaꞌatakai, aapo, Liojta betana aet 
juꞌuneetuawaka junuen, Jesujta 
juꞌu jurio yoemrata betchiꞌbo aꞌ 
mukneeꞌuta aꞌ teuwaak. 52

 Intok ka 
kia junae yoemrata betchiꞌbo jiba, 
taa ketchia siꞌimem jumeꞌ Liojta 
yoemiam, aniat naꞌikimtulame 
junuen nau am toji betchiꞌbo. 
53

 Junuen san, jiba junae taewait 
naateka, juꞌu jurio yoemratau 
yoꞌoora, jukaꞌ Jesujta aꞌ meꞌe tebo 
betchiꞌbo, inimeꞌe nau etejoka aꞌ 
lutuꞌuria yaak.

54
 Inia betchiꞌbo san juꞌu Jesus, 

ka intok juꞌu jurio yoemrata nasuk 
ame bichapo weaman. Ala aapo, 
jum aꞌ aneꞌu betana yeu sika intok 
aman bweka paꞌariau yeu ka au 
mekka kateka, ili bweꞌu joꞌara 
Epraꞌim teaꞌu bicha siika. Junamaꞌa 
aꞌ majtimmak tawakai.

55
 Junamaꞌa jaibu ka mekka 

beꞌeen, jumeꞌ juriom bwala 
jissuꞌaka pajko jiba bem joaꞌuta 
aꞌ yumaꞌaneeꞌu. Yoemra intok 
juebenaka junamaꞌa ili ka bwere 
joꞌaram beꞌekatana junaman bweꞌu 
joꞌara Jerusalen teaꞌu nau yajak. 
Inimeꞌe junuen, jukaꞌ pajkota, 

kee aꞌ naateo, Liojta bichapo 
emo tuꞌutewamta aꞌ yaꞌabaekai. 
56

 Junamaꞌa waate, Jesujta jaiwan. 
Intok jum teꞌopopo anekai, bempo:
―Jaisa emeꞌe jiia, jaisa aꞌabo 

pajkou yebijnee jaꞌani, oo ka aꞌabo 
weene ―ti nau nattemaen.

57
 Jumeꞌ paiseeom intok wameꞌe 

teꞌopopo tekiakammeu yoꞌowe, 
inimeꞌe, jabeta juniꞌi, Jesujta 
jakun aꞌ aneꞌuta aꞌ juꞌuneiyaamta, 
junakaꞌa bempoꞌim aꞌ tejwaaneeꞌuta 
aꞌ teuwaalatukan, junuen bempoꞌim 
aꞌ bwijneꞌ betchiꞌbo.

Senu jamutta, baꞌata tua win 
jubak, Jesujtat aꞌ yaakaꞌpo

12  Busan taewaim beꞌeeka, 
Liojta yoꞌoreka, jukaꞌ 

bwala jissuꞌawaka pajkowamta 
kee aꞌ yumao, juꞌu Jesus, jum 
ili joꞌara Betaaniaꞌ teaꞌu noitek. 
Junaman jum Laasaroꞌ teamta, 
inikaꞌa mukiataka jiba aapoꞌik 
Jesujta juchi aꞌ jiabijtetuakamta 
aꞌ joꞌaakaꞌawi. 2 Junamaꞌa bempo, 
Jesujta alleaka, tuꞌisi aꞌ mabet 
betchiꞌbo, kupteo bem nau 
bwaꞌaneeꞌuta aꞌ yaak. Juꞌu Maata 
ama am aꞌabosen. Juꞌu intoko 
Laasaro, ama mesau jokammak 
katekan aapoꞌiku mak jiꞌibwakai. 
3

 Junako juꞌu Maria, jumak litrota 
nasukꞌaman, juya naaroꞌ teamta 
win jubaekamta, ochokok ausuꞌlik 
intok tua bejeꞌemta, ama aꞌ nuꞌupak. 
Intok inikaꞌa Jesujta wokimmet aꞌ 
yaakai. Chukula intok chonimmea 
aꞌ wachaꞌariakai. Junama karipo 
siꞌimekut junae win jubakue 
tapunak. 4 Junak intok juꞌu Juuras 
Ijkariooteꞌ teame, senu Simoꞌ 
teamta yoemia, iniꞌi ket jumeꞌ 

Jesujta majtimmak naꞌikiatukaꞌu 
intok jiba iniꞌi chukula aapoꞌik yeu 
bwijneeꞌu, aapo:

5
 ―Cheꞌa tuꞌi ean iniꞌi ochokoka 

win jubakue yaꞌari, busan miil tosai 
tomimpo nenkiwako, junae jumeꞌ 
kaitae emo ania machim aniawako 

―ti jiiak.
6

 Juꞌu Juuraj teame inikaꞌa 
teuwaak, taa ka lutuꞌuriapo jumeꞌ 
kaitae emo ania machim aꞌ eiyaꞌ 
betchiꞌbo. Ala iniꞌi, a jita etbwakai. 
Intok iniꞌi, jiba aapo su jukaꞌ bem 
tomi boosata aꞌ makritakai intok 
junama jukaꞌ ama aꞌayumta aꞌ 
nunuꞌeen. 7 Junak intok juꞌu Jesus:
―Kia beja aꞌ bicha. Bweꞌituk aapo 

inikaꞌa, chukula nee maꞌanaao 
betchiꞌbo aꞌ eꞌeriala ―ti ameu 
jiiak―. 8 Jumeꞌ kaitae emo ania 
machim jiba emeꞌe inim emo nasuk 
am bitne. Taa nee, emeꞌe ka jiba 
inim bitne ―ti ameu jiiak.

Teꞌopopo tekiakammeu 
yoꞌowe, Laasaroꞌ teamta 
bejeꞌeka aꞌ meꞌebaekaꞌpo

9
 Jerusalenpo juebenaka jumeꞌ 

juriom betana, jukaꞌ Jesujta, jum ili 
joꞌara Betaaniaꞌ teaꞌpo aꞌ aneꞌepo 
aꞌ juꞌuneiyaak. Intok inimeꞌe aman 
sajak. Inimeꞌe, ka jukaꞌ Jesujta jiba, 
taa ketchia junuen jukaꞌ Laasaroꞌ 
teamta, jukaꞌ Jesujta mukiataka, 
juchi aꞌ jiabijtetuakaꞌuta aman 
bitbaekai. 10

 Junako jumeꞌ teꞌopopo 
tekiakammeu yoꞌowe, bempo aet 
nau etejok, junuen jukaꞌ Laasaroꞌ 
teamta ket bem aꞌ meꞌe tebo 
betchiꞌbo. 11

 Bweꞌituk jiba aapoꞌik 
Laasarota betchiꞌbo, juebenaka jumeꞌ 
juriom ka intok bempoꞌim mak ean 
taa Jesujta mak eaka aꞌ sualbaekai.

Jesujta, jum bweꞌu joꞌara 
Jerusalen teaꞌu kibakisekaꞌpo

12
 Yoemra tua juebenaka 

jum bweꞌu joꞌara Jerusalen 
teaꞌpo aanen junuen junamaꞌa, 
Liojta yoꞌori betchiꞌbo bwala 
jissuꞌawaka pajkowamta bitbaekai. 
Yokoriapo intok inimeꞌe, jukaꞌ 
Jesujta junaman bweꞌu joꞌarau 
aꞌ yebijneeꞌuta aꞌ juꞌuneiyaak. 
13

 Junako inimeꞌe junamaꞌa tako 
sawam chuktaka, intok Jesujta 
nanki betchiꞌbo yeu sajak. Intok 
inimeꞌe:
―Yee jinneꞌume. Yoꞌoriwaka 

tuꞌikue teuwaanaa juꞌu Liojta 
betana lutuꞌuriaka itou cheꞌa 
yoꞌotaka aꞌabo weyeme ―ti jiian 
kusisia.

14
 Juꞌu Jesus, ili buuta teaka intok 

junaet yej simen, jiba jum Liojta 
betana jiꞌosia jiꞌojteimpo:
 15 Ka majjaunee emeꞌe, bweꞌu 

joꞌara Sion teaꞌpo joomem.
Aꞌ juꞌuneene, jukaꞌ inim emou 

cheꞌa yoꞌo yaꞌarita,
Ili buutat yej simeka aꞌabo emou 

aꞌ weyeꞌu, ti aꞌ jiaꞌa benasia.
16

 Jumeꞌ aꞌ majtim cheꞌa bat 
inia weemtat tua ka aet juꞌuneak. 
Taa chukula, junak jukaꞌ Jesujta, 
kokkoarim nasuk aꞌ jiabijteko, 
junak inimeꞌe au wawaatek siꞌimeta 
inikaꞌa aapoꞌik betana aꞌ jiꞌojtei 
tukaꞌpo intok ket jiba junaen au yeu 
aꞌ sikaꞌapo.

17
 Juꞌu yoemra, jukaꞌ Jesujta junak 

tetapo wojoꞌoriata yaꞌaripo intok 
Laasarotau nokaka, mukiataka 
juchi aꞌ jiabijtetuaka, aamak 
ama aneꞌum, inimeꞌe, jukaꞌ bem 
bichakaꞌuta naas aꞌ teuwaan. 18

 Inia 

betchiꞌbo juꞌu buꞌuuraa, Jesujta 
nankibaeka au yeu sajak. Bweꞌituk 
inimeꞌe, jukaꞌ machilaata, a 
jita aꞌ joaꞌuta aꞌ yaakaꞌut bem 
juꞌuneiyaakaꞌ betchiꞌbo. 19

 Junako 
jumeꞌ paiseeom bempo su naas nau:
―Akeꞌem aꞌ mammate, tua 

kaachin intok itom an machiakaꞌu. 
Yuu, siꞌime juꞌu inim yoemra aamak 
eaka aamak saka ―ti jiian.

Wate riekom teame, Jesujta 
bem jaiwakaꞌpo

20
 Jum bweꞌu joꞌara Jerusalen 

teaꞌpo juꞌu yoemra, pajkopo Liojta 
yoꞌoribaeka, jumeꞌ aman yajilame 
nasuku, yoemra riekom teame 
betana waate ama aanen. 21

 Inimeꞌe, 
Jeriipeꞌ teamtau yajak, juꞌu, jum 
bwiaraa Kalileaꞌ teaꞌpo ili joꞌara 
Betsairaꞌ teaꞌpo joꞌaakamtawi, intok 
inimeꞌe au ujbwanak:
―Achai, jukaꞌ Jesuj teamta te 

bitbae ―ti au jiakai.
22

 Juꞌu Jeriipeꞌ teame intok sikaa, 
jukaꞌ Antej teamta tejwaak. Inimeꞌe 
intok, bempo nau, Jesujtau sajaka 
aꞌ tejwaak. 23

 Junak intok juꞌu Jesus 
inimmeu:
―Yumaꞌasuk juꞌu taewai, jukaꞌ 

inim emo benasi yoemta, jukaꞌ aꞌ 
yaꞌaaꞌeaꞌuta, aapoꞌik aꞌ chupaka 
junuen, yoꞌorisi aꞌ eiyaanaaꞌuta 
au aꞌ chupneeo ―ti ameu jiiak―. 
24

 Lutuꞌuriapo ne inen emou 
jiia, juꞌu tiiko bachia, ka bwiapo 
etwaꞌateko intok iniꞌi ka siwekai, 
junuen, wepulsi bachiatunee jiba. 
Taa iniꞌi, senuk mukuka, bwiapo 
aꞌ maꞌawakaꞌa benasi, iniꞌi junuen 
etwakai, intok siwekai, junak 
yuꞌin bachiane. 25

 Waꞌa inim 
bwiapo, alleaka aꞌ jiapsineeꞌuta 

jiba eiyaaka jiapsame, iniꞌi, jiba 
yuu aꞌ jiapsineeꞌuta aꞌ taꞌarune. Taa 
waꞌa, inim bwiapo jiba alleaka 
aꞌ jiapsineeꞌuta ka ae betchiꞌbo 
aꞌ eiyaakame, iniꞌi, jiba yuu aꞌ 
jiapsineeꞌuta aet bitne. 26

 Inim waꞌa, 
in aꞌ joo iꞌaꞌuta joaka jiapsibaeme, 
iniꞌi, nemak eaka jiapsine. Intok 
jum in aneꞌepo, ket ama an ean 
juꞌu in aꞌ joo iꞌaꞌuta aꞌ joame. Inim 
seenuk, nemak eaka in joo iꞌaꞌuta 
joamta, juꞌu in yoꞌowa inikaꞌa aꞌ 
yoꞌori tebone.

Jesujta jaisa aapoꞌik mukneeꞌu, 
machisi aꞌ teuwaakaꞌpo

27
 ’Iꞌan tua ne kaachin an machi 

benasi ea. Jaisa tua ne au jiune. 
Jaisa inepo: “In yoꞌowa, iꞌan neu 
weenemta betana nee jinneꞌune”, 
ti ne au jiunee jaꞌani. Taa nee jiba 
tua inia betchiꞌbo su nee aꞌabo ne 
yebijlaa. 28

 In yoꞌowa, tua iꞌan bepa 
yumaꞌisi eiyaawatchisi yoꞌorisi em 
machiakaꞌuta aꞌ juꞌuneiyaatuane ―
ti jiiak.

Junako, teeka betana jiawai 
jikkajituk:
―Jaibu nee tua bepa yumaꞌisi 

eiyaawatchisia yoꞌorisi in 
machiakaꞌuta nee yeu aꞌ 
juꞌuneiyaatualaa. Intok ne juchi 
weeꞌpo, junuen ino juꞌuneiyaa 
tebone ―ti jiakai.

29
 Juꞌu yoemra junama aneka aꞌ 

jikkajame, inimeꞌe, teeka betana 
jitaa ruꞌu ti jiiak, ti jiian. Waate 
intok:
―Ankeles au nookak ―ti jiian.
30

 Junak intok juꞌu Jesus inimmeu:
―Iniꞌi jiawai, ka nee betchiꞌbo, taa 

ala emo betchiꞌbo jikkajituk ―ti 
ameu jiiak―. 31

 Jiba iꞌan, junuen inim 

aniapo jiapsame, ka tuꞌisi tawaka, 
bem yaꞌuraa bittuanaaꞌu ameu aune. 
Intok iꞌan juꞌu bebejeꞌeri, juꞌu inim 
siꞌimem sawame, iniꞌi kobaꞌitaka yeu 
beeptune. 32

 Intok chukula, inepo nee 
inim kuuset jikau toboktawako, inim 
siꞌimem jumeꞌ jinneꞌuimtuneeme, 
inepo, jiba neu bicha am waatineꞌ 
betchiꞌbo junuen ne am eetuane.

33
 Inikaꞌa teuwaaka, jiba aapoꞌik 

aꞌ mukneeꞌut nokaka aꞌ teuwaan 
oꞌoben. 34

 Juꞌu ama yoemra intok:
―Itepo te jum itom nesauri jiꞌosia 

jiꞌojteimpo inen jiaka nokwamta, jukaꞌ 
Krijtoꞌ teamta, jiba yuu aꞌ jiapsineꞌeti 
jiamta tee aꞌ jikkajilaa. Jaisaaka intoko 
empo, jukaꞌ inim yoemta, jikau aꞌ 
toboktituneꞌeti jiia. Jabesa iniꞌi, juꞌu 
inim yoeme ―ti au jiiak.

35
 Junako juꞌu Jesus inimmeu:

―Iꞌan ketun inim emo nasuk aane 
juꞌu tachiriapo taꞌeewame. Taa 
tua ka binwaa. Junuen san emeꞌe 
nemak eaka jiapsaꞌem, tachiriata 
benaka in emomak aneꞌepo tajtia. 
Junuen, ka tuꞌika ka enchim boꞌo 
joorianeꞌ betchiꞌbo, seej chukti ka 
machiku rejteme benakai. Bweꞌituk 
juꞌu ka machiku weamame, iniꞌi 
ka juꞌunea jak luula aꞌ weyeꞌpo ―
ti ameu jiiak―. 36

 Junuen emeꞌe, 
jukaꞌ tachiriapo taꞌeewamta aꞌ 
sualnee ketun inim aꞌ aneo. Intok 
junuen emeꞌe inia tachiriapo 
taꞌeewamtamak eame ti taꞌeenaa.

Inikaꞌa weyemta teuwaasuka, 
chukula juꞌu Jesus, yeu sika intok 
ame betana au essok.

Jaisaaka jukaꞌ jurio yoemrata, 
Jesujta ka aꞌ sualekaꞌpo

37
 Jukaꞌ Jesujta inien juebenaka a 

jita aꞌ joaꞌu, machilaata bempoꞌim 

bichapo aꞌ yaꞌalatuk juniꞌi, inimeꞌe 
ka aꞌ sualen. 38

 Bweꞌituk utteꞌatukan, 
inen jukaꞌ Liojta betana juꞌuneaka, 
chukula yeu weenemta nokaꞌuta, 
Isaꞌiaj tukaꞌuta aꞌ teuwaakaꞌuta:

Achai Lios, kaabe jukaꞌ itom 
ameu teuwaaꞌuta aꞌ sualek.

Kaabe inim jukaꞌ tua suum 
watchisi machika,

Liojta a jita aꞌ joaꞌuta aꞌ bichaka 
juniꞌi, junuen aꞌ suale, ti aꞌ 
teuwaakaꞌuta.

39
 Inien san inimeꞌe ka aꞌ sualen. 

Bweꞌituk juꞌu Isaꞌiaj tukaꞌu ketchia 
inen aꞌ jiꞌojtek:
 40 Juꞌu Lios, bibichaka, ka 

bibichame benasi am tawaak.
Intok a jitat bem juꞌuneꞌeaꞌuta 

am uꞌaak.
Junuen, nee betana weyemta 

bichaka, ka aet bem 
juꞌuneeneꞌ betchiꞌbo.

Intok nee betana weyemtat, 
ka tua junen jiaka bem aet 
juꞌuneeneꞌ betchiꞌbo.

Intok kia inimeꞌe, junuen in am 
jinneꞌuneꞌ betchiꞌbo, ka neu 
bicha am waatineꞌ betchiꞌbo, 
ti jiakai.

41
 Juꞌu Isaꞌiaj tukaꞌu inikaꞌa teuwaak, 

jiba jukaꞌ Jesujta betana, tua 
yumaꞌisia cheꞌa eiyaawatchisi aꞌ 
machiakaꞌuta, aapoꞌik aꞌ bittuawakaꞌ 
betchiꞌbo. Intok junuen aapoꞌik 
betana aꞌ teuwaak.

42
 Junuentaka juniꞌi, jumeꞌ 

juriom betana juebenaka Jesujta 
sualek. Intok inime betana waate 
yaꞌuraata mak naꞌikiarim juebenaka 
aꞌ sualekai. Taa inimeꞌe, jumeꞌ 
paiseeom teame majjaeka, junuen 
juriom bem teꞌopompo bem 
lutuꞌuriakaꞌuta, ka bem aꞌ uꞌaanaꞌ 

betchiꞌbo, inimeꞌe jum anwaꞌpo ka 
witti aꞌ etejon. 43

 Inimeꞌe junuen, 
yoemrata betana yoꞌoriwaka bem 
eiyaanaaꞌuta cheꞌa juniꞌi bem aꞌ 
tuꞌure betchiꞌbo, Liojta betana tuꞌisi 
aet bem bitnaaꞌu bepa.

Juꞌu yoemra, Jesujta teuwaakaꞌue 
yaꞌuraa bittuanaa

44
 Juꞌu Jesus inim:

―Waꞌa nee sualeme, ka wepulsi 
nee jiba sualne, taa ketchia jukaꞌ in 
yoꞌowata, aꞌabo nee bittuakamta 
junuen sualne ―ti jiiak kusisi 
nokakai―. 45

 Juꞌu intoko inim 
nee bichame, iniꞌi ketchia jukaꞌ 
aꞌabo nee bittuakamta aꞌ bicha. 
46

 Inepo intok nee inim tachiriapo 
taꞌeewame inim aꞌabo aniau nee 
yebijlaa, junuen wameꞌe nee 
sualeka jiapsame, inimeꞌe ka inim 
juꞌu ka lutuꞌuriat bem jiꞌoplamtuneꞌ 
betchiꞌbo. 47

 Taa waꞌa, in teuwaarita 
aꞌ jikkajaka, intok iniꞌi ka junakaꞌa 
aꞌ nok jiikajaka aꞌ jiapsao, ka inepo 
junaꞌa, juꞌu ka tuꞌisi aꞌ tawaaneeme. 
Bweꞌituk inepo nee ka junuen 
jumeꞌ inim bwiapo jiapsame ka 
tuꞌisi am tawaa betchiꞌbo, ala, 
inepo junuen am jinneꞌu betchiꞌbo 
nee aꞌabo yepsak. 48

 Juꞌu inim 
ka nee mabetbaeme, intok kia in 
teuwaarita juniꞌi, ka junakaꞌa aꞌ 
nok jikkajaka jiapsame, iniꞌi, juꞌu 
ka tuꞌisi aꞌ tawaaneeme aane. Juꞌu 
nok lutuꞌuria in teuwaari, chukula 
taewai, yee aet yaꞌuraa bittuanaao, 
iniꞌi junen junaꞌa, juꞌu ka tuꞌisi aꞌ 
tawaaneeme. 49

 Bweꞌituk inepo nee 
tua ka in eaꞌpo aman in tuꞌureeꞌuta 
nooka. Juꞌu in yoꞌowa aꞌabo nee 
bittuakame, aapo nee aet tejwaala 
juꞌu in teuwaaneeꞌu betana intok 

juꞌu in yee majtaneeꞌu betana. 
50

 Intok juꞌunea nee, jukaꞌ in yoꞌowa 
betana nesaurita, inikaꞌa jiba yuu 
jiapsiwamta yee bittuaꞌ betchiꞌbo 
aꞌ weyeꞌpo. Junuen san juꞌu in 
teuwaaꞌu, inikaꞌa inepo, jiba in 
yoꞌowa nee aet aꞌ tejwaari benasia, 
junuen nee aꞌ teuwaa ―ti jiiak.

Jesujta, jumeꞌ aꞌ majtim 
aꞌ wok baksiakaꞌpo

13  Inim beja jaibu senu 
taewai beꞌeen, Liojta 

yoꞌori betchiꞌbo bwala jissuꞌawaka 
pajkonaao. Juꞌu Jesus, aapoꞌik 
ka intok inim aꞌ anneeꞌut intok aꞌ 
yoꞌowabeu bicha aꞌ nottineeꞌut, jukaꞌ 
taewaita aꞌ yumaꞌasukaꞌut juꞌunean. 
Aapo, jumeꞌ inim aapoꞌikumak eaka 
jiapsame, jiba am nakek. Iꞌan intoko 
inim, tua kaita beꞌeeka, aapoꞌik 
tua am nakeꞌuta aꞌ bit teboka aꞌ 
juꞌneiyaa tebon.

2-4
 Juꞌu bebejeꞌeri junak jaibu 

jukaꞌ Juuras Ijkariooteꞌ teamta, 
senu Simooꞌ teamta yoemia, inikaꞌa, 
Jesujta yeu bwiseka aꞌ nenkineꞌ 
betchiꞌbo junuen aꞌ eetuan. Jesus 
juꞌunean, juꞌu achai Liojta betana 
inim aꞌ yebijlatukaꞌpo, ket intok 
Liojtau bicha aꞌ nottineeꞌut. Intok 
ketchia, jukaꞌ achai Liojta, siꞌimeku 
yoꞌo utteꞌata aet aulatukaꞌpo. 
Junuen san, aapo, ka machiako 
bem jiꞌibwaꞌpo, mesau aꞌ katekaꞌpo, 
kikteka, bepa aꞌ supekaꞌum yechaka, 
intok tajoꞌorim emo ammea 
wawachawame nuꞌuka, wikojpo am 
chayak. 5 Junak intok aapo, jum ama 
babajimawaꞌpo, baꞌam toꞌaaka intok 
aapo jumeꞌ aꞌ majtim am wok baksia 
taitek. Intok jumeꞌ tajoꞌorim, wikojpo 
aꞌ chayaꞌimmea am wok wachakai.

6
 Aapoꞌik jukaꞌ Simoo Peeoꞌo 

teamta aꞌ wok baksiabaao, iniꞌi:
―Achai, jaisa empo nee wok 

baksiabae jaꞌani ―ti au nattemaek.
7

 Juꞌu Jesus:
―Empo iꞌan ka aet juꞌunea juꞌu in 

joaꞌutchi. Taa iniat empo chukula 
juꞌuneene ―ti au jiiak.

8
 Taa juꞌu Peeo:

―Nee ala, empo jakwoo juniꞌi ka 
nee wok baksiane ―ti au jiiak.

Jesus intok:
―Ka nee enchi wok baksiako, 

empo ka intok nemak lutuꞌuriane ―
ti aꞌ yoopnak.

9
 Junak juꞌu Simoo Peeoꞌ teame:

―Junuentuko achai, ka wokim 
jiba, taa mamam intok kobat ket 
nee baksiane ―ti au jiiak.

10
 Taa juꞌu Jesus iniau:

―Juꞌu juꞌubwa uꞌubaꞌalame, aet 
chukula wokim aꞌ baksianeeꞌuta 
jiba au biꞌine. Bweꞌituk iniꞌi takaat 
siꞌimekut basulatakai. Emeꞌe jaibu 
Liojta mak emo tuꞌutelamtakai, 
senuk aꞌ ubaꞌalatukaꞌabebena. Taa 
ka siꞌimetakai oꞌoben.

11
 Aapo junuen: “Emeꞌe ka 

siꞌimetakai”, ti jiiak, bweꞌituk aapo 
juꞌunean, jabeta yeu aꞌ bwiseka aꞌ 
nenkineeꞌut.

12
 Chukula inimeꞌe wok 

baksiasukai, Jesus, bepa aꞌ 
tajoꞌorekaꞌumpo juchi kobateka 
intok jum mesau juchi yejteka intok 
inimmeu:
―Jaisa emeꞌe juꞌu inim in emou 

yaꞌarit tuꞌisi juꞌunea jaꞌani ―ti 
ameu jiiak―. 13

 Emeꞌe, yee majtame 
intok itom yoꞌowa ti nee taꞌaa. 
Intok tuꞌisi em jiia, bweꞌituk inien 
lutuꞌuria. 14

 Junuen san, inepo, yee 
majtame intok enchim yoꞌowatakai, 

enchim nee wok baksialatakai, 
ketchia emou chaꞌaka, emo nasuk 
enchim emo wok babaksianeeꞌu. 
Inikaꞌa teuwaakai, jukaꞌ enchim 
jaitaka, kaabeta jooneeꞌut 
enchim emo anianeeꞌut nee 
aꞌ teuwaa. 15

 Inepo nee inikaꞌa 
enchim aꞌ suawaꞌuneꞌ betchiꞌbo 
aꞌ yaꞌari. Junuen jiba jukaꞌ in 
yaꞌarita, enchim aꞌ jooneꞌ betchiꞌbo. 
16

 Lutuꞌuriapo ne inen emou jiia, 
kaabe juꞌu tekoka jiapsame, aꞌ teko 
bepa cheꞌa eiyaatune. Intok kaabe, 
juꞌu yeu puꞌaritaka jakun bittuari, 
juꞌu aꞌ saweka yei aꞌ puꞌakamta 
bepa cheꞌa eiyaatuneeme. 17

 Emeꞌe 
inia weyemtat juꞌuneakai intok aꞌ 
boꞌo jooriaꞌateko, emeꞌe tua alleene.

18
 ’Kannee siꞌimem emo betchiꞌbo 

inikaꞌa teuwaa. Juꞌunea nee, 
jabemmet junen in yeu puꞌariakaꞌpo. 
Taa jukaꞌa, jum Liojta nok lutuꞌuriapo 
jiꞌojtei, utteꞌa aꞌ chupneꞌpo: “Juꞌu 
nemak jiꞌibwame, iniꞌi nee bejeꞌeka 
kiktela”, ti aꞌ jiakaꞌpo. 19

 Inikaꞌa kee 
aꞌ chupeo nee jaibu emou aꞌ teuwaa, 
junuen emeꞌe inikaꞌa aꞌ chupeo aꞌ 
bichakai, junak cheꞌa bat naataka 
emou junuen in ino teuwaaka, nee 
junaꞌatukaꞌuta enchim nee sualneꞌ 
betchiꞌbo. 20

 Tua lutuꞌuriapo ne 
inien emou jiia, waꞌa, jukaꞌ in au 
bittuarita, tuꞌisi aꞌ mabetneeme, iniꞌi 
nee mabetlatune. Waꞌa intok nee 
mabetneeme, iniꞌi, wakaꞌa nee aꞌabo 
bittuakamta mabetlatune.

Jesus, jukaꞌ Jurajta yeꞌa 
bwijneꞌpo machisi aꞌ teuwaa

21
 Chukula inikaꞌa teuwaasukai, 

Jesus aꞌ jiapsipo tua ka ineꞌemaisia 
aꞌ juiwaꞌu aet ayukan. Intok junak 
machisi:

―Lutuꞌuriapo ne inen emou jiia, 
emo betana senu nee yeu bwiseka 
nee nenkine ―ti jiiak.

22
 Junako jumeꞌ aapoꞌik majtim 

naas emo bitchu japtek, jabetat 
junuen aꞌ nokaꞌapo tua ka 
juꞌuneakai. 23

 Jumeꞌ aꞌ majtim 
betana seenu, iniꞌi juꞌu Jesujta 
tua nakeꞌu, junamaꞌa kupteo 
jiꞌibwawaꞌpo Jesujtau chapti kateka 
jiꞌibwan. 24

 Juꞌu Simoo Peeoꞌ teame, 
inikaꞌa maammea au jikuꞌubwaka 
aꞌ tejwaak, au aꞌ nattemaineꞌ 
betchiꞌbo jabetat junen aꞌ nokaꞌapo. 
25

 Junak intok iniꞌi Jesujtau cheꞌa 
rukteka:
―Achai, jabesa junaꞌa ―ti au 

nattemaek.
26

 Jesus intok:
―Paanim ne baꞌawapo ne 

komoniane, inimeꞌe intok, juꞌu in 
au am bwijneeꞌu, junaꞌatune ―ti au 
jiiak.

Inien san paanim rebbeim 
baꞌawapo komoniaka, intok juꞌu 
Juuras Ijkariooteꞌ teamtau, senu 
Simoꞌ teamta yoemiabeu am 
bwisek. 27

 Inikaꞌa Juuraj teamta 
intok kia inimeꞌe paanim aꞌ nuꞌuka 
aꞌ bwaꞌaka jiba, juꞌu bebejeꞌeri aꞌ 
jiapsiu yepsak. Junak juꞌu Jesus:
―Jukaꞌ em yaꞌaneeꞌuta, iꞌan lauti 

aꞌ yaꞌane ―ti au jiiak.
28

 Taa jumeꞌ ama mesau joka 
jiꞌibwame betana, kaabe aet 
juꞌuneak jachin betchiꞌbo inien au aꞌ 
jiakaꞌpo. 29

 Taa jukaꞌ Juraaj teamta, 
inikaꞌa tomi boosata aꞌ maktuko, 
waate, jukaꞌ Jesujta iniau, pajkota 
betchiꞌbo jita bem waataꞌuta aꞌ jinu 
iꞌaka, oo wameꞌe jiokot eame, jita 
aapoꞌik am mikneeꞌu betana au 
aꞌ nokaꞌati ean. 30

 Chukula, juꞌu 

Juuras, paanim mabetsuka, sep 
yeu siika. Inim beja, jaibu tukaaria 
tukai.

Juꞌu taꞌabwi nesauri, cheꞌa 
chukula bemelaka weyeme

31
 Jukaꞌ Jurajta yeu simsuko 

chukula juꞌu Jesus inimmeu:
―Iꞌan jukaꞌ inim emo 

benasi yoemta, tua bepa aꞌ 
eiyaawatchiakaꞌu aapoꞌikut 
bittune. Juꞌu intoko aapoꞌik jukaꞌ 
achai Liojta, cheꞌa yoꞌorisi aꞌ 
machiakaꞌuta, jiba nee betchiꞌbo 
bittune. 32

 Junuen san, jukaꞌ achai 
Liojta cheꞌa yoꞌorisi aꞌ machiakaꞌuta, 
jiba juꞌu inim yoemta aꞌ yaꞌaneeꞌue 
aman aꞌ bittuneekai, junuen ketchia, 
juꞌu achai Lios, nee betana tua 
bepa in eiyaawatchiakaꞌuta aꞌ bit 
tebone. Inikaꞌa intoko aapo tua 
lauti aꞌ yaꞌane. 33

 Tua in nakeꞌum, 
jaibu nee ka binwaa, chuubaa jiba 
inim emo mak annee. Emeꞌe nee 
jariune, taa jiba jumeꞌ juriommeu 
in jiakaꞌa benasi iꞌan ket ne emou 
aꞌ teuwaa, jum in anneeꞌu emeꞌe 
ka a aman yajine. 34

 Inikaꞌa bemela 
nesaurita enchim boꞌo joorianeeꞌuta 
nee enchim tejwaa, emo nasuk tua 
enchim emo nak taꞌaaneeꞌuta. Jiba 
junuen in enchim nak taꞌaꞌa benasia, 
emeꞌe ket inien a emo naas nak 
taꞌaane. 35

 Jiba inien enchim naas 
emo nakeo, siꞌime juꞌu inim yoemra 
juꞌuneene, nee betana kateka 
enchim nemak eaꞌut.

Jesus, Peota, inikaꞌa ka au aꞌ taꞌaꞌati 
aꞌ jiuneeꞌu betana junuen aꞌ teuwaa

36
 Juꞌu Simoo Peeoꞌ teame, Jesujtau:

―Achai, jakunsa empo siime ―ti 
au nattemaek.

Juꞌu Jesus intok:
―Jum in weeneeꞌu, iꞌan empo ka 

a aman weene. Taa chukula empo a 
aman neu yebijne ―ti au jiiak.

37
 Junak juꞌu Peeo:

―Achai, jaisaaka iꞌan nee ka 
a emak weene. Kia ee betchiꞌbo 
mukneeka juniꞌi, kaachin ne jiia ―
ti au jiiak.

38
 Juꞌu Jesus iniau:

―Jaisa tua empo nee betchiꞌbo 
muknee jaꞌani. Iniat nee sualne, 
totoi oꞌowiata kee aꞌ kuseo, empo, 
temaiwaka, bajisi ka emo nee 
taꞌaꞌati jiune ―ti au jiiak.

Wepulsi Jesujta betchiꞌbo jiba, 
achai Liojtau bicha a yajitu

14  ’Ka emeꞌe aꞌ juiwaka, 
unnaa jachin emo eetuane. 

Achai Liojtat intok net juniꞌi ket 
emeꞌe yoemꞌeene. 2 Aman jum in 
yoꞌowata jiapsaꞌu, tua juebena 
jumeꞌ ama jiapsinaaꞌum. Ka junuen 
aꞌ lutuꞌuriatuko, ineponee jaibu nee 
enchim tejwaasu ean. Junuen san nee 
inepo aman sika intok aman enchim 
jiapsineeꞌum nee enchim tuꞌuteriane. 
3

 Intok chukula inepo aman sikaa, 
intok aman enchim jiapsineꞌpo aꞌ 
tuꞌutesuko, ineponee juchi aꞌabo 
nottinee junuen am bichaa enchim 
weiyaa betchiꞌbo. Junuen enchim, 
jum in jiapsaꞌu, jiba junamaꞌa enchim 
anneꞌ betchiꞌbo. 4 Intok emeꞌe juꞌunea 
jakun bicha in simeꞌut, intok jachin 
aman yaajiwaꞌut emeꞌe juꞌunea.

5
 Juꞌu seenu, Toomaj teame, 

aapoꞌiku:
―Achai, itepo cheꞌa ka juꞌunea 

jakun bicha em simeꞌut, junuen 
jaisa itepo jak luula ama 
yaajiwaaꞌut juꞌuneene ―ti au jiiak.

6
 Juꞌu Jesus, inikaꞌa:

―Inepone juꞌu boꞌo, juꞌu 
lutuꞌuria, intok juꞌu jiapsiwame; 
kaabe in achaibeu weene, kaa ino 
betchiꞌibotuko ―ti aꞌ yoopnak―. 
7

 Nee, emeꞌe taꞌaꞌateko, ket emeꞌe 
jiba jukaꞌ in yoꞌowata aꞌ taꞌaa ean 
intok aapoꞌik inim naateka emeꞌe 
aꞌ taꞌaa. Bweꞌituk aapoꞌik jiba inim 
emeꞌe aꞌ bicha.

8
 Junak intok juꞌu Jeriipeꞌ teame:

―Achai, jukaꞌ em yoꞌowa Liojta 
empo inim itom aꞌ bittuanee intok 
iniae tua itepo yanti elne ―ti au 
jiiak.

9
 Jesus inikaꞌa:

―Empo Jeriipe, tua nee binwa 
taꞌapo inim emomak aane, intok, 
jaisa empo kee nee taꞌaa jaꞌani. 
Waꞌa nee inim bichame, iniꞌi, jukaꞌ 
in yoꞌowata bitlatune. Junak su, 
jaisaaka empo jukaꞌ in yoꞌowata 
nee enchim aꞌ bittuaneꞌ betchiꞌbo 
neu nooka ―ti aꞌ yoopnak―. 
10

 Jaisa empo jiba nee junen in 
yoꞌowabet aneꞌepo intok aapoꞌik 
net aꞌ aneꞌuta inien ka aꞌ suale 
jaꞌani. Jukaꞌ in emou teuwaaꞌuta, 
inepo kannee in eaꞌpo aman aꞌ 
teuwaa. Juꞌu in yoꞌowa jiba aapo 
net jiapsame, jiba aapoꞌik betana 
jukaꞌ machilaa, a jita aꞌ joaꞌuta, aꞌ 
bit tebo. 11

 Emeꞌe, juꞌu in yoꞌowabet 
in aneꞌuta, intok aapoꞌik net aꞌ 
aneꞌuta, nee betana inien aꞌ sualne. 
Oo ka inien nee sualekai, kia juꞌu 
in joaꞌu betchiꞌbo juniꞌi, nee sualne. 
12

 Lutuꞌuriapo nee inen emou jiia, 
waꞌa nee sual taꞌaame, iniꞌi ketchia 
jukaꞌ machilaa in joaꞌuta aꞌ joone. 
Intok iniꞌi cheꞌa bepa suum watchisi 
machik joone. Bweꞌituk inepo iꞌan 
nee juꞌu in yoꞌowata jiapsaꞌu nee 

siime. 13
 Intok emeꞌe, Liojtau bicha, 

jita juniꞌi, net yoemꞌeaka enchim 
aꞌawaꞌuta, enchim nee aꞌ bittuane. 
Junuen jukaꞌ aꞌ yoemiawata aꞌ 
joaꞌue, jukaꞌ aꞌ yoꞌowawata cheꞌa 
bepa tua yoꞌorisi aꞌ machiakaꞌuta 
aꞌ bit teboneꞌ betchiꞌbo. 14

 Kia jita 
juniꞌi, net yoemꞌeaka, Liojtau bicha 
enchim aꞌawaꞌuta, inponee enchim 
aꞌ bittuane ―ti ameu jiiak―.

Jesujta, jukaꞌ Liojta tuꞌu jiapsi, aꞌ 
sualemmeu aꞌ bittuaneeꞌu aꞌ teuwaa

15
 ’Lutuꞌuriapo emeꞌe nee 

nak taꞌaꞌateko, in enchim aet 
nesaweka in teuwaakaꞌuta, nee 
aet jikkajine. 16

 Inepo intok nee, 
juꞌu in yoꞌowabeu nokne, aapoꞌik 
betana wakaꞌa enchim aniaka 
emomak tuneemta aapoꞌik emou 
aꞌ bittuaneꞌ betchiꞌbo. Junuen 
inikaꞌa, jiba emomak aꞌ anneꞌ 
betchiꞌbo. 17

 Iniꞌi juꞌu Liojta tuꞌu 
jiapsi, nee betana lutuꞌuriat yee 
juꞌuneetuame. Wameꞌe inim jiba ka 
Liojta taꞌaaka jiapsame, inimeꞌe ka 
aꞌ mabeta. Bweꞌituk inimeꞌe ka aet 
emo temaikai. Intok kia ka aꞌ taꞌaa 
juniꞌi. Taa emeꞌe jaibu aet juꞌunea. 
Bweꞌituk iniꞌi, aapo inim emomak 
aane, intok jiba emot tawane. 
18

 Kannee inim kia beja enchim 
toꞌo simne. Juchi nee aꞌabo nottine, 
junuen inim emomak an betchiꞌbo. 
19

 Inim taewaim ka buꞌuuka beꞌee, 
inim juꞌu yoemra, ka intok nee 
bitneekai. Taa emeꞌe juchi nee 
bitne. Emeꞌe jiapsine, jiba in jiapsaꞌ 
betchiꞌbo. 20

 Junakaꞌa taewaita 
yumako, emeꞌe machisi juꞌuneene, 
in yoꞌowabet in aneꞌu. Enchim 
intok net aneꞌu. Nee intok ket emot 
aneꞌu. 21

 Waꞌa, jumeꞌ nesaurim nee 

betana teuwaarim, am taꞌaaka 
intok am boꞌo jooriaka jiapsame, 
iniꞌi, tua lutuꞌuriapo nee aꞌ nak 
taꞌaaꞌuta aet bit tebo. Juꞌu intoko in 
yoꞌowa, wakaꞌa nee nak taꞌaamta, 
aapo inikaꞌa aꞌ nakne. Intok inepo 
juniꞌi ketchia nee inikaꞌa nakne. 
Intok aapoꞌikumak in aneꞌuta, nee 
machisi aꞌ juꞌuneiyaatuane ―ti 
ameu jiiak.

22
 Senu Juuras, ka juꞌu Ijkariooteꞌ 

teame:
―Achai, jaisaaka empo 

itomak em aneꞌuta, itom jiba 
aꞌ juꞌuneiyaatuane, intok ka ket 
junuen juꞌu wate yoemra inim 
jiapsammewi ―ti au nattemaek.

23
 Juꞌu Jesus iniau:

―Waꞌa nee nak taꞌaame, iniꞌi, juꞌu 
in teuwaarit nee nok jikkajine. Juꞌu 
intok in yoꞌowa aapoꞌik nakne. 
Junak intok juꞌu in yoꞌowa intok 
inepo, itepo nau iniau yajaka, 
aapoꞌikut te jiapsine. 24

 Waꞌa ka nee 
nak taꞌaame, iniꞌi juꞌu in teuwaarit 
ka aꞌ nok jikkajaka jiapsa. Juꞌu 
Liojta betana nok lutuꞌuria in 
teuwaaka enchim jikkajaꞌu, iniꞌi 
ka nee betana weye. Iniꞌi juꞌu in 
yoꞌowa aꞌabo nee bittuakamta 
betana weye.

25
 ’Siꞌimeta inikaꞌa nee emou 

teuwaa, ketun inim emomak anekai. 
26

 Taa juꞌu Liojta tuꞌu jiapsiwa 
jukaꞌ in yoꞌowata nee betchiꞌbo 
in weꞌeaꞌpo emou aꞌ bittuaneeꞌuta, 
enchim aniaka intok junuen 
enchim jiapsi joꞌane. Iniꞌi siꞌimekut 
a enchim juꞌuneetuanee intok 
siꞌimeta wakaꞌa in enchim majti, au 
enchim waatituane.

27
 ’Inim inepo yumaꞌisi yanti 

elwamta emo tana waataka nee 

siime. Inikaꞌa alleerita ka jain 
eewamta nee betana aꞌ mabetne. 
Taa inepone, ka jumeꞌ inim, ka 
Liojta taꞌaaka jiapsame, yanti 
elwamta ka binwatunemta inimeꞌe 
yeteu bicha aꞌ waataꞌa benasi, 
nee emot aꞌ autua. Ka emeꞌe jain 
eene. Intok kia ka majjaunee juniꞌi. 
28

 Emeꞌe, in simneꞌeti jiaka, intok 
ket aꞌabo notteka, juchi in emomak 
anneꞌeti jiaka in nokakaꞌuta, 
jaibu emeꞌe nee jikkajila. Emeꞌe 
lutuꞌuriapo nee nak taꞌaꞌateko, 
emeꞌe alle ean junuen in yoꞌowabeu 
bicha in simeꞌepo juꞌuneakai. 
Bweꞌituk aapo cheꞌa juniꞌi bepa 
eiyaawatchisi katek. 29

 Inikaꞌa inepo, 
kee yeu aꞌ yumaao nee emou aꞌ 
teuwaa, junuen inikaꞌa aꞌ chupeeo, 
junak enchim nee sualneꞌ betchiꞌbo.

30
 ’Kaita intok nee tua emomak 

etejonee iꞌani. Bweꞌituk juꞌu 
bebejeꞌeri, juꞌu, jumeꞌ inim 
jiapsame saweme, aꞌabo weye. 
Iniꞌi ka nee bepa utteꞌak, oꞌoben. 
31

 Utteꞌa inien aꞌ chupneeꞌu, junuen 
jumeꞌ inim jiapsame, jukaꞌ in 
yoꞌowata in aꞌ nak taꞌaaꞌpo bem 
juꞌuneeneꞌ betchiꞌbo. Intok jukaꞌ 
aapoꞌik nee tejwaaka nee aet aꞌ 
sawekaꞌuta, junakaꞌa in aꞌ joaꞌut, 
bem juꞌuneeneꞌ betchiꞌbo. Japteꞌem 
bu, inim omot bicha te katne.

Paꞌasi ouwot intok jumeꞌ aꞌ 
nassaꞌakariammet aꞌ nokaꞌapo

15  ’Inepo nee junaꞌa, inim 
inepolaa jiba takai, juꞌu tuꞌi 

paꞌasi ouwotau a tammachiatume, 
juꞌu intok in yoꞌowa junuen, 
juꞌu inikaꞌa ouwota aꞌ suuamta 
benakai. 2 Aapo, nee betana 
kia wepuꞌulaika juniꞌi, jumeꞌ in 

nassaꞌakariam betana, ka tatakame, 
am chuk chukta. Taa aapo, jumeꞌ 
nassaꞌakariam tatakame, inimeꞌe 
bicha intok am tutuꞌute junuen 
cheꞌa juniꞌi yuꞌin bem takaneꞌ 
betchiꞌbo. 3 Emeꞌe, jiba juꞌu nok 
lutuꞌuriae, in enchim majtakaꞌue, 
emeꞌe jaibu nassaꞌakariam tuꞌuteim 
takaꞌabebena. 4 Ka emeꞌe nee 
koptaika, nemak eaka jiapsine. Jiba 
in enchim ka koptaka in enchim 
eiyaꞌa benasia. Senu nassaꞌakaria, 
kia aapolaika, kaachin iniꞌi a 
takane, iniꞌi junuen, juꞌu ouwou 
ka chaꞌakai. Emeꞌe juniꞌi ketchia, 
kaachin Liojta eaꞌpo aman tuꞌik 
joaka a jiapsine, emeꞌe nee koptaika 
ka nemak eaka jiapsaꞌateko.

5
 ’Inepo nee junaꞌa, juꞌu paꞌasi 

ouwopo taꞌeewame, emeꞌe intok 
jumeꞌ nassaꞌakariam benakai. Juꞌu 
nemak eaka jiapsame, iniamak 
intok inepo aamak tukai, iniꞌi, 
Liojta eaꞌpo aman, yumaꞌisi tuꞌik 
joaka jiapsine. Bweꞌituk emeꞌe 
ka net eaka jiapsakai, tua kaitau 
emeꞌe yumaꞌane. 6 Waꞌa nee koptaka 
intok ka nemak eaka jiapsame, iniꞌi 
paꞌakun jimmaa tune. Intok jumeꞌ 
ka tuꞌi nassaꞌakariam chuktim 
benaka, wakeka intok tajipo am 
tayaꞌawakaꞌabenane.

7
 ’Emeꞌe ka nee koptaka intok 

nemak eaka jiapsaꞌateko, intok 
jukaꞌ in enchim majtakaꞌuta ka 
koptakai, emeꞌe Liojtau bicha jukaꞌ 
enchim waataꞌuta aꞌ aꞌaune, intok 
emeꞌe aꞌ maktune. 8 Juꞌu in yoꞌowa 
eiyaawaka yoꞌorinaa, inim aapoꞌik 
eaꞌpo aman yumaꞌik tuꞌik joaka 
enchim jipasao. Intok junuen emeꞌe 
iniae, tua lutuꞌuriapo nee betana 
kateka enchim majtimtukaꞌpo 

JOAN 14 ,  15



264

taꞌeenaa. 9 Inepo ne ala enchim nak 
taꞌaa, jiba jukaꞌ in yoꞌowa Liojta 
aapoꞌik nee aꞌ nak taꞌaꞌa benasia. 
Junuen san, emeꞌe nemak eaka 
jiapsine, enchim in nak taꞌaaꞌuta 
jiba enchim aꞌ bitneꞌ betchiꞌbo. 
10

 Emeꞌe intoko jukaꞌ nookta, in 
nesaurita emeꞌe aꞌ nok jikkajaꞌateko, 
inien in yee nakeꞌuta, jiba emeꞌe aꞌ 
bitne. Jiba junuen jukaꞌ in yoꞌowata 
aꞌ nesaurim in am nok jikkajaꞌa 
benasia, intok junuen aapoꞌik nee 
aꞌ nak taꞌaaꞌuta jiba in aꞌ bichaꞌa 
benasia.

11
 ’Inepo nee inien emou nooka, 

junuen, net aꞌ bichaka nemak 
enchim alleeneꞌ betchiꞌbo. Intok 
inien tua yumaꞌisi alleewamta 
emeꞌe bitne. 12

 Juꞌu nooki in nesauri, 
iniꞌi junaꞌa, enchim naas emo nak 
taꞌaaneeꞌu, in enchim nak taꞌaꞌa 
benasia. 13

 Tua juꞌu senuk a yee 
aꞌ nak taꞌaaꞌu, iniꞌi, senuk aapoꞌik 
jiapsiwata, jumeꞌ aꞌ nak taꞌaaꞌum 
betchiꞌbo aꞌ nenkineeꞌu junaꞌatune. 
Inia bepa senuk cheꞌa yee aꞌ nak 
taꞌaaneeꞌu, kaita. 14

 Jiba emeꞌe 
in jallaꞌim tune, emeꞌe junuen 
jukaꞌ in teuwaari nesauta aꞌ boꞌo 
jooriaꞌateko. 15

 Ineponee iꞌan, 
kannee intok inepo, nee tekokame 
ti nee enchim taꞌaane. Bweꞌituk 
jukaꞌ tekokamta, inikaꞌa aꞌ tekowata 
joaꞌut kaachin a aet aꞌ juꞌuneeneꞌ 
betchiꞌbo. Ala inepone, in jallaꞌim ti 
nee enchim taꞌaane. Bweꞌituk inepo, 
siꞌimeta wakaꞌa in yoꞌowa betana 
in tejwaarita, ineponee emou aꞌ 
teuwaalaa. 16

 Ka emeꞌe junameꞌe, 
nee yeu puꞌakame, ala inepo nee 
enchim yeu puꞌari, intok ineponee 
emou noklaa, inim Liojta eaꞌpo 
aman jiapsaka, junuen yoemratau 

sajaka, Liojta betana lutuꞌuriata 
enchim ameu nokneꞌ betchiꞌbo. 
Intok inia enchim jooneeꞌu betana 
weyeme, ka luꞌutekai. Intok inien, 
juꞌu achai Lios, iniat net yoemꞌeaka, 
siꞌimeta wakaꞌa enchim au bicha 
aꞌawaꞌuta, aapo enchim aꞌ bittuane. 
17

 Iniꞌisan junaꞌa juꞌu in enchim aet 
sawekaꞌu, enchim naas emo nak 
taꞌaaneeꞌuta.

Jumeꞌ inim bwiapo jiapsame, Jesujta 
intok jumeꞌ aamak eame, omta

18
 ’Emeꞌe inim yoemrata betana 

iꞌan omtawakai, inia betana 
juꞌuneene, cheꞌa bat nee juni su 
junuen am omtakaꞌpo. 19

 Enchim 
inien jumeꞌ inim ka Liojta taꞌaaka 
jiapsame benasi enchim jiapsao, 
inimeꞌe inim jiapsame, bempoꞌim 
naas emo eiyaꞌa benasia enchim 
eiyaa ean. Taa inepo inim 
bempoꞌim nasuk ne enchim yeu 
puꞌala. Intok jiba inia betchiꞌbo 
junameꞌe enchim omta. Bweꞌituk 
junuen emeꞌe ka intok amemak 
eaka jiapsa. 20

 In emou teuwaakaꞌu 
emeꞌe waatinee: “Kaabe juꞌu 
tekokame, aꞌ tekowa bepa cheꞌa 
eiyaatune”, ti jiakai. Junameꞌe neu 
suasukai, ketchia enchim juniꞌi, 
inimeꞌe omtaka emou suuane. Intok 
inimeꞌe, jukaꞌ in am majtakaꞌuta, 
aꞌ nok jikkajisukai, ket inimeꞌe, 
jukaꞌ enchim am majtaꞌut enchim 
jikkajine. 21

 Siꞌimeta inikaꞌa bempo 
emou yaꞌane, taa jiba enchim 
nemak eaꞌ betchiꞌbo. Bweꞌituk 
bempo, jukaꞌ aꞌabo nee bittuakamta 
ka aꞌ taꞌaakai.

22
 ’Bempo tua kaita ka tuꞌika amet 

aukaꞌa benasi bitꞌeewan, nee ka 
inim yepsaka intok ameu nokako. 

Taa iꞌan inimeꞌe, Liojta bichapo, 
jukaꞌ ka tuꞌik bem yaꞌari betana, 
kaitat jiawite machi. 23

 Bweꞌituk 
juꞌu nee omtame, iniꞌi ket jukaꞌ 
in yoꞌowata omta. 24

 Inimeꞌe, 
tua kaita ka tuꞌika amet aukaꞌa 
benasia bitꞌeewan, ame nasuk 
jukaꞌa, inim jabeta juniꞌi kee jee 
aꞌ yaaka, inikaꞌa ka nee aꞌ yaako. 
Taa inimeꞌe inikaꞌa jaibu aꞌ bitchuk. 
Intok aꞌ bitlataka juniꞌi, inimeꞌe 
nee omta, intok ket junuen, jukaꞌ 
in yoꞌowata omta. 25

 Taa iniꞌi inien 
weye, bweꞌituk utteꞌa inikaꞌa nokita, 
bem nesauri jiꞌojteimpo jiꞌojteita 
aꞌ chupneꞌpo: “Inimeꞌe, tua kaita 
betchiꞌbo nee omtak”, ti jiꞌojteita.

26
 ’Taa chukula, jukaꞌ yee 

aniaka intok yee jiapsi joamta 
aꞌabo aꞌ yepsako, Liojta tuꞌu jiapsi, 
aapoꞌik betana lutuꞌuriat yee 
juꞌuneetuaneeme, juꞌu in yoꞌowa 
betana in emou bittuaneeꞌu, aapo, 
nee betana juꞌu lutuꞌuriat yee 
juꞌuneetuane. 27

 Intok emeꞌe juniꞌi 
ketchia, inim nee betana jukaꞌ 
lutuꞌuriata aꞌ teuwaane, bweꞌituk 
emeꞌe, inim tekilta in aꞌ naatekaꞌpo 
naateka nemak aanek.

16  ’Inikaꞌa weyemta nee 
emou teuwaa, junuen 

emou weenemta betana ka enchim 
koꞌom eeneꞌ betchiꞌbo. 2 Jum juriom 
teꞌopompo enchim lutuꞌuriakaꞌuta 
emeꞌe aꞌ uꞌaatune. Intok kia taewai 
yumaꞌane, junak emo betana senuk 
meꞌaakamta iniae Liojta betana 
tuꞌik aꞌ joaꞌa benasi aꞌ eeneeo. 
3

 Inikaꞌa yaꞌane, bweꞌituk inimeꞌe, 
jukaꞌ in yoꞌowata intok nee juniꞌi, 
kee jee itom taꞌaakai. 4 Inikaꞌa ne 
emou teuwaa, junuen, junak inikaꞌa 
taewaita yumako, inia betana jaibu 

in emou noklatukaꞌu enchim au 
waatineꞌ betchiꞌbo.

Jukaꞌ Liojta tuꞌu jiapsita inim aꞌ joaꞌu
’Inikaꞌa nee ka sep naatelaapo 

naateka emou aꞌ teuwaak, inepo 
emomak in anekaꞌ betchiꞌbo. 5 Taa 
iꞌan inepo nee siime, junuen aman 
juꞌu aꞌabo nee bittuakamtamak juchi 
an betchiꞌbo. Emo betana intok tua 
kaabe neu nattemae jakun bichaa in 
simeꞌut. 6 Ala emeꞌe, enchim siokaꞌu 
tua emot aayuk inikaꞌa weyemta in 
emou aꞌ teuwaakaꞌ betchiꞌbo. 7 Taa 
inikaꞌa lutuꞌuriataka nee emou 
aꞌ teuwaa, emo betchiꞌbo cheꞌa 
juniꞌi tuꞌisi yeu weama in simneeꞌu. 
Bweꞌituk junuen nee ka simeo, juꞌu, 
enchim aniaka intok enchim jiapsi 
joame, aapo ka emou yebijne. Taa 
junuen inepo aman siiko, emou 
inepo nee aꞌ bittuane. 8 Junako, iniꞌi 
yepsako, inim jukaꞌ yoemrata, ka 
tuꞌik aꞌ yaꞌariakaꞌu betana, inikaꞌa 
inia betana au aꞌ temaituane. Intok 
Liojta betana inim tuꞌisi yee aꞌ jiapsi 
iꞌaꞌu, inikaꞌa aꞌ ayukaꞌpo. Intok 
bempoꞌim, Liojta betana am yaꞌuraa 
bittuanaaꞌut emo am temaituane. 
9

 Iniꞌi yoemra, Liojta bichapo ka 
tuꞌik yaꞌari, bempoꞌim ka nee sual 
taꞌaꞌ betchiꞌbo. Aapo iniat am 
juꞌuneetuane. 10

 Intok inimeꞌe, inim 
Liojta tuꞌisi yee jiapsi iꞌaꞌuta inikaꞌa 
aꞌ ayukaꞌpo am mammatetuane. 
Bweꞌituk iꞌan inepo juꞌu in yoꞌowata 
aneꞌu bicha ne siime. Intok emeꞌe 
inim ka intok nee bitne. 11

 Intok inim 
Liojta yee yaꞌuraa bittuaneeꞌuta aꞌ 
juꞌuneiyaane. Bweꞌituk juꞌu, jukaꞌ 
inim yoemrata kobaꞌika aꞌ saweme, 
iniꞌi jaibu ka tuꞌisi au aꞌ chupneeꞌuta 
au naꞌikiari.

JOAN 15 ,  16



266

12
 ’Ketun tua juebenaka in emou 

etejoꞌeaꞌu aayuk oꞌoben, taa iniat 
emeꞌe iꞌan ka a aet juꞌune ean. 
13

 Chukula juꞌu Liojta tuꞌu jiapsi, 
lutuꞌuriat yee juꞌuneetuame emou 
yepsako, iniꞌi siꞌime juꞌu nee betana 
lutuꞌuria weyemtat enchim aet 
juꞌuneetuane. Bweꞌituk, ka iniꞌi kia 
aꞌ eaꞌpo aman aꞌ tuꞌureeꞌut enchim 
juꞌuneetuaka enchim noktuane, ala 
iniꞌi, siꞌimeta wakaꞌa Liojta betana 
aꞌ jikkajaꞌut enchim juꞌuneetuane. 
Intok jiba aapo ket juꞌu chukula yeu 
weenemtat enchim juꞌuneetuane. 
14

 Iniꞌi, aapo in yoꞌorinaaꞌuta jiba 
waatakai, yee aniane. Bweꞌituk 
aapo jukaꞌ nee betana lutuꞌuria 
weyemta, ne tana aꞌ mabetaka, 
enchim aꞌ juꞌuneiyaatuane. 15

 Siꞌime 
juꞌu, jukaꞌ in yoꞌowata jipueꞌuta, 
ket inepo aꞌ atteak. Inia betchiꞌbo 
san inepo, jukaꞌ Liojta tuꞌu jiapsi, 
jukaꞌ nee betana weyemta ne 
tana aꞌ mabetaka, intok inikaꞌa, 
ineponee aapoꞌik enchim aet aꞌ 
juꞌuneiyaatuaneꞌeti jiiak.

Siokwamtat chaꞌaka, chukula 
alleewame aunee

16
 ’Tua ka buꞌuuka beꞌee, inim ka 

intok enchim nee bitneeo. Taa aet 
chukula, sep jeela, emeꞌe juchi nee 
bitne. Bweꞌituk inepo nee, juꞌu in 
yoꞌowata jiapsaꞌu bicha nee siime.

17
 Junako jumeꞌ aꞌ majtim betana 

waate naas nau nattemaek:
―Aapo: “Tua ka buꞌuuka beꞌee, 

itom ka intok aꞌ bitneeo, intok aet 
chukula, sep jeela itom juchi aꞌ 
bitneꞌe”, ti jiakai. Intok, “Inikaꞌa 
jiba aapoꞌik yoꞌowata aneꞌu bicha 
aꞌ simeꞌu betchiꞌbo”, ti jiakai. 
Jaisa iniꞌi jiubaeka inikaꞌa teuwaa. 

18
 Jitasa iniae aapo teuwaa: “Ka 

buꞌuuka beꞌee”, ti aꞌ jiaꞌue. Katte aet 
juꞌunea jitat aꞌ nokaꞌut ―ti jiakai.

19
 Jesus inimmet, bem au 

nattemaebaeꞌpo amet mammateka:
―Ineponee emou inim: “Ka 

buꞌuuka beꞌee, enchim ka intok 
nee bitneeꞌu intok chukula sep 
jeela juchi enchim nee bitneeꞌu”, 
ti jiiak. Jaisa emeꞌe inia betana 
junuen nau nattemae jaꞌani ―ti 
ameu jiiak―. 20

 Lutuꞌuriapo ne 
inen emou jiia, chukula emeꞌe 
bwanakai intok tua siokne. Taa 
juꞌu inim yoemra inia betana tua 
alleene. Taa inien emeꞌe tua ka 
alleakai juniꞌi, chukula juꞌu enchim 
sioksi eaꞌu, iniꞌi, seej chukti emo 
betchiꞌbo tua alleewame tuneekai. 
21

 Jamut seenu, usibaeꞌeteko, junak 
iniꞌi ka alleene, taewai, jiokot au 
aꞌ bitneeꞌuta aꞌ yumakaꞌ betchiꞌbo. 
Taa iniꞌi, chukula, jukaꞌ ili usita 
yeu yebijsuko, iniꞌi, jiokot au 
aꞌ bichakaꞌu ka au waatine, tua 
alleeakai, inim ili usita yeu 
yoemtukaꞌpo juꞌuneakai. 22

 Ket jiba 
inieni iꞌan emeꞌe ka enchim alleaꞌu 
emot aayuk. Taa chukula juchi nee 
enchim bitnee intok junako emeꞌe 
tua yumaꞌisi enchim alleaꞌu emot 
aune. Iniꞌi alleewame junuen, ka 
intok luꞌutineekai.

23
 ’Junako inikaꞌa taewaita 

yumako, emeꞌe kaita intok neu 
bicha aꞌ aꞌaune. Lutuꞌuriapo ne inen 
emou jiia, juꞌu in yoꞌowa, siꞌimeta 
jukaꞌ iniat net yoemꞌeaka, au bicha 
enchim aꞌawaꞌuta, aapo enchim 
aꞌ bittuane. 24

 Emeꞌe iꞌan tajtia, ka 
inien Liojtau enchim aꞌawaꞌuta iniat 
net eaka aꞌ jooa. Inien emeꞌe aune, 
intok enchim aꞌawaꞌuta emeꞌe aꞌ 

bitne, junuen tua yumaꞌisi enchim 
alleeneꞌ betchiꞌbo.

Jesukrijto, jaisa inim 
jukaꞌ ka tuꞌik kobaꞌi

25
 ’Siꞌime inika weyemta inepo 

nee jita taꞌabwiku aꞌ tammachiaka 
emou aꞌ teuwaalaa. Taa chukula 
taewai yumaꞌane, junako ka intok 
inien jita taꞌabwiku aꞌ tammachiaka 
in emou nokneeo. Ala inepo junak, 
in yoꞌowa betana weyemta machisi 
ne emou aꞌ teuwaane. 26

 Junako 
junakaꞌa taewaita yumako, emeꞌe 
jukaꞌ enchim waataꞌuta, junaet 
net eaka, Liojtau bicha noknee. 
Ineponee intok jaibu junaet in 
yoꞌowabeu ka enchim nokriane. 
27

 Bweꞌituk jiba aapo juꞌu in 
yoꞌowa enchim nak taꞌaa, jiba nee 
enchim nak taꞌaaka intok aapoꞌik 
Liojta betana in aꞌabo yepsakaꞌpo 
junuen enchim aꞌ sualeꞌ betchiꞌbo. 
28

 Lutuꞌuria, aman juꞌu in yoꞌowata 
jiapsaꞌu, aapoꞌik betana ne yeu siika 
inim anbaekai. Taa iꞌani inepo nee 
inim yeu simnee, juchi juꞌu aman in 
yoꞌowa mak anbaekai.

29
 Junako jumeꞌ aꞌ majtim:

―Iꞌan ala empo tua 
juꞌunakkiachisi itou nooka, intok 
ka jita taꞌabwiku aꞌ tammachiakai. 
30

 Iꞌani itepo juꞌunea, siꞌimekut 
tuꞌisi em juꞌuneaꞌu, intok ka utteꞌa 
inia betana eu nattemainaaꞌu. Inia 
betchiꞌbo, Liojta betana aꞌabo em 
yepsakaꞌpo itepo aꞌ suale ―ti au 
jiiak.

31
 Junak juꞌu Jesus inimmeu:

―Junuen san, inikaꞌa jaisa emeꞌe 
lutuꞌuriapo aꞌ suale jaꞌani ―ti ameu 
jiiak―. 32

 Bweꞌituk taewai yuuma, 
intok jiba iꞌan junaꞌa, junak enchim 

weꞌepulaim, enchim atteau bicha 
enchim naꞌikimtuka intok emeꞌe 
nee inepolaik toꞌo sakaꞌaneeo. Taa 
kannee inepolai, bweꞌituk juꞌu in 
yoꞌowa nemak aane. 33

 Siꞌimeta 
inikaꞌa nee emou teuwaa junuen, 
net eaka, yanti elaka enchim 
jiapsineꞌ betchiꞌbo. Inim bwiapo 
utteꞌa, jiokot enchim emo bitneeꞌu. 
Taa emeꞌe ka jain eene, bweꞌituk 
inepo, jumeꞌ inim nee bejeꞌeka 
aneme, inepo nee am kobaꞌi.

Jesus, jumeꞌ aꞌ majtim 
Liojtau bicha am nokria

17  Chukula inikaꞌa 
teuwaasukai, Jesus teekau 

jikau bitchuka intok:
―In yoꞌowa, taewai yumaꞌasuk 

ti jiiak. Jukaꞌ em yoemiata, cheꞌa 
bepa aꞌ yoꞌorinaaꞌuta aet bit 
tebone, junuen jukaꞌ em yoemiata, 
cheꞌa bepa em yoꞌorinaaꞌuta et aꞌ 
bit teboneꞌ betchiꞌbo. 2 Bweꞌituk 
jiba empo, jukaꞌ em yoemiata, 
siꞌime yoemra inim jiapsame 
bepa aꞌ nesauneeꞌu, utteꞌata aet 
autualaa, junuen siꞌime jumeꞌ au 
bicha em yeu puꞌakaꞌum, jiba 
yuu jiapsiwamta aapoꞌik am 
bittuaneꞌ betchiꞌbo. 3 Juꞌu jiba 
yuu jiapsiwamta bitwame intok, 
iniꞌi, enchi jukaꞌ wepuꞌulaika tua 
lutuꞌuriapo Liojta, intok Jesukrijtota, 
jukaꞌ aꞌabo em bittuakaꞌuta aꞌ 
taꞌeewame, junaꞌa.

4
 ’Ineponee inim bwiapo enchi 

yoꞌoriwaka aet enchi eiyaanaaꞌuta 
nee aꞌ yaꞌari. Intok inepo nee aꞌ 
chupaꞌi jukaꞌ em nee aꞌ yaꞌaneꞌeti 
jiaka em nee tejwaakaꞌuta. 5 Junuen 
san achai, bat naataka, aniata 
kee yeu aꞌ machiao naateka, cheꞌa 

bepa yoꞌoriwaka emak in anekaꞌa 
benasia, iꞌani, jiba junaen nee emak 
jiapsituane.

6
 ’Jumeꞌ inim bwiapo jiapsame 

betana em neu bicha yeu puꞌakaꞌum, 
inepo nee, em jabetukaꞌuta ne 
machisi am juꞌuneetualaa. Inimeꞌe, 
empo am atteaka intok iꞌan empo 
neu bicha am naꞌikialaa. Intok 
inimeꞌe, ee betana jukaꞌ nok 
lutuꞌuriata, aꞌ nok jikkajilam. 7 Iꞌan 
bempo juꞌunea, junuen siꞌimeta 
jukaꞌ em nee aet aniaka, in yaꞌari, 
ee betana aꞌ weyeꞌu. 8 Bweꞌituk 
inepo nee ee betana jukaꞌ nokta 
em nee tejwaakaꞌuta, junakaꞌa 
nee am majtalaa. Bempo intok aꞌ 
mabetlaa. Intok inimeꞌe lutuꞌuriapo 
ee betana inim in yepsakaꞌuta, aꞌ 
juꞌuneiyaalaa. Intok em nee aꞌabo 
bittuakaꞌuta aꞌ suallaa.

9
 ’Inimeꞌe, inepo eu bicha 

nokria. Kannee jumeꞌ wate inim 
bwiapo jiapsame nokria. Ala jumeꞌ 
neu bicha em yeu puꞌarim nee 
nokria bweꞌituk empo am atteak. 
10

 Siꞌimeta jukaꞌ in attea, empo 
nemak aꞌ atteak. Intok siꞌimeta jukaꞌ 
em attea, inepo emak aꞌ atteak. 
Intok iniat eiyaawaka in yoꞌorinaaꞌu 
neu aayuk.

11
 ’Ineponee ka nee intok inim 

bwiapo tawane. Taa bempo inim 
tawane. Inepo nee intok inim yeu 
siime aman emak an betchiꞌbo. 
Empo in yoꞌowa, wepulsi tuꞌika et 
ayukame, jumeꞌ neu bicha em yeu 
puꞌakaꞌum, jiba ee betchiꞌbo am 
aniaka am suuane, junuen inimeꞌe 
yumaꞌisi nau eaka bem jiapsineꞌ 
betchiꞌbo, jiba enchi nemak itom 
nau eaka jiapsaꞌa benasia. 12

 Junako, 
inim bwiapo inepo amemak anekai, 

jumeꞌ neu bicha em yeu puꞌakaꞌum, 
inepo ee betana em utteꞌae 
aniawaka nee am suuaka, ka tuꞌik 
betana nee am aniasuk. Inimeꞌe 
betana tua kaabe, jitat taꞌabwisi 
eaka, nee betana au naꞌikimtek. 
Taa kia waꞌa jaibu bebejeꞌeritau 
au nenkilame jiba, junuen aapoꞌik 
betana Liojta nok lutuꞌuriapo 
jiꞌojteita aꞌ chupneꞌ betchiꞌbo.

13
 ’Iꞌan nee inepo aman em aneꞌu 

bicha nee siime. Taa nee ketun 
inim bwiapo anekai inikaꞌa nee 
teuwaa, junuen bempoꞌim inien tua 
in alleaꞌuta, inikaꞌa tua yumaꞌisi 
bem nemak aꞌ bitneꞌ betchiꞌbo. 
14

 Bempoꞌim inimeꞌe inepo jukaꞌ 
ee betana nok lutuꞌuriata nee 
am majtalaa. Taa jumeꞌ inim, ka 
emak eaka jiapsame, inimeꞌe 
omta. Bweꞌituk bempo ka jumeꞌ 
inim jiapsammak eaka jiapsa, 
jiba nee juniꞌi ka junamemak 
eaka in jiapsaꞌa benasia. 15

 Inepo, 
kannee inim yeu em am nuk 
simneꞌ betchiꞌbo ne eu bicha am 
nokria. Ala bebejeꞌerita betana 
em am jinneꞌuneꞌ betchiꞌbo am 
nokriakai. 16

 Junuen, nee ka jumeꞌ 
inim jiapsammak eaka in jiapsaꞌa 
benasia, bempo juniꞌi ket ka 
junamemak eaka jiapsa. 17

 Inimeꞌe 
juꞌu em nok lutuꞌuriat bempoꞌim 
juꞌuneetuaka, iniae, wepulsi ee 
betchiꞌbo bem jiapsineeꞌut am 
ania. Juꞌu ee betana nooki junaꞌa 
juꞌu lutuꞌuria. 18

 Jiba em jumeꞌ 
inim aniapo jiapsammeu, em nee 
bittuakaꞌa benasia, junuen ket 
inepo, bempoꞌim nee jumeꞌ inim 
jiapsammeu am bittualaa. 19

 Intok 
inepo jiba bempoꞌim betchiꞌbo 
nee wepulsi em nee yaa iꞌaꞌuta 

aꞌ yaꞌabaeka nee eu ino suꞌu 
toja junuen bempoꞌim ket, tua 
lutuꞌuriapo, inien wepulsi eu emo 
suꞌu tojineꞌ betchiꞌbo.

20
 ’Taa nee ka bempoꞌim betchiꞌbo 

jiba ne eu bicha nooka, taa 
ketchia wameꞌe cheꞌa chukula, 
jiba bempoꞌim nee betana ameu 
nokneeꞌue, nee sualneeme betchiꞌbo. 
21

 Siꞌimem inimeꞌe yumaꞌisi nau 
eaka bem jiapsineꞌ betchiꞌbo, ne eu 
nooka. In yoꞌowa, jiba enchi nemak 
itom nau eaka jiapsaꞌa benasia, 
bempoꞌim itomak wepuꞌulai benasi 
bem jiapsineꞌ betchiꞌbo. Inien bem 
jiapsaꞌ betchiꞌbo, jumeꞌ watem 
inim jiapsame, em aꞌabo nee 
bittuakaꞌuta aꞌ sualneꞌ betchiꞌbo. 
22

 Inepo inimeꞌe, jiba junakaꞌa 
tua eiyaawatchika weyemta, ee 
betana in mabetri, ineponee am 
bittualaa. Junuen, wepulsi nau 
eaka bem jiapsineꞌ betchiꞌbo, enchi 
nemak itom nau eaka jiapsaꞌa 
benasia. 23

 Inepo, ka bittaka ne 
amet jiapsakai, empo intok ket net 
jiapsakai. Junuen beja inimeꞌe tua 
yumaꞌisi bem nau eaka jiapsineꞌ 
betchiꞌbo. Intok junuen jiba inia 
betchiꞌbo juꞌu inim yoemra, em 
nee aꞌabo bittuakaꞌuta, a bem aꞌ 
mammateneꞌ betchiꞌbo. Intok ket 
tua em nee nakeꞌe benasia, em am 
nakeꞌuta.

24
 ’In yoꞌowa, inimeꞌe, empo 

neu bicha am naꞌikiari. Intok 
inimeꞌe, inepo jiba jum in 
anneeꞌu nemak am an iꞌa. Junuen 
inimeꞌe aman, jukaꞌ cheꞌa bepa 
eiyaawatchika ujyoriata em net 
autuarita, bem aꞌ bitneꞌ betchiꞌbo. 
Bweꞌituk empo, inim aniata kee aꞌ 
juꞌunaktewao naateka, empo nee 

nak taꞌaalaa. 25
 In yoꞌowa, wepulsi aꞌ 

lutuꞌuriatukaꞌpo aman yee yaꞌuraa 
bittuame, eu nee nooka. Jumeꞌ 
inim bwiapo jiapsame ka enchi 
taꞌaa. Taa inepo nee, ala enchi taꞌaa. 
Intok inimeꞌe in majtim, aꞌabo em 
nee bittuakaꞌut juꞌunea. 26

 Inimeꞌe, 
inepo tua em jabetukaꞌut, nee 
machisi et am juꞌuneetualaa. Intok 
ketun naa buustia nee inim enchi 
juꞌuneiyaa tebone. Junuen em nee 
nak taꞌaꞌa benasia, bempoꞌim ket a 
emo nak taꞌaaneꞌ betchiꞌbo. Intok 
ket junuen jiba nee juniꞌi, ka bittaka 
in amet jiapsineꞌ betchiꞌbo.

Jesus, bwijritaka, nasuk weiyaawa

18  Chukula aapo inikaꞌa 
teuwaasukai, juꞌu Jesus 

jumeꞌ aꞌ majtimmak yeu siika, 
junuen jakia Setroon teamta beas 
anbaekai. Junamaꞌa wajpo juyam 
tatakaka echitukan. Inim Jesus 
aꞌ majtimmak ama yepsak. 2 Ket 
juꞌu Juuraj teame, juꞌu yeu aꞌ 
bwijneeme, aapo junamaꞌa juyam 
echipo taꞌaan. Bweꞌituk juꞌu Jesus, 
jumeꞌ aꞌ majtimmake juebenasi 
junama aꞌanen. 3 Junuen san juꞌu 
Juuraj teame junama yepsak, 
juebena sontaaom weiyaakai, 
intok waate, jumeꞌ teꞌopopo yee 
suuatuawammake. Inimeꞌe, jumeꞌ 
teꞌopopo tekiakammeu yoꞌowem 
betana intok jumeꞌ paiseeom betana 
aman bittuarimtakai. Inimeꞌe, 
tettebem kukucheꞌeka intok mampo 
tachiriam weiyaaka kaaten. 4 Taa 
juꞌu Jesus, siꞌimeta jukaꞌ au yeu 
weenemta betana jaibu juꞌuneakai, 
yeu sikaa, intok inimmeu:
―Jabetasa emeꞌe jaiwa ―ti ameu 

nattemaek.

5
 Bempo:

―Jukaꞌ Jesujta, Nasaret teaꞌpo 
jometa ―ti aꞌ yoopnak.

Juꞌu Jesus intok:
―Ineponee junaꞌa ―ti ameu jiiak.
Juꞌu Juuraj teame, juꞌu aapoꞌik 

yeu bwisekame ket inimeꞌemak ama 
weaman. 6 Jukaꞌ Jesujta: “Ineponee 
junaꞌa”, ti ameu aꞌ jiako, inimeꞌe amau 
rukteka intok bwiau koꞌom toꞌotek. 
7

 Junak intok juꞌu Jesus juchi:
―Jabetasa emeꞌe jaiwa ―ti ameu 

nattemaek.
Bempo intoko:
―Jukaꞌ Jesujta, Nasaret teaꞌpo 

jometa ―ti jiiak.
8

 Junak juꞌu Jesus:
―Jaibu su ne enchim tejwaasuk 

in junaꞌatukaꞌpo. Emeꞌe nee 
jaiwaꞌateko, inimeꞌe nemak rejteme 
am sakaꞌatuane ―ti ameu jiiak.

9
 Iniꞌi inien tuk, jiba aapoꞌik Jesujta, 

juꞌubwa jeela: “Jumeꞌe, in yoꞌowata 
neu bicha yeu aꞌ puꞌakaꞌum betana, tua 
kaabe, jitat taꞌabwisi eaka, nee betana 
au naꞌikimtek”, ti aꞌ teuwaakaꞌuta, 
junuen aꞌ chupneꞌ betchiꞌbo. 10

 Junak 
juꞌu Simoo Peeoꞌo teame, iniꞌi, tebem 
sisiꞌiwook kucheꞌekame, yeu am 
wikeka intok senuk, Malkoꞌ teaka, juꞌu 
teꞌopopo tekiakammeu yoꞌota saweꞌuta, 
inikaꞌa batatana naka chukti aꞌ beebak. 
11

 Taa Jesus, juꞌu Peotau:
―Jumeꞌ kuchiꞌim, em yeu am 

wikekaꞌpo am ketcha. Inien, jukaꞌ 
in yoꞌowata, jiokot nee ino aꞌ bit 
iꞌao utteꞌatune, inien tua jiokot in 
ino bitneeꞌu ―ti au jiiak.

Jesus, juꞌu teꞌopopo tekiakammeu 
cheꞌa yoꞌoweta bichapo aane

12
 Junak jumeꞌ sontaaom 

yeu puꞌarim, juꞌu ameu 

weyekamtamake, intok jumeꞌ 
teꞌopopo yee suuatuawame, 
inimeꞌe, Jesujta bwiseka intok aꞌ 
sumaka, 13

 chukula ket, bempo 
cheꞌa bat juꞌu Anaj teamta kariu 
aꞌ tojak. Jukaꞌ Anaj teamta, juꞌu 
Kaipaaj teame aꞌ aseꞌebwakan. 
Iniꞌi juꞌu junae wasuktiat ama 
teꞌopopo tekiakammeu cheꞌa 
yoꞌotukaꞌu. 14

 Iniꞌi Kaipaaj teame 
jiba junaꞌatukan, juꞌu juriommeu: 

“Siꞌime jurio yoemrata betchiꞌbo, 
wepuꞌulaik aꞌ mukneeꞌpo aman, 
bempoꞌim betchiꞌbo cheꞌa aꞌ 
tuꞌineeꞌuta”, ti aꞌ teuwaakame.

Jukaꞌ Peota, Jesujta ka au 
aꞌ taꞌaꞌati aꞌ jiakaꞌpo

15
 Simoo Peeoꞌ teame intok 

senu Jesujta majti, inimeꞌe 
Jesujtat chaꞌaka kaaten. Iniꞌi 
senu Jesujta majti, junamaꞌa 
teꞌopopo tekiakammeu yoꞌota 
betana taꞌeewan. Junuen san iniꞌi, 
Jesujta mak junamaꞌa yoꞌota kariu 
bicha, jitae bat kora yaꞌariu aman 
kibakek. 16

 Taa juꞌu Peeo, junamaꞌa 
aman kikkimuwaꞌpo, paꞌaria 
tana taawak. Inien san juꞌu senu 
majti, juꞌu teꞌopopo tekiakammeu 
yoꞌota betana taꞌeewame, iniꞌi yeu 
sika intok jukaꞌ jamutta, aman 
kikkimuwaꞌpo yee suuamta, aꞌ 
tejwaaka, jukaꞌ Peota aman 
kibachak. 17

 Junak juꞌu jamut, aman 
kikkimuwaꞌpo aꞌ suuatuawame, 
Peotau:
―Jaisa empo ka junaꞌa ketchia, 

inia oꞌouta betana senu aꞌ majti 
jaꞌani ―ti au nattemaek.

Juꞌu Peeo intok:
―Eꞌe, ka inepo junaꞌa ―ti aꞌ 

yoopnak.

18
 Junamaꞌa sebekai, jumeꞌ 

junamaꞌa jitaa suuame, intok 
jumeꞌ tekoka ama sawame, nayaka, 
oubammeu jaꞌabweka sukawen. 
Juꞌu Peeo ket junamaꞌa amemak 
oubammeu weyeka sukawen.

Jukaꞌ teꞌopopo cheꞌa yoꞌota, 
Jesujta aꞌ temaeꞌpo

19
 Juꞌu teꞌopopo tekiakammeu 

cheꞌa yoꞌowe, Jesujtau nattemai 
taitek, jabem aꞌ majtimtukaꞌummet 
intok aapoꞌik jukaꞌ junen yee aꞌ 
majtaꞌu betana. 20

 Iniau juꞌu Jesus:
―Inepo nee inim siꞌimem 

aneꞌebichapo yeteu nonoksuk. Intok 
jum juriom teꞌopompo, intok inim 
bweꞌu teꞌopopo, siꞌime jumeꞌ juriom 
nau emo totojaꞌpo jiba aneka nee 
yee majtasuk. Junuen san kaita 
nee etbwa teuwaalaa, 21

 jaisaaka 
empo neu su nattemae. Jumeꞌ nee 
jikkajilammeu nattemainee intok 
bempo elaꞌpo aꞌ teuwaanee jukaꞌ in 
am majtalatukaꞌuta. Bempo tuꞌisi 
juꞌunea jukaꞌ in ameu noklatukaꞌuta 
―ti au jiiak.

22
 Junak Jesujta inien jiako, 

junama teꞌopopo yee suuame 
betana, senu ama aneme, pujbat aꞌ 
chochonaka intok:
―Kat juꞌu teꞌopopo tekiakammeu 

cheꞌa yoꞌotau junuen jiia ―ti au 
jiiak.

23
 Juꞌu Jesus inikaꞌa inen yoopnak:

―Ka tuꞌik nee teuwaariako, junae 
betana aꞌ teuwaane. Taa jukaꞌ in 
teuwaarita aꞌ tuꞌireako, jaisaaka 
empo nee chona ―ti au jiakai.

24
 Junak juꞌu Anaas, aapoꞌik 

sumaꞌita, Kaipaaj teamtau, juꞌu 
teꞌopopo tekiakammeu cheꞌa 
yoꞌotau aꞌ bittuak.

Jukaꞌ Peota, juchi weeꞌpo, Jesujta 
ka au aꞌ taꞌaꞌati aꞌ jiakaꞌpo

25
 Juꞌu Peeo ketun junamaꞌa 

tajimmeu weeka sukawen. Iniau 
intok:
―Jaisa empo ka junaꞌa, juꞌu inia 

oꞌouta betana majti jaꞌani ―ti au 
jiuwak.

Peeo intok:
―Eꞌe, ka inepo junaꞌa ―ti jiiak.
26

 Junak intok seenu, jukaꞌ 
teꞌopopo tekiakammeu cheꞌa 
yoꞌota tekokame, iniꞌi juꞌu seenu, 
Peota naka chukti aꞌ bebakaꞌuta aꞌ 
wawaekame, aapo Peotau:
―Jaisa nee ka enchi jum juya 

etripo aamak bichak jaꞌani ―ti au 
jiiak.

27
 Juꞌu Peeo, juchi ka au aꞌ taꞌaa ti 

jiaka nookak. Junamaꞌa intok sep, 
totoi oꞌowia kukussuk.

Jukaꞌ Jesujta, Pilaatotau 
yeu aꞌ tojiwakaꞌpo

28
 Junak intok juꞌu Jesus, Kaipaaj 

teamta kari aꞌ katekaꞌa betana, 
aman juꞌu kobanaaota bweꞌu kariu 
nuꞌupawak. Junamaꞌa jaibu matchun. 
Jumeꞌ juriom intok junaman bweꞌu 
kariu ka aman kiimuk. Inimeꞌe, 
Liojta junuen bem aꞌ yoꞌoreeꞌut, 
junuen ayuka Liojta bichapo ka 
tuꞌik emo yaꞌa machiakai. Intok 
junuen, Liojta yoꞌori betchiꞌbo, 
kupteo, bwala jissobata bem 
bwaꞌeeꞌuta, ka a emo aꞌ bwaꞌaneꞌeti 
eakai. 29

 Inia betchiꞌbo juꞌu kobanao 
Pilaatoꞌ teame, paꞌakun yeu siika 
junuen ameu nokbaekai. Intok aapo 
inimmeu:
―Jitat sa emeꞌe inikaꞌa oꞌouta aꞌ 

naꞌatejo ―ti ameu jiiak.

30
 Bempo, inikaꞌa:

―Ka tuꞌik ka aꞌ yaꞌariako, itepo ka 
eu aꞌ toji ean ―ti aꞌ yoopnak.

31
 Junak juꞌu Pilaato:

―Emeꞌe aꞌ nuk sajaka intok jiba 
enchim jachin nesaweꞌpo aman aꞌ 
yaꞌuraa bittuane ―ti ameu jiiak.

Jumeꞌ juriom intok:
―Taa itepo jumeꞌ juriom, ka iniau 

lutuꞌuriak, senuk aꞌ meꞌetuneeꞌut 
itom aet nesauneꞌ betchiꞌbo ―ti au 
jiiak.

32
 Junuen chupuk juꞌu, aapoꞌik 

Jesujta, tua jachin weyeka aꞌ 
mukneeꞌu betana aꞌ teuwaariakaꞌuta. 
33

 Pilaato, jum bweꞌu kariu wajiwa 
juchi aman kibakeka, Jesujtau chaai 
teboka intok:
―Jaisa empo junaꞌa jaꞌani, juꞌu, 

jurio yoemratau cheꞌa yoꞌo yaꞌari ―
ti au nattemaek.

34
 Jesus intok iniau:

―Inikaꞌa inia betana nattemaekai, 
jaisa empo kia emo aꞌ juꞌuneiyaaka 
aꞌ nattemae jaꞌani, inikaꞌa inim in 
cheꞌa yoꞌo yaꞌari tukaꞌu, oo watem 
betana aꞌ jikkajilatakai ―ti au jiiak.

35
 Pilaato juꞌu kobanaao aꞌ 

yoopnak:
―Ineponee ka jurio. Juꞌu inim 

ele benasi jurio yoemra intok jumeꞌ 
teꞌopopo tekiakammeu yoꞌowe, 
inimeꞌe junen enchi aꞌabo neu tojak. 
Jitasa empo yaꞌari ―ti au jiiak.

36
 Junak juꞌu Jesus:

―Cheꞌa yoꞌotaka in nesauneeꞌu, 
ka iꞌan inim junaꞌa. Nee junuen 
inim nesaweo, junak jumeꞌ nemak 
eaka rejteme, nassua ean, junuen, 
juriommeu ka in suꞌu tojinaꞌ 
betchiꞌbo. Taa cheꞌa yoꞌotaka in 
nesaweꞌu, ka iꞌan inim junaꞌa ―ti aꞌ 
yoopnak.

37
 Pilaato intok:

―Junak su, jaisa empo lutuꞌuriapo 
junaꞌa jaꞌani, juꞌu cheꞌa yoꞌo yaꞌari 
―ti au nattemaek.

Jesus inikaꞌa:
―Ineponee junaꞌa juꞌu cheꞌa yoꞌo 

yaꞌari, jiba em aꞌ teuwaꞌa benasia. 
Ineponee inim yoemtuk, intok 
inepo jukaꞌ lutuꞌuriata juꞌuneiyaa 
tebobaekai nee inim aꞌabo yepsak. 
Siꞌime jumeꞌe, jukaꞌ lutuꞌuriata boꞌo 
jooriaka jiapsame, inimeꞌe, jukaꞌ 
in teuwaaꞌuta aꞌ jikkajine ―ti aꞌ 
yoopnak.

38
 Juꞌu Pilaato aapoꞌiku:

―Jitasa intok junaꞌa, iniꞌi lutuꞌuria 
―ti au jiiak.

Jesus, aꞌ meꞌetuneꞌ 
betchiꞌbo aet nesawa

Inien au nattemaisuka juꞌu Pilaato 
juchi yeu siika, jumeꞌ juriommeu 
nokbaekai. Intok junammeu:
―Kaita ka tuꞌik nee inia oꞌoutat 

teu machi ―ti jiiak―. 39
 Taa emeꞌe 

au joiwalataka jiba junuen aꞌ 
bibicha, chikti bwala jissuꞌawaka 
pajko taewaitchi, seenuk etaꞌita 
in emou aꞌ suꞌu tottojamta. Junak 
su, jaisa emeꞌe jukaꞌ juriommeu 
cheꞌa yoꞌo yaꞌarita nee aꞌ suꞌu toji iꞌa 
jaꞌani ―ti ameu jiiak.

40
 Junako siꞌime juchi chaai 

japtek:
―Ka junukaꞌa suꞌu tojine. Ala jukaꞌ 

Barabaaj teamta suꞌu tojine ―ti 
jiakai.

Iniꞌi Barabaaj teame intok jita 
etbwawamta tuꞌuren.

19  Junako juꞌu Pilaato, jukaꞌ 
Jesujta, sep tua jiokot maisi 

aꞌ bepsu tebok. 2 Jumeꞌ sontaaom 
intok, juya wichakamta nat koꞌelaa 

yaaka, Jesujta kobat aꞌ yechak. 
Kutko sikiim intok aꞌ supetuak. 
3

 Chukula inimeꞌe, au rukteka:
―Ketchi allea, empo jurio 

yoemratau cheꞌa yoꞌo yaꞌari ―ti au 
jiiak.

Intok inimeꞌe, pujbat aꞌ chonan.
4

 Junako juꞌu Pilaato juchi yeu 
sika intok junammeu:
―Akeꞌem aꞌ bicha. Inim ne yeu aꞌ 

tojilaa junuen enchim juꞌunee iꞌakai 
jukaꞌ ka tuꞌik, kaita in aet tetteaꞌpo 
―ti ameu jiiak.

5
 Jesus intok aman yeu siika, jukaꞌ 

juyata wichakamta nat koꞌelaisi 
yaꞌarita, kobat jipuekai intok jumeꞌ 
kutko sikiim supe simekai. Junak 
juꞌu Pilaato:
―Iniꞌi junaꞌa, juꞌu oꞌou ―ti ameu 

jiiak.
6

 Junak jumeꞌ teꞌopopo 
tekiakammeu yoꞌowe intok jumeꞌ 
teꞌopopo yee suuatuawame aꞌ bichaka:
―Kuuset aꞌ popon tebone, kuuset 

aꞌ popon tebone ―ti chaai japtek.
Junak juꞌu Pilaato inimmeu:
―Emeꞌe aꞌ weiyaaka intok junuen 

kuuset aꞌ poponnee ma. Bweꞌituk 
ineponee tua kaita ka tuꞌik 
aapoꞌikut tettea ―ti ameu jiiak.

7
 Taa inimeꞌe juriom aapoꞌiku:

―Itepo te inim itom ae 
nesaweeꞌuta aꞌ jipue. Intok inia 
nesauripo aꞌ jiaꞌa benasia aꞌ 
mukneeꞌuta au chupne. Bweꞌituk 
iniꞌi, Liojta betana aꞌ yoemiaritukaꞌa 
benasi au taꞌaa tebon ―ti au jiiak.

8
 Inikaꞌa juꞌu Pilaato jikkajaka, 

cheꞌa juniꞌi majaek. 9 Aapo juchi 
weeꞌpo junama bweꞌu kariu bicha 
kibakeka intok aapo Jesujtau:
―Jakunsa empo joome ―ti au 

jiiak.

Taa juꞌu Jesus kaita aꞌ yoopnak.
10

 Junak juꞌu Pilaato:
―Nee empo kaita yoopnabae 

jaꞌani. Jaisa empo ka juꞌunea jaꞌani, 
kuuset enchi popon tebo betchiꞌbo, 
intok ketchia, enchi suꞌu toji tebo 
betchiꞌbo juniꞌi, in a nesaweꞌu ―ti 
au jiiak.

11
 Juꞌu Jesus inikaꞌa:

―Tua kaita empo yoꞌotaka em 
net a nesauneeꞌuta jipuꞌu ean, 
Liojta betana ka aꞌ maktuko. Inia 
betchiꞌbo, waꞌa, nee eu tojakame, 
cheꞌa juniꞌi ee bepa ka tuꞌik yaꞌari 
―ti aꞌ yoopnak.

12
 Jiba inim naatekai juꞌu Pilaato, 

jatchin juniꞌi ayuka, Jesujta aꞌ suꞌu 
tojibaeka ean. Taa jumeꞌ juriom:
―Inikaꞌa empo yeu suꞌu tojako, 

jukaꞌ cheꞌa yoꞌo yaꞌarita Sesar 
teamta, empo aꞌ bejeꞌeka annee. 
Inim jabetaka juniꞌi, aapo cheꞌa 
siꞌimem bepa au yoꞌo joobaeme, 
iniꞌi jukaꞌ Sesar teamta, jum 
Romapo cheꞌa yoꞌotaka katekamta aꞌ 
bejeꞌeka annee ―ti aet chaaek.

13
 Junak juꞌu Pilaato, inikaꞌa 

jikkajaka, Jesujta paꞌakun yeeu aꞌ 
toji teboka, intok aapo, jum yoꞌo 
yaꞌarim yeyesaꞌpo yejtek. Ebreo 
nokpo Kabaataꞌ teaꞌpo. Iniꞌi nooki, 
bwiapo teta chitta chibelai, ti 
jiubae. 14

 Inimiꞌi jaibu senu taewai 
beꞌeen, Liojta yoꞌori betchiꞌbo 
bwala jissuꞌuawaka, pajkota 
weeneeo. Jaibu jumak luula 
yejteo. Junak juꞌu Pilaato, jumeꞌ 
juriommeu:
―Inim aane juꞌu, emou cheꞌa yoꞌo 

yaꞌari ―ti ameu jiiak.
15

 Taa bempo:
―Meꞌetune, meꞌetune, kuuset aꞌ 

popon tebone ―ti chaaen.

Juꞌu Pilaato inimmeu:
―Jaisa inepo inikaꞌa emou yoꞌo 

yaꞌarita kuuset aꞌ popon tebonee 
jaꞌani ―ti ameu nattemaek.

Taa jumeꞌ teꞌopopo tekiakammeu 
yoꞌowe:
―Itepo kaabeta intok taꞌabwik 

cheꞌa itou yoꞌo yaꞌarita te aꞌ jipue, 
wakaꞌa jum bweꞌu joꞌara Romaꞌ 
teaꞌpo yoꞌotaka katekamta jiba ―ti 
aꞌ yoopnak.

16
 Junak juꞌu Pilaato ameu aꞌ suꞌu 

tojak junuen kuuset aꞌ popontuneꞌ 
betchiꞌbo.

Bempo intok yeu aꞌ nuk sajak.

Jum kuuset aꞌ popontukaꞌpo
17

 Junuen juꞌu Jesus yeu siika, 
jukaꞌ kuujta puꞌatekai. Junuen, 
jum ili kawi Mukia kobaꞌ teaꞌu 
yebijneekai. Ebreo nokpo Kolkotaꞌ 
teaꞌu. 18

 Junamaꞌa, aapo kuuset 
popontuk. Intok aapoꞌiku mak ket 
woika kuusimmet jikat poponwak, 
aapoꞌik kechaꞌawakaꞌpo nau bicha, 
Jesujta nasuk tawaakai. 19

 Juꞌu 
Pilaato, jiꞌojteita kuuset bepa jikat 
aꞌ popon tebok: “Jesus, Nasaret 
teaꞌpo joome, juriommeu cheꞌa yoꞌo 
yaꞌari”, ti jiamta. 20

 Jumeꞌ juriom 
betana juebenaka inikaꞌa ama 
jiꞌojteita nookak. Bweꞌituk jum 
Jesujta kuuset aꞌ poponwakaꞌpo, 
bweꞌu joꞌarau ka mekkaekan. Iniꞌi 
jiꞌojtei intok, ebreeo nokpo intok 
rieeko nokpo intok latin nokpo 
jiꞌojteitukan. 21

 Inia betchiꞌbo 
juriom betana jumeꞌ teꞌopopo 
tekiakammeu yoꞌowe, inimeꞌe 
Pilaatotau:
―Inikaꞌa ka junuen: “Juriommeu 

cheꞌa yoꞌo yaꞌari”, ti aꞌ jiꞌojtene. Ala 
empo: “Iniꞌi, juꞌu juriommeu cheꞌa 

yoꞌo yaꞌari ti au teuwaame”, ti 
jiꞌojtene ―ti au jiiak.

22
 Taa juꞌu Pilaato, inimeꞌe:

―Juꞌu in jiꞌojtekaꞌu junuen tawane 
―ti am yoopnak.

23
 Chukula jumeꞌ sontaaom, Jesujta 

kuuset aꞌ poponsuka, aꞌ tajoꞌoriwata 
nuꞌuka intok naikisi nat aꞌ naꞌikimtek, 
inikaꞌa bempoꞌim weꞌepulaim 
betchiꞌbo. Bempo ket, jumeꞌ tebe 
tajoꞌorim bepa aꞌ jinekaꞌum, am 
nuꞌuka. Inimeꞌe intoko, ka jak nau am 
jiꞌikritukaꞌ betchiꞌbo, jikat koꞌom tajti 
wepuꞌulaikai, 24

 jumeꞌ sontaaom:
―Katte am siutane ―ti nau jiiak―. 

Ala te amet nau jaꞌatek tuꞌinee junuen 
jabeta amemak aꞌ tawaaneeꞌut 
juꞌunee betchiꞌbo ―ti nau jiiak.

Inien chupuk waꞌa bat naataka 
jum Liojta betana jiꞌosia jiꞌojteimpo: 

“Inimeꞌe, jukaꞌ in tajoꞌori nat naꞌikimtek, 
aet nau jaꞌatekai”, ti aꞌ jiakaꞌpo. Inien, 
inikaꞌa junen yaak jumeꞌ sontaaom.

25
 Junamaꞌa kuuseu, Jesujta aet 

poponiu, Jesujta ae intok aꞌ aewata 
akkoowa, intok Maria, Kleeopaj 
teamta jubiawa, intok Maria 
Maareenaꞌ teame ama aanen. 26

 Juꞌu 
Jesus, aꞌ malawata intok wakaꞌa aꞌ 
majtita, tua aꞌ nakeꞌuta ae naapo 
weyekamta bichakai, aꞌ aebeu:
―Juꞌu eu weyekame, em 

yoemiatune ―ti au jiiak.
27

 Chukula ket juꞌu aꞌ majtibeu:
―Inikaꞌa eu weyekamta, empo aek 

―ti au jiiak.
Intok junamaꞌa naateka, iniꞌi 

majti, aapoꞌik joꞌau aꞌ joꞌaneꞌ 
betchiꞌbo aꞌ mabetak.

Jum Jesujta jaisa aꞌ mukukaꞌpo
28

 Iniat chukula juꞌu Jesus junuen 
jukaꞌ aꞌ yaꞌaꞌeaꞌuta siꞌimeta jaibu aꞌ 

chupsukaꞌut juꞌuneakai, jukaꞌ jum 
Liojta betana jiꞌosia jiꞌojteimpo 
jiꞌojteita aꞌ chupneꞌ betchiꞌbo:
―Baꞌae ne muuke ―ti jiiak.
29

 Junamaꞌa ili sotoꞌi, binaakreꞌ 
teamtae tapunika ama manekan. 
Junak intok junameꞌe, junamaꞌa, 
baꞌata nunuꞌemta, ejponjaꞌ teamta 
komoniaka, tebe kuta, isoopoꞌ 
teamtat aꞌ chayaka intok jikau, 
teniu au aꞌ noitak. 30

 Jesus inikaꞌa 
binaakreta jeꞌeka, chukula aapo:
―Jaibu siꞌime chupsuk ―ti jiiak.
Junak intok aapo, koꞌom kobateka, 

muukuk.

Jum, senu sontaota, tebe kuta 
bwawik jipuemtae, sanaꞌita 

betuk aꞌ soakaꞌpo
31

 Inimiꞌi wepul taewai jiba beꞌeen, 
bwala jisuawaka pajkota weeneꞌ 
betchiꞌbo, jumeꞌ juriom intok, jumeꞌ 
takaam ka kuusimmet aet yum joꞌe 
taewait am tawaa iꞌan. Bweꞌituk 
junaꞌa aet yum joꞌe taewai, tua 
beja yoꞌoriwaka eiyaawan. Inia 
betchiꞌbo bempo, Pilaatotau nookak, 
jumeꞌ kuuset chaꞌakame, aapoꞌik 
am wok kotta teboneꞌ betchiꞌbo, 
intok junuen inimeꞌe lauti kokoka, 
inimeꞌe, bem takaam junama bem 
koꞌom joꞌanaꞌ betchiꞌbo. 32

 Junako 
jumeꞌ sontaaom aman sajaka, intok 
bempo junaman jumeꞌ woika aman 
kuusimmet popontukame, inimeꞌe 
nanancha nau bicha wokim am 
kottariak. Jumeꞌ Jesujta mak 
ama popontukame. 33

 Taa inimeꞌe, 
Jesujtau japtekai, jaibu mukiata 
bichaka intok inia betchiꞌbo ka aꞌ 
wok kottak.

34
 Taa jumeꞌ sontaaom betana, 

seenu, aapoꞌik tebe kuta 

sisiꞌiwookta bwawiakamtae, 
sanaꞌita betuk aꞌ soꞌak. Inim intok 
sep, ojbo baꞌamak ama yeu siika. 
35

 Juꞌu inikaꞌa inim aꞌ teuwaame, 
iniꞌi aꞌ bichak. Intok iniꞌi lutuꞌuriata 
nooka. Aapo, lutuꞌuriata aꞌ nokaꞌapo 
juꞌunea, intok aapo inikaꞌa teuwaa, 
junuen ket enchim aꞌ sualneꞌ 
betchiꞌbo. 36

 Bweꞌituk iniꞌi inien yeu 
sikame inien tuk, junuen, Liojta 
betana jiꞌosia jiꞌojteimpo: “Iniꞌi, ota 
wepuꞌulaik juniꞌi, ka aꞌ kottarianaa”, 
ti jiamta aꞌ chup betchiꞌbo. 37

 Omot 
intok ket, Liojta betana jiꞌosia 
jiꞌojteimpo: “Bempo, wakaꞌa takaata 
bem soꞌakaꞌuta, aꞌ bitne”, ti jiia.

Teta wojoꞌoku Jesujta tekwakaꞌpo
38

 Iniat chukula juꞌu Joseeꞌ 
teame, waꞌa ili joꞌara Arima teaꞌati 
teakaꞌu joꞌaakame, iniꞌi, Pilaatotau 
nookak, jukaꞌ Jesujta takaawata aꞌ 
weiyaabaekai. Iniꞌi Josee, Jesujta 
mak eaka aꞌ sualen, junuen aapo 
ka au juꞌuneiyaa teboika juniꞌi, 
jumeꞌ juriom aꞌ majjaeꞌ betchiꞌbo. 
Inikaꞌa, Pilaato aꞌ nok mabetak. 
Juꞌu Josee intok aman siika jukaꞌ 
Jesujta takaata aꞌ nuꞌu betchiꞌbo. 
39

 Ketchia juꞌu Nikoreemoꞌ teame, 
iniꞌi bat naataka tukaapo Jesujta 
mak etejokame, iniꞌi, senu taka ama 
woj mamni kiilom betteakamta, 
miiraꞌ teamta intok alooej teamta 
nau kuutik aman au aꞌ nuꞌupak. 
40

 Junuen san iniꞌi Josee intok 
juꞌu Nikoreemo, bempo jukaꞌ 
Jesujta takaata toboktaka intok 
bempo, tajoꞌorim, tettebesi yeu 
woꞌotim, iniae nau kuutia win 
jubasi yaꞌarimmea aꞌ biijtak, inikaꞌa, 
jumeꞌ juriom jumeꞌ kokolam maꞌa 
betchiꞌbo, bem aꞌ joaꞌa benasia 

ayukai. 41
 Junamaꞌa, jum Jesujta 

kuuset poponwakaꞌanaapo, ujyoisi 
juya etritukan, intok jiba inim, yee 
maꞌa betchiꞌbo, tetapo wojoꞌoriata 
bemelasi yaꞌatukan, kee jabeta ama 
maꞌawakai. 42

 Junamaꞌa bempo 
aꞌ teekak jukaꞌ Jesujta takaata. 
Bweꞌituk iniꞌi tetapo wojoꞌoriata 
yaꞌari, junama ka mekkaakai. Intok 
junamaꞌa jumeꞌ juriom jukaꞌ aet 
yum joꞌe betchiꞌbo taewaita jaibu 
abe aꞌ naateꞌ betchiꞌbo.

Kokolam nasuk, Jesujta 
aꞌ jiabijtekaꞌpo

20  Lominkot, semaanata 
aet naateo, juꞌu Maria 

Maareenaꞌ teame, tua ketwoo, jum 
tetapo wojoꞌoriata yaꞌariu siika, 
ketun ka machiako. Intok aapo 
junakaꞌa tetapo wojoꞌoriata yaꞌarita 
jaibu ka pattita teak. 2 Junak intok 
aapo, jum Simoo Peeoꞌ teamta intok 
jukaꞌ senu majtita, waꞌa, Jesujta tua 
naksukaꞌuta, inimeꞌe jokaꞌu tajtia 
buiteka intok:
―Itom yoꞌowa, tetapo wojoꞌoriata 

yaꞌari betana yeu nuk sakaꞌawak, 
itepo intok tee ka juꞌunea jakun aꞌ 
tojiwakaꞌu ―ti ameu jiiak.

3
 Junak intok Peeo intok juꞌu 

senu majti, bempo junaman tetapo 
wojoꞌoriata yaꞌariu bicha yeu sajak. 
4

 Inimeꞌe woika nau tenni japtek. 
Taa juꞌu seenu, Peota bepa cheꞌa 
utteꞌa buiteka intok iniꞌi, tetapo 
wojoꞌoriata yaꞌariu bat yepsak. 
5

 Aapo kia aman wajiwa koꞌom 
bitchuka intok junamaꞌa jumeꞌ 
tajoꞌorim, tettebesi yeu woꞌotim 
ama jokame jiba bichak. Taa ka 
aman kibakekai. 6 Chukula ket juꞌu 
Simoo Peeoꞌ teame, aet chaꞌaka 

ama yepsak. Intok aapo aman 
kibakek tetapo wojoꞌoriata yaꞌariꞌpo. 
Aapo ketchia junameꞌe tajoꞌorim 
tettebesi yeu woꞌotim ama joꞌarim 
bichak. 7 Intok ketchia iniꞌi, jumeꞌ 
tajoꞌorim, aapoꞌik pujbat intok 
kobat ammea aꞌ sumaꞌim tukaꞌum, 
ka jumeꞌ tettebesi yeu woꞌotim 
mak katekame, ala tottimtaka 
intok omola yechaꞌim ama am 
bichak. 8 Junak intok ketchia 
juꞌu senu, Jesujta majti aman 
kibakek. Juꞌu cheꞌa bat aman tetapo 
wojoꞌoriata yaꞌariu yepsakaꞌu. 
Intok iniꞌi, jukaꞌ ama yeu sikamta 
bichaka intok kokkoarim nasuk aꞌ 
jiabijtekaꞌuta aꞌ sualek. 9 Bweꞌituk 
inimeꞌe, jum Liojta betana jiꞌosia 
jiꞌojteimpo weyemta, jukaꞌ Jesujta 
kokkoarim nasuk aꞌ jiabijteneeꞌu 
aꞌ utteꞌatukaꞌut, kee aet juꞌunean. 
10

 Junak intok junameꞌe Jesujta 
majtim, bem joꞌaau bicha nottek.

Jesujta, Maria Maareenaꞌ 
teamtau yeu aꞌ machiakaꞌpo

11
 Taa juꞌu Maria, junamaꞌa paꞌaku 

tetapo wojoꞌoriata yaꞌaripo naapo 
taawak, bwanakai. Ketun bwanakai, 
aapo aman ruktek junuen junama 
tetapo wojoꞌoriata yaꞌariu wajiwa 
aman bitchubaekai. 12

 Junama intok 
wooi ankelesim, tua tosaalaim 
tajoꞌorekame, Jesujta takaata 
boꞌosukaꞌpo jokame bichak. Senu aꞌ 
kobasukaꞌa betana katekame. Senu 
intok aꞌ woksukaꞌa betana katekame. 
13

 Inimeꞌe ankelesim intok aapoꞌiku:
―Jamut, jaisaaka empo bwaana 

―ti au nattemaek.
Aapo inimmeu:
―Jukaꞌ in yoꞌowata aꞌ nuk 

sakaꞌawakaꞌ betchiꞌbo. Nee intok 

ka juꞌunea jakun aꞌ tojiwakaꞌut ―ti 
ameu jiiak.

14
 Aapo inien jiusuka, junak 

kuakteka intok Jesujta ama 
weekamta bichak. Taa ka juꞌunean 
aapoꞌik junen aꞌ Jesuj tukaꞌpo. 
15

 Junak juꞌu Jesus:
―Jamut, jaisaakai empo bwaana. 

Jabetasa empo jaiwa ―ti au 
nattemaek.

Aapo, jukaꞌ junamaꞌa juya etrita 
suuamta ama aneꞌeti eaka:
―Japchi, empo aꞌ nuk simlatuko, 

nee tejwaa jakun em aꞌ tojakaꞌpo, in 
aman aꞌ nuꞌuneꞌ betchiꞌbo ―ti au 
jiiak.

16
 Juꞌu Jesus junak:

―Maria ―ti au jiiak.
Aapo juꞌu Maria, au kuakteka 

intok aꞌ taꞌaaka, ebreeo nokpo:
―Rabboni ―ti au jiiak.
Iniꞌi, yee majtame ti jiubae.
17

 Jesus iniau:
―Inim nee sim tua. Bweꞌituk 

ketun nee kee aman in yoꞌowata 
aꞌ jiapsaꞌu jikau weye. Taa ala, sika 
intok aman jumeꞌ nemak werim 
tejwaane, in yoꞌowabeu intok ket 
enchim yoꞌowabeu, intok in Liojtau 
intok enchim Liojtau bicha nee 
weebaeꞌeti jiune.

18
 Junak intok juꞌu Maria 

Maareenaꞌ teame, iniꞌi, jumeꞌ 
Jesujta majtim aman tejwaak, 
aapoꞌik jukaꞌ yoꞌota aꞌ bichakaꞌuta. 
Intok jiba Jesujta junakaꞌa bemela 
weyemta au aꞌ teuwaakaꞌpo.

Jesujta, jumeꞌ aꞌ majtim nau 
aneꞌepo, ameu yeꞌa machiakaꞌpo

19
 Jiba junae taewait, semaanata 

aet naateꞌutchi, tukaapo, jumeꞌ 
Jesujta majtim nau aanen. Intok 

ama yeu rejtiwaꞌum etaꞌikai, jumeꞌ 
juriom bem majjaeꞌ betchiꞌbo. 
Junamaꞌa juꞌu Jesus yepsaka intok 
jumeꞌ aapoꞌik majtim nasuk kikteka 
intok ameu tebotek:
―Ka jain eaka enchim yanti 

elneeꞌu emou aune ―ti jiakai.
20

 Inien jiusuka aapo chukula 
aꞌ mamam intok sanaꞌita betuk 
koꞌokosi aꞌ yaꞌariꞌpo am bittuak. 
Intok bempo tua alleak aapoꞌik jukaꞌ 
yoꞌota juchi aꞌ bichakai. 21

 Junak 
intok juꞌu Jesus, juchi:
―Enchim yanti elneeꞌu emou 

aune ―ti ameu jiiak―. Jiba 
jukaꞌ in yoꞌowata inim nee yeteu 
aꞌ bittuakaꞌa benasia, jiba inien 
ineponee inim enchim naas 
bittuabae ―ti ameu jiiak.

22
 Junak intok aapo ame bepa 

jiabijtekamta benasi ayuka:
―Liojta betana jukaꞌ tuꞌu jiapsita 

emeꞌe mabetne ―ti ameu jiiak―. 
23

 Inim wameꞌe enchim, Liojta tuꞌu 
jiapsi betana aniawaka, inimeꞌe, 
bem ka tuꞌuwa yaꞌarimmet enchim 
am jiokoi teboneeꞌum, inimeꞌe, bem 
ka tuꞌuwa yaꞌarimmet jiokoitune. 
Wameꞌe intoko, bem ka tuꞌuwa 
yaꞌarimmet, Liojta tuꞌu jiapsi 
betana aniawakai enchim ka jiokoi 
teboneeꞌum, inimeꞌe, bem ka 
tuꞌuwa yaꞌarimmet ka jiokoitune ―
ti ameu jiiak.

Toomaj teamta, yoꞌowe Jesukrijtota 
jiabijtelata aꞌ bichakaꞌpo

24
 Taa juꞌu Toomaj teame, jumeꞌ woj 

mamni ama woika, jumeꞌ Jesujta 
majtim mak weyeme, juꞌu woꞌori ti 
teuwaawame, iniꞌi, ka ama amemak 
aanen, jukaꞌ Jesujta ameu aꞌ noiteo. 
25

 Chukula wate aapoꞌik majtim iniau:

―Jukaꞌ yoꞌota, itepo aꞌ bitlaa ―ti 
au jiiak.

Taa juꞌu Toomas junammeu:
―Aꞌ mampo aꞌ wojoktipo ka 

bichakai, intok jum sisiꞌiwookim 
japsukaꞌpo nee ka mam pusiateko, 
intok kia jum aꞌ sanaꞌita betuk aꞌ 
soꞌaripo ka aet mamteko, kannee aꞌ 
sualne ―ti ameu jiiak.

26
 Woj naiki taewaim simsuka 

chukula, jumeꞌ Jesujta majtim juchi 
senu karipo nau aanen. Taa inim 
ala juꞌu Toomas amemak aanen. 
Junako, junakaꞌa tuꞌisi aꞌ pattituk 
juniꞌi, juꞌu Jesus aman kibakeka ka 
teutaka, ame nasuk kikteka intok 
ameu tebotek:
―Enchim yanti elneeꞌu emou 

aune ―ti jiakai.
27

 Junamaꞌa aapo sep Tomajtau:
―Em mam pusiam im tutta. Intok 

imeꞌe in mamam bicha. Intok 
empo im in sanaꞌita betuk, ama net 
mamtene. Intok ka naa buusti nee 
betana taꞌabwisi eene, ala empo 
nee sual taꞌaane ―ti au jiiak.

28
 Junak juꞌu Toomas, aapoꞌiku:

―In yoꞌowa intok in achai Lios ―
ti au jiiak.

29
 Jesus intok iniau:

―Toomas, iꞌan ala empo nee suale, 
taa kia junuen tua nee bichaka jiba. 
Tua alleewame tuꞌuwa ame tana 
waatianaa, wameꞌe, kaita bichaka, 
nee sualekame ―ti au jiiak.

Inikaꞌa jiꞌosia jiꞌojteita, jaisa 
betchiꞌbo aꞌ weyeꞌpo

30
 Ketchia juꞌu Jesus, jumeꞌ aꞌ 

majtim bichapo tua juebenak 
machilaata a jita aꞌ joaꞌue aꞌ yaak, 
iniꞌi, inim jiꞌosia jiꞌojteimpo ka 
weyekai. 31

 Taa iniꞌi weyeme 

machilaa iꞌan inim jiꞌojtewak, jukaꞌ 
Jesujta, Liojta betana usiwaitaka 
aꞌabo aꞌ bittuaritukaꞌuta enchim 
aꞌ sualneꞌ betchiꞌbo, intok 
junuen emeꞌe aꞌ sualekai, jiba 
yuu jiapsiwamta enchim bitneꞌ 
betchiꞌbo.

Jesujta, woo busanika jumeꞌ 
aꞌ majtim, bawepo anemmeu 

yeꞌa machiakaꞌpo

21  Iniat chukula juꞌu Jesus, 
jumeꞌ aꞌ majtimmeu 

juchi au yeu machiak, jum bweꞌu 
bau baꞌa Tibeeriaj teaꞌpo bwikola. 
Inen aapo ayukai. 2 Inimiꞌi, Simoo 
Peeo, intok Toomas juꞌu woꞌori ti 
taꞌeewame, juꞌu Natanaꞌel teame, 
iniꞌi jum bwiaraa Kalileapo ili 
joꞌara Kanaaꞌ teapo joome, jumeꞌ 
Sebereeoꞌ teamta uꞌusim intok juchi 
wate woika jumeꞌ Jesujta majtim, 
inimeꞌe ama nau aanen. 3 Waꞌa 
Simoo Peeoꞌ teame inimmeu:
―Kuchum ne yeu bause ―ti ameu 

jiiak.
Bempo:
―Itepo ket te aman emak katbae 

―ti au jiiak.
Inimeꞌe aman sajaka intok kuta 

kanoau jaꞌamuk. Taa bempo junae 
tukaariat kaita yeu wikek. 4 Junak 
junamaꞌa jaibu yeu matchuu, 
Jesus junamaꞌa bawe mayoat yeu 
machiak. Taa jumeꞌ aꞌ majtim ka 
juꞌunean, jukaꞌ ama anemta aapoꞌik 
junaꞌatukaꞌpo. 5 Junak juꞌu Jesus, 
inimmeu:
―Uusim, jaisa emeꞌe kee jita yeu 

wike jaꞌani ―ti ameu nattemaek.
Bempo intok:
―Kaita ―ti aꞌ yoopnak.
6

 Junak intok juꞌu Jesus, inimmeu:

―Batatana bicha am jimmaanee 
jumeꞌ jiteꞌim, intok emeꞌe junamaꞌa 
yeu am wikne ―ti ameu jiiak.

Inien inimeꞌe aayuk. Intok 
chukula bempo, jumeꞌ jiteꞌim 
junama baꞌapo ka a yeu am 
wiken, kuchum inim tua yuꞌin am 
weiyaakai. 7 Junako juꞌu aapoꞌik 
majti, Jesujta tua nakeꞌu, juꞌu 
Peotau:
―Juꞌu itom yoꞌowa ama weama 

―ti au jiiak.
Juꞌu Simoo Peeo, junakaꞌa jukaꞌ 

bem yoꞌowata ama aneꞌuta aꞌ 
jikkajakai jiba, tajoꞌpo kobateka, 
baꞌau au jimaak, mayoau 
tajtia bajumbaekai. Bweꞌituk 
tajoꞌowattilatukan. 8 Jumeꞌ waate 
Jesujta majtim, kuta kanoapo baꞌa 
mayoau yeu yajak. Inimeꞌe, jumeꞌ 
jiteꞌim kuchummea tapunim yeu 
wik sakakai. Bweꞌituk junamaꞌa 
mayoau tajtia kia jumak mamni 
taka waaktitukan jiba. 9 Bwiau 
yeu yajakai, inimeꞌe junamaꞌa taji 
oubampo kuchuta ama boꞌokamta 
intok ket paanim ama teak.

10
 Juꞌu Jesus inimmeu:

―Jumeꞌ kuchum juꞌubwa enchim 
yeu wikekaꞌum watem aꞌabo tojine 
―ti ameu jiiak.

11
 Juꞌu Simoo Peeo, kuta kanoau 

jaꞌamuka intok mayoau tajti jumeꞌ 
jiteꞌim, kuchummea tappunim yeu 
wikek. Woo busan taka ama woj 
mamni ama baji kuchum tukan. 
Inimeꞌe intok tua juebenaeka juniꞌi, 
ka chuktek jumeꞌ jiteꞌim. 12

 Junak 
juꞌu Jesus, inimmeu:
―Aꞌabo kateka em jiꞌibwa ―ti 

ameu jiiak.
Inimeꞌe aꞌ majtim betana, tua 

kaabe au nattemaek aapoꞌik 

jabetukaꞌut, bweꞌituk jukaꞌ bem 
yoꞌowata ama aneꞌuta emo 
juꞌuneaꞌati ean. 13

 Junako juꞌu Jesus, 
aman rukteka intok jumeꞌ paanim 
nuꞌuka intok bempoꞌimmeu am 
bwisek. Intok jukaꞌ kuchuta juniꞌi 
jiba junaen ameu aꞌ bwisekai.

14
 Inim iniamak juꞌu Jesus, aꞌ 

majtimmeu bajisi ameu au yeu 
machialatukan aapo chukula 
kokkoarim nasuk jiabijtesukai.

Jesujta, Simoo Peeoꞌ 
teamtamak aꞌ etejoꞌpo

15
 Junamaꞌa ketwoo, bempo 

jiꞌibwasukai, juꞌu Jesus, Simoo Peeotau:
―Simoo, Jonaj teamta yoemia, 

jaisa empo inimeꞌebepa nee nakke 
jaꞌani ―ti au nattemaek.

Juꞌu Peeo intok:
―Jeewi in yoꞌowe, empo juꞌunea 

in enchi eiyaaꞌu ―ti aꞌ yoopnak.
Juꞌu Jesus iniau:
―Inientuko, empo jumeꞌ juꞌubwa nee 

sual japteme, bwala asoꞌolam benasia 
in eiyaaꞌum, inimeꞌe am majtaka tuꞌisi 
nee am suuariane ―ti au jiiak.

16
 Chukula juchia, iniamak woosa:

―Simoo, Jonaj teamta uꞌusi, jaisa 
empo nee nakke jaꞌani ―ti au 
nattemaek.

Juꞌu Peeo:
―Jeewi in yoꞌowe, empo juꞌunea 

in enchi eiyaaꞌu ―ti aꞌ yoopnak.
Aapo:
―Junuentuko, jumeꞌ nee sualeka, 

bwaram benasi in eiyaaꞌum, 
inimeꞌe nee betana weyemtat am 
aniane ―ti au jiiak.

17
 Iniamak bajisia aapo:

―Simoo, Jonaj teamta uꞌusi, jaisa 
empo lutuꞌuriapo tuꞌisi nee eiyaa 
jaꞌani ―ti au nattemaek.

Juꞌu Peeo intok junak au sioktua 
taitek junuen, iniamak bajisia: 

“Jaisa empo tuꞌisi nee eiyaa”, ti au aꞌ 
nattemaekaꞌ betchiꞌbo, intok aapo:
―In yoꞌowe, empoꞌe siꞌimekut 

juꞌunea, empo juꞌunea junuen in 
enchi eiyaaꞌu ―ti au jiiak.

Juꞌu Jesus iniau:
―Junaentuko, empo wameꞌe 

nee sualeka, bwalam benasi in 
eiyaaꞌum, nee betana weyemtat 
am majtaka, nee am suuariane 

―ti au jiiak―. 18
 Iniat empo nee 

sualne, junak empo bat cheꞌa 
juꞌubwa yoꞌotukai, empo em tajoꞌpo 
kobateka intok empo em yeu 
weebaeꞌu bicha weweꞌaman. Taa 
chukula, empo jaibu yoꞌotuitakai, 
junak em mamam empo naꞌikim 
am toꞌone, intok taꞌabwika enchi 
tajoꞌotuane, intok junaꞌa, ka 
em weebaeꞌu bicha juniꞌi, enchi 
weiyaane ―ti au jiiak.

19
 Inikaꞌa teuwaakai juꞌu Jesus, 

jukaꞌ Peota jachin ayuka, mukuka 
intok iniae aapoꞌik Liojta aꞌ yoꞌori 
teboneeꞌuta aꞌ teuwaak. Chukula 
intok aapo juꞌu Jesus, Peotau:
―Empo jiba nemak eaka jiapsine 

―ti au jiiak.

Wepulaka juꞌu Jesujta tua aꞌ nakeꞌu
20

 Juchi bicha kuaktekai, juꞌu 
Peeo, jukaꞌ Jesujta majti aapoꞌik 
tua nakeꞌuta, inikaꞌa amet 
chaꞌaka weyemta bichak. Jiba 
waꞌa, kupteo ka machiako, Jesujta 

amemak jiꞌibwakaꞌpo aapoꞌiku 
pitti katekaꞌuta, intok iniꞌi: “Achai, 
jabesa junaꞌatune, juꞌu enchi yeu 
bwijneeme”, ti au nattemaekaꞌuta. 
21

 Junako, juꞌu Peeo inikaꞌa 
bichakai, Jesujtau:
―In achai, iniau su, jaisa au 

chupne ―ti au nattemaek.
22

 Jesus inikaꞌa:
―Junuen inikaꞌa, chukula nee 

aꞌabo notteo tajtia inim nee aꞌ jiapsi 
iꞌao juniꞌi, empo inim iniat kaachin 
eene. Empo jiba nemak eaka 
jiapsine ―ti aꞌ yoopnak.

23
 Junako, jumeꞌ Krijto nau 

sualeme nasuk, inikaꞌa Jesujta 
majti ka aꞌ mukneeꞌuta etejowan. 
Taa Jesus iniau ka junuen ka aꞌ 
mukneeꞌuta au teuwaak, ala aapo: 

“Inikaꞌa, chukula nee aꞌabo notteo 
tajtia inim nee aꞌ jiapsi iꞌao juniꞌi, 
empo inim iniat kaachin eene”, ti 
jiiak jiba.

24
 Iniꞌi jiba junaꞌa juꞌu Jesujta 

majti, inim ae betana etejowame, 
juꞌu inikaꞌa aꞌ lutuꞌuriateka aꞌ 
teuwaaka intok inikaꞌa weyemta 
jiꞌojtekame. Ite intok juꞌunea, 
siꞌimeta jukaꞌ aꞌ teuwaaꞌuta, 
lutuꞌuriataka aꞌ weyeꞌuta.

25
 Ketchia tua juebenaka, 

wate weyeme aayuk, Jesujta 
yaꞌari, iniꞌi intok weꞌepulaka 
jiꞌojte tuko, siꞌime jumeꞌ jiꞌosia 
jiꞌojtei tuꞌeaꞌum, kia jumak inim 
aniapo ka kia ean, ti ne ea. Tua 
junuentune. 

Juꞌu Jesus, jumeꞌ aꞌ sualemmeu, 
Liojta tuꞌu jiapsi amet aꞌ 

naꞌikiatuneꞌpo betana nooka

1  Tua in nakeꞌu Teopiloꞌ teame, 
jum cheꞌa bat weyeka jiꞌosiata 

in eu jiꞌojteipo, Jesukrijtota betana 
siꞌimeta, bat naataka naateka, 
intok aapoꞌik, teeka betana jikau 
aꞌ mabetwaꞌpo tajtia, siꞌimeta jukaꞌ 
aapoꞌik yaaka intok jukaꞌ yee aꞌ 
majtasukaꞌuta betana ne eu jiꞌojtek. 
2

 Aapo junak kee teekau nottekai, 
jumeꞌ yeu aꞌ puꞌarim, aapo, Liojta 
tuꞌu jiapsie aniawaka, bem jooneeꞌut 
am tejwaak. 3 Chukula, aapo 
meꞌetuka, jiabijtesukai, aapo juꞌu 
Jesus jiapsaka ameu au yeu machiak. 
Intok chukula, aapo junuen 
junamaꞌa woi taka taewaimmeu 
tajtia ameu au yeu mamachiakai. 
Junuen tua lutuꞌuriapo aꞌ jiapsaꞌuta 
bempoꞌim aꞌ juꞌuneiyaatuakai. Intok 
ket aapo, achai Liojta yoꞌo nesaweka 
aꞌ katekaꞌu betana jukaꞌ lutuꞌuriata 
ameu aꞌ teuwaakai.

4
 Intok aapo ketuni amemak anekai, 

jum bweꞌu joꞌara Jerusalen teaꞌpo 
kaakun am katneeꞌpo betana am 
tejwaak. Inimmeu aapo:
―Inim emeꞌe boꞌo bitne, achai 

Liojta betana wakaꞌa emou aꞌ 

chupneꞌeti jiaka aꞌ teuwaarita, 
jiba in emou aꞌ teuwaakaꞌa 
benasia. 5 Bweꞌituk juꞌu Joan, yee 
babatoowame baꞌammea yee 
babatoowak. Taa ka juebena 
taewaim sikaa, inepone, Liojta 
betana, jukaꞌ aꞌ tuꞌu jiapsita ne 
emou aꞌ bittuane ―ti ameu jiiak.

Jukaꞌ Jesujta teekau jikau sikaꞌapo
6

 Junak bempo Jesujtamak siꞌime 
nau anekai, aapoꞌiku nattemaek:
―Itom yoꞌowa, jaisa jiba iꞌan 

junen empo inim itom jumeꞌ 
juriom, romaano yaꞌuraata betana 
suꞌu tojiwaka, juchi inim itom 
nesauneeꞌut iniat itom aniaka itom 
aꞌ tuꞌuteriane, jaꞌani ―ti jiakai.

7
 Aapo intok inimmeu:

―Emeꞌe, jakwoo, oo jita taꞌapo 
jukaꞌ in yoꞌowa Liojta, aapoꞌik jiba 
au lutuꞌuriaka aꞌ yaꞌaneeꞌuta, junae 
betana enchim aꞌ juꞌuneiyaaneeꞌuta 
ka emou lutuꞌuria ―ti ameu jiiak―. 
8

 Taaemeꞌe chukula, jukaꞌ Liojta 
tuꞌu jiapsita mabetsukai, emeꞌe 
inim siꞌimekuu yumaꞌanee intok ka 
jain eaka, yeu sajaka nee betana 
weyeka, jukaꞌ nok lutuꞌuriata inim 
bweꞌu joꞌara Jerusalen teaꞌpo intok 
bwiaraa Jureaꞌ teaꞌpo intok ket 
jumun bwiaraa Samaariaꞌ teaꞌpo, 

intok kia inim bwiapo, cheꞌa mekka 
bicha tajti emeꞌe aꞌ teuwaane ―ti 
ameu jiiak.

9
 Inikaꞌa aapo teuwaasukai, 

bempoꞌim ketun aꞌ bitchuu su, juꞌu 
Jesus junamaꞌa yeeu, teekau jikau 
siika intok aapo junaman namupo 
kaabetuk. Inimeꞌe intok ka intok 
inim aꞌ bichak. 10

 Bempoꞌim junuen 
jukaꞌ Jesujta aꞌ simeo, aman teekau 
aꞌ bitchuu su, junamaꞌa oꞌowim 
woika, tojsassaalaik atteaka 
bempoꞌim naapo yeu machiak. 
11

 Inimeꞌe intok bempoꞌimmeu:
―Emeꞌe, bwiaraa Kalileaꞌ teaꞌpo 

joomem, ka intok teekau jikau aꞌ 
bitchune. Jiba iniꞌi Jesus, inim emo 
tana, teekau jikau sikame, aapo 
jiba inien, junuen aꞌ sika enchim aꞌ 
bichakaꞌa benasia juchi nottine ―ti 
ameu jiiak.

Juꞌu Matiaj teame yeu 
puꞌawak, Jurajtukaꞌuta 

aneꞌepo tawaneꞌ betchiꞌbo
12

 Junak inimeꞌe junamaꞌa Oliibo 
kawiꞌ teaꞌa betana yeu sajaka 
intok bweꞌu joꞌara Jerusalen teaꞌu 
nottek. Junaꞌabo aman ka mekkaa, 
jumak wepul kiloometro tukan 
jiba. 13

 Junak bempo jum Jerusalen 
teaꞌu yajakai, junamaꞌa kari bem 
ama jokaꞌapo, junamaꞌa karita 
bepa juchi senu bepaata yaꞌariu 
jikau jaꞌamuk. Inimeꞌ nasuk, inen 
teakame ama aanen: juꞌu Peeoꞌ 
teame, juꞌu Jakoobo, juꞌu Joan, juꞌu 
Anteej teame, juꞌu Jeriipe, juꞌu 
Toomas, juꞌu Baatolomeeꞌ teame, 
juꞌu Mateeo, juꞌu senu Jakoobo, iniꞌi 
senu Alpeoꞌ teamta yoemia, juꞌu 
Simoo, iniꞌi jumeꞌ kananijtam ti 
emo teuwaammak eaꞌu, intok juꞌu 

Juuras, jukaꞌ Jakooboꞌ teamta mak 
weri. 14

 Inimeꞌe siꞌime jiba weeꞌpo, 
nau eaka, jumeꞌ Jesujta mak 
werimmak intok jukaꞌ aꞌ aewata 
Mariaꞌ teamta mak, intok junamaꞌa 
jumeꞌ waate jaamuchimmake emo 
nau totojan junuen Liojta yoꞌoreka 
intok au bicha yee nokria betchiꞌbo.

15
 Junameꞌe taewaimmet juꞌu 

Peeo, junamaꞌa jumeꞌ Krijtota nau 
sualeme nasuk kiktek. Inimeꞌe 
jumak siꞌime nau, busan taka tukan. 
Aapo intok inimmeu:

16
 ―Krijtopo nemak werim, 

utteꞌatukan, waꞌa, jum Liojta betana 
jiꞌosia jiꞌojteimpo, bat naataka jaibu 
Labiitukaꞌuta, Liojta tuꞌu jiapsie 
noktuawaka junuen Jurajtukaꞌuta 
betana, juꞌu, jumeꞌ Jesujta bwiseka 
aꞌ nuk sajakame am tejwaakamta 
betana aꞌ teuwaakaꞌuta junuen 
aꞌ chupneꞌpo ―ti ameu jiiak―. 
17

 Bweꞌituk juꞌu Juurajtukaꞌu itomak 
naꞌikiatukan intok ketchia aapo, 
jiba ito benasi itom tekil jooan. 
18

 Taa junaꞌa, sikaa, intok juꞌu tomie, 
ka tuꞌik yaꞌarika aꞌ makwakaꞌue, 
waj bwiata jinuk. Chukula intok 
aapo, jikat betana kobae koꞌom 
wecheka intok toma pejteka, intok 
aꞌ tompo ayukame siꞌime yeu 
wattek. 19

 Chukula, jumeꞌe, bweꞌu 
joꞌara Jerusalen teaꞌpo jiapsame 
junae betana aꞌ juꞌuneiyaaka, 
bempo, junakaꞌa waj bwiata, 
Akellamak ti aꞌ teatuak. Iniꞌi 
nooki, bem nokpo, Waj bwia ojboe 
bejeꞌetuari, ti jiubae. 20

 Bweꞌituk 
jum jiꞌosia jiꞌojteim, Salmom teaꞌpo:

Juꞌu aꞌ kariwa jimmaatunee
intok kaabe ama joꞌane,

ti jiia. Intok ketchia jiba junamaꞌa 
jiꞌojteimpo:

Taꞌabwika, tekil aꞌ joaꞌuu tawane,
ti jiꞌojtei.

21,22
 ’Inim ito nasuk wate aane, 

inimeꞌe, jukaꞌ yoꞌowe Jesukrijtota 
inim itomak aꞌ anekaꞌpo tajtia, bat 
junak juꞌu Joan tukaꞌuta betana aꞌ 
batoꞌowaawakaꞌpo naateka, chukula 
aapoꞌik teekau aꞌ nottekaꞌpo tajtia, 
jiba taꞌapo itomak aneme. Inien san 
iꞌan junuen, inime betana seenuk, 
jukaꞌ yoꞌowe Jesukrijtota, kokkoarim 
nasuk aꞌ jiabijtekaꞌpo itomak aꞌ 
teuwaaneemta, inimeꞌe betana itom 
yeu aꞌ puꞌaneeꞌuta utteꞌa.

23
 Junamaꞌa ame betana senuk 

amemak tawaaneꞌ betchiꞌbo, 
woika yeu puꞌawak. Juꞌu seenu, 
Jose Barsabaj teame, ket Jujtoꞌoti 
teuwaawame. Intok seenu, Matiaj 
ti teakai. 24

 Intok chukula bempo 
Liojtau bicha am nokriak:
―Achai Lios, empo junen inim 

siꞌimem jiapsi taꞌaame, inimeꞌe woim 
betana jabeta em yeu puꞌaariakaꞌuta 
itom yeu aꞌ puꞌaneꞌ betchiꞌbo itom ania 
―ti jiakai―. 25

 Junuen aapoꞌik, jumeꞌ 
Krijtota betana yeu puꞌarim, tekilta 
bem joaꞌuta, jiba jukaꞌ Juraj tukaꞌuta, 
ka tuꞌik yaꞌarika junuen aꞌ tawaꞌeaꞌuta 
junuen au chupuka aꞌ taꞌarukaꞌuta, 
inikaꞌa aꞌ jooneꞌ betchiꞌbo.

26
 Junako bempo junammet 

juꞌunee betchiꞌbo, jitae amet nau 
yeewekame benasi aayuk. Intok 
junak junuen inim juꞌu Matiaj 
teame ama teuwaatuk. Junama 
naateka iniꞌi, aapo, waate jumeꞌ 
woj mamni ama wepuꞌulaika jumeꞌ 
Krijtota yeu puꞌarimmak naꞌikiatuk.

Liojta tuꞌu jiapsi yepsakaꞌpo

2  Junak chukula, Jesukrijtota 
muksuka intok aapoꞌik 

kokkoarim nasuk aꞌ jiabijtesuka, 
woo busan semaanam simsuko, 
taewai, bem nokpo Pentekojtej ti 
taꞌeewame yumaka, siꞌime wameꞌe 
Krijtota nau sualeme, inimeꞌe 
wepulsi karipo siꞌime nau aanen. 
2

 Junamaꞌa seej chuktia, teeka 
betana weyeka, jiawai, suum 
watchika jikkajituk. Inikaꞌa, bweꞌu 
jekata yepsakaꞌabenakai. Intok 
junuen, jum kari bem jokaꞌapo 
siꞌimekut yumakai. 3 Junak intok, 
bempoꞌim aneꞌepo taji buaktiam 
benaka ama bittuk. Inimeꞌe 
bempoꞌim weꞌepulaim bepa 
chaꞌatukai. 4 Intok junak inimeꞌe 
siꞌime, Liojta betana aꞌ tuꞌu 
jiapsiwata yumaꞌisi aꞌ mabetak. 
Intok inimeꞌe siꞌime, tattaꞌabwi, ka 
bem nokpo, nok japtek. Junuen 
jiba jukaꞌ Liojta tuꞌu jiapsita am 
noktuaꞌa benasia.

5
 Jiba junameꞌe taewaimmet 

junamaꞌa bweꞌu joꞌara Jerusalen 
ti teakaꞌpo, jurio yoemra, inimeꞌe 
Liojta yoꞌori betchiꞌbo, bem sualeꞌut 
tua yumaꞌisi aꞌ joame, inime san, 
mekka omot tattaꞌabwi bwiaraam 
betana jomemtaka ama anekai. 
6

 Junak junama bem aneꞌepo, 
junakaꞌa jiawaita aꞌ jikkajituko, 
junama juꞌu buꞌuuraa ama nau 
yajak. Intok inimeꞌe betana kaachin 
ee machika kialam bitchuka 
taawak. Bweꞌituk inimeꞌe, junameꞌe 
siꞌime, weꞌepulaka bem nokpo 
nokame jikkajan. 7 Inime san junen 
tua suum eaka am bichaka intok 
bempo:
―Siꞌime inimeꞌe nokame itom 

jikkajaꞌum, bwiaraa Kalileaꞌ teaꞌpo 
joomem oꞌoben ―ti nau jiian―. 
8

 Taa itepo iꞌan inimeꞌe, bempoꞌim 

weꞌepulaka, itom aamak yoꞌotuka 
itom nokpo nokame jikkaja. 9 Inim 
ito nasuk yoemra aane, bwiaaram 
inen teakaꞌpo betana joome. Jum 
Paartiaꞌ teaꞌpo, jum Meeriaꞌ teaꞌa 
betana, jum Elamiitaꞌ teaꞌa betana, 
jum Mesopotaamiaꞌ teaꞌpo joome. 
Ket jum Jureaꞌa betana, jum 
Kapparoosiaꞌ teaꞌa betana, jum 
Pontoꞌ teaꞌa betana, Aasiaꞌ teaꞌa 
betana. 10

 Jum Riijiaꞌ teaꞌa betana, 
jum Pampiiliaꞌ teaꞌa betana, jum 
Ejiiptoꞌ teaꞌa betana. Jum Aprikaꞌ 
teaꞌpo senu bweꞌu joꞌaraa Sireeneꞌ 
teaꞌa betana jumeꞌ cheꞌa waꞌam 
bicha joꞌaakame. Inim ketchia, 
yoemra Romaꞌ teaꞌa betana inim 
jooka. Inimeꞌe betana waate juriom 
yeu yoemtulamtakai, wate intok 
ka juriomtaka, taa juriom junuen 
Liojta yoꞌoreka bem boꞌo jooriaꞌuta 
ame benasi aꞌ sualeme. 11

 Ketchia 
waate jum bwiaraa bawepo kateka, 
Kreetaꞌ teaꞌa betana, intok ket 
bwiaraa Araabiaꞌ teaꞌa betana inim 
aane. Taa junuen taka juniꞌi, siꞌime 
itepo inim, bempoꞌim, Liojta betana 
jukaꞌ cheꞌa bepa eiyaawatchika 
kaitau a tamachiatuka aꞌ yaꞌarita, 
itepo, weꞌepulaka, tua itom 
tattaꞌabwi nokpo aꞌ teuwaame 
jikkaja.

12
 Siꞌime jumeꞌ am bichame suum 

eaka intok kaachin ee machiakan. 
Intok inimeꞌe:
―Jitasa tua siꞌime iniꞌi itom 

bichaꞌu ―ti nau nattemaen.
13

 Taa waate kia am junn jiaawaka 
intok:
―Inimeꞌe cheꞌa, paꞌasi baꞌawata 

yee nanaakomta jiꞌilamtaka juneꞌela 
―ti jiian.

Peota yoemratau teuwaakaꞌu
14

 Junako juꞌu Peeo, watem 
jumeꞌ woj mamni ama weepulaika, 
Jesukrijtota yeu puꞌarimmak, ama 
kikteka intok kusisi nokaka:
―Emeꞌe, Jurea bwiaarapo joomem 

intok emeꞌe inim bweꞌu joꞌara 
Jerusalen teaꞌpo jiapsame, inikaꞌa 
juꞌuneiyaanee intok inikaꞌa in emou 
teuwaabaeꞌuta aꞌ mammatene. 
15

 Inimeꞌe enchim bichaꞌum, katim 
naako enchim am eiyaꞌa benasia. 
Bweꞌituk ketuni ketwoo, juꞌubwasu 
batanim jiakai. 16

 Ala iniꞌi enchim 
bichaꞌu, junaꞌa juꞌu chukula yeu 
weenemta tetteuwaame, Joel 
tukaꞌuta, cheꞌa bat naataka aapoꞌik 
teuwaari junaꞌa. Junak inen jiakai:
 17 Cheꞌa chukula taewaimmetchi 

ti jiia juꞌu Lios, nee betana 
inepo jukaꞌ in tuꞌu jiapsita ne 
siꞌime im bwiapo jiapsame 
nee aꞌ juꞌuneiyaatuane.

Jumeꞌ enchim yoemiarim, 
oꞌowimtaka, jaamuchimtakai, 
jukaꞌ nee betana weyemta aꞌ 
teuwaane.

Jumeꞌ juꞌubwa yoꞌotume, 
ka siꞌimem a bichaꞌuta 
bibittuanaa.

Jumeꞌ intoko yoꞌotuim, inimeꞌe 
jita tettenku tuanaa,

ti jiiak juꞌu Joeltukaꞌu.
 18 Jiba junameꞌe taewaimmet, 

inepo jukaꞌ nee betana tuꞌu 
jiapsita nee jumeꞌ in yeu 
puꞌarimmet, oꞌowimtaka 
intok jaamuchimtaka, nee aꞌ 
juꞌuneiyaatuane.

Inimeꞌe intok, jukaꞌ nee betana 
weyemta aꞌ teuwaane.

 19 Jikat teekau inepo, jita ka jiba 
bitwaka, junerak aꞌ bit tebone.

Intok inim bwiapo inepo 
machilaata ne yaꞌane.

Ojbota benak, tajita intok 
bwichiata benak, jaawata 
benasi weyemta.

 20 Juꞌu intoko taꞌa, tua ka machisi 
tawane.

Juꞌu intok meecha, ojbota 
benasi sikii chukuisi bittune.

Iniꞌi, waꞌa yoꞌowe Jesukrijtota 
aapoꞌik yeu puꞌarita taewaita 
kee aꞌ yumao.

Junak junaꞌa taewai, cheꞌa bepa 
kaita intok ale benasi taewai 
cheꞌa machika bittuneekai.

 21 Intok junak, jabetaka juniꞌi, 
waꞌa tua junen jiaka juꞌu itom 
yoꞌowabeu bicha aapoꞌik aꞌ 
jiokolineeꞌuta aꞌawame, junaꞌa 
jinneꞌui tune,

ti jiiak juꞌu Joeltukaꞌu.
22

 ’Junuen san emeꞌe, Ijraꞌel 
tukaꞌuta betana aꞌ yoemiammet yeu 
katriam, inikaꞌa in teuwaabaeꞌuta 
aꞌ jikkajine. Jesus, juꞌu Nasaret 
teaꞌpo joome, aapo, achai Liojta 
betana inim emo bichapo, aapoꞌik 
cheꞌa bepa kaitau a tamachiatuka 
a jita aꞌ joaꞌue aꞌ yaakaꞌue, intok 
siꞌimeta machilaata, jiba aapoꞌik 
achai Liojta emo bichapo aapoꞌik 
Jesujta aꞌ yaꞌatuakai, junae aꞌ 
Krijtotukaꞌuta aꞌ teuwaak, enchim 
jaibu aꞌ juꞌuneiyaꞌa benasia. 23

 Taa 
junuentaka juniꞌi, inikaꞌa cheꞌa bat 
naataka naateka, jukaꞌ Liojta tua 
junuen aꞌ chup iꞌaꞌpo aman, aapoꞌik 
emou aꞌ suꞌu tojiwako, junak 
emeꞌe aꞌ bwiseka intok junuen 
wameꞌe ka Liojta yoꞌori taꞌaame 
betana aniawaka, emeꞌe, kuuset 

aꞌ popon tebokai aꞌ meꞌaak. 24
 Taa 

juꞌu Lios, aapoꞌik mukiataka, juchi 
aꞌ jiapsituak, kokkowamta betana 
ama aꞌ yoꞌeetuakai. Bweꞌituk aapo 
kaachin mukiataka junuen tawa 
ean. 25

 Bweꞌituk juꞌu cheꞌa yoꞌo 
yaꞌari, Labiitukaꞌu, jiba aapoꞌik 
Jesujtat nokaka:

Ineponee jukaꞌ achai Liojta jiba 
nemak aneka intok jiba nee 
aniamta nee aꞌ yoem eiyaak.

Intok junuen, kaita in majjauneꞌ 
betchiꞌbo, aapo siꞌimeku 
yumaka nemak tukai.

 26 Jiba inia betchiꞌbo inepo in 
alleaꞌu tuꞌisi net ayukan,

Intok inepo tua alleaka, aapoꞌik 
in bai saeꞌuta ne aꞌ teuwaak.

Ket jiba inia betchiꞌbo san, 
kaitat jain eaka nee boꞌotene.

 27 Bweꞌituk empo kaachin, jumeꞌ 
kokkoarim jiba betchiꞌbo 
aneꞌu nee tawaane.

Intok kia empo, inikaꞌa em yeu 
puꞌarita, aapoꞌik takaawata 
nasonteneꞌ betchiꞌbo, ka ama 
aꞌ suꞌu tojine.

 28 Ketchia empo, jum jiba 
yuu jiapsiwaꞌu jachin 
aman yaajiwaꞌuta, nee aꞌ 
juꞌuneiyaatuak.

Intok empo nemak aneka, tua 
alleewamta nee aꞌ bittuane, ti 
jiiak.

29
 ’Emeꞌe, nele benasi inim 

yoemem, a itepo aꞌ juꞌuneiyaa, 
jukaꞌ cheꞌa bat weyeka itom 
yoꞌowasukaꞌuta, Labiitukaꞌuta aꞌ 
mukukaꞌpo intok ket aꞌ maꞌatukaꞌpo. 
Bweꞌituk tetapo wojoꞌoria aꞌ 
maꞌawakaꞌpo, iniꞌi ketun tee im 
aꞌ bicha. 30

 Taa juꞌu Labii tukaꞌu 
aapo, Liojta betana juꞌuneetuawaka, 

KRIJTOTA YEU PUꞌARIM YAꞌARI 2



286

chukula yeu weemta teuwaan. 
Intok aapo juꞌunean, jukaꞌ Liojta 
jita teuwaaka tua aꞌ lutuꞌuriatunee 
ti jiakai, aapoꞌik yeu katriam 
betana jukaꞌ seenuk, Liojta yeu 
puꞌarita aꞌ yebijneꞌpo. Intok aapoꞌik 
yoꞌotaka aꞌ yej sukaꞌpo, inikaꞌa 
ama yoꞌotaka aꞌ yejteneeꞌuta. 
31

 Junuen san juꞌu Labii tukaꞌu, tua 
juꞌuneamta benasi, Jesukrijtota, 
kokkoarim nasuk aꞌ jiabijteneeꞌuta 
aꞌ teuwaak. Intok ketchia aapoꞌik, 
jumeꞌ kokkoarim jiba yuu betchiꞌbo 
bem aneꞌu, aapoꞌik ka ama aꞌ 
tawaneeꞌuta. Intok kia aapoꞌik taka 
juniꞌi, ka ama aꞌ nasontuneeꞌuta 
aꞌ teuwaak. 32

 Intok iniꞌi, juꞌu Lios, 
jiba inikaꞌa Jesujta, kokkoarim 
nasuk aꞌ jiabijtetuak. Intok 
jiba inien yeu sikamta betana 
jiba itepo tee aꞌ juꞌuneiyaaka aꞌ 
teuwaa. 33

 Junuen san jiba aapo, 
achai Liojta aꞌ katekaꞌu sikaa, aꞌ 
batatana yejtek. Intok aꞌ yoꞌowa 
betana jukaꞌ aꞌ tuꞌu jiapsiwata au aꞌ 
naꞌikiarita, aapo aꞌ mabetak. Intok 
siꞌime iniꞌi enchim bichakaꞌu intok 
enchim jikkajakaꞌu, jiba aapoꞌik 
betana weye. 34

 Bweꞌituk ka juꞌu 
Labiitukaꞌu junaꞌatuk juꞌu teekau 
sikame. Bweꞌituk jiba aapo juꞌu 
Labii tukaꞌu:

Juꞌu in yoꞌowa Lios, juꞌu yeu 
puꞌari in yoꞌowabeu:

“Inim in katekaꞌpo, batatana 
yesaꞌe”, ti au jiiak.

 35 “Chukula, siꞌime wameꞌe enchi 
bejeꞌeka aneme, yumaꞌisi bem 
eu emo suꞌu tojaꞌpo tajti,

Junaet in enchi aniasuꞌpo tajtia”, 
ti jiiak juꞌu Labii tukaꞌu.

36
 ’Siꞌime juꞌu im Ijraꞌel yoemra 

tua witti aꞌ lutuꞌuriatukaꞌpo aꞌ 

juꞌuneiyaaꞌem, inikaꞌa Jesujta 
enchim kuuset poponakaꞌuta, 
jukaꞌ achai Liojta, siꞌimemmeu aꞌ 
Krijtotaka intok siꞌimeku aapoꞌik aꞌ 
yoꞌo yaꞌariakaꞌuta.

37
 Inikaꞌa bempo jikkajisukai, 

inimeꞌe, bem sioksi eaꞌu amet 
ayukan, intok juꞌu Peoꞌ teamtau 
intok jumeꞌ waate Krijtota yeu 
puꞌarimmeu nattemaek:
―Ito mak werim, itom tejwaanee 

inia betana, jaisa te annee ―ti 
ameu jiakai.

38
 Junako juꞌu Peeo:

―Liojta bichapo emeꞌe, ka tuꞌikut 
betana emo temaeka aꞌ koptane. 
Intok weꞌepulaka, emeꞌe Jesujtau 
bicha nokaka, ae betchiꞌbo emo 
batoꞌowaa tebonee junuen enchim 
ka tuꞌuwa yaꞌarimmet enchim 
jiokoinaꞌ betchiꞌbo. Intok junuen 
aapo juꞌu Lios, jukaꞌ aapoꞌik betana 
aꞌ tuꞌu jiapsita emot aꞌ autuane 

―ti jiiak―. 39
 Bweꞌituk iniꞌi yetet 

autuannaꞌateaka juꞌu chupneeka, 
bat naataka teuwaari, jiba emo 
betchiꞌbo intok kia jumeꞌ enchim 
yoemiam betchiꞌbo juniꞌi weye. 
Intok kia siꞌime wameꞌe, cheꞌa 
mekka tajti jiapsame betchiꞌbo 
ketchia, iniꞌi, wameꞌe jukaꞌ achai 
Liojta aapoꞌiku bicha yeu aꞌ 
puꞌabaeꞌum betchiꞌbo weyekai ―ti 
jiiak.

40
 Inia betana ameu nokakai intok, 

ket watek ameu teuwaakai, juꞌu 
Peeo inimmeu nookak intok tuꞌik 
betana am sua tejwaakai, intok:
―Inim ka tuꞌik joaka jiapsammak 

ka amemak eene ―ti jiakai.
41

 Junuen san junameꞌe inime 
betana jukaꞌ Liojta betana nok 
lutuꞌuriata sualeka aꞌ mabetakame 

batoꞌowaaimtuk. Intok jiba junae 
taewait, jumak baji miiltaka 
junamaꞌa jumeꞌ Krijtota sualemmak 
ee japtek. 42

 Intok siꞌime, jumeꞌ 
Krijtota yeu puꞌarim betana bem 
majtawaꞌut jiapseka aꞌ boꞌo joorian. 
Intok siꞌime, siꞌimeku nanancha 
eaka jiapsan. Intok Liojtau bicha 
yee nokriakai. Intok paanim 
rebekta betchiꞌbo emo nau totojan, 
junuen Jesukrijtota aꞌ mukukaꞌu 
waati betchiꞌbo.

Jumeꞌ bat Krijtota sualekaꞌum, 
jaisa jiapsakaꞌu

43
 Intok siꞌime jumeꞌ ama aneme, 

siꞌimeku Liojtat ee majjaen. Intok 
Liojta a jita joaꞌ betchiꞌbo, ka a 
joo tu machik intok machilaata, 
jumeꞌ Krijtota yeu puꞌarim aꞌ 
jootuawan. 44

 Intok siꞌime wameꞌe 
Krijtota sualekame, junameꞌe jiba 
weeꞌpo nau aanen. Intok bempo, 
jukaꞌ bem attea, siꞌime nau a nau 
aꞌ jipuen. 45

 Inimeꞌe, jukaꞌ bem 
atteata, intok siꞌimeta wakaꞌa bem 
jipueꞌuta aꞌ nenenkan intok junuen 
bempo, junakaꞌa tomita, junamaꞌa 
bempoꞌimmeu aꞌ beꞌeeꞌpo aman 
nat aꞌ naꞌikimtekai. 46

 Intok chikti 
taꞌapo bempo jum Liojta bweꞌu 
teꞌopopo emo nau totojan. Intok 
ketchia, chukula, watem joꞌaa 
beꞌekatana sajaka, paanim rebekta 
betchiꞌbo, Jesukrijtota aꞌ mukukaꞌu 
waatekai. Intok bempo tua alleaka 
intok kaabe emo cheꞌewareka nau 
aneka jijiꞌibwan. 47

 Intok Liojta 
yoꞌoreka, au bicha bem alleaꞌuta 
aꞌ teuwaan. Intok junamaꞌa bem 
bweꞌu joꞌarapo, siꞌime juꞌu yoemra 
am eiyaaka am bichan. Intok 
junuen juꞌu yoꞌowe Jesukrijto, 

chikti taꞌapo, ama aapoꞌik sualeme 
jumeꞌ jinneꞌuim tume, cheꞌa juniꞌi 
am buꞌuurian.

Jum, jukaꞌ loꞌita au 
inneꞌetetuawakaꞌpo

3  Sejtul weeꞌpo juꞌu Peeo intok 
juꞌu Joan teame, inimeꞌe 

kupteo, bajim jiaꞌapo, junamaꞌa 
junak Liojtau bicha nokwamta 
joowao, bempo teꞌopou yajibokan. 
2

 Junamaꞌa, chikti taꞌapo senu ama 
yoeme, yeu aꞌ tomtekaꞌpo naateka 
loꞌitakai, iniꞌi jiba ama aꞌanen. 
Iniꞌi jum teꞌopou jiba totojiwan 
junamaꞌa ama kimuwaꞌpo, iniꞌi 
Tua Ujyooi ti taꞌeewaꞌpo intok 
junamaꞌa yeechawan junuen 
jumeꞌ aman yajammeu aꞌ netaneꞌ 
betchiꞌbo. 3 Junak junamaꞌa, juꞌu 
loꞌitaka yeu tomtekame, Peota 
intok Joanta, jum teꞌopou kimume 
bichakai, bempoꞌim aꞌ jiokoleka 
aꞌ mikneꞌ betchiꞌbo ameu netanen. 
4

 Junako juꞌu Peeo intok juꞌu Joan, 
aꞌ mammateka aꞌ bitchun. Juꞌu Peeo 
intok:
―Itom mammatene ―ti au jiiak.
5

 Iniꞌi junuen amet boꞌo bichan, 
junameꞌe jita aꞌ mik machiakai. 
6

 Taa juꞌu Peeo:
―Sawai tomi intok kia tosai 

tomi juniꞌi kaita. Taa in jipueka in 
juꞌuneiyaaꞌuta nee enchi yaꞌariane. 
Juꞌu Jesus, Nasaret teaꞌpo jometa 
betana lutuꞌuriaka ne eu nooka, 
kikteka intok weene ―ti au jiiak.

7
 Junak intok juꞌu Peeo, batatana 

mampo aꞌ bwiseka aꞌ kechak. Intok 
sep junamaꞌa, aapo, wokpo intok 
teroꞌokimpo utteꞌituk. 8 Junako 
waꞌa loꞌitaka yeu tomtekame, 
kupti kikteka intok junuen aꞌ 

wokimmet weyeka wee taitek. Iniꞌi 
intok bempoꞌimmak jum teꞌopou 
kibakek, tuꞌisi weyeka, jikau chepti 
simeka, Liojta alleaka aꞌ bai saeꞌuta 
au bicha teuwaakai. 9 Junamaꞌa 
siꞌime yoemra, junuen weamamta 
intok Liojta alleaka aꞌ bai saeꞌuta 
au bicha aꞌ teuwaamta aꞌ bichak. 
10

 Intok inimeꞌe, jukaꞌ ama yeu 
sikamta betchiꞌbo, tua suum eaka aꞌ 
bichak. Bempo su junakaꞌa yoemta 
tuꞌisi aꞌ taꞌaan. Intok juꞌunean, jiba 
aapoꞌik junaꞌa tukaꞌu, juꞌu, teꞌopopo, 
pueeta Tua Ujyooi ti taꞌeewaꞌpo, 
ama kateka aꞌ netansukaꞌu.

Jum teꞌopopo jekkaapo, 
Salomoonimmea taꞌeewaꞌpo, 

Peota teuwaakaꞌu
11

 Juꞌu loꞌitaka yeu tomtekaꞌu, iniꞌi 
junama tuꞌireakame, Peota intok 
jukaꞌ Joanta am bwisika, ka am 
suꞌu tottojan. Junak intok junamaꞌa 
juꞌu buꞌuuraa, ama yeu sikamta 
tua aꞌ suum eiyaaka, ama teꞌopopo 
lebela, jekka yaꞌari Salomonta attea 
ti taꞌeewaꞌpo, junama Peotaim 
aneꞌu tenneka ama nau yajak. 
12

 Junameꞌe junuen bichakai juꞌu 
Peeo, junae yoemratau:
―Ijraꞌel yoemra, jaisaaka 

emeꞌe itom su bichaka suum ea, 
junuen itom a jita joaꞌ betchiꞌbo, 
oo Liojta tua itom yoꞌori taꞌaa 
betchiꞌbo, inikaꞌa, itom au aꞌ 
tuꞌutekaꞌa benasia. 13

 Ala, juꞌu 
Apraꞌamtukaꞌuta Lios, intok jukaꞌ 
Isaak tukaꞌuta intok Jakoop 
tukaꞌuta intok jumeꞌ itom 
yoꞌowasukaꞌum Lios, aapo, jukaꞌ aꞌ 
yoemiata, Jesujta, jiba jukaꞌ enchim 
inim juꞌu yoꞌo yaꞌaraatau yeu 
tojakaꞌuta, aapo, inikaꞌa tua aꞌ eiyaa 

teboka aꞌ yoꞌo yaꞌari. Junak aapoꞌik 
jukaꞌ kobanao Pilaatota, jiba aꞌ 
jiokoeka aꞌ suꞌu tojibaao juniꞌi, 
emeꞌe ka junen eak. 14

 Emeꞌesan 
junaen, wakaꞌa wepulsi Liojta 
betchiꞌbo jiapsaka intok siꞌimeku 
lutuꞌuriata aꞌ jooriaka jiapsakaꞌuta aꞌ 
jiokoi teboꞌeaka su, emeꞌe senuk yee 
suꞌarika, etaꞌita junakaꞌa aꞌ suꞌu toji 
tebok. 15

 Junuen emeꞌe aꞌ meꞌaak, 
aapoꞌik jukaꞌ jiba yuu jiapsiwamta 
yetet autuamta. Taa juꞌu Lios, 
junuen mukukamta, kokkoarim 
nasuk aꞌ jiabijtetuak. Intok itepo 
inia weyemta betana juꞌuneiyaaka 
aꞌ teuwaa. 16

 Jiba aapo juꞌu Jesus 
junaꞌa, oo junuen aapoꞌik Jesujta 
itom yoem eiyaaꞌu junaꞌa, inikaꞌa 
oꞌouta inim enchim bichaka intok 
enchim taꞌaaꞌuta inien utteꞌata aet 
autuakame. Inien aapoꞌik Jesujta 
sualwame, tua yumaꞌisi au aꞌ 
ineꞌetetualaa jiba enchim siꞌimem aꞌ 
bichaꞌa benasia.

17
 ’Nele benasi inim yoemem, 

juꞌuneanee junuen junak enchim 
intok jumeꞌ enchim yaꞌuraata, 
aapoꞌik Jesujta meꞌaakai, aapoꞌik 
tua aꞌ jabe tukaꞌut ka enchim 
juꞌuneaꞌ betchiꞌbo, junuen enchim 
aukaꞌpo. 18

 Taa juꞌu achai Lios, jiba 
inien weyemtae aꞌ chupan wakaꞌa 
cheꞌa bat naataka, jumeꞌ yeu 
puꞌarim chukula yeu weenemta 
teuwaame jaibu aꞌ teuwaarita, aꞌ 
utteꞌatukaꞌu, aapoꞌik yeu puꞌarik 
Krijtota tua jiokot au bitneeꞌuta. 
19

 Inia betchiꞌbo, emeꞌe ka tuꞌik 
betana emo temaine. Intok juchi 
Liojta mak emo tuꞌutenee junuen 
enchim ka tuꞌuwa yaꞌarimmet 
enchim jiokoinaꞌ betchiꞌbo. Junako 
juꞌu itom achai Lios, emou tuꞌika, 

yumaꞌisi jiapsi yanti elwamta 
enchim bittuane, 20

 junuen jukaꞌ 
Jesukrijtota, jukaꞌ bat naateka 
jiba emo betchiꞌbo yeu puꞌarita 
emou aꞌ bittuakai. 21

 Junuentaka 
juniꞌi, lautipo utteꞌa, jukaꞌ yoꞌowe 
Jesukrijtota teekau aꞌ anneeꞌu 
oꞌoben. Chukula jukaꞌ Liojta aawas, 
inim tua aꞌ machiꞌeaꞌa benasia 
aꞌ tuꞌutesuꞌpo taewata yumaꞌapo 
tajtia. Cheꞌa bat taewaimmet, jiba 
jumeꞌ aapoꞌik yeu aꞌ puꞌarim, jumeꞌ 
chukula yeu weenemta teuwaame 
junak jiapsakame aꞌ teuwaatuakai. 
22

 Maasuko, juꞌu Moiseejtukaꞌu 
wameꞌe bat taewaimmet itom 
yoꞌowasukaꞌummeu: “Juꞌu Lios itom 
yoꞌowa, aapo, jiba jumeꞌ emo benasi 
yoemem betana senuk, chukula yeu 
weenemta tetteuwaamta emou yeu 
aꞌ puꞌane, jiba aapoꞌik nee emou 
yeu aꞌ puꞌakaꞌa benasia. Junakaꞌa 
emeꞌe, emou aꞌ nokaꞌut, siꞌimeku 
aꞌ nok jikkajine. 23

 Bweꞌituk siꞌime 
jumeꞌe, junakaꞌa, chukula yeu 
weenemta tetteuwaanemta ka 
aꞌ nok jikkajame, inimeꞌe, Ijraꞌel 
yoemrata mak ka naꞌikiataka 
luꞌutanaa”, ti ameu jiiak.

24
 ’Junuen san, siꞌime jumeꞌ junen 

Liojta betana juꞌuneetuawaka 
chukula yeu weenemta tetteuwame, 
Samuel tukaꞌuta taewaimmet 
naateka, chukula bicha, inimeꞌe 
taewaimmet yeu sikamtat nokaka 
aꞌ teuwaakan. 25

 Juꞌu, chukula yeteu 
tuꞌineeka, Liojta, jumeꞌ chukula 
yeu weenemta tetteuwaame 
noktuaka, itou aꞌ chupneꞌeti 
jiaka aꞌ teuwaakaꞌuta, jiba emo 
betchiꞌbo teuwaari. Intok jiba emou 
tuꞌika aꞌ weeneꞌ betchiꞌbo, juꞌu 
Lios, cheꞌa bat taewaimmet, itom 

yoꞌowasukaꞌummak senu lutuꞌuriata 
aꞌ chupneemta au teuwaak. Junak 
aapo juꞌu Apraꞌamtukaꞌutau: “Siꞌime 
juꞌu ka nanau machi yoemra inim 
jiapsame, juꞌu yoemra et yeu 
katriam betchiꞌbo, inimeꞌe jukaꞌ 
cheꞌa bepa ameu tuꞌik bitne”, ti 
jiakai. 26

 Junak juꞌu Lios, jukaꞌ aꞌ 
yoemiawata, kokkoarim nasuk aꞌ 
jiabijtetuakai, aapoꞌik emou cheꞌa 
bat aꞌ bittuak, junuen tuꞌik ae 
betana enchim mabetneꞌ betchiꞌbo, 
junuen, enchim weꞌepulaim, ka 
tuꞌik joowamta suꞌu tojaka enchim 
aꞌ koptaneꞌ betchiꞌbo.

Juꞌu Peeo intok juꞌu Joan, 
yaꞌuraata bichapo aane

4  Jukaꞌ Peota intok jukaꞌ 
Joanta ketuni junuen juꞌu 

buꞌuuraatau am nokao su, jumeꞌ 
teꞌopopo tekiakame intok juꞌu 
yee suuammeu yoꞌowe, inimeꞌe, 
jumeꞌ saruseeom teammak ama 
yajak. 2 Inimeꞌe omten, Peota 
intok Joanta, jukaꞌ yoemrata 
bem aꞌ majtaka intok bempoꞌim, 
jukaꞌ Jesujta kokkolam nasuk aꞌ 
jiabijtekaꞌ betchiꞌbo, junuen jumeꞌ 
kokkoarim, bem jijiabijtetuaneeꞌuta 
aꞌ lutuꞌuriatukaꞌpo a juꞌueniyaatu ti 
bem aꞌ teuwaꞌ betchiꞌbo. 3 Junako 
inimeꞌe, iniꞌi yaꞌuraa, am bwiseka 
intok jum yee eꞌetawaaꞌu am kiimak 
juchi yokoriapo tajtia, bweꞌituk 
junamaꞌa jaibu kuptekai. 4 Taa 
juebenaka jumeꞌ junamaꞌa Liojta 
nok lutuꞌuriata aꞌ jikkajisukame, 
Krijtota sualeka aꞌ mabetak. Intok 
jumeꞌ junuen ama aꞌ sualekame, 
kia jumeꞌ oꞌowim jiba naꞌikiawaka, 
inimeꞌe batte jumak mamni miil 
tukan.

5
 Yokoriapo jum bweꞌu joꞌara 

Jerusalen teaꞌpo jumeꞌ juriommeu 
juꞌu yaꞌuraa, jumeꞌ cheꞌa ama 
yoꞌowe, intok jumeꞌ Moiseej 
tukaꞌuta nesaurim yee majtame 
emo nau tojak. 6 Ketchia junamaꞌa 
juꞌu Anaj teame, iniꞌi junamaꞌa 
teꞌopopo tekiakammeu yoꞌotukaꞌu, 
intok ket juꞌu Kaipaaj teame 
intok juꞌu Joan teame, intok juꞌu 
Alejanroꞌ teame, intok siꞌime jumeꞌ 
junama yaꞌuraata betana wawairaa. 
7

 Junako inimeꞌe, jukaꞌ Peota 
intok Joanta ameu am toji tebok. 
Intok inimeꞌe, junamaꞌa nasuk am 
jaꞌabwaka:
―Jita yoꞌo utteꞌae sa oo jabeta 

betana sa lutuꞌuriaka emeꞌe inikaꞌa 
jooa ―ti ameu nattemaek.

8
 Junak juꞌu Peeo, Liojta tuꞌu 

jiapsie tuꞌisi aniawaka, inimmeu:
―Inim yoemrata nesaweme, 

intok ketchia jumeꞌ Ijraꞌel 
yoemratau yoꞌowe ―ti jiiak―. 
9

 Iꞌan enchim, senuk inim loꞌitaka, 
jukaꞌ tuꞌik aꞌ yaꞌariawakaꞌuta 
betana junuen inikaꞌa jachin aꞌ 
tuꞌuriakaꞌut juꞌuneebaeka enchim 
itou nattemaeo, 10

 inim emo 
bichapo itepo te aꞌ juꞌuneiyaa 
tebo, junuen siꞌime jukaꞌ inim 
Ijraꞌel yoemrata aꞌ juꞌuneiyaaneꞌ 
betchiꞌbo, inikaꞌa oꞌouta, Jesukrijto, 
Nasaret teaꞌpo jometa, jiba jukaꞌ 
enchim kuuset poponaka intok 
jukaꞌ chukula, Liojta, kokkoarim 
nasuk aꞌ jiabijtetuakaꞌuta, aapoꞌik 
a jita joaꞌ betchiꞌbo, iniꞌi oꞌou 
inim siꞌimem emo bichapo tuꞌika 
weyek. 11

 Iniꞌi Jesus junen junaꞌa, 
juꞌu tetapo taꞌeewame, jiba aapo, 
juꞌu, enchim jumeꞌ kaateme 
benaka yeu tawaakaꞌu. Taa 

junuentaka juniꞌi aapo chukula, 
teta, siꞌimeta aet nawakaꞌu benaka 
yeu simlaa. 12

 Kaabe intok aane 
juꞌu yee jinneꞌume. Bweꞌituk juꞌu 
Lios, kaabeta intok inim bwiapo, 
jukaꞌ yee jinneꞌunemta itou yeu 
puꞌari junakaꞌa taꞌabwik itom 
jinneꞌunemta, taa jukaꞌ yoꞌowe 
Jesukrijtota jiba ―ti ameu jiiak.

13
 Junako juꞌu yaꞌuraa, jukaꞌ Peota 

intok jukaꞌ Joanta, kaitat jain eaka 
am nokame bichakai, intok bempo, 
inimeꞌe ka am majtalatukaꞌuta 
aꞌ juꞌuneiyaakai, intok inimeꞌe, 
siꞌimem benasi kia bem ama 
yoemem tukaꞌut amet juꞌuneakai, 
tua am suum eiyaak. Junak bempo, 
Jesujta mak bem rejtisukaꞌut, 
machisi juꞌuneak. 14

 Ketchia juꞌu 
oꞌou, iniꞌi ka weamaka tuꞌireakame, 
iniꞌi Peotaimmak ama ame bichapo 
weyekan. Intok jiba inia betchiꞌbo, 
bempo kaita a am bejeꞌeka nookan. 
15

 Junako inimeꞌe, junama nau 
anwaꞌapo yeu am katneꞌ betchiꞌbo 
amet nesaweka intok bempo 
junamaꞌa, juname betana nau 
etejoka ama taawak. 16

 Inimeꞌe 
intok:
―Jaisa te tua amemak annee 

inimeꞌe oꞌowimmake ―ti jiian―. 
Bweꞌituk siꞌime jumeꞌ inim 
bweꞌu joꞌara Jerusalen teaꞌpo 
joome juꞌunea bempoꞌim inikaꞌa 
machilaata, ka a jootu machik 
bem aꞌ yaꞌariakaꞌpo. Intok inia 
betana ka aꞌ lutuꞌuria tukaꞌuta te 
kaachin aꞌ teuwaa. 17

 Taa inikaꞌa 
yeu simlata, ka intok inim juꞌu 
yoemrata betana aꞌ juꞌuneiyaa tuneꞌ 
betchiꞌbo, yaꞌuraae te am womtane, 
junuen inim bichau bicha ka intok 
bempoꞌim watemmeu jukaꞌ Jesujta 

betana weyeka bem teuwaaꞌuta, 
bem aꞌ teuwaaneꞌ betchiꞌbo ―ti nau 
jiian.

18
 Junak chukula jumeꞌ 

Peotaimmeu chaiwak intok juꞌu 
yoꞌoraa, junameꞌe bempoꞌim 
jachinpo juniꞌi, Jesujta betana 
weyemta ka intok bem aꞌ etejoneꞌ 
betchiꞌbo intok kia ka intok aapoꞌik 
betana bem yee majtaneꞌ betchiꞌbo 
amet nesawek. 19

 Taa juꞌu Peeo 
intok juꞌu Joan, jukaꞌ yoꞌoraata:
―Jiba emeꞌe aꞌ tuꞌu bitne, Liojta 

bichapo aꞌ lutuꞌuriakaꞌu, enchim 
itom nok jikkajineeꞌu, aapoꞌik 
Liojta nok jikkajiꞌeaka su ―ti am 
yoopnak―. 20

 Bweꞌituk itepo tee, 
wakaꞌa itom bitlataka intok itom 
jikkajilaaꞌuta, utteꞌa, bichau bicha 
itom aꞌ teuwaa sakaneeꞌu ―ti jiiak.

21
 Junako juꞌu ama yaꞌuraa juchi 

am womtak. Taa yeu am suꞌu toji 
tebok, bempoꞌim kaachin a jiokot 
am yaꞌa tebokaꞌ betchiꞌbo. Bweꞌituk 
siꞌime juꞌu ama yoemra, jukaꞌ ama 
yeu sikamta betchiꞌbo Liojtau bicha 
alleaka bem aꞌ bai saeꞌuta teuwaan. 
22

 Juꞌu oꞌou inien auka, Liojta a jita 
joaꞌ betchiꞌbo tuꞌureakame, iniꞌi woi 
taka wasuktiam bepa yoꞌotukan.

Jumeꞌ Krijtota sualeme, jiba 
Liojtat bem yoem eeneꞌ betchiꞌbo 

intok kaabeta bem majjaineꞌ 
betchiꞌbo, Liojtau emo nokria

23
 Juꞌu Peeo intok juꞌu Joan, suꞌu 

tojiwakai, bempo jumeꞌ waate 
ame mak Krijtota sualeme aneꞌu 
nottek. Intok bempo junammeu 
siꞌimeta jukaꞌa, jumeꞌ teꞌopopo 
tekiakammeu yoꞌowem, intok 
jukaꞌ wate yaꞌuraata bem 
ameu nokakaꞌuta am etejoriak. 

24
 Junameꞌe intok, jukaꞌ aapoꞌik 

ameu teuwaakaꞌuta jikkajisukai, 
bempo siꞌime Liojtau bicha nookak:
―Itom yoꞌowa, empo junaꞌa, Lios, 

teekata intok bwiata, jukaꞌ baweta 
intok siꞌimeta jukaꞌ ayukamta aꞌ 
yaakame. 25

 Empo, juꞌu em tuꞌu 
jiapsie, jukaꞌ em tekilta joamta, 
Labiitukaꞌuta aꞌ aniaka aꞌ noktuaka:

Jaisaakai juꞌu inim ka nanau 
machi yoemra emo toboktai,

Jumeꞌ intok wate inim jiapsame, 
juꞌu kaitaꞌpo tuꞌikut jiapsek.

 26 Inim jumeꞌ bwere yoemrammeu 
jumeꞌ cheꞌa yoꞌotaka yeu 
puꞌarim intok jumeꞌ waate 
yaaꞌuchim mak,

Liojta intok aapoꞌik yeu puꞌarik, 
Krijtota aꞌ bejeꞌebaeka emo 
nau tojak, ti jiiak.

27
 ’Iniꞌisan tua lutuꞌuria, inim 

itom bweꞌu joꞌarapo, juꞌu Eroorej 
teame intok juꞌu kobanao, Ponsio 
Pilaatoꞌ teame intok wate ka inim 
jomemmak intok ket juꞌu Ijraꞌel 
yoemratamak, inimeꞌe siꞌime 
jukaꞌ Jesujta, jukaꞌ kaitaꞌpo ka 
tuꞌik joaka jiapsamta intok jukaꞌ 
wepulsi ee betchiꞌbo yeu puꞌarika 
em yoemiata, aꞌ bejeꞌeka emo nau 
tojak. 28

 Jiba iniae bempo, siꞌimeta 
wakaꞌa cheꞌa bat jaibu aꞌ tuꞌuteitaka 
aꞌ chupneꞌeti jiaka em teuwaarita, 
junuen tua em yeu aꞌ wee iꞌaꞌpo 
aman aꞌ yaak. 29

 Iꞌan intoko, achai 
Lios, jiba bempoꞌim itou am suaꞌu aꞌ 
bicha, intok itom, jumeꞌ em tekilta 
joame, junuen ka koꞌom eaka intok 
ka majjaeka, jukaꞌ ee betana nok 
lutuꞌuriata aꞌ teuwaa betchiꞌbo itom 
ania. 30

 Intok junuen siꞌimeta a em 
joaꞌue, jumeꞌ koꞌokoeme tuꞌuteka, 
intok machilaata intok ka a joo 

tu machik, Jesujta, wepulsi ee 
betchiꞌbo jiapsamta betana yoꞌo 
lutuꞌuriaka, itom aꞌ jooneꞌ betchiꞌbo, 
itom ania.

31
 Junamaꞌa junak bempoꞌim 

Liojtau bicha emo am nokriasuko, 
junama jum bem nau aneꞌepo 
au yoyoak. Intok inimeꞌe inim 
siꞌimetaka, jukaꞌ Liojta tuꞌu jiapsi 
yumaꞌisi amet aanek. Intok bempo, 
witti, kaitat jain eakai jukaꞌ Liojta 
betana nok lutuꞌuriata aꞌ teuwaa 
sakan.

Siꞌimeta jukaꞌ bem jipueꞌu, 
siꞌime nau aꞌ atteakan

32
 Junamaꞌa juꞌu buꞌuura, Krijtota 

suallame, inimeꞌe siꞌime nanancha 
eaka jiapsan intok siꞌime nanancha 
emo eiyaan. Intok tua kaabe, 
jukaꞌ bem atteata nau naken. Ala, 
bempo juꞌu bem atteae, ket watem 
ae anian. 33

 Jumeꞌ Krijtota yeu 
puꞌarim intok, inimeꞌe, yoꞌowe 
Jesukrijtota, kokkoarim nasuk aꞌ 
jiabijtekaꞌu betana jukaꞌ lutuꞌuriata, 
tua machisi, Liojta betana aꞌ 
utteꞌae aniawaka, bichau bicha 
aꞌ teuwaa sakan. Intok inimeꞌe 
siꞌime, Liojta betana jukaꞌ ameu 
tuꞌika weyemta bichan. 34

 Bempoꞌim 
nasuk intok, kaabe jitaꞌapo san 
jiokot ean, bweꞌituk siꞌime wameꞌe 
waj bwiakame, oo kakkarekame, 
inimeꞌe, junakaꞌa nenenkan. 35

 Intok 
jukaꞌ tomita, jumeꞌ Krijtota majtim 
yeu puꞌarimmeu aꞌ totojan. Intok 
junamaꞌa weꞌepulaimmeu aꞌ beeꞌpo 
aman amet naꞌikimtewan. 36

 Maa 
suko bempoꞌim nasuku, juꞌu Lebii 
tukaꞌutat yeu sakaꞌariam betana 
yeu simriataka, Joseꞌ teaka ama 
aanen. Iniꞌi, bwiaraa, bawepo 

yeu kateka, Chipreꞌ teaꞌpo 
jometakai, Jesujta yeu puꞌarim 
nasuk ket taꞌabwisi, Bernabeem ti 
teuwaawame. Inimeꞌe team, juꞌu 
a yee jiapsi joame ti jiubae. 37

 Iniꞌi 
yoeme san, waj bwiata aꞌ jipueꞌuta 
nenkaka intok jukaꞌ tomita, jumeꞌ 
Krijtota yeu puꞌarimmeu aꞌ tojak.

Jukaꞌ ka tuꞌik, Ananiajtaim yaakaꞌu

5  Taa senu ama aanen, iniꞌi 
Ananiaj ti teaka intok juꞌu aꞌ 

jubiawa, Sappiiraꞌ teame, inimeꞌe 
waj bwiata nenkak. 2 Iniꞌi oꞌou 
junae tomita betana wateku mak 
taawak, jukaꞌ watek intok jumeꞌ 
Krijtota yeu puꞌarimmeu, inikaꞌa 
tomita yumaꞌika aꞌ siꞌime tukaꞌa 
benasia ameu aꞌ tojak. 3 Junak juꞌu 
Peeo iniau:
―Empo Ananias, jaisaaka empo 

jukaꞌ bebejeꞌerita inien Liojta 
betana tuꞌu jiapsita em aꞌ bai 
tattaꞌaabaaneꞌ betchiꞌbo inien enchi 
aꞌ eetuaneꞌ betchiꞌbo au emo suꞌu 
tojak intok jukaꞌ tomita, bwiata 
betchiꞌbo em makwakaꞌuta junuen 
ka yumaꞌik aꞌabo tojaka, taa wateku 
mak tawakai ―ti au jiiak―. 4 Jukaꞌ 
bwiata, kee aꞌ nenkakai, empo 
aꞌ atteakan. Intok inikaꞌa empo aꞌ 
nenkisukai, jukaꞌ tomita empoꞌe aꞌ 
atteakan, ka utteꞌatukan em aꞌabo 
aꞌ tojineꞌpo. Jaisaakai empo inikaꞌa 
yaꞌabaek. Liojta bichapo inikaꞌa yee 
bai taꞌaabaawamta yaꞌari, ka ito 
bichapo ―ti au jiiak.

5
 Inikaꞌa jikkajakai juꞌu Ananias, 

junamaꞌa wechek mukiatakai. Jumeꞌ 
intoko inikaꞌa juꞌuneiyaakame, 
siꞌime tua majjaen. 6 Junako, 
juꞌubwa yoꞌotume ama yajaka intok 
junakaꞌa takaata, tajoꞌorimmea 

aꞌ biijtaka intok inimeꞌe aꞌ maꞌa 
betchiꞌbo aꞌ nuk sajak.

7
 Junamaꞌa, jumak baji oram 

simsuko, jukaꞌ inia Ananiaj 
tukaꞌuta jubiawa ket junaman 
yepsak, jukaꞌ junama yeu simlata 
ka juꞌuneiyaakai. 8 Juꞌu Peeo iniau:
―Nee tejwaa, jaisa jukaꞌ waj 

bwiata emeꞌe, tomi enchim neu 
tojakaꞌuta beekiku aꞌ nenkak jaꞌani 

―ti au nattemaek.
Aapo intok:
―Janaꞌaka, inia beekiku 

nenkiwak ―ti au jiiak.
9

 Junako juꞌu Peeo:
―Jaisaaka emeꞌe junuen nau 

eaka, jukaꞌ Liojta tuꞌu jiapsita 
jiꞌobilabaaek ―ti aꞌ temaek―. 
Wanaꞌa aꞌabo kaate jumeꞌe, em ku 
nasukaꞌuta aꞌ maꞌakame. Iꞌan intok 
inimeꞌe enchi ket nuk sakaꞌane ―ti 
au jiiak.

10
 Jiba junamaꞌa, aapo Peotau, 

mukiataka wechek. Junako 
jumeꞌ juꞌubwa yoꞌotume aman 
kimuka, mukiata teaka, intok 
aꞌ nuk sajaka aꞌ kunawata naapo 
aꞌ maꞌak. 11

 Junama intok siꞌime 
jumeꞌ Krijtota sualeme intok waate 
siꞌime jumeꞌ inikaꞌa yeu sikamta 
juꞌuneiyaakame, bem majjaeꞌu amet 
ayukan.

Yuꞌin Liojta a jita joaꞌapo 
aman yaꞌawakame

12
 Junama juꞌu yoemrata nasuk, 

jumeꞌ Krijtota yeu puꞌarim, Liojta 
a jita joaꞌue, machilaata intok ka a 
jootu machik buꞌuuk jooan. Intok 
junamaꞌa lebela, junama bweꞌu 
teꞌopopo, jekka yaꞌari, Salomon 
tukaꞌuta yaꞌari ti taꞌeewaꞌpo, siꞌime 
emo nau totojan. 13

 Junamaꞌa 

wate ama joome, kaabe intok 
amemak emo naꞌikiabaeka ean. 
Taa siꞌime juꞌu yoemra am eiyaaka 
am bichan. 14

 Junama san, tua 
juebenaka, inimeꞌe oꞌowimtaka 
intok jaamuchimtaka, yoꞌowe 
Jesukrijtota sualek. 15

 Juꞌu ama 
yoemra intok ket, jumeꞌ koꞌokoeme, 
bem karimpo paꞌakun boꞌommeu, 
chikti bem jipetekimmak yeu 
am totojan. Junuen, jumak juniꞌi 
juꞌu Peeo junama waꞌam weeka 
watemmet jekkaanee ti eakai. 
16

 Ketchia, junamaꞌa ka mekka ili 
joꞌaram betana, yoemra juebenaka, 
jum joꞌara Jerusalen teaꞌu yaajan, 
inimeꞌe, koꞌokoeme intok jumeꞌe, 
juꞌu bebejeꞌeri ka tuꞌi jiapsie jiokot 
emo bichame weiyaakai. Inimeꞌe 
intok siꞌime tuꞌirean.

Peeo intok Joantaimmeu suuawa
17

 Junako juꞌu teꞌopopo 
tekiakammeu cheꞌa yoꞌowe intok 
jumeꞌ saruseeompo emo teuwaaka 
junama junae mak aneme, inimeꞌe tua 
amet kopten. 18

 Intok inimeꞌe junuen, 
jumeꞌ Krijtota majtim am bwiseka, 
jum yee eꞌetawaꞌpo am etaꞌatebok. 
19

 Taa junamaꞌa, Liojta betana 
ankeles, tukaapo jum bem etaꞌimpo 
jumeꞌ pueetam am etaporiaka, intok 
junamaꞌa yeu am tojak, intok:

20
 ―Teꞌopou sajaka, emeꞌe junama 

juꞌu yoemratau, siꞌimeta inia 
bemelaka, jiba yuu jiapsiwamta 
betana, ameu aꞌ teuwaane ―ti 
ameu jiiak.

21
 Inikaꞌa jikkajakai, yokoriapo 

bempo ketwoo su, jum teꞌopou 
yajaka yee majta japtek.

Imin intok juꞌu teꞌopopo 
tekiakammeu cheꞌa yoꞌowe 

intok jumeꞌ aamak ama aneme, 
inimeꞌe, siꞌime jumeꞌ junamaꞌa 
Ijraꞌel yoemratau yoꞌoraata nau 
tojjaka intok inimeꞌe, junameꞌe 
yee eꞌetawaꞌu am nuꞌuneeme 
aman bittuak. 22

 Taa junako 
jumeꞌ yaꞌuraapo tekiaka yee 
suuatuawame aman am etaꞌiu 
yajakai, ka ama am teak. Intok 
inimeꞌe junak nottek. 23

 Intok:
―Ama bem etaꞌita yumaꞌisi 

pattita te aꞌ teak. Intok jumeꞌ ama 
am suame, ama pueetata bichapo 
jaꞌabweka am suuan. Taa junamaꞌa 
itepo etapoka intok ama kimukai, 
kaabeta ama teak ―ti jiakai.

24
 Junako juꞌu teꞌopopo 

tekiakammeu yoꞌowe, intok juꞌu, 
jumeꞌ yaꞌuraapo tekiaka yee 
suuatuawammeu yoꞌowe, intok 
jumeꞌ teꞌopopo tekiakame, inikaꞌa 
jikkajakai, inimeꞌe, jaisa tua 
chupnee siꞌime iniꞌi ti naas nau jiian. 
25

 Jiba junamaꞌa lautipo, senu ama 
yepsak, intok iniꞌi:
―Wameꞌe jum yee eꞌetawaꞌu 

enchim etaꞌatebokaꞌum, teꞌopopo 
aneka, jukaꞌ yoemrata majta ―ti 
ameu jiiak.

26
 Junak intok juꞌu yee 

suuatuawammeu yoꞌowe, iniꞌi, jumeꞌ 
ama yaꞌuraapo tekiakammak sikaa, 
junameꞌe aman am nuꞌuka. Taa 
kaachin am yaakai, juꞌu yoemra 
betana emo mamaasunaꞌati eaka 
majjaekai. 27

 Aman am nuꞌupawako, 
jum yaꞌuraata aneꞌepo nasuk am 
jaꞌabwak. Intoko juꞌu teꞌopopo 
tekiakammeu cheꞌa yoꞌowe 
inimmeu:

28
 ―Itepo te, juꞌu Jesujta betana 

weyemta tua ka intok enchim 
yee aꞌ majtaneꞌ betchiꞌbo, te kutti 

emot nesaulaa. Emeꞌe intok cheꞌa 
juniꞌi aayuk. Emeꞌe intok inim 
bweꞌu joꞌara Jerusalen teaꞌpo 
enchim majtaꞌuta, kaabeta yeu 
beꞌeeka, siꞌimekut naas aꞌ teuwaari. 
Intok emeꞌe, inikaꞌa oꞌouta aꞌ 
meꞌewakaꞌuta, itom aꞌ meꞌaakaꞌa 
benasia aꞌ teuwaabae ―ti ameu 
jiiak.

29
 Junako juꞌu Peeo intok jumeꞌ 

wate Krijtota yeu puꞌarim iniau:
―Itou utteꞌa, emo bepat, Liojta 

bat itom nok jikkajineeꞌuta. 
30

 Juꞌu bat taewaimmet itom 
yoꞌowasukaꞌummeu Lios, aapo, 
jukaꞌ Jesujta, jiba jukaꞌ kuuset 
aꞌ poponaka enchim meꞌaakaꞌuta, 
kokkoarim nasuk aꞌ jiabijtetuak. 
31

 Juꞌu Lios intok, aapoꞌik, aamak 
yoꞌotaka aꞌ anneeꞌuta intok 
siꞌimeku aꞌ yoꞌo yaꞌarika intok yee 
aꞌ jinneꞌuneꞌ betchiꞌbo, yeu aꞌ puꞌari, 
junuen inim jukaꞌ Ijraꞌel yoemrata, 
ka tuꞌik betana au aꞌ temaeka intok 
bem ka tuꞌuwa yaꞌarimmet junuen 
am jiokoituneꞌ betchiꞌbo. 32

 Jiba inia 
yeu sikamta betana, itepo juꞌuneaka 
te aꞌ lutuꞌuriate. Intok juꞌu Liojta 
tuꞌu jiapsi, Liojta, jumeꞌ aꞌ nok 
jikkajame amet jiapsituari, junaꞌa 
yee aet juꞌuneetua ―ti ameu jiiak.

33
 Junak juꞌu yaꞌuraa, inikaꞌa 

jikkajakai, tuꞌisi oꞌomtek intok 
inimeꞌe suꞌabaaen. 34

 Taa junamaꞌa 
junae yaꞌuraata nasuk, senu 
paiseeo, Kamaliꞌel ti teaka, iniꞌi, 
Moiseej tukaꞌuta nesaurim yee 
majtame, junamaꞌa siꞌimem betana 
yoꞌoriwame ama aanen. Aapo, 
kikteka intok jumeꞌ Krijtota yeu 
puꞌarim, chubala junama yeu am 
bittua tebok. 35

 Chukula aapo, juꞌu 
yaꞌuraatau:

―Emeꞌe, inim Ijraꞌel yoemra. 
Inimeꞌe oꞌowim jachin enchim 
ame tana eaꞌu betana aet em 
emo suua ―ti ameu jiiak―. 
36

 Emeꞌe juꞌu Teuraaj teamtau 
waatine, jaibu ili binwatuko, iniꞌi 
au cheꞌewareka ka kia beja au 
yoemeꞌeti jiaka yeu siika. Inikaꞌa 
intok oꞌowim, jumak naiki siento 
taka aꞌ sualeka, aamak eak. Taa 
iniꞌi meꞌetuk. Jumeꞌ intok aamak 
eame, inimeꞌe naꞌikimtuk. Intok 
junamaꞌa siꞌime luꞌutek. 37

 Cheꞌa 
chukula intok, junak yoemrata 
tea jiꞌojtewaka taewaimmet, juꞌu 
Juuras, bwiaraa Kalileaꞌ teaꞌpo 
joome au cheꞌewareka yeu siika. 
Inikaꞌa ket juebenaka aamak eak. 
Taa iniꞌi ket meꞌetuk, intok siꞌime 
jumeꞌ aamak eaꞌum naꞌikim sajak. 
38

 Inia betchiꞌbo san inimeꞌe oꞌowim, 
ka ameu suuaka am suꞌu tojine. 
Bweꞌituk iniꞌi bem weetuaka intok 
bem yee majtaꞌu, kia inim jiapsame 
betana weyeꞌeteko, kaitaꞌpo tawaka, 
luꞌutine. 39

 Taa inikaꞌa, Liojta 
betana aꞌ weyeo, emeꞌe kaachin au 
annee. Aet em mammatene, jiꞌobek 
juniꞌi, Liojta mak nassuame benasi 
machika yeu katne ―ti ameu jiiak.

40
 Junamaꞌa siꞌime, ameu aꞌ 

teuwaakaꞌu mak eaka aꞌ mabetak. 
Junak intok jumeꞌ Krijtota yeu 
puꞌarimmeu chaae teboka intok am 
bepsu teboka intok bempo, inimeꞌe 
ka intok naa buusti Jesujta betana 
weyemta bem yee aꞌ majtaneꞌ 
betchiꞌbo amet nesaweka intok 
chukula am suꞌu tojak. 41

 Jumeꞌ 
Krijtota yeu puꞌarim, junamaꞌa 
yaꞌuraa aneꞌepo betana yeu sajak 
intok bempo tua alleakan, bempo, 
yoꞌowe Jesukrijtota mak bem eaka 

jiapsaꞌ betchiꞌbo, junuen tiusi intok 
jiokot bem emo bichakaꞌu betchiꞌbo. 
42

 Intok bempo, bichau bicha, ka 
aꞌ suꞌu tojaka, yee majtan. Intok 
chikti taꞌapo jum teꞌopopo intok 
joꞌarammet kateka, Jesujta aꞌ Krijto 
tukaꞌpo aꞌ lutuꞌuriaten.

Jumeꞌ tekilta maknaame, woo 
busanika yeu puꞌawak

6  Jiba junameꞌe taewaimmet, 
junamaꞌa jumeꞌ Krijtota sual 

sakame cheꞌa juniꞌi juebenaekai, 
jumeꞌ rieeko nokta nokame, inimeꞌe, 
jumeꞌ ebreeo nokta nokame jitat 
am bejeꞌeka nok japtek. Junameꞌe, 
rieeko nokame bempoꞌim 
betana jumeꞌ jamut jokoptuim, 
junamaꞌa chikti taꞌapo, bwaꞌamta 
naꞌikimtewaao, ka yumaꞌisi am 
mimikwaꞌa ti jiakai. 2 Junako jumeꞌ 
woj mamni ama woika Krijtota 
yeu puꞌarim junamaꞌa siꞌime jumeꞌ 
Krijtota sualeme nau tojaka intok 
inimmeu:
―Ka tuꞌine, itepo jukaꞌ Liojta betana 

nok lutuꞌuriata itom yee majtaꞌuta 
suꞌu tojaka intok junuen jukaꞌ 
bwaꞌamta yetet naꞌikimtewamtat 
itom ito temainaaꞌu ―ti ameu 
jiiak―. 3 Inia betchiꞌbo Krijtopo 
itomak werim, emeꞌe emo nasuk, 
woo busani oꞌowim, inimeꞌe a yoem 
eiyaatume intok koba susuakame 
intok Liojta tuꞌu jiapsi yumaꞌisi aꞌ 
nok jikkajaka jiapsame yeu puꞌaka, 
intok inia weemta betana inikaꞌa am 
tekil makne. 4 Itepo tee bichau bicha 
Liojtau bicha nokwamta weetuaka 
intok Liojta betana nok lutuꞌuriata 
yee majtabae, ti ameu jiiak.

5
 Junamaꞌa nau aneme siꞌime 

inikaꞌa ameu teuwaawakamta 

aꞌ tuꞌureka intok bempo junak 
jukaꞌ Teban teamta ama yeu puꞌak, 
inikaꞌa tuꞌisi Liojtat yoem eaka 
intok Liojta tuꞌu jiapsita tuꞌisi aꞌ 
nok jikkajaka jiapsamta. Intok jukaꞌ 
Jeriipeꞌ teamta, intok jukaꞌ Rookoroꞌ 
teamta intok jukaꞌ Nikanoor 
teamta intok jukaꞌ Timoon teamta 
intok jukaꞌ Parmenaj teamta intok 
jukaꞌ Nikolaaj teamta, iniꞌi, bweꞌu 
joꞌara Antiokiaꞌ teaꞌpo jometaka 
intok cheꞌa bat naataka aapo jumeꞌ 
juriom junuen Liojta aꞌ sualeka bem 
joaꞌuta, junamemak aꞌ sualekame, 
inimeꞌe ama yeu puꞌatuk. 6 Chukula 
inimeꞌe, jumeꞌ Krijtota yeu 
puꞌarimmeu nau tojiwak. Bempo, 
inimeꞌe, ame bepa mamtek Liojta 
betana tuꞌik ame tana waatakai 
intok ket jiba junuen, Liojtau bicha 
am nokriakai.

7
 Liojta betana juꞌu nok lutuꞌuria, 

siꞌimekut teuwaawaka sualwan. 
Intok jumeꞌ Krijtota sual sakame 
jum bweꞌu joꞌara Jerusalen teaꞌpo, 
cheꞌa juniꞌi bepa buꞌuurean. Intok 
junamaꞌa jumeꞌ teꞌopopo tekiakame 
ket juebenaka Krijtota sualeka aꞌ 
mabet sakan.

Jukaꞌ Teban teamta bwijwakaꞌpo
8

 Juꞌu Teeban, iniꞌi, aꞌ joaꞌut Liojtat 
eame intok Liojta betana tuꞌik 
weyemta aꞌ joakai, aapo junuen, 
juꞌu yoemrata nasuk ka a joo tu 
machik intok machilaata tuꞌik 
jooan. 9 Junako waate, senu bweꞌu 
karipo juriom nau emo totojaꞌpo, 
junamaꞌa jumeꞌ Ka tekoka jiapsame 
ti emo teuwaame ama nau yaajaꞌpo, 
inimeꞌe intok waate, bweꞌu joꞌara 
Sireeneꞌ teaꞌa betana joomem, intok 
bweꞌu joꞌara Alejanriaꞌ teaꞌa betana, 

intok bwiaara Siliisiaꞌ teaꞌa betana, 
intok bwiaraa Aasiaꞌ teaꞌa betana 
joomem, inimeꞌe Tebanta mak nok 
nassua japtek. 10

 Taa junameꞌe ka 
aꞌ bejeꞌeka aanen bweꞌituk aapo, 
Liojta betana tuꞌu jiapsie aniawaka 
junae suawaka nookan. 11

 Junako 
inimeꞌe, watem bejeꞌetuak, junuen, 
junameꞌe Moiseejtukaꞌuta intok 
Liojta bejeꞌeka ka tuꞌik nokamta 
ti aꞌ jikkajilaa ti bem jiuneꞌ 
betchiꞌbo. 12

 Inien inimeꞌe ayuka, 
junama yoemrata intok junamaꞌa 
yoemratau yoꞌoraata intok jumeꞌ 
Moiseej tukaꞌuta nesaurim yee 
majtame ka yanti eewamta inimeꞌ 
nasuk yaak. Inimeꞌe, seej chukti 
Tebantau yajaka aꞌ bwisek intok 
bempo, juꞌu bem yoꞌo yaꞌuraatau 
yeu aꞌ tojak. 13

 Junameꞌe ket, watem 
aapoꞌik bejeꞌeka, ka lutuꞌuriata 
nokneeme jaiwak. Inimeꞌe intok:
―Iniꞌi oꞌou, ka nok yaateka, inikaꞌa 

itom bweꞌu teꞌopota itom eiyaaꞌuta 
intok Moiseej tukaꞌuta nesauri 
jiꞌojteim bejeꞌeka ka am yoꞌoreka 
jaana jiia ―ti jiame―. 14

 Itepo tee, 
inikaꞌa: “Juꞌu Jesus, juꞌu Nasaret teaꞌpo 
joome, inikaꞌa Liojta bweꞌu teꞌopota aꞌ 
tatapnee intok jukaꞌ Moiseejtukaꞌuta 
itom majtakaꞌuta au joiwalataka itom 
joaꞌuta, taꞌabwisi aꞌ yaꞌane”, ti jiamta 
tee aꞌ jikkajilaa ―ti jiame.

15
 Junak intok juꞌu junama yaꞌuraa 

intok siꞌime wameꞌe junama jokame, 
inimeꞌe, jukaꞌ Tebanta aꞌ bitchukai, 
aꞌ pujbawata, Liojta saweꞌuta 
ankelejta benak pujbakamta bichak.

Jum Teban teamta au nokriaꞌpo

7  Junako juꞌu teꞌopopo 
tekiakammeu yoꞌowe, jukaꞌ 

Tebanta:

―Jaisa lutuꞌuria jaꞌani siꞌime iniꞌi 
―ti au nattemaek.

2
 Aapo intok:

―Nele benasi inim yoemem, 
intok emeꞌe itom yoꞌowam benasi 
itom eiyaaꞌum, nee jikkajine. Juꞌu 
cheꞌa bepa yoꞌorisi machika itom 
yoꞌowa Lios, bat taewaimmet itom 
yoꞌowa tukaꞌuta Apraꞌam teamta, 
junak bwiaraa Mesopotaamiaꞌ 
teaꞌpo aꞌ jiapsaka intok ketun kee 
aman bweꞌu joꞌara Aran teaꞌu aꞌ 
joꞌateo, aapo au yeu machiak ―ti 
ameu jiiak―. 3 Intok aapo juꞌu Lios, 
junau: “Inikaꞌa bwiaraa intok inim 
em wawaim am toꞌo sika intok 
imin taꞌabwi bwiaraa in enchi 
tejwaaneeꞌu bicha weene”, ti au 
jiiak. 4 Junako juꞌu Apraꞌam tukaꞌu 
junama bwiaraapo, senu takana, 
Kal team ti teaꞌa betana, yeu sika 
intok omot bweꞌu joꞌara Araan teaꞌu 
yepsaka ama joꞌatek. Chukula, juꞌu 
aꞌ achaiwa aꞌ yoꞌowa aꞌ mukuko, 
juꞌu Lios, jukaꞌ Apraꞌamta inim 
bwiaraa, iꞌan enchim jiapsaꞌpo 
aꞌ tojak. 5 Taa inim bwiaraapo, 
chukula au tuꞌika aꞌ bitneeꞌuta, tua 
kaita au naꞌikiak. Intok bwiata 
aꞌ joꞌaneꞌpo kia ilitchik juniꞌi ka aꞌ 
miikak. Taa chukula junae betana 
aꞌ bittuaneeꞌuta au aꞌ naꞌikiak. 
Intok aapoꞌikut chukula jumeꞌ 
aꞌ yoemiammeu aꞌ tawaneeꞌuta 
aꞌ tejwaak. Junuen junakriapo 
taewaimmet aapoꞌik Apraꞌamta ka 
aꞌ yoemiako juniꞌi. 6 Ketchia juꞌu 
Lios, jumeꞌ aapoꞌikut yeu katriam 
junameꞌe omot ka bem bwiaraapo 
am jiapsineꞌeti jiiak. Intok junama, 
naiki siento wasuktiammeu 
tajtia, jinurim benasi, utteꞌapo 
am tekipanoatuawaka intok tua 

jiokot emo am bitneꞌeti jiiak. 
7

 Ketchia juꞌu Lios iniau: “Inepone, 
junakaꞌa taꞌabwi yoemrata 
utteꞌapo ame betchiꞌbo enchim 
tekipanoatuaneeme, am yaꞌuraa 
bittuanee intok chukula bempo 
em yoemra, junamaꞌa yeu katnee 
intok aꞌabo inim bwiaraapo yajaka, 
in am joo iꞌaꞌuta joaka intok nee 
nak yoꞌoreka jiapsine”, ti au jiiak. 
8

 Juꞌu Lios, Apraꞌam tukaꞌutamak 
jita tuꞌik au chupneꞌeti jiaka, senu 
lutuꞌuriata aamak yaak. Intok jiba 
junae lutuꞌuriau waati betchiꞌbo, 
jukaꞌ sirkunsision teamta aꞌ yaꞌaneꞌ 
betchiꞌbo aet aꞌ tejwaak. Inia 
betchiꞌbo, junak, jukaꞌ aꞌ usiwa 
Isaak teamta yeu tomteko, juꞌu 
Apraꞌam junakaꞌa aꞌ woj naiki 
taewaeo, aꞌ sirkunsiraaroak. Intok 
juꞌu Isaak teame juniꞌi, chukula, 
jukaꞌ Jakoop teamta uꞌuseka, jiba 
junaen aꞌ yaak. Iꞌi Jakoop teame 
juniꞌi ket, chukula, woj mamni 
ama wooim yoemiaka, jiba junaen 
am yaak. Inimeꞌe chukula kateme 
junen, jumeꞌ woj mamni ama 
woika, ka nanau machi yoemra, 
Ijraꞌel tukaꞌuta betana kateme 
ti taꞌeewame, junameꞌe, inimeꞌe 
yoꞌowasukaꞌum tukan.

9
 ’Inimeꞌe, juꞌu Jakoop tukaꞌuta 

yoemiam, ket inimeꞌe itom bat 
naataka yoꞌowasukaꞌum tukame, 
inimeꞌe, bem saila, Joseeꞌ teamtat 
kopteka, intok inimeꞌe, aapoꞌik 
mekka bwiaara Ejiptoꞌ teaꞌu bicha 
aꞌ weiyaanaꞌ betchiꞌbo, watemmeu 
aꞌ nenkak. Taa juꞌu Lios, Joseeꞌ 
teamtamak tuka, aꞌ anian. 10

 Intok 
siꞌimekut tua jiokot au aꞌ bichakaꞌut, 
kaita aꞌ juiwaneꞌ betchiꞌbo, utteꞌata 
aet autuak. Intok ket koba suawata 

aet autuak. Intok junuen junamaꞌa 
bwiaraa Ejiptoꞌ teaꞌpo juꞌu cheꞌa 
yoꞌo yaꞌari, Paraon teamta betana 
tuꞌisi aꞌ bittuneꞌ betchiꞌbo. Iniꞌi 
intok, jukaꞌ Joseꞌ teamta, junama 
bwiaraa Ejiptoꞌ teaꞌpo, intok kia 
junama, jiba aapoꞌik juꞌu cheꞌa yoꞌo 
yaꞌarita aꞌ joꞌaapo aukamtau aꞌ yoꞌo 
yaak.

11
 ’Chukula junak junamaꞌa 

Ejiptoꞌ bwiaraaꞌ teaꞌpo intok 
Kanaan bwiaraaꞌ teaꞌpo, siꞌimekut 
tuꞌisi tebaatuk intok tua jiokot 
emo bitwak. Jumeꞌ intoko itom 
cheꞌa bat yoꞌowasukaꞌum, bem 
bwaꞌaneeꞌuta ka jak aꞌ tettean. 
12

 Taa junak juꞌu Jakoop, bwiaraa 
Ejiptoꞌ teaꞌu, tiikom juꞌuneiyaaka, 
jumeꞌ aꞌ yoemiawam, jiba jumeꞌ 
cheꞌa bat itom yoꞌowasukaꞌum 
aman am bittuak. Inim, junak 
bempo keꞌesam aman noiten. 13

 Taa 
chukula bempoꞌim wosa aman 
noiteo, juꞌu Joseeꞌ teame, jumeꞌ aꞌ 
saiwammeu aapoꞌik junaꞌatukaꞌpo 
am taꞌaatuak. Intok junuen juꞌu 
ama bwiaraapo cheꞌa yoꞌo yaꞌari, 
Joseeta jita yoemrata betana aꞌ 
weyeꞌpo juꞌuneak. 14

 Junako juꞌu 
Josee, aꞌ achaiwata aꞌ yoꞌowa 
Jakoopta intok siꞌime jumeꞌ aamak 
joꞌaakame, intok bem yoemiam, 
aman au am nuꞌupa nesawek. 
Inimeꞌe intok siꞌime nau, baji 
taka ama woj mamni intok ama 
mamniakan. 15

 Junuen yeu sikaꞌapo 
san, juꞌu Jakoop tukaꞌu, bwiaraa 
Ejiptoꞌ teaꞌu sikaa, aman joꞌatek. 
Junama chukula aapo muukuk. 
Intok kia junama ket siꞌime jumeꞌ 
cheꞌa bat itom yoꞌowa sukaꞌum 
juniꞌi ama kokkok. 16

 Inia aapoꞌik 
betana juꞌu aꞌ taka tawakame, 

cheꞌa chukula, joꞌara Sikem teaꞌu 
tojiwak. Intok junaman, kau tejpo 
teta wojoꞌoria yaꞌariapo, junamaꞌa 
Apraꞌamtukaꞌuta, tosai tomie 
senu Amor teamta yoemiammeu 
jum joꞌara Sikem teaꞌpo aꞌ 
jinulaatukaꞌpo, junaman maꞌatuk.

17
 ’Junako, Liojta machilaae 

senu lutuꞌuriata tua Apraꞌamtau aꞌ 
chupneꞌeti jiaka aꞌ juꞌuneiyaatuari, 
tua abe aꞌ chupeo, junaman 
bwiaraa Ejiptoꞌ teaꞌpo juꞌu Ijraꞌel 
yoemra tua bepa buꞌuureak. 
18

 Junako, jum Ejipto bwiaarapo, 
senu taꞌabwika aman cheꞌa yoꞌo 
yaꞌatuk. Iniꞌi, Josee tukaꞌuta aꞌ 
jabetukaꞌut ka juꞌuneakai. 19

 Iniꞌi 
cheꞌa yoꞌo yaꞌari, bemelasi ama 
yejtekame, jukaꞌ ito benasi 
yoemrata bai taꞌaaka intok 
junameꞌe jiokot ka tuꞌisi am 
bichak. Intok jiba inimeꞌe jumeꞌ 
cheꞌa bat itom yoꞌowasukaꞌum 
junuen jumeꞌ usekame, bem ou 
yoemiam juꞌubwa yeu tomteme, 
am kokkoneꞌ betchiꞌbo, utteꞌapo, 
mekka am totojituakai. 20

 Jiba 
junuen junameꞌe taewaimmet juꞌu 
Moisees yeu yoemtuk. Iniꞌi intok 
tutuꞌuli usitukan. Intok inikaꞌa, 
aꞌ yoꞌowawam bem joꞌapo, baji 
metpo aꞌ ujuꞌuuk. 21

 Junak intok, 
inikaꞌa aꞌ yoꞌowawam utteꞌapo 
mekka aꞌ tojituawako, jiba junama 
Ejiptoꞌ teaꞌpo, juꞌu cheꞌa yoꞌo 
yaꞌarita maara, aꞌ tojiwakaꞌu 
aꞌ teaka, aꞌ nuꞌuka intok inikaꞌa, 
aapoꞌik aꞌ asoakamta benasi aꞌ 
yoꞌoturiak. 22

 Jiba inia betchiꞌbo 
juꞌu Moiseejtukaꞌu, junamaꞌa, 
siꞌimeta jukaꞌ Ejipto bwiaraapo 
yoemrata taꞌaaka juꞌuneiyaaꞌue, 
iniae majtaituk. Intok iniꞌi, 

tua yoꞌoꞌutteꞌakan. Siꞌimeta aꞌ 
teuwaakaꞌut intok aꞌ joaꞌutchi juniꞌi.

23
 ’Junak chukula, aapo jaibu 

woi taka wasukteka beja, aapo 
iniꞌi Moisees, junama jumeꞌ ale 
benasi yoemem, jumeꞌ ijraꞌeliitam 
teammeu noitibabaek. 24

 Junamaꞌa 
Ejiptoꞌ teaꞌpo jometa seenuk, 
junameꞌe ale benasi yoemra betana 
senuk jiokot aꞌ joamta bichak. 
Junuen junakaꞌa aꞌ jinneꞌubaeka 
intok aꞌ jujutriabaeka, juꞌu Moisees, 
junakaꞌa Ejiptopo jometa meꞌaak. 
25

 Bweꞌituk aapo junuen jumeꞌ ale 
benasi ijraꞌeliita yoemem, Liojta 
aapoꞌik ameu bittuaka, junama 
am jinneꞌuneeꞌut am juꞌunee 
machian. Taa bempo ka junuen 
aꞌ mammatek. 26

 Juchi yokoriapo 
juꞌu Moisees juchi aman weamaka, 
junamaꞌa nanancha ijraꞌeliita 
yoemem nau nassuame teak. Intok 
inimeꞌe, aapo ka nau nassua 
iꞌaka, inimmeu: “Emeꞌe, nanancha 
ijraꞌeliita yoememtaka, jaisaaka 
emeꞌe nau nassua”, ti ameu jiiak. 
27

 Junako, jukaꞌ aamak ama anemta 
jiokot aꞌ joame, Moiseejta yuꞌaaka, 
intok: “Jabesa enchi itom em nau 
tuꞌuteneꞌ betchiꞌbo, itou enchi yoꞌo 
yaak”, ti jiiak. 28

 “Jaisa empo nee 
ket meꞌebae jaꞌani, tuka jukaꞌ inim 
Ejiptopo yoemta em meꞌaakaꞌa 
benasia”, ti au nattemaek. 29

 Inikaꞌa 
jikkajisuko juꞌu Moisees, junamaꞌa 
tawa majjaeka intok, omot 
bwiaraau, Marian teaꞌu bicha siika. 
Junamaꞌa, ka ama jometaka juniꞌi, 
ama joꞌaaka intok ama jubeka, 
wooim uꞌusekan.

30
 ’Woiꞌ taka wasuktiam simsuka 

aet chukula, mekka seꞌe paꞌakun, 
senu kawi, Sinaiꞌ teaꞌu ka mekkaa, 

junamaꞌa aꞌ aneo, Liojta saweꞌu 
ankeles, senu juya teaka beeteꞌpo 
aapoꞌiku au yeu machiak. 31

 Jukaꞌ 
Liojta betana ama aꞌ bichaꞌuta, 
tua aꞌ suum eiyaak. Taa junak, 
junamaꞌa cheꞌa tuꞌisi aꞌ bitbaeka au 
ruktekai, aapo, achai Liojta betana 
jiawaita jikkajak: 32

 “Ineponee 
junaꞌa, wameꞌe cheꞌa bat em 
yoꞌowasukaꞌum Lios. Ineponee 
Apraꞌamtau, intok Isaaktau intok 
Jakooptau Lios”, ti au jiiak. Junako 
juꞌu Moisees, majjaeka au yooan. 
Intok aapo tua ka intok aꞌ bitbaek. 
33

 Juꞌu achai Lios intok aapoꞌiku: 
“Emo bocha yecha”, ti au jiiak. 
“Bweꞌituk bwia iꞌan em weekaꞌpo, 
neu aꞌ naꞌikiaritukaꞌa benasi aꞌ 
yoꞌorine”, ti au jiiak. 34

 “Ineponee 
jum bwiaara Ejiptoꞌ teaꞌu jukaꞌ in 
yoemrata in yeu puꞌari, jiokot am 
aneꞌuta nee aꞌ juꞌuneiyaa. Bem 
jiokot jiaka neu nokaꞌuta, nee aꞌ 
jikkajilaa. Intok inepo junae betana 
am jinneꞌubaeka, aꞌabo koꞌom 
yebijlaa. Nemak weene, bwiaraa 
Ejiptoꞌ teaꞌu ne enchi bittuabae”, ti 
au jiiak.

35
 ’Junuen, bempoꞌim junaman 

jukaꞌ Moiseejta ka aꞌ mabetlamtuko 
juniꞌi, intok junameꞌe: “Jabesa 
enchi itou yoꞌo yaꞌari, intok itom 
enchi nau tuꞌuteneꞌ betchiꞌbo”, ti au 
jiulatuk juniꞌi, juꞌu Lios junammeu 
aꞌ yoꞌo yaaka intok junamaꞌa bem 
am jinneꞌuneꞌ betchiꞌbo ameu 
aꞌ bittuak, jukaꞌ ankelejta, jum 
juya beeteꞌpo aapoꞌiku au yeu 
machiakamta aꞌ sawakai. 36

 Iniꞌi 
Moisees, junaꞌa juꞌu, jumeꞌ cheꞌa 
bat itom yoꞌowasukaꞌum, bwiaraa 
Ejiptoꞌ teaꞌpo yeu am nuk sikame. 
Intok jiba aapo, jiba junama 

bwiaraapo, intok jum bweꞌu seꞌe 
paꞌaku, intok Sikii baweꞌ teaꞌpo, 
junamaꞌa, woi taka wasuktiammeu 
tajtia ka a joo tu machik intok 
machilaata yaakame. 37

 Jiba iniꞌi 
Moisees junaꞌatuk, juꞌu, juꞌu Ijraꞌel 
yoemratau: “Juꞌu Lios, chukula, 
jiba inim enchim yoemrata nasuk, 
emo betana seenuk, Liojta betana 
juꞌuneetuawaka, chukula yeu 
weenemta teuwaamta emou aꞌ 
bittuane, jiba aapoꞌik nee emou aꞌ 
bittuakaꞌa benasia. Junakaꞌa, ala 
emeꞌe aꞌ nok jikkajine”, ti ameu 
jiame. 38

 Ketchia jiba iniꞌi Moisees, 
aapo, mekka bweꞌu seꞌe paꞌariau, 
jukaꞌ buꞌuuraata nasuk, intok 
kawi Sinaiꞌ teaꞌu, Liojta betana 
ankelejta aamak nokakamta mak, 
intok jiba jumeꞌ cheꞌa bat itom 
yoꞌowasukaꞌummak aneme. Intok 
jiba aapo, Liojta betana nokim, 
jiba yuu jiapsiwamta weiyaamta 
itou aꞌ teuwaa betchiꞌbo aꞌ 
juꞌuneiyaatuawakame.

39
 ’Taa inimeꞌe cheꞌa bat naataka 

itom yoꞌowasukaꞌum, ka aꞌ nok 
jikkajibaek. Ala bempo omola aꞌ 
tawaaka, intok bwiaraa Ejiptoꞌ teaꞌu 
juchi nottibaen. 40

 Junak bempo, 
Aaron teamtau: “Jitae jumeꞌ itom 
yoꞌorineeꞌum, junameꞌe ito pat 
kateka, boꞌot itom anianeeme itom 
am yaꞌariane. Bweꞌituk itepo tee, 
Moiseejta, bwiaraa Ejiptoꞌ teaꞌpo 
itom yeu nuk sikamta, jakun, aꞌ 
tawakaꞌut, te tua ka juꞌunea”, ti au 
jiian. 41

 Junako inimeꞌe, jita bem 
yoꞌorineeꞌuta, beseota benak yaak. 
Chukula intok aꞌ yoꞌori betchiꞌbo, 
naikim wokekame aꞌ suꞌariak. Intok 
inimeꞌe, junakaꞌa bempo bem 
maammea yaꞌari betchiꞌbo alleak. 

42
 Junak intok juꞌu Lios, ka intok 

am aniaka am koptak. Intok aapo, 
teekapo jumeꞌ chokim bem yoꞌorineꞌ 
betchiꞌbo am suꞌu tojak. Bweꞌituk 
jiba jum Liojta betana jumeꞌ 
chukula yeu weenemta teuwaamta, 
bem jiꞌosia jiꞌojteimpo:

Jaisa tua emeꞌe inim Ijraꞌel 
yoemra, jumeꞌ naikim 
wokekame suꞌaka enchim ne 
yoꞌoribaeꞌ betchiꞌbo,

Woi taka wasuktiampo tajti jum 
bweꞌu seꞌe paꞌakun aneka, 
junameꞌe am suꞌak jaꞌani.

 43 Ka junueni.
Ala emeꞌe, enchim kateꞌu bicha 

jukaꞌ enchim yaꞌarika enchim 
yoꞌoreeꞌuta,

Molok teamta lona kari ama aꞌ 
katekaꞌu,

Intok jukaꞌ chokita enchim 
yaꞌarika enchim yoꞌoreeꞌuta, 
Rimpan teamta,

Inimeꞌe emomak am nuk 
weiyaan.

Jiba jita benaka am yoꞌoribaeka 
enchim yaꞌarim.

Jiba inia betchiꞌbo, inepone, 
enchim tua jometaka enchim 
bwiaraa betana, senu bwiaraa 
Babilooniaꞌ teaꞌpo,

Cheꞌa waꞌam bicha nee enchim 
bittuane, ti jiia juꞌu achai Lios.

44
 ’Jum bweꞌu seꞌe paꞌaku rejtekai, 

jumeꞌ cheꞌa bat naataka itom 
yoꞌowasukaꞌum, junameꞌe jukaꞌ 
lonae bem kari yaꞌariꞌpo, jumeꞌ wooi 
bweka tetam, Liojta woj mamni 
nesaurim amet jiꞌojteim, ama 
wajiwa am jijipuen. Iniꞌi kari yaꞌari, 
jiba Liojta jukaꞌ Moiseejtukaꞌuta 
yaꞌasaekaꞌa benasia, junak aapoꞌik 
junuen machik aꞌ yaꞌaneeꞌu betana 

aꞌ tejwaaka aapoꞌik aꞌ bichakaꞌpo 
benasi yaꞌatuk. 45

 Wameꞌe cheꞌa 
bat naataka itom yoꞌowasukaꞌum, 
inikaꞌa lona kari yaꞌarita, bempo 
aamak taawak. Intok chukula 
wameꞌe, juꞌu senu Josueꞌ teamta 
mak boꞌo joakame junako bempo 
wate yoemrata, junameꞌe bem 
bwiata ameu aꞌ yoꞌokai, inimeꞌe, 
Liojta am aniakaꞌ betchiꞌbo, jukaꞌ 
bwiata ameu aꞌ tawaneꞌ betchiꞌbo, 
junameꞌe ama yeu sajaka junak 
bempo inim bwiarau amemak 
aꞌ weiyaan. Iniꞌi inien tuk, 
Labiitukaꞌuta taewaim aapoꞌik 
amet aꞌ jiapsaꞌu tajtia. 46

 Iniꞌi, juꞌu 
cheꞌa yoꞌo yaꞌari Labii tukaꞌu, juꞌu 
Lios ae betana alleaka aapo cheꞌa 
bepa yumaꞌisi au tuꞌik aꞌ bittuak. 
Intok aapo ket kari, aapoꞌik Liojta, 
jukaꞌ Jakoop tukaꞌuta yoꞌorekaꞌuta, 
junama jak aꞌ yaꞌaria betchiꞌbo, 
Liojtau bicha nookak. 47

 Taa juꞌu, 
inikaꞌa Liojta ama yoꞌorinaaꞌuta 
karita, juꞌu aꞌ yaakame, chukula 
juꞌu aꞌ yoemia juꞌu Salomon tukaꞌu 
junaꞌatuk. 48

 Taa junuentaka juniꞌi, 
juꞌu Lios teekau jiapsame, aapo ka 
inim jabeta betana kari yaꞌaripo 
jiapsa oꞌoben. Bat naataka seenuk, 
Liojta betana juꞌuneetuawaka 
chukula yeu weenemta teuwaamta 
aꞌ jiakaꞌa benasia:
 49 Juꞌu teeka junaꞌa, juꞌu cheꞌa 

yoꞌotaka nesaweka in aet 
katekaꞌu benak.

Iniꞌi intoko bwia, jiba jita in aet 
wokeka katekaꞌu benakai, ti 
jiia juꞌu achai Lios.

Inien san emeꞌe kaachini inim, 
jitae nee a kaateriane, ti jiia.

Oo intok kia jak inim in yum 
joꞌeneeꞌu juniꞌi, ka neu utteꞌa.

 50 Jiba ineponee junaꞌa, juꞌu, 
bwiata, teekata intok siꞌimeta 
juꞌunaktekame, ti jiia juꞌu 
achai Lios.

51
 ’Emeꞌe jiba inien namakak 

jiapsek. Intok emeꞌe, jiba jumeꞌ ka 
Liojta sual taꞌaame benasi jukaꞌ 
lutuꞌuriata ka jikkajibae intok 
kaita sualekai. Emeꞌe, jiba jukaꞌ 
Liojta betana tuꞌu jiapsita bejeꞌeka, 
ka aamak ea. Jiba emeꞌe, jumeꞌ 
enchim yoꞌowasukaꞌum bebena ―ti 
ameu jiiak―. 52

 Jumeꞌ cheꞌa bat 
naataka enchim yoꞌowasukaꞌum, 
bempo jumeꞌ Liojta betana 
juꞌuneetuawaka chukula yeu 
weenemta teteuwaaꞌum, kaabeta 
beꞌaaka, siꞌimem jiokot emo 
am bittuak. Bempo bat naataka, 
jumeꞌe, jukaꞌ siꞌimeku lutuꞌuriata 
boꞌo jooriaka jiapsamta, inim aꞌ 
yebijneeꞌuta aꞌ teuwaakame, am 
suꞌak. Intok iꞌan aapoꞌik inim aꞌ 
yepsako, emeꞌe aꞌ bwiseka intok aꞌ 
meꞌaak. 53

 Emeꞌe jiba jukaꞌ Liojta 
betana nok lutuꞌuriata aꞌ nesaurim, 
jumeꞌ ankelesim emou tojita 
mabetakai, ka aꞌ nok jikkaja ―ti 
ameu jiiak.

Jum Teban teamta meꞌewakaꞌpo
54

 Junako bempo inikaꞌa ameu aꞌ 
teuwaawakamta jikkajakai, intok 
inimeꞌe, Tebantau tua omten kia 
emo tam kumekai. 55

 Taa juꞌu 
Teeban, Liojta tuꞌu jiapsie yumaꞌisi 
aet anekai, teekau jikau bitchuka 
intok aapo junaman Liojta betana 
machilaata intok ket Jesujta, achai 
Liojta batatana au weyekamta 
bichak. 56

 Junak aapo:
―Akeꞌem aꞌ bicha. Teekau nee, 

juꞌunakkiachisi machilaata bicha, 

intok ketchia jukaꞌ inim ito benasi 
yoem tukaꞌuta, Liojta batatana au 
weyekamta ne bicha ―ti jiiak.

57
 Taa bempo tua ka aꞌ 

jikkajibaeka, emo naka pattak, 
intok tua kusisi chaaeka intok 
siꞌime au tenneka aꞌ bwisek. 58

 Intok 
inimeꞌe, junamaꞌa bweꞌu joꞌarapo 
yeu aꞌ nuk sajaka intok junameꞌe aꞌ 
mamaa japtek. Intok jumeꞌ junuen 
aꞌ meꞌenaꞌ betchiꞌbo aet nesaweme, 
inimeꞌe, bem bepa tajoꞌorekaꞌum, 
senu juꞌubwa yoꞌotume, Sauloꞌoti 
teakaꞌutau am joꞌariakan. 59

 Intok 
junamaꞌa ketun bempoꞌim aꞌ 
mamaao, juꞌu Teban teame Liojtau 
bicha nookak:
―In yoꞌowa Jesukrijto, in jiapsi 

nee em mampo aꞌ suꞌu toja ―ti 
jiakai.

60
 Chukula tonommea kikteka, 

intok kusisi chachaeka intok:
―Achai Lios, inikaꞌa ka tuꞌik bem 

yaꞌari betchiꞌbo, ka aet am yaꞌuraa 
bittuane ―ti jiiak.

Inikaꞌa teuwaasuka, muukuk.

Jukaꞌ Sauloꞌ teamta, jumeꞌ Krijtota 
sualeme ka tuꞌisi bichaꞌpo

8  Juꞌu intoko Sauloꞌ teame, 
inikaꞌa aꞌ meꞌenaaꞌuta, junuen 

aꞌ meꞌaakammak ean.
Jiba junae taewait naateka, jumeꞌ 

bweꞌu joꞌara Jerusalen teaꞌpo 
Krijtota sualeme, tua jiokot bit 
japteak. Junamaꞌa junameꞌe, jumeꞌ 
bwiaraa Jureaꞌ teaꞌu bicha intok 
bwiaraa Samaariaꞌ teaꞌu bicha yeu 
naꞌikimtuk. Kia jumeꞌ Krijtota yeu 
puꞌarim jiba junamaꞌa Jerusalenpo 
tawakai. 2 Junamaꞌa waate, Liojta 
tua yoꞌori taꞌaame, inimeꞌe jukaꞌ 
Tebanta maꞌak. Intok inimeꞌe ae 

betchiꞌbo tua siokakai. 3 Junako 
junamaꞌa juꞌu Sauloꞌ teame, jumeꞌ 
Krijtota sualemmeu suuan am 
luꞌutabaekai. Intok iniꞌi, joꞌaraat 
weyen junuen jumeꞌ oꞌowim intok 
kia am jaamuchim tuk juniꞌi, yeu 
am wikeka intok junuen inimeꞌe, 
yee eꞌetawaꞌu am bittuabaekai.

Jum Samaaria bwiaraaꞌ teaꞌpo, 
Krijtota nok lutuꞌuriata 

aꞌ majtawakaꞌpo
4

 Taa junuen intok, jumeꞌ junama 
bweꞌu joꞌaraapo Jerusalen teaꞌa 
betana yeu naꞌikimtukame, inimeꞌe 
bem kateꞌut siꞌimekut Krijtota 
betana jukaꞌ nok lutuꞌuriata aꞌ 
teuwaa sakan. 5 Inimeꞌe betana 
juꞌu seenu, Jeriipeꞌ teakai, bwiaara 
Samaariaꞌ teaꞌpo, senu ili ka 
bweꞌu joꞌarau sika intok junamaꞌa 
yoemrata, Krijtota betana 
yoemratau nok taitek. 6 Junamaꞌa 
juꞌu yoemra nau yaajan, intok 
siꞌime, jukaꞌ aapoꞌik Jeriipeꞌ teamta 
ameu aꞌ teuwaaꞌuta, aꞌ mammateka 
aꞌ jikkajan. Intok ketchia, inimeꞌe, 
ka a joo tu machik machilaata aꞌ 
joaꞌuta bichan. 7 Bweꞌituk junamaꞌa 
juebenaka jumeꞌ bebejeꞌeri ka tuꞌi 
jiapsekame, inimeꞌe junae betana 
tuꞌirean. Junameꞌe ka tuꞌi jiapsim 
intok, inimeꞌe jiokot emo bichammet, 
kusisi am chachaituaka amet yeu 
kateka am suꞌu tojan. Intok junama 
ketchia juebenaka, ka emo taka 
yekame intok ketchia wameꞌe wokpo 
loloꞌim tuꞌirean. 8 Inien weyeka 
san junamaꞌa ili bweꞌu joꞌaraatchi, 
aapoꞌik aneꞌepo, junama yoemrata 
nasuk tua alleewan.

9
 Taa junamaꞌa ket, senu Simooꞌ 

teaka ama joꞌaakan. Iniꞌi junen, 

cheꞌa bat naataka junamaꞌa ili 
joꞌaraapo, jukaꞌ ama yoemrata, 
juꞌu ka tuꞌik yee bai taꞌaawamta 
aꞌ taꞌaaꞌue, suum watchisi machik 
joaka, intok au yoꞌori teboka. 
10

 Junamaꞌa, jumeꞌ cheꞌa iilitchimpo 
naateka, jumeꞌ ama cheꞌa 
yoꞌowemtaka juniꞌi, siꞌime, tua aꞌ 
sualeka aꞌ jikkajan. Intok inimeꞌe:
―Iniꞌi oꞌou aꞌ joaꞌu, Liojta a jita 

joaꞌue aꞌ jooa ―ti jiian.
11

 Inikaꞌa bempo aꞌ sualen, 
bweꞌituk iniꞌi, binwatuk naateka, 
ka tuꞌik yee bai taꞌaawamtae, 
tua binwatuk naateka am bai 
taꞌaariakan. 12

 Taa junak inimeꞌe, 
bempo jukaꞌ Jeriipeta, Liojta teekau 
cheꞌa yoꞌotaka aꞌ katekaꞌu betana 
lutuꞌuriata intok yoꞌowe Jesukrijtota 
lutuꞌuriapo, Liojta betana yeu 
puꞌaritaka aꞌabo aꞌ bittuaritukaꞌpo 
ameu aꞌ teuwaawao, bempo 
aꞌ mabetaka, Krijtota sualekai, 
oꞌowimtaka intok jaamuchimtaka 
chiktia, emo batoꞌowaa tebok. 
13

 Intok junamaꞌa, jiba juꞌu Simooꞌ 
teame juniꞌi aꞌ sualeka intok ket 
batoꞌowaawak. Intok aapo aꞌ eaꞌpo, 
Jeriipeꞌ teamtamak naas wee taitek. 
Intok iniꞌi, wakaꞌa, Liojta a jita joaꞌ 
betchiꞌbo, tua ka a joo tu machik 
intok jukaꞌ machilaata joowamta 
bichakai, tua aꞌ suum eiyaan.

14
 Chukula intok, jumeꞌ Krijtota 

yeu puꞌarim aman bweꞌu joꞌara 
Jerusalenpo aneꞌum, bwiaara 
Samaariaꞌ teaꞌa betana joomem 
Liojta betana jukaꞌ nok lutuꞌuriata 
bem aꞌ mabetaka aꞌ sualekaꞌpo 
juꞌuneiyaaka, jukaꞌ Peota intok 
jukaꞌ Joanta junaman am bittuak. 
15

 Inimeꞌe intok junak aman 
yajakai, junamaꞌa Samaaria 

bwiaraapo Krijtota sualeme, junuen 
jukaꞌ Liojta tuꞌu jiapsita amet an 
betchiꞌbo, Liojtau bicha am nokriak. 
16

 Bweꞌituk inimeꞌe betana kee jabe 
jukaꞌ Liojta tuꞌu jiapsita aꞌ mabetan, 
inimeꞌe wepulsi yoꞌowe Jesukrijtota 
sualeka jiba batoꞌowaarim tukan. 
17

 Junako juꞌu Peeo intok juꞌu 
Joan, inimeꞌe Krijtota sualemmet 
mamteka intok junuen inimeꞌe jukaꞌ 
Liojta tuꞌu jiapsita aꞌ mabetakai.

18
 Junako juꞌu Simoon, junuen jumeꞌ 

Krijtota yeu puꞌarim, inimeꞌe inimmet 
mamteko jukaꞌ Liojta tuꞌu jiapsi 
junameꞌe aꞌ mabetame bichakai, aapo 
tomita am makbaen, 19

 junammeu:
―Emeꞌe inikaꞌa utteꞌata enchim 

jipueꞌuta net ket aꞌ autuane. Junuen 
junak jabeta juniꞌi, junaet in 
mamtekaꞌuta, junakaꞌa jukaꞌ Liojta 
tuꞌu jiapsita aꞌ mabetneꞌ betchiꞌbo 

―ti ameu jiiak.
20

 Junak intok juꞌu Peeo iniau:
―Empo em tomimak ka tuꞌikun 

bicha naꞌikiatune. Bweꞌituk inien 
jukaꞌ Liojta yee mikaꞌuta, tomie a 
jinutu ti em eaꞌ betchiꞌbo ―ti au 
jiiak―. 21

 Empo inile benaka itom 
boꞌo jooriaꞌpo, kia ili juniꞌi ka iniau 
lutuꞌuriak. Bweꞌituk empo, Liojta 
bichapo ka aamak eaka ka tuꞌisi 
jiapsa ―ti jiiak―. 22

 Inien inikaꞌa 
Liojta bichapo ka tuꞌik em jiapsaꞌu 
betana emo temaika aꞌ koptane. 
Intok inia betana Liojtau bicha 
emo nokriane, jumak juniꞌi inien 
em eakaꞌut aapo enchi jiokoine. 
23

 Bweꞌituk et ne mammate, inien 
ama butti jitat em kopteꞌu. Intok 
jukaꞌ ka tuꞌik em joopeaꞌuta, em ka 
aꞌ suꞌu tojaꞌu ―ti au jiiak.

24
 Junako juꞌu Simoon, 

Peotaimmeu:

―Emeꞌe, Liojtau bicha nee 
nokriane, junuen inikaꞌa weemta 
enchim neu auneꞌeti jiaꞌuta, ka 
junuen neu aꞌ chupneꞌ betchiꞌbo ―ti 
ameu jiiak.

25
 Chukula bempo junamaꞌa 

yoꞌowe Jesukrijtota betana 
bem juꞌuneiyaaꞌuta intok Liojta 
betana nok lutuꞌuriata junama aꞌ 
teuwaasukai, bempo jumeꞌ Krijtota 
yeu puꞌarim, junamaꞌa bwiaraa 
Samaariaꞌ teaꞌpo, juebena ili ka 
bwere joꞌarammet, Krijtota betana 
jukaꞌ nok lutuꞌuriata aꞌ teuwaasuka 
intok junak chukula, Jerusalemmeu 
nottek.

Juꞌu Jeriipe intok juꞌu, bwiaraa 
Etiopiaꞌ teaꞌpo joome

26
 Iniat chukula, Liojta betana 

senu ankeles, Jeriipeꞌ teamtau:
―Inim yeu sikaa, luula yejteꞌu 

bicha weene, juꞌu boꞌot, inim 
Jerusalenpo naateka, joꞌara Kaasaꞌ 
teaꞌu bicha boꞌokamtatchi ―ti au 
jiiak.

Iniꞌi junaꞌa juꞌu boꞌo, bweka 
paꞌariapo aman boꞌokame. 27

 Iniꞌi 
Jeriipe junuen junam bicha yeu 
siika. Intok boꞌot weyekai, seenuk, 
bwiaraa Etioopiaꞌ teaꞌu jometau 
yepsak. Iniꞌi eunuuko tukan. Iniꞌi 
intok ketchia, yoꞌoorapo yoꞌo 
tekiakan intok junamaꞌa bwiaara 
Etiopiaꞌ teaꞌpo, jamut taka junamaꞌa 
cheꞌa yoꞌo yaꞌari, Kandaakij 
teamtau chapti, junae yoꞌota tomi 
ama jipuꞌuwamta aꞌ suuatuawan. 
Intok iniꞌi, bweꞌu joꞌara Jerusalenpo, 
junaman Liojta aꞌ yoꞌori betchiꞌbo, 
aman noitilatukan. 28

 Iniꞌi oꞌou, 
aꞌ bwiaraau bicha nottika weyen. 
Intok aꞌ kabaꞌi karopo yej simeka 

intok iniꞌi, bat naataka Liojta 
betana juꞌuneetuawaka, chukula 
yeu weenemta teuwaamta, Isaꞌiaj 
tukaꞌuta jiꞌosia jiꞌojteim nok simen. 
29

 Junako juꞌu Liojta tuꞌu jiapsi, 
Jeriipeꞌ teamta:
―Junae karopo weyemtau 

aꞌ yebijneꞌ betchiꞌbo, au rukteꞌe, 
junuen aꞌ juꞌuneetuak.

30
 Intok junak juꞌu Jeriipe, buiteka 

lauti junau ruktekai, inikaꞌa, Isaꞌiaj 
tukaꞌuta jiꞌosia jiꞌojteim nokamta 
jikkajaka, intok:
―Jaisa empo juꞌu em nokaꞌut 

juꞌuneaka aꞌ nooka jaꞌani ―ti aꞌ 
temaek.

31
 Iniꞌi yoeme intok:

―Kaachin nee aet juꞌuneene, 
kaabeta senuk juꞌuneamta nee aꞌ 
tejwaao ―ti jiiak.

Intok junako, aamak jaꞌamuka 
aamak aꞌ yej simneꞌ betchiꞌbo au 
nookak.

32
 Jum Liojta nok lutuꞌuria 

jiꞌojteimpo aꞌ nokaꞌu inen jiꞌojtei 
tukan:

Bwalata benasi nuꞌuwaka 
meꞌetuk.

Intok jiba jukaꞌ bwala asoꞌolaata,
Jumeꞌ aꞌ boaꞌume bichapo ka aꞌ 

bwabwanaꞌa benasi,
Aapo ket junuen ka au nokriak.

 33 Ka yoꞌoriwaka jiokot yaꞌatuk.
Intok aapoꞌik aniaka aꞌ 

nokriame, kaabe tuk.
Tuꞌik jiba joaka jiapsan, taa ka 

tuꞌik joamta benasi yaꞌawak.
Intok jumeꞌ aapoꞌik betana 

kateme aꞌ yoemiam tuneeꞌum 
kaabe tuneemta benasi 
machian.

Bweꞌituk aapo inim bwiapo aꞌ 
jiapsaꞌpo meꞌewak.

34
 Juꞌu yoꞌo yaꞌuraapo tekiakame, 

jukaꞌ Jeriipetau:
―Tua ne eu ujbwana, juꞌu chukula 

yeu weenemta teuwaame, inim 
aapo au teuwaa jaꞌani, oo senuk 
taꞌabwik betana weyemta teuwaa, 
nee tejwaane ―ti au jiiak.

35
 Junako juꞌu Jeriipe, jiba 

junamaꞌa aapoꞌik nokaꞌapo, 
junamaꞌa jiꞌojteita au teuwaa taitek, 
intok aapo, Jesukrijtota betana jukaꞌ 
nok lutuꞌuriata au teuwaak. 36

 Intok 
junako, bempo, bem kateꞌut, senu 
baꞌa manekaꞌpo waꞌam katekai, 
juꞌu yoꞌo yaꞌuraapo tekiakame, 
Jeriipetau:
―Im baꞌam. Jaisa nee ka a 

batoꞌowaatunee jaꞌani ―ti au jiiak.
37

 Juꞌu Jeriipe intok junau:
―Empo chikti em jiapsie Krijtota 

sualeꞌeteko, aaꞌee batoꞌowaatu ―ti 
au jiiak.

Junaꞌa oꞌou intok:
―Yoꞌowe Jesukrijtota, Liojta 

betana aꞌ yoemiari tukaꞌuta nee aꞌ 
suale ―ti au jiiak.

38
 Junako bempo, bem ama 

kateꞌuta karota kechaka, intok 
bempo nau junamaꞌa baꞌau koꞌom 
sajak. Juꞌu Jeriipe intok junamaꞌa 
aꞌ batoꞌowaak. 39

 Junako, bempoꞌim 
junama baꞌapo yeu sajako, juꞌu 
Liojta tuꞌu jiapsi, jukaꞌ Jeriipeta 
seej chukti junamaꞌa omot bicha aꞌ 
nuk siika. Juꞌu intok yoꞌo yaꞌuraapo 
tekiakame, ka intok aꞌ bichak. Taa 
iniꞌi tua alleaka bichau bicha boꞌo 
joak. 40

 Juꞌu Jeriipe intok, senu 
ili bweꞌu joꞌaraa Asootoꞌ teaꞌu 
yepsaka juꞌunean. Intok junak aapo, 
junaman juebena ili joꞌarammet 
weyeka, senu joꞌara, Sesareaꞌ teaꞌu 
aꞌ yepsaꞌapo tajtia, Jesukrijtota nok 

lutuꞌuriata junama siꞌimekut teuwaa 
simen.

Sauloꞌ teamta, Jesukrijtota 
sualekaꞌpo

9  Jiba junako, juꞌu Sauloꞌ 
teame, bichau bicha 

jumeꞌ Jesukrijtota sualeme am 
luꞌutapeaka, jiokot bem joowaka, 
watem suꞌa tuneꞌ betchiꞌbo ameu 
suuan. Jiba inia betchiꞌbo, juꞌu 
teꞌopopo tekiakammeu cheꞌa yoꞌo 
yaꞌaritau noitek, 2 junau lutuꞌuriata 
jipuꞌ betchiꞌbo, jiꞌosiata aꞌawakai, 
junuen junae, bweꞌu joꞌara Lamajkoꞌ 
teaꞌu sikaa, jum juriom teꞌopompo, 
inimeꞌe Krijtota nok lutuꞌuriata aꞌ 
sualeka aꞌ jikkajame ama jaiwaka, 
intok inimeꞌe, oꞌowim intok kia am 
jaamuchim tuk juniꞌi, am bwiseka, 
bweꞌu joꞌara Jerusalen teaꞌu am 
tojaka am etaꞌabaekai. 3 Taa junak 
aapoꞌik bweꞌu joꞌara Lamajkoꞌ teaꞌu 
jeela boꞌot ketun aꞌ weyeo, seej 
chuktia teeka betana tachiria tua 
utteꞌaka aet koꞌom taobiak. 4 Junako 
iniꞌi Saulo bwiau koꞌom wechek. 
Intok junamaꞌa, jiawaita:
―Saulo, Saulo, kat neu suua ―ti 

au jiamta jikkajak.
5

 Junak juꞌu Saulo:
―Jabesa empo achai ―ti au 

nattemaek.
Junaꞌa jiawai intok juchi:
―Ineponee junaꞌa juꞌu Jesus, jiba 

juꞌu em au suaꞌu, taa empo junuen 
aneka, empoꞌe emo jiokot jooa, jukaꞌ 
boejta, kuta bwawik temuka, au 
koꞌokosi aꞌ joaꞌa benasia ―ti au jiiak.

6
 Junak juꞌu Saulo, majjairimmea 

au yoakai:
―In yoꞌowa, jitasa empo nee joo 

iꞌa ―ti au nattemaek.

Juꞌu Jesus intok:
―Kikteka, jum bweꞌu joꞌarau 

weene. Intok junaman empo 
tejwaatune, jukaꞌ em jooneeꞌuta ―
ti au jiiak.

7
 Jumeꞌ oꞌowim, waate 

Sauloꞌ teamtamak kateꞌum tua 
womtilamtaka intok ama jaꞌabweka 
ka nookan. Bweꞌituk inimeꞌe, 
junakaꞌa jiawaita jikkajan taa 
kaabeta bichakai. 8 Junako juꞌu 
Saulo, chukula junamaꞌa boꞌopo 
kikteka taa iniꞌi puj remtekai, tua 
ka bichan. Junuen san jumeꞌ waate 
aꞌ wik sakaka intok junaman bweꞌu 
joꞌaraa Lamajkoꞌ teaꞌu aꞌ nuꞌupak. 
9

 Junamaꞌa intok aapo, junuen ka 
bichaka ama aanek, ka jiꞌibwaka 
intok ka baꞌa jeꞌeekai.

10
 Junamaꞌa Lamajkoꞌ teaꞌpo senu 

Krijtota sualeme Ananiaj teame 
ama joꞌaakan. Iniau juꞌu yoꞌowe 
Jesukrijto, tenkupo benasi aapoꞌiku 
au yeu machiak intok iniau:
―Empo Ananias ―ti au jiiak.
Aapo intok:
―Im ne aane in yoꞌowa ―ti au 

jiiak.
11

 Junako juꞌu yoꞌowe Jesukrijto 
iniau:
―Inim bweꞌu joꞌarapo, senu 

aet rejtiwame boꞌopo, Lutula 
boꞌoka ti taꞌeewaꞌu empo weene. 
Junaman intok, senu Juuraj teamta 
joꞌapo, Sauloꞌ teaka, bweꞌu joꞌara 
Tarsoꞌ teaꞌa betana jometa ama 
aꞌ nattemaine. Bweꞌituk junaꞌa 
Liojtau bicha au nokria. 12

 Intok 
iniꞌi tenkupo benasia, seenuk 
yoemta, Ananiaj teamta aꞌ katekaꞌu 
kibakeka intok aapoꞌik juchi aꞌ 
bitneꞌ betchiꞌbo, aet mamteka aꞌ 
nokriamta bittuawa ―ti au jiiak.

13
 Inikaꞌa jikkajakai juꞌu Ananias:

―In yoꞌowa, juebenaka inia oꞌouta 
betana intok jiba inikaꞌa bweꞌu 
joꞌara Jerusalenpo jumeꞌ enchi 
sualeme, unnaa ka tuꞌik ameu 
aꞌ yaꞌalatukaꞌuta neu aꞌ etejolaa, 
14

 intok iꞌani aapo jiba inim aꞌabo 
yebijlaa, teꞌopopo yoꞌowam betana 
jiꞌosiata weiyaakai, junuen siꞌime 
jumeꞌ enchi sualeme, am bwiseka 
am weiyaa betchiꞌbo ―ti jiiak.

15
 Taa juꞌu yoꞌowe Jesukrijto 

aapoꞌiku:
―Noolia aman weye. Bweꞌituk 

inikaꞌa yoemta, inepo nee yeu 
aꞌ puꞌari, junuen, wate tattaꞌabwi 
yoemratau intok inia yoemratau 
cheꞌa yoꞌo yaꞌarimmeu intok 
ketchia, inim juꞌu Ijraꞌel yoemratau, 
nee betana jukaꞌ nok lutuꞌuriata 
weyemta, ameu aꞌ nokneꞌ betchiꞌbo 
―ti au jiiak―. 16

 Jiba ineponee 
ket aꞌ juꞌuneiyaatuane, aapoꞌik 
nemak eaka aꞌ jiapsaꞌ betchiꞌbo, 
aet juebenaku tua jiokot au aꞌ 
bitneeꞌuta ―ti au jiiak.

17
 Junako iniꞌi Ananias junaman 

Sauloꞌ teamta katekaꞌu kariu yepsak. 
Intok junaman au kibakekai, aet 
mamteka intok aapo:
―Krijtopo nemak weri Saulo, 

juꞌu yoꞌowe Jesukrijto, aman boꞌot 
bina bicha em weyeꞌut eu au yeu 
machiakame, juchi a em bitneꞌ 
betchiꞌbo, intok aapoꞌik Liojta 
betana aꞌ tuꞌu jiapsita et aꞌ kibakneꞌ 
betchiꞌbo, nee eu bittuari ―ti au 
jiiak.

18
 Junamaꞌa aet mamtesuako, 

sepia aꞌ pusimpo, jitaa, kuchu 
kupem benaka ama koꞌom yojtek. 
Intok junak sep bit taitek. Junak 
intok iniꞌi Saulo, junama su sep 

batoꞌowaawak. 19
 Iniat chukula 

aapo, utteꞌata bwij betchiꞌbo, juchi 
jiꞌibwak. Intok junamaꞌa aapo 
bweꞌu joꞌara Lamajkoꞌ teaꞌpo, jumeꞌ 
Krijtota sualemmak jiba ili jaiki 
taꞌapo ama amemak taawak.

Juꞌu Saulo, jum Lamajkoꞌ 
teaꞌpo, Jesukrijtota betana 

jukaꞌ nok lutuꞌuriata teuwaa
20

 Junama sepia juꞌu Saulo, 
jum juriom teꞌopommet ama 
anemmeu nok taitek. Intok Jesujta 
tua lutuꞌuriapo Liojta betana aꞌ 
yoemiari ti jiakai. 21

 Siꞌime jumeꞌ 
junuen aꞌ jikkajame, inimeꞌe tua aꞌ 
suum eiyaan. Bempo intok:
―Jaisa ka iniꞌi junaꞌa jaꞌani, juꞌu, 

jum bweꞌu joꞌara Jerusalen teaꞌpo, 
jumeꞌ Jesukrijtota yoꞌoreme am 
luꞌutabaeka ameu suame. Intok 
jaisa ka aapo junaꞌa jaꞌani, inim 
aꞌabo jiba bempoꞌim am bwiseka, 
am nuk sika intok junuen junaman 
jumeꞌ teꞌopopo tekiakammeu 
yoꞌowemmeu am tojibaeka, inim 
yepsakame, jaꞌani ―ti jiian.

22
 Taa juꞌu Saulo junamaꞌa cheꞌa 

bepa au ou bujtaka, Jesukrijtota 
betana jukaꞌ nok lutuꞌuriata 
aꞌ teuwaan. Intok junuen jukaꞌ 
Jesujta aꞌ Krijto tukaꞌpo, machisi 
aꞌ teuwaakai. Junuen jumeꞌ juriom 
jum Lamajkoꞌ teaꞌpo jiapsame, aꞌ 
teuwaaꞌue am nok kokobakai.

Saulo, juriom betana ama yoek
23

 Junamaꞌa chukula, juebena 
taewaim weyeo, jumeꞌ juriom 
nau eaka nau etejok, junuen jukaꞌ 
Sauloꞌ teamta bem aꞌ meꞌeneeꞌu 
betana. 24

 Taa aapo inikaꞌa aꞌ 
juꞌuneiyaak. Jumeꞌ juriom, taewait 

intok tukaariat naa buusti, bempo 
junamaꞌa bweꞌu joꞌarapo ama yeu 
katwaꞌummeu, yeu aꞌ wee boꞌo 
bichan aꞌ meꞌebaekai. 25

 Taa junako 
jumeꞌ aꞌ majtim aamak Krijtota 
sualeme, bempo jitaa bweꞌu warita 
benaku wikiammea, aꞌ yechaka 
intok tukaapo junamaꞌa bweꞌu 
joꞌara konila mekka jikau teta 
korata beas, koꞌom aꞌ yechak. Intok 
inien aapo junameꞌe betana ama 
yoꞌeek.

Saulo, bweꞌu joꞌara 
Jerusalen teaꞌpo aane

26
 Chukula juꞌu Saulo, bweꞌu joꞌara 

Jerusalen teaꞌu yepsakai, junamaꞌa, 
jumeꞌ Krijtota sualemmeu yebijbaen. 
Taa junamaꞌa junameꞌe siꞌime 
aꞌ majjaen, bweꞌituk jumak ka 
lutuꞌuriapo Krijtota suale ti bem eaꞌ 
betchiꞌbo. 27

 Taa junuentaka juniꞌi, 
juꞌu seenu, Bernabeꞌ teame, inikaꞌa 
aman ameu aꞌ nuꞌupaka intok 
jumeꞌ Krijtota yeu puꞌarimmeu 
junamaꞌa aꞌ taꞌaatuak. Junameꞌe 
junakaꞌa Sauloꞌ teamta boꞌot 
aꞌ weyeꞌut yoꞌowe Jesukrijtota 
aapoꞌiku au yeu aꞌ machiakaꞌuta, 
intok ket jukaꞌ yoꞌowe Jesukrijtota 
au nokakaꞌuta intok jiba aapoꞌik 
Saulota jum bweꞌu joꞌara Lamajkoꞌ 
teaꞌpo, Krijtota betana weyemta, 
ka jain eaka aꞌ nokakaꞌu betana 
am etejoriak. 28

 Junako juꞌu Saulo 
junamaꞌa Jerusalenpo taawak, 
intok jumeꞌ Krijtota sualemmak 
naas weyen. 29

 Junamaꞌa aapo, 
kaitat jain eaka, Krijtota betana 
weyemta teuwaa simen. Junamaꞌa 
juriomtaka, rieeko nokta 
nokammak tua etejokai. Taa 
inimeꞌe aꞌ meꞌ betchiꞌbo nau ean. 

KRIJTOTA YEU PUꞌARIM YAꞌARI 9



308

30
 Junak jumeꞌ Krijtota sualeme, 

inikaꞌa juꞌuneiyaaka, jukaꞌ Sauloꞌ 
teamta, senu joꞌara Sesareaꞌ teaꞌu 
bicha aꞌ tojak. Intok junamaꞌa, 
bweꞌu joꞌara Tarsoꞌ teaꞌu aꞌ bittuak.

31
 Junuen junako, siꞌime wameꞌe, 

bwiaraa Jureaꞌ teaꞌpo intok jum 
bwiaraa Kalileaꞌ teaꞌpo intok 
bwiaraa Samaariaꞌ teaꞌpo waet, jumeꞌ 
Krijtota sualeme, yanti elwame amet 
ayukan. Intok inimeꞌe cheꞌa juniꞌi 
yumaꞌisi Krijtota sual sakan. Intok 
bempo, achai Liojtat ee majjaen aꞌ 
nok jikkajakai. Intok Liojta betana 
aꞌ tuꞌu jiapsie aniawaka, cheꞌa juniꞌi 
buꞌuuka Krijtota sualen.

Eneaj teamta au inneꞌetetuawakaꞌpo
32

 Junako juꞌu Peeo junamaꞌa 
jumeꞌ Krijtota sualeme, bem 
joꞌaakaꞌummeu am bichakai, junak 
ketchia aapo ili bweꞌu joꞌara Liiraꞌ 
teaꞌu, Krijtota sualemmeu noitek. 
33

 Junamaꞌa aapo seenuk, Eneaj ti 
teaka, woj naiki wasuktiapo ka au 
taka yekaka boꞌokamtau yepsak. 
34

 Junak intok Peeo iniau:
―Empo Eneas, yoꞌowe Jesukrijto 

enchi tuꞌutene. Yejteꞌe, jukaꞌ em 
jipetekta aꞌ tuꞌuteꞌe ―ti au jiiak.

Juꞌu Eneaj teame intok sep yejtek. 
35

 Inikaꞌa intok, siꞌime jumeꞌ ama 
joꞌara Liiraꞌ teaꞌpo intok ama ka 
mekka Saroon teaꞌpo joomem, 
tuꞌureakamta aꞌ bichak. Intok 
inimeꞌe junak junuen, bat naataka 
bem sualeka bem boꞌo jooriaꞌuta, 
suꞌu tojaka, intok Krijtota sualek.

Juꞌu jamut Tabiitaꞌ teamta 
juchi jiabijtekaꞌpo

36
 Jiba junameꞌe taewaimmet, 

junak bweꞌu joꞌara Joppeꞌ teaꞌpo, 

jamut, Tabiitaꞌ teaka, Krijtota 
sualeme ama joꞌaakan. Inimeꞌe 
team, Maso jamut ti jiubae. Iniꞌi 
jamut tuꞌik joaka, intok jumeꞌ jiokot 
aneka jiapsame am aniaka jiapsan. 
37

 Junameꞌe taewaimmet, iniꞌi 
Tabiitaꞌ teame koꞌokoi wecheka 
intok muukuk. Intok inikaꞌa, 
chukula aꞌ takaawa baksiawaka, 
karipo bepa juchi senu kari yaꞌariu 
jikau tekri tuk. 38

 Iniꞌi joꞌara, Joppeꞌ 
teame, Peota ama aneꞌu joꞌara Liiraꞌ 
teaꞌu ka mekkaekan. Intok junuen, 
junaman Krijtota sualeme, Peota 
ama aneꞌut juꞌuneakai, watem 
wooim nau aman au bittuak, lauti, 
ka boꞌo bichaka ama joꞌara Joppeꞌ 
teaꞌu aꞌ weeneꞌpo aꞌ tejwaaneeme.

39
 Junako juꞌu Peeo junamemak 

siika. Intok aapoꞌik aman aꞌ 
yepsako, junamaꞌa kariu, junakaꞌa 
takaata boꞌokaꞌu tojiwak. Intok 
junamaꞌa siꞌime jumeꞌ jaamut 
jokoptuim bwanaka au japtek. 
Intok aapoꞌik Peota, supem intok 
tajoꞌota, junakaꞌa Tabiitaꞌatukaꞌuta, 
jiapsaka aꞌ yaꞌarim, aꞌ bittuak. 
40

 Taa juꞌu Peeo, junako, siꞌime jumeꞌ 
ama aneme yeu kat saek. Intok 
tonommea kikteka, Liojtau bicha 
nookak. Junak intok junamaꞌa juꞌu 
mukiatau kuaktaka:
―Tabiita, yejteꞌe ―ti au jiiak.
Junako aapo remtek. Intok 

junamaꞌa Peota bichakai, yejtek. 
41

 Aapo juꞌu Peeo, mampo 
aꞌ bwiseka aꞌ yechak. Junako 
jumeꞌ Krijtota sualemmeu intok 
jumeꞌ jaamut jokoptuimmeu 
chaaeka, junamaꞌa, jiapsamta 
ameu aꞌ kechak. 42

 Iniꞌi yeu sikame, 
junamaꞌa bweꞌu joꞌara Joppeꞌ 
teaꞌpo siꞌimekut juꞌuneiyaatuk. 

Intok junamaꞌa, tua juebenaka, 
yoꞌowe Jesukrijtota sualek. 43

 Juꞌu 
Peeo junak, junama bweꞌu joꞌara 
Joppeꞌ teaꞌpo seenu, waka beam 
bwabwalkoteka, Simoꞌ teamta 
joꞌapo, ili jaiki taꞌapo ama aamak 
taawak.

Juꞌu Peeo intok juꞌu Korneelioꞌ teame

10  Senu bweꞌu joꞌara Sesareaꞌ 
teaꞌpo, oꞌou Korneelioꞌ 

teaka ama joꞌaakan. Iniꞌi, senu 
batayoon sontaaom, inimeꞌe 
Itaalianom ti taꞌeewaka, junamaꞌa 
aapo mamni taka sontaommeu 
yaꞌuttukan. 2 Iniꞌi Korneelioꞌ 
teame san, siꞌime jumeꞌ aꞌ joꞌaapo 
joꞌaakammak, Liojta aꞌ yoꞌori 
taꞌaan. Intok siꞌimeku aꞌ ee majjau 
taꞌaaka jiapsan. Ketchia, aapo 
junamaꞌa jumeꞌ juriom ania 
betchiꞌbo, tomita yuꞌin ameu bicha 
nanaꞌikian. Intok jiba weeꞌpo 
Liojtau bicha nookan. 3 Junamaꞌa 
sejtul taꞌapo kupteo bicha, jumak 
bajim jiaꞌapo, aapo Liojta betana 
jita bittuawak, junamaꞌa aapo, 
Liojta betana ankelejta aꞌ katekaꞌu, 
au kibakekamta machisi aꞌ bichak. 
Junaꞌa intok:
―Korneelio ―ti au jiiak.
4

 Iniꞌi Korneelio, junakaꞌa 
ankelejta tua aꞌ majjaeka aꞌ 
bitchuka taawak. Junak intok aapo:
―Jitasa iniꞌi achai Lios ―ti aꞌ 

temaek.
Junako juꞌu ankeles:
―Juꞌu Lios, au bicha em yee 

nokrialaaꞌut, junaet enchi jikkajilaa. 
Intok ketchia inim jumeꞌ jiokot 
eame, tuꞌik em am yaꞌarialaaꞌu 
betana aꞌ juꞌuneiyaa. 5 Junuen 
san, oꞌowim waatem, bweꞌu joꞌara 

Joppeꞌ teaꞌu, jukaꞌ seenuk Simoꞌoti 
teaka, ket Peommea taꞌeewamta, 
aman am nuꞌuneꞌ betchiꞌbo aman 
am bittuane. 6 Junaꞌa, senu ale 
benasi Simoꞌoti teaka, beam 
bwabwalkoteme, tua bawe mayoau 
karekamta, aꞌ joꞌaapo aane.

7
 Aapo junak, jukaꞌ ankelejta 

au nokakamta aꞌ simsuko, juꞌu 
Korneelio, aꞌ joꞌaapo aꞌ saweꞌum 
betana wooim yeu puꞌak, intok 
sontaota seenuk, ket Liojta yoꞌori 
taꞌaaka, aapoꞌik yoem eiyaaꞌuta 
inimeꞌe ama yeu am puꞌak. 
8

 Inimmeu aapo, siꞌimeta jukaꞌ aꞌ 
bichakaꞌuta ameu aꞌ teuwaak. Intok 
chukula aapo, bweꞌu joꞌara Joppeꞌ 
teaꞌu bicha am bittuak.

9
 Yokoripao junameꞌe ketuni am 

bicha am boꞌo joao su intok inimeꞌe 
jaibu junaman bweꞌu joꞌara Joppeꞌ 
teaꞌu jeela am kateo su, junaman 
juꞌu Peeo, junama kariu jikau 
jaꞌamuk, junamaꞌa jumak luula 
kateko, junaman jikat Liojtau bicha 
nokbaekai. 10

 Aapo tua tebaureka 
intok jaibu jiꞌibwabaen. Taa ketun 
aꞌ jiꞌibwa jooriawao su, tenkupo 
benasi jita bittuawak. 11

 Junamaꞌa 
intok, aapo, teekata au etapolata 
benasi, intok junaꞌabo, bweꞌu tosai 
tajoꞌorim benam, junameꞌe naikisi 
nape konila wikiaka sumaꞌitaka, 
bwiau koꞌom weyeme bichak. 
12

 Junamaꞌa bweꞌu tajoꞌpo wajiwa, 
siꞌime ka nanau machika juapo 
jiapsaka naikim wokekame intok 
bakotchim intok wikitchim ama 
aukan. 13

 Junako aapo, jiawaita au 
nokamta jikkajak:
―Kikteꞌe Peeo, em bwaꞌabaeꞌuta 

meꞌaaka aꞌ bwaꞌane ―ti jiamta.
14

 Taa juꞌu Peeo junako:

―Eꞌe achai, inepo jakwoo juniꞌi 
inikaꞌa jaiti maachik intok ka 
bwaꞌaaꞌeewamta nee ka aꞌ bwaꞌalaa 

―ti aꞌ yoopnak.
15

 Junaꞌa jiawai junako juchi au 
nookak, intok iniꞌi:
―Wakaꞌa Liojta betana tuꞌuteitaka 

aꞌ tuꞌiꞌiti aꞌ jiaꞌuta, junakaꞌa empo 
ka aꞌ jaitane ―ti au jiiak.

16
 Inikaꞌa, aapo bajisi aꞌ bichak. 

Junak intok junameꞌe bweꞌu 
tajoꞌorim juchi weeꞌpo teekau jikau 
siika. 17

 Ketuni jukaꞌ Peota, jukaꞌ 
aꞌ bittuawakaꞌut juꞌuneepeaka au 
aꞌ waateo su, junamaꞌa aꞌ joꞌaau 
yajak jumeꞌ Korneeliota betana 
aman bittuarim. Inimeꞌe jukaꞌ 
Simoon teamta kari nattemaeka 
kateꞌum, junamaꞌa aet yeu 
rejtiwaꞌpo jaꞌabwekan. 18

 Bempo 
junamaꞌa chaaeka, juꞌu senu Simoo 
Peeoꞌ teamta junamaꞌa joꞌarapo 
katek jaꞌani ti jiaka nattemaen. 
19

 Intok jukaꞌ Peota ketun juꞌu aꞌ 
bittuawakaꞌu aꞌ waateo su, juꞌu 
Liojta tuꞌu jiapsi:
―Yuu, baji oꞌowim aꞌabo enchi 

bitbok. 20
 Koꞌom sikaa, ka jain eaka 

amemak weene. Bweꞌituk inepo 
nee eu am bittuari, ti aꞌ eetuaka aꞌ 
juꞌuneiyaatuak.

21
 Junako juꞌu Peeo, jum jumeꞌ 

Korneeliota betana katemmeu 
koꞌom siika. Intok junammeu:
―Ineponee junaꞌa juꞌu enchim 

jaiwaꞌu. Jaisa emeꞌe jiaka kaate ―ti 
ameu jiiak.

22
 Bempo aapoꞌik:

―Juꞌu sontaao yaꞌut, Korneelioꞌ 
teamta betana tee kaate. Iniꞌi, tua 
tuꞌi yoeme intok Liojta majjau 
taꞌaaka aꞌ yoꞌore. Intok inikaꞌa 
ketchia siꞌime jumeꞌ juriom tua aꞌ 

eiyaaka aꞌ yoꞌore. Inikaꞌa, Liojta 
betana senu ankeles, aꞌ joꞌau em 
weeneꞌ betchiꞌbo, aꞌabo enchi 
nuꞌunaꞌ betchiꞌbo intok junuen 
aapoꞌik em au teuwaaneeꞌuta aꞌ 
jikkajineꞌ betchiꞌbo aꞌ juꞌuneetuak 
―ti au jiiak.

23
 Junako juꞌu Peeo, inimeꞌe 

junamaꞌa kariu, aamak am nunuk. 
Bempo intok junae tukaariat aamak 
ama taawak. Yokoriapo juꞌu Peeo 
junamemak siika. Intok ketchia 
junamaꞌa Joppeꞌ teaꞌu, Krijtota 
sualeme betana waate aamak 
kaaten.

24
 Juchi yokoriapo bempo jum 

bweꞌu joꞌara Sesareaꞌ teaꞌu yajak. 
Junamaꞌa juꞌu Korneelio, aapo 
junamaꞌa, wate aꞌ wawaimmak 
intok jumeꞌ aapoꞌik eiyaaka 
taꞌaaꞌum aman aꞌ nunulaꞌummak 
jaibu aꞌ boꞌo bichan. 25

 Junako 
jukaꞌ Peota aꞌ joꞌau aꞌ yepsako, juꞌu 
Korneelio junamaꞌa au yeu siika 
aꞌ mabet betchiꞌbo. Intok iniꞌi, aꞌ 
yoꞌoribaeka au tonommea kiktek. 
26

 Taa juꞌu Peeo aꞌ kechak intok:
―Kikteꞌe, ineponee ket jiba ele 

benasi inim bwiapo yoeme ―ti au 
jiiak.

27
 Intok aapo ketun au nokaka 

su, junamaꞌa kariu kibakeka intok 
junamaꞌa juebenaka ama nau 
yajilammeu yepsak. 28

 Junak intok 
juꞌu Peeo junammeu:
―Emeꞌe jaibu juꞌunea, seenuk 

jurio yoemrata, Liojta junuen itom aꞌ 
sualeꞌ betchiꞌbo ka itou aꞌ lutuꞌuria 
tukaꞌu, seenuk, ka ito benasi juriota 
ka aamak itom eeneeꞌut. Intok kia aꞌ 
joꞌaau juniꞌi, ka a itom noiteꞌut. Taa 
juꞌu Lios, iꞌan nee aꞌ juꞌuneiyaatuari, 
kaabeta, ino cheꞌewareka, jak 

waꞌam in aꞌ eiyaaneeꞌuta. 29
 Inia 

betchiꞌbo san, inepo, kia nee aman 
tejwaawakai jiba, yokoriapo sep nee 
aꞌabo siika. Junuen san emeꞌe nee 
tejwaanee jita betchiꞌbo enchim neu 
chaaekaꞌpo ―ti ameu jiiak.

30
 Junako juꞌu Korneelio:

―Iꞌan naiki taewaim weye beja, 
jumak jiba inaeko, jiba inim in 
joꞌapo nee Liojta yoꞌori betchiꞌbo, 
ka jiꞌibwan intok nee kupteꞌu 
bichaa aapoꞌiku bicha jiba in 
nokaꞌuta nee weetuan. Junamaꞌa 
junak, seej chukti senu oꞌou, tua 
beojkok tajoꞌoreka, aapo neu au yeu 
machiak. 31

 Junaꞌa intok: “Korneelio”, 
ti neu jiiak. “Juꞌu Lios, jukaꞌ 
aapoꞌiku bicha em nokaꞌu, enchi 
aet jikkajilaa intok jumeꞌ jiokot 
eame, tuꞌik em am yaꞌarialaaꞌuta 
aꞌ juꞌuneiyaa. 32

 Junuen san oꞌowim 
waatem, bweꞌu joꞌarau Joppeꞌ 
teaꞌu, jukaꞌ seenuk, Simoꞌoti teaka, 
ket Peommea taꞌeewamta aman 
nuꞌuneeme aman am bittuane. Iniꞌi 
ket, senu ale benasi Simoꞌoti teaka, 
beam bwabwalkoteme, tua bawe 
mayoau karekamta, aꞌ joꞌaapo aane. 
Junaꞌa, aꞌ yepsaka, emak etejone”, ti 
neu jiiak. 33

 Junuen san inepo ne, ka 
boꞌo bichaka, nee enchi aman jariu 
tebok. Intok empo tuꞌisiꞌee aulaa iꞌan 
aꞌabo sika inim anekai. Iꞌan siꞌime 
te itepo inim Liojta bichapo nau 
aane. Intok itepo, siꞌimeta wakaꞌa 
achai Liojta betana em itou teuwaa 
iꞌawaaꞌuta, itepo aꞌ jikkajibae ―ti 
jiiak.

Jum Korneeliota joꞌapo, 
Peota teuwaakaꞌu

34
 Junako juꞌu Peeo, junamaꞌa nok 

taitek intok aapo:

―Iꞌan nee tuꞌisi juꞌunea, jukaꞌ 
Liojta, kaabeta yeu beꞌaaka, 
siꞌimem jumeꞌ inim aniapo 
jiapsame, nanancha aꞌ eiyaaꞌpo ―ti 
jiiak―. 35

 Ala aapo, inim bwiapo, 
jitaa yoemrata betana juniꞌi, 
siꞌimem wameꞌe aꞌ ee majjaeka aꞌ 
yoꞌoreme, intok jukaꞌ tuꞌik joaka 
jiapsame, aapoꞌik betana am 
yoemiarimtuneꞌ betchiꞌbo a am 
mabeta. 36

 Juꞌu Lios, wameꞌe Ijraꞌel 
tukaꞌutat yeu katriam aꞌ yoemiam, 
Liojta mak emo nau tuꞌutewamta 
betana jukaꞌ lutuꞌuriata inimmeu 
aꞌ teuwaak, Jesukrijtota, jukaꞌ 
siꞌimeku cheꞌa yoꞌotaka jiapsamta 
ameu aꞌ bittuakai. 37

 Emeꞌe tuꞌisi 
juꞌunea, juꞌu Jurea bwiaraapo 
siꞌime jum bwiaara Kalileaꞌ teaꞌpo 
naateka, chukula jukaꞌ Joan yee 
babatoowamta yee aꞌ majtaka intok 
aapoꞌik yee batoꞌowaaka naateka, 
jukaꞌ ama yeu sikamta. 38

 Ketchia 
jukaꞌ Liojta, Jesus, joꞌara Nasaret 
teaꞌpo jometa, aapoꞌik betana aꞌ 
tuꞌu jiapsie, siꞌimeku utteꞌata aet 
autuaka, intok junuen, tuꞌik jiba 
joaka aꞌ jiapsaꞌpo intok aapoꞌik 
siꞌimem wameꞌe bebejeꞌerita betana 
jiokot emo bittuawame, junae 
betana aapoꞌik am tuꞌutekaꞌuta, 
emeꞌe aꞌ juꞌuneiyaa. Aapo inikaꞌa 
siꞌimeta jooan, achai Liojta aamak 
tukaꞌ betchiꞌbo. 39

 Jiba itepo, tee 
siꞌimeta jukaꞌ Jesujta, aapoꞌik 
jum bwiaraa Jureaꞌ teaꞌpo inim 
siꞌimekut, intok ket jum bweꞌu 
joꞌara Jerusalen teaꞌpo, jukaꞌ 
aꞌ yaakaꞌuta, aꞌ bitlataka, tee aꞌ 
teuwaa. Junaꞌa, chukula kuuset 
popontaka, meꞌetuk. 40

 Taa juꞌu Lios, 
baji taewaita weyeka aꞌ meꞌetuko, 
kokkoarim nasuk aꞌ jiabijtetuak. 

Intok aet chukula, ket jiba 
aapoꞌik itou au yeu aꞌ machiatuak. 
41

 Junamaꞌa, ka siꞌimemmeu au 
yeu machiak, taa ala itou jiba au 
yeu machiakai. Itou, itepo jumeꞌ 
bat naataka aapoꞌik Liojta aapoꞌik 
betana jukaꞌ nok lutuꞌuriata itom 
aꞌ teuwaaneꞌ betchiꞌbo yeu aꞌ 
puꞌarimmeu, itepo tee chukula 
mukiataka intok kokkoarim 
nasuk juchi aꞌ jiabijtesuko, aapoꞌik 
jiapsamtamak te jiꞌibwak intok 
paꞌasi baꞌawata tee jeꞌeka. 42

 Intok 
jiba aapo, inim juꞌu yoemratau 
itom aꞌ majtaneꞌ betchiꞌbo, intok 
ketchia, achai Liojta jiba aapoꞌik 
Jesujta jumeꞌ inim jiapsammeu 
intok kia jumeꞌ kokkoarimmeu 
juniꞌi, aapoꞌik siꞌimem aꞌ yaꞌuraa 
bittuaneꞌ betchiꞌbo ameu aꞌ 
yoꞌo yaꞌariakaꞌu betana inikaꞌa 
itom aꞌ lutuꞌuriateneꞌ betchiꞌbo, 
itom aet sawek. 43

 Ketchia, bat 
naataka jaibu siꞌime wameꞌe 
Liojta betana juꞌuneetuawaka, 
chukula yeu weenemta nokame, 
junameꞌe Jesujta betana jaibu 
aꞌ teuwaalatukan, bempo, siꞌime 
wameꞌe aꞌ sualeme, aapoꞌik am 
yaꞌarialaꞌu betchiꞌbo, bem ka 
tuꞌuwa yaꞌarimmet a am jiokoituꞌu 
ti jiakai.

Jumeꞌ ka juriomtaka, Liojta 
tuꞌu jiapsita mabetakame

44
 Ketun jukaꞌ Peeota ameu 

aꞌ nokao su, junako junamaꞌa 
siꞌime jumeꞌ aapoꞌik Liojta betana 
lutuꞌuriata ameu aꞌ nokaꞌuta 
aꞌ jikkajammeu, juꞌu Liojta tuꞌu 
jiapsi, juꞌunakkiachisi ameu 
yumaka, bempoꞌimmet kiimuk. 
45

 Jumeꞌ intoko juriom Krijtota 

sualeka, Peotamak aman rejteꞌum, 
inimeꞌe, wameꞌe ka juriomtaka, 
taꞌabwi yoemra, ketchia junuen 
jukaꞌ Liojta tuꞌu jiapsi amet aneꞌum 
am bichakai, tua am suum eiyaak. 
46

 Bweꞌituk bempo, junameꞌe, 
tattaꞌabwi, ka bem noki am nokame 
jikkajak. Intok Liojtau bicha bem 
aꞌ bai saeꞌuta intok bem alleaꞌuta 
teuwaame jikkajak. 47

 Junak intok 
juꞌu Peeo:
―Inimeꞌe inien, jiba jukaꞌ Liojta 

tuꞌu jiapsi, itom aꞌ mabetakaꞌa 
benasi aꞌ mabetlamtukai, jaibu am 
batoꞌowaatuneeꞌu ameu lutuꞌuria 

―ti jiiak.
48

 Intok junak aapo, junameꞌe, aꞌ 
sualeka intok yoꞌowe Jesukrijtota 
betana lutuꞌuriaka, bem 
batoꞌowaatuneꞌ betchiꞌbo amet 
nesawek. Chukula bempo, jukaꞌ 
Peota junamaꞌa ili jaiki taꞌapo juniꞌi, 
amemak aꞌ tawaneꞌ betchiꞌbo au 
nookak.

Peota, jum Jerusalenpo, 
jumeꞌ Krijtota sualemmeu 

aꞌ lutuꞌuria yaakaꞌpo

11  Wameꞌe Krijtota yeu 
puꞌarim, intok jumeꞌ wate 

Krijtota sualeme, bwiaraa Jureaꞌ 
teaꞌpo joomem, bempo, jumeꞌ wate 
yoemra, ka juriom ket Liojta betana 
jukaꞌ nok lutuꞌuriata aꞌ mabetaka 
bem aꞌ sualekaꞌuta aꞌ juꞌuneiyaak. 
2

 Intok junako, jukaꞌ Peota, jum 
bweꞌu joꞌara Jerusalen teaꞌu aꞌ 
notteko, junamaꞌa jumeꞌ jurio 
yoemrata, jumeꞌ Krijtota sualeme, 
inimeꞌe aꞌ bejeꞌeka nok japtek. 
3

 Inimeꞌe junak:
―Jaisa eaka empo, jumeꞌ ka jurio 

yoememmeu sikaa, amemak aneka 

intok empo ket amemak jiꞌibwak ―
ti au jiiak.

4
 Junak juꞌu Peeo, bempoꞌim, jukaꞌ 

au yeu sikamta, siꞌimeta teuwaak. 
Intok aapo:

5
 ―Bweꞌu joꞌara Joppeꞌ teaꞌpo 

nee aanen. Intok junamaꞌa, Liojtau 
bicha inepo nokakai, Liojta 
betana machilaata nee bittuawak. 
Junamaꞌa inepo, jitaa, tua bweꞌu 
tajoꞌorim benaka, inimeꞌe naikisi 
nape konila wikiaka, bwiau neu 
koꞌom weyeme nee bichak. 6 Junak 
junamaꞌa wajiwa jita ama ayukaꞌut 
juꞌuneebaeka, tuꞌisi aꞌ bichakai, 
junamaꞌa, juyapo jiapsaka, naikim 
wowokekame intok bakotchim 
intok kia wikitchim inepo ama 
bichak. 7 Intok junamaꞌa jiawaita: 

“Kikteꞌe Peeo, em bwaꞌabaeꞌuta 
meꞌaaka aꞌ bwaꞌane”, ti neu jiamta 
ne jikkajak. 8 Taa inepo intok: “Eꞌe 
achai. Bweꞌituk inepo, jakwoo juniꞌi 
nee inile benak ka bwaꞌaꞌeewamta 
nee ka aꞌ bwaꞌalaa”, ti nee au jiiak. 
9

 Junak intok junaꞌa jiawai teeka 
betana juchi weeꞌpo: “Jukaꞌ Liojta 
betana tuꞌuteitaka aꞌ tuꞌiꞌiti aꞌ 
jiaꞌuta, junakaꞌa empo ka aꞌ jaitane”, 
ti neu jiiak. 10

 Junaka weemta 
bajisi inepo nee aꞌ bittuawak. Intok 
iniat chukula junaꞌa siꞌime juchi 
teekau jikau siika. 11

 Jiba junama 
lautipo, waate bajika junama 
joꞌara in katekaꞌpo neu yajak, senu 
bweꞌu joꞌara, Sesareaꞌ teaꞌa betana 
nee jaiwaka ama yajak. 12

 Junak 
intok junaman juꞌu Liojta tuꞌu 
jiapsi, junam bicha ka jain eaka in 
amemak weeneꞌ betchiꞌbo, junuen 
nee juꞌuneetuak. Ketchia, jiba 
inimeꞌe itomak Krijtota sualeme, 
juriomtakai junaman nemak sajak. 

Junaman itepo siꞌime junakaꞌa senu 
yoemta joꞌapo yajak. 13

 Junaꞌa intok 
jiba jum aꞌ joꞌaapo, senu ankelejta 
au weyeka, inikaꞌa: “Oꞌowim 
waatem, bweꞌu joꞌara Joppeꞌ teaꞌu, 
junameꞌe, senuk Simoo Peoꞌ teamta 
aman nuꞌuneeme aman bittuane. 
14

 Junaꞌa intok enchi etejoriane, 
junuen enchi intok kia siꞌime jumeꞌ 
emak joꞌaakame enchim jinneꞌuim 
tuneeꞌuta, enchi tejwaane”, ti 
au jiamta, aꞌ bichakaꞌuta, itom 
etejoriakai. 15

 Junako junamaꞌa nee 
am majtaka ameu nok taiteka, juꞌu 
Liojta tuꞌu jiapsi juꞌunakkiachisi 
ameu yumaka, amet kiimuk, jiba 
bat naataka itou yumaka itot 
aꞌ kimukaꞌa benasia. 16

 Junako 
inepo, bat naataka jukaꞌ yoꞌowe 
Jesukrijtota aapoꞌik: “Lutuꞌuria 
ala, jukaꞌ Joan tukaꞌuta, baꞌammea 
yee aꞌ batoꞌowaasukaꞌu. Taa emeꞌe, 
Liojta betana aꞌ tuꞌu jiapsi emot 
kimuka, emeꞌe junae batoꞌowaim 
benane”, ti aꞌ jiakaꞌu ne wawaatek. 
17

 Junuen, juꞌu Lios, bempoꞌim ket 
jiba ito benasia itom jumeꞌ yoꞌowe 
Jesukrijtota sualeme, jukaꞌ itot aꞌ 
autuarita, junameꞌe ket aapo amet 
aꞌ autuarikai, inepo tua nee ka 
ino ama yumaꞌalek, aapoꞌik Liojta 
betana weyemta in aꞌ bejeꞌeka 
anneeꞌu ―ti ameu jiiak juꞌu Peeo.

18
 Junako, chukula jumeꞌ bweꞌu 

joꞌara Jerusalen teaꞌpo, Krijtota 
sualeme inikaꞌa teuwaawakamta 
aꞌ jikkajisukai, bempo, kaita intok 
aꞌ bejeꞌeka nookak. Intok inimeꞌe, 
alleaka Liojta bem aꞌ yoꞌoreeꞌuta 
teuwaan, intok:
―Lutuꞌuria, juꞌu Lios iꞌan ket 

jukaꞌ tattaꞌabwi intok ka jurio 
yoemrata, junameꞌe, jukaꞌ ka tuꞌik aꞌ 

koptaka intok junuen jukaꞌ jiba yuu 
jiapsiwamta bem aꞌ bitneꞌ betchiꞌbo, 
inikaꞌa am yaꞌaria iꞌaka, ametana aꞌ 
waata ―ti jiakai.

Bweꞌu joꞌara Antiokiaꞌ teaꞌpo, waate, 
ka juriomtaka, Krijtota sual taite
19

 Jukaꞌ Teban teamta aꞌ meꞌewako, 
junamaꞌa ket jumeꞌ waate Krijtota 
sualeme, jiokot bitwaka ameu 
suawan. Intok junamaꞌa waate, 
utteꞌapo, mekka bicha, bwiaraa 
Peniisiaꞌ teaꞌu tajtia intok Chipreꞌ 
teaꞌu bicha intok Antiokiaꞌ teaꞌu 
tajtia naꞌikimtukai. Junaman 
bempo, Krijtota betana jukaꞌ 
bemela nok lutuꞌuriata, juꞌu jurio 
yoemratau jiba aꞌ teuwaan, taa 
kia jumeꞌ ka juriommeu ka aꞌ 
teuwaakai. 20

 Taa waate Krijtota 
sualeme, bwiaraa Chipreꞌ teaꞌpo 
intok Sireeneꞌ teaꞌpo joomem, 
inimeꞌe aman bweꞌu joꞌara Antiokiaꞌ 
teaꞌu yajak. Bempo junaman 
ket jumeꞌ ka juriommeu, yoꞌowe 
Jesukrijtota betana jukaꞌ bemela 
nok lutuꞌuriata ameu nookak. 
21

 Inimeꞌe, juꞌu yoꞌowe Jesukrijto, 
bem joaꞌut amemak tuka am 
anian. Intok junuen, junamaꞌa, tua 
juebenaka, bat naataka jukaꞌ bem 
sualeka bem au joiwalaaꞌuta, aꞌ 
koptaka intok yoꞌowe Jesukrijtota 
sualek.

22
 Chukula junako jumeꞌ bweꞌu 

joꞌara Jerusalen teaꞌpo, Krijtota 
sualeme, junama yeu sikamta aꞌ 
juꞌuneiyaakai, junamaꞌa bempo 
jukaꞌ Bernabeeꞌ teamta junaman 
bweꞌu joꞌara Antiokiaꞌ teaꞌu bicha 
aꞌ bittuak. 23

 Juꞌu Bernabeeꞌ teame 
junaman yepsakai, junamaꞌa jumeꞌ 
Krijtota sualeme, jukaꞌ Liojta 

betana tuꞌik ame nasuk aꞌ aukaꞌuta 
aꞌ mammatekai, aapo tua alleak. 
Intok aapo junamaꞌa, siꞌimem 
wepulsi, tua junen jiaka, bichau 
bicha yoꞌowe Jesukrijtota bem 
sualneeꞌu betana ameu nookak.

24
 Bweꞌituk iniꞌi Bernabeeꞌ teame, 

tua tuꞌu yoemtukan, intok Liojta 
tuꞌu jiapsie yumaꞌisi aniawakai 
intok aꞌ joaꞌut Liojtat yoem ean. 
Intok junuen aapoꞌik betchiꞌbo tua 
juebenaka Krijtota susualeka aꞌ 
mabetak.

25
 Iniat chukula juꞌu Bernabeeꞌ 

teame, bweꞌu joꞌara Tarsoꞌ teaꞌu 
bicha siika, junaman jukaꞌ Sauloꞌ 
teamta jariubaekai. Intok junaman 
aapo aꞌ teakai, inikaꞌa, bweꞌu 
joꞌara Antiokiaꞌ teaꞌu bicha aamak 
aꞌ nunuk. 26

 Intok junamaꞌa bempo, 
jumeꞌ ama Krijtota sualemmak, 
wasuktiapo ama amemak taawak. 
Junamaꞌa tua juebenam jukaꞌ Liojta 
nok lutuꞌuriata am majtakai. Jiba 
jum bweꞌu joꞌara Antiokiaꞌ teaꞌpo 
junen, junamaꞌa tua bat jumeꞌ 
Krijtota sualeme, krijtiaanom ti 
taꞌee japteak.

27
 Jiba junameꞌe taewaimmetchi 

junak, waate jumeꞌ Liojta betana 
juꞌuneetuawaka, chukula yeu 
weenemta tetteuwaame, inimeꞌe, 
bweꞌu joꞌara Jerusalen teaꞌa 
betana, aman bweꞌu joꞌara Antiokiaꞌ 
teaꞌu yajak. 28

 Inimeꞌe betana 
seenu, Aakapoꞌ teakai, iniꞌi, jumeꞌ 
Krijtota sualeme nasuk kikteka 
intok Liojta tuꞌu jiapsi betana 
aniawaka aꞌ juꞌuneetuawakai, 
junamaꞌa bwiaraapo siꞌimekut 
tua tebaatuneeꞌuta aꞌ teuwaak. 
Iniꞌi weeme, Kaaurioꞌ teamta 
junamaꞌa aapoꞌik cheꞌa yoꞌo 

KRIJTOTA YEU PUꞌARIM YAꞌARI 11



315

yaꞌatuko taewaimmet tua junuen 
chupuk. 29

 Junak san, jumeꞌe, 
bweꞌu joꞌara Antiokiaꞌ teaꞌpo, 
Krijtota sualeme, bempo, bem 
ama yumaꞌalaapo aman, junaman 
bwiaraa Jureaꞌ teaꞌu, Krijtota 
sualeme ania betchiꞌbo, jita 
junammeu aꞌ bittuabaeka nau 
eak. 30

 Junuen bempo aayuk. 
Intok bempo, junakaꞌa bem nau 
tojakaꞌuta, junaman Jurea bwiaraaꞌ 
teaꞌu, Krijtota sualemmeu yoꞌo 
yaꞌarimmeu, jukaꞌ Bernabeeꞌ teamta 
intok Sauloꞌ teamta, bempoꞌimmak 
ameu aꞌ bittuakai.

Jakooboꞌ teamta meꞌewakaꞌpo 
intok Peota etaꞌawakaꞌpo

12  Junako, jiba junameꞌe 
taewaimmet, juꞌu Eroorej ti 

teaka, junama yoemratau cheꞌa yoꞌo 
yaꞌari, aapo junamaꞌa jumeꞌ Krijtota 
sualeme betana, watem ka tuꞌisi 
am bit taitek. 2 Junak jukaꞌ Jakooboꞌ 
teamta, Joan teamtamak werik, 
tebe kuchiꞌimmea aꞌ meꞌe tebok. 
3

 Intok inikaꞌa aapoꞌik yaakaꞌuta, 
jumeꞌ juriom aꞌ tuꞌurekame am 
bichakai, aapo jukaꞌ Peota ket aꞌ 
bwij tebok. Iniꞌi yeu sikame, jumeꞌ 
paanim ka reberuakame bwaꞌawaao 
taewaimmet yeu siika. 4 Jukaꞌ Peota 
bwijsukai, chukula aꞌ etaꞌatebok. 
Intok junamaꞌa, sontaaom, naikisi 
nanaikika nau aꞌ suuatuawan. 
Junuen, Liojta yoꞌori betchiꞌbo, 
paanim ka reberuakame bwaꞌawaka 
aꞌ pajkosuako, siꞌime junamaꞌa 
juꞌu jurio yoemrata bichapo yeu aꞌ 
tojaka aꞌ meꞌebaeka ean. 5 Junuen 
san, juꞌu Peeo junamaꞌa aꞌ etaꞌipo 
katekan, iniꞌi tuꞌisi suuawakai. Taa 
jumeꞌ Krijtota nau sualeme, bempo 

tua junen jiaka, jiba Liojtau bicha aꞌ 
nokria sakan.

Juꞌu Lios, jukaꞌ Peota jum 
aꞌ etaꞌipo ama aꞌ yoꞌeetuak

6
 Jiba junae tukaariatchi, aapoꞌik 

yokoriapo jukaꞌ yoꞌo yaꞌari Eroorej 
teamta junamaꞌa jurio yoemratau 
yeu aꞌ tojineeo, juꞌu Peeo, junamaꞌa 
wooi sontaaom aꞌ suuame nasuk 
bichapo wooi sisiꞌiwook wikiammea 
sumaꞌitaka kochen. Waate jumeꞌ 
sontaaom intok junamaꞌa yee 
eꞌetawaꞌpo pueetapo ama aneka 
aꞌ suuan. 7 Seej chukti intok, 
achai Liojta betana senu ankeles 
ama yepsak. Intok junamaꞌa yee 
eꞌetawaꞌpo siꞌimekut taobiakai. Iniꞌi 
ankeles intok, jukaꞌ Peota sanaꞌpo 
aet mamteka aꞌ busak. Intok iniau:
―Lauti yejteꞌe ―ti au jiiak.
Junako jumeꞌ sisiꞌiwook wikiam, 

mampo ammea aꞌ sumaꞌim, koꞌom 
wattek. 8 Junak intok juꞌu ankeles:
―Tuꞌisiꞌee tajoꞌoteka intok 

bochampo wokteꞌe ―ti au jiiak.
Junako jukaꞌ Peota junuen auko, 

juꞌu ankeles:
―Bepa em tajoꞌorekaꞌum et 

tekaka, nemak weye ―ti au jiiak.
9

 Juꞌu Peeo junuen junae 
ankelejtat chaꞌaka yeu siika. 
Junuen jukaꞌ ankelejta aamak 
aneꞌuta, aꞌ lutuꞌuriatukaꞌut oo ka aꞌ 
lutuꞌuriatukaꞌut tua ka juꞌuneakai, 
ala, junae betana, aapo, Liojta 
betana jitaa au bittuawaꞌati eakai. 
10

 Taa junuen bempo junamaꞌa 
jumeꞌ aꞌ suuatuawaka cheꞌa bat 
jaꞌabwekammet waꞌam sajaka, 
chukula intok juchi waate, inimeꞌe 
bepat jaꞌabwekammet waꞌam sajaka, 
intok bempoꞌim paꞌakun yeu kat 

KRIJTOTA YEU PUꞌARIM YAꞌARI 11 ,  12



316

betchiꞌbo, sisiꞌiwookie yaꞌariu am 
yajako, iniꞌi, aapola au etapok. 
Junamaꞌa bempo yeu sajak, juchi 
senu boꞌou katekai, juꞌu ankeles 
junamaꞌa aꞌ toꞌo siika. 11

 Junak juꞌu 
Peeo, juꞌuneꞌeaka intok aapo:
―Iꞌan nee juꞌunea, ka jita 

taꞌabwika, tua aꞌ lutuꞌuriatukaꞌu, 
juꞌu achai Lios aꞌ ankelwata neu 
bittuak junuen Eroorejta intok 
siꞌimeta jukaꞌa, jumeꞌ juriom neu 
yaꞌabaeꞌu betana, nee jinneꞌuk ―ti 
eak.

12
 Junau ketun waateka su, 

juꞌu Peeo, Mariaꞌ teamta, Joan 
Maekoj teamta ae joꞌau bicha siika. 
Junaman joꞌarapo intok, juebenaka 
Liojtau bicha aapoꞌik nokriaka 
ama aanen. 13

 Junak intok, junama 
korau pueetata aꞌ ponao, senu usi 
jamut, Rooreꞌ teaka, aꞌ jabetukaꞌpo 
aꞌ bitbaeka yeu siika. 14

 Taa iꞌi, aapo 
jukaꞌ Peota aꞌ jiawa taꞌaakai, ka 
pueetata aꞌ etaporiak, ala aapo, tua 
alleaka, wajiwa bicha wantek, jukaꞌ 
Peota ama weekaꞌuta, jumeꞌ watem 
tejwaabaekai. 15

 Junak intok bempo:
―Kia beja ee nooka ―ti au jiiak.
Taa aapo tua aꞌ lutuꞌuriaꞌati jiian. 

Taa junuentaka juniꞌi, bempo naa 
buusti:
―Ka aapo junaꞌa, juꞌu aꞌ suuame aꞌ 

ankelejwa ama weama ―ti jiiak.
16

 Juꞌu Peeo intok junama weyeka, 
jiba ameu aꞌ poonan. Intok junako, 
bempo beja pueetata etapokai, 
intok junamaꞌa aꞌ bichaka, tua 
womtek. 17

 Taa aapo, am yaatineꞌ 
betchiꞌbo, maammea am tejwaak, 
intok aapo, bempoꞌim, jukaꞌ achai 
Liojta jum yee eꞌetawaꞌpo yeu aꞌ 
nuk sikaꞌuta am etejoriak. Intok 
aapo bempoꞌimmeu:

―Inikaꞌa emeꞌe, juꞌu Jakooboꞌ 
teamtau intok jumeꞌ waate Krijtota 
sualemmeu aꞌ etejone ―ti jiiak.

Junak intok aapo, junamaꞌa omot 
bichaa siika.

18
 Junamaꞌa yokoriapo jumeꞌ 

sontaaom nasuk, kaachin an 
machiwaka emo bwee weiyaawan. 
Bweꞌituk inimeꞌe, Peota jachin yeu 
aꞌ sikaꞌut ka juꞌunean. 19

 Juꞌu yoꞌo 
yaꞌari Eroorej teame aꞌ jariu tebok 
intok junuen, chukula ka aꞌ teakai, 
jumeꞌ sontaaom aꞌ suaꞌummeu 
chaaeka, am tetemaisuk. Junameꞌe 
intok, kaita a jiawitekai, aapo amet 
nesawak bem suꞌatuneꞌ betchiꞌbo. 
Chukula juꞌu Eroores, jum Jurea 
bwiaarapo yeu sikaa, intok omot 
bweꞌu joꞌara Sesareaꞌ teaꞌu joꞌatek.

Eroorej teamta jaisa mukukaꞌpo
20

 Juꞌu Eroores, juꞌu yoemra, 
bwere joꞌaram Tiiroꞌ teaꞌpo intok 
Siroon teaꞌpo jomemmak ka allean. 
Taa bempo junau noiti betchiꞌbo, 
emo nau tuꞌutek. Inimeꞌe intok, 
inikaꞌa cheꞌa yoꞌo yaꞌaritau chapti 
weyeka tekilta aꞌ jooriamta, Blajtoꞌ 
teamta, au tuꞌu nokaka, amemak aꞌ 
eetuak. Intok bempo, jiba aapoꞌik 
au noktuaka, bemoꞌim nasuk nau 
eewamta aꞌawak. Bweꞌituk iniꞌi 
yoemrata, siꞌimeta bem bwaꞌeeꞌuta, 
junae yoꞌo yaꞌata, aꞌ bwiaraa 
betana aꞌ mabetan. 21

 Juꞌu Eroores, 
bempoꞌim, taewaita aman au bem 
yajineeꞌuta am tejwaak. Intok 
junakaꞌa taewaita yumako, aapo, 
junamaꞌa, tajoꞌori, cheꞌa yoꞌo 
yaꞌarim sawaꞌpo kobateka intok 
junamaꞌa yoemrata bichapo, yoꞌo 
yaꞌarim jojoyeꞌut jikat yejtek. Intok 
aapo junamaꞌa yoꞌo nokie ujyoisi 

ameu nookak. 22
 Junako junaꞌa 

yoemra, ama aꞌ jikkajame:
―Iniꞌi nokame, ka kia beja yoeme, 

ala lios iniꞌi ―ti chaae japtek.
23

 Jiba junamaꞌa lautipo, achai 
Liojta betana senu ankeles, aꞌ 
koꞌokoi wettuak, aapoꞌik junuen au aꞌ 
yoꞌori tebokaꞌ betchiꞌbo, aapo Liojta 
yoꞌoriꞌeaka su. Intok chukula aapo, 
junae, bwichia bwaꞌataka muukuk.

24
 Taa Liojta betana juꞌu aꞌ nok 

lutuꞌuriawa, cheꞌa juniꞌi sualwan, 
intok siꞌimekut weyeka teuwaawan.

25
 Junako chukula, juꞌu Bernabee 

intok juꞌu Sauloꞌ teame junaman 
bweꞌu joꞌara Jerusalen teaꞌpo, bem 
tekil chupakai, junamaꞌa jukaꞌ Joan 
Maekoj teamta amemak weiyaaka, 
bweꞌu joꞌaraa Antiokiaꞌ teaꞌu bicha 
nottek.

Juꞌu Bernabee intok juꞌu 
Sauloꞌ teame, Liojta betana 
bem tekil makri aꞌ naatek

13  Jum bweꞌu joꞌara Antiokiaꞌ 
teaꞌpo, Krijtota sualeme 

nasuk jum bem teꞌopopo, jumeꞌ 
Liojta betana juꞌuneetuawaka 
noktuawame intok jumeꞌ a yee 
majtame ama aanen. Bempo intok 
inimeꞌem tukan: juꞌu Bernabeeꞌ 
teame intok juꞌu Simeon teame, 
iniꞌi ket Nekrommea taꞌeewame. 
Intok juꞌu Luusioꞌ teame, bwiaraa 
Sireeneꞌ teaꞌpo joome. Intok juꞌu 
Manaen teame, iniꞌi junen, bwiaara 
Kalileaꞌ teaꞌpo yoꞌo yaꞌari Eroorej 
teamtamak nau yoꞌoturiari tukan. 
Intok juꞌu Sauloꞌ teame. 2 Inimeꞌe 
junak junamaꞌa, Liojta yoꞌori 
betchiꞌbo ka jiꞌibwalamtakai, nau 
am anekai, Liojta am yoꞌoreeo, juꞌu 
Liojta tuꞌu jiapsi:

―Jukaꞌ Bernabeeꞌ teamta intok 
jukaꞌ Sauloꞌ teamta, tekil in ameu 
yeu aꞌ puꞌariu am jaꞌabwane ―ti am 
juꞌuneetuak.

3
 Junak chukula intok bempo 

junuen ka jiꞌibwaka Liojta yoꞌoreka 
intok au bicha noksukai, jumeꞌ 
waate, Liojta amemak tuneꞌ 
betchiꞌbo bempoꞌimmet mamteka, 
am sakaꞌatuak.

Jumeꞌ Bernabeetaim, jum bwiaraa 
Chipreꞌ teaꞌpo nok saka

4
 Chukula bempo, juꞌu Liojta 

tuꞌu jiapsie juꞌuneetuawakai, juꞌu 
Bernabee intok juꞌu Saulo, bempo, 
bweꞌu joꞌara Seleusiaꞌ teaꞌu bicha 
sajak. Intok jiba junamaꞌa, bempo, 
senu bwiaraa, bawepo yeu boꞌoka, 
Chipreꞌ teaꞌu bicha bawet boꞌo 
joo betchiꞌbo, bweꞌu kuta kanoau 
jaꞌamuk. 5 Bempo junaman, tua 
bawe mayoau senu bweꞌu joꞌara, 
aman bwiau yeu yaajiwaꞌu, 
Salaminaꞌ teaꞌu yajak. Junama 
bempo, jum juriom teꞌopommet 
kateka, Liojta betana jukaꞌ bemela 
nok lutuꞌuriata yee majtan. Juꞌu 
Joan ket inimeꞌe aniaka amemak 
weaman. 6 Junamaꞌa bwiaraa baweu 
yeu boꞌokaꞌpo siꞌimekut sajaka intok, 
chukula bweꞌu joꞌara Pappoꞌ teaꞌu 
yeu yajak. Junamaꞌa intok, senu 
jurio, BarJesuj teamta ama taꞌaak. 
Iniꞌi jitaa ka tuꞌik taꞌaaka yee 
sisibowamta boꞌo joorian. Intok yee 
bai tattaꞌaan, aapo, Liojta betana 
weyeka au nokaꞌati jiakai. 7 Iniꞌi yee 
bai tattaꞌaame, junaman bwiaarapo 
juꞌu kobanaao, Serjio Pauloꞌ teaka, 
iniꞌi tua koba suawakai, iniamak 
au chayaꞌiakan. Juꞌu kobanaao, 
juꞌu Bernabee intok juꞌu Sauloꞌ 

KRIJTOTA YEU PUꞌARIM YAꞌARI 12 ,  13



318

teamtau, ameu chai tebok bweꞌituk 
iniꞌi, aapo, Liojta betana jukaꞌ nok 
lutuꞌuriata jikkajibaekai. 8 Taa 
juꞌu yee sisibome, iniꞌi ket Elimaaj 
ti taꞌeewame, bempoꞌim bejeꞌen, 
jukaꞌ junama kobanaaota, jukaꞌ 
Liojta betana nok lutuꞌuriata 
Bernabeeta intok Saulota bem 
majtaꞌuta, ka aꞌ sualneꞌ betchiꞌbo au 
aꞌ jaiwakai. 9 Junak juꞌu Saulo, iniꞌi 
ket, Paplo ti taꞌeewame, Liojta tuꞌu 
jiapsie yumaꞌisi aniawakai, tua aꞌ 
bitchukai, 10

 intok junau:
―Yee bai tattaꞌaara, tua ka tuꞌi 

yoeme, bebejeꞌerita betana weyeka 
yoeme, intok siꞌimeta jukaꞌ tuꞌika 
weyeka taꞌeewamta, bejeꞌeka 
aneme. Jaisaaka empo jukaꞌ Liojta 
betana weyeka nok lutuꞌuriata 
ka aꞌ sual iꞌaka aꞌ bejeꞌeka aane 

―ti au jiiak―. 11
 Juꞌu achai Lios, 

junuen iꞌan jiokot enchi tawaane. 
Ka bichaka empo tawane. Intok 
binwaa empo taꞌata ka bitne ―ti au 
jiiak.

Junamaꞌa sepia iniꞌi, tua ka 
machik benaka au yumaka, ka 
bichaka taawak. Intok aapo 
junak, senuk mampo aꞌ bwiseka aꞌ 
weiyaaneemta jariu taitek bweꞌituk 
ka bichan. 12

 Junako juꞌu kobanaao, 
junamaꞌa jukaꞌ ama yeu sikamta 
bichakai, iniꞌi, Krijtota betana 
weyemta sualek. Aapo, jukaꞌ yoꞌowe 
Jesukrijtota betana nok lutuꞌuriata 
aꞌ yoꞌoreka, tua aꞌ suum eiyaakai.

Juꞌu Paplo intok juꞌu Bernabee, 
jum bwiaraa Pisiiriaꞌ teaꞌpo senu 
bweꞌu joꞌara Antiokiaꞌ teaꞌpo aane
13

 Juꞌu Paplo intok jumeꞌ aamak 
rejteme, inimeꞌe jum junamaꞌa 
joꞌara Pappoꞌoti teakaꞌpo, bawet 

naa buusti boꞌo joobaeka, senu 
bweꞌu kuta kanoau jaꞌamuka intok 
junamaꞌa, bwiaraa Pampiiliaꞌ teaꞌu, 
senu bweꞌu joꞌara Perkeꞌ teaꞌu 
yeu yajak. Taa juꞌu Joan Maekoj 
teame junamaꞌa am toꞌo sika intok 
juchi bweꞌu joꞌara Jerusalen teaꞌu 
bicha nottek. 14

 Chukula bempo 
junamaꞌa joꞌara Perkeꞌ teaꞌpo yeu 
sajaka, omot senu bwiaara Pisiiriaꞌ 
teaꞌu, bweꞌu joꞌara Antiokiaꞌ teaꞌu 
bicha yajak. Junaman bempo 
yajakai, senu aet yum joꞌe taꞌapo, 
bempo senu juriom teꞌopou yajaka 
junamaꞌa jootek. 15

 Junako, chukula 
Moiseej tukaꞌuta betana jumeꞌ 
nesauri jiꞌojteim intok jumeꞌ Liojta 
betana juꞌuneetuawaka, chukula 
yeu weenemta tetteuwaaꞌum 
jiꞌojteim, inimeꞌe am noksuako, aet 
chukula, jumeꞌ junamaꞌa teꞌopopo 
yoꞌotaka ama tekiakame, bempoꞌim 
tejwaa tebok:
―Itomak werim, emeꞌe, jumeꞌ 

inim aneme betchiꞌbo, nokta tuꞌikut 
yeeꞌaniamta aꞌ weiyaꞌateko, baa 
emeꞌe aꞌ teuwaane ―ti ameu jiiakai.

16
 Junako juꞌu Paplo, kikteka intok 

am yaateka aꞌ jikkajineꞌ betchiꞌbo 
maammea ameu nokaka, junak 
aapo nok taiteka:
―Emeꞌe, Ijraꞌel yoemra, intok 

emeꞌe jumeꞌ Liojtat jiapseka aꞌ 
yoꞌori taꞌaame, nee jikkajine ―ti 
ameu jiiak―. 17

 Juꞌu inim Ijraꞌel 
yoemratau Lios, junako cheꞌa 
bat taewaimmet, aapoꞌik betana 
yoemiam benasi bem taꞌeenaꞌ 
betchiꞌbo au bicha yeu am puꞌak. 
Intok aapo, junameꞌe, jum bwiaraa 
Ejiptoꞌ teaꞌpo, ka ama jomemtaka 
juniꞌi, ketun ama am jiapsao, tua 
am eiyaa teboka, bweꞌu yoemrasi 

am yaak. Intok chukula jiba 
aapo, tua a jita aꞌ joaꞌue, junama 
bwiaarapo yeu am nuk siika. 18

 Juꞌu 
Lios, aman mekka bweꞌu seꞌe 
paꞌariau, ka ammaꞌali bem jiapsaꞌut, 
junak woi taka wasuktiampo 
tajtia, siꞌimeku amemak tuꞌuꞌansuk. 
19

 Intok juꞌu Lios, aapo jum bwiaara 
Kanaan teaꞌpo, woo busani ka 
nanau machi yoemrata, bempoꞌim 
aniaka, am koobak. Junuen 
junameꞌe yoemram, bem bwiawa, 
bempoꞌimmeu aꞌ tawaneꞌ betchiꞌbo. 
20

 Iniat chukula, ket jumak naiki 
siento ama woi taka intok ama 
woj mamni wasuktiampo tajtia, 
aapo juꞌu Lios, bempoꞌim jumeꞌ 
yoꞌoraapo, yee nau tuꞌute betchiꞌbo, 
junakaꞌa tekiakame ameu yeu 
pupuꞌaka am kuaktan. Chukula 
siꞌimemmet chaꞌaka, jukaꞌ Liojta 
betana juꞌuneetuawaka, chukula 
yeu weenemta tetteuwaame, 
Samuel tukaꞌuta taewaimmeu 
tajtia. 21

 Junako bempo, senuk, 
bempoꞌim betana cheꞌa bepa 
ameu yoꞌotaka yeu puꞌatuneemta 
aꞌawak. Junak intok juꞌu Lios, 
woi taka wasuktiammeu tajtia, 
Saul teamta, senu Kiij teamta 
yoemia, inikaꞌa ameu yoꞌo yaak. 
Inikaꞌa, juꞌu Benjamin tukaꞌutat 
yeu katriam betana yeu simriata. 
22

 Iniat chukula juꞌu Lios, inikaꞌa 
junamaꞌa aꞌ yoꞌo yaꞌariꞌpo, yeu 
aꞌ simtuaka, intok jukaꞌ Labiiꞌ 
teamta bempoꞌimmeu aꞌ yoꞌo yaak. 
Inia betana aapo juꞌu Lios: “Jukaꞌ 
Labiiꞌ teamta jukaꞌ Issaiꞌ teamta 
yoemiata nee inim juꞌuneiyaa. Iniꞌi 
nee alleetua intok siꞌimeta jukaꞌ 
in joo iꞌaꞌuta aꞌ yaꞌaneeme”, ti 
jiiak. 23

 Jiba junae Labii tukaꞌuta 

yoemiammet yeu katriam betana 
weyeme, jiba iniꞌi Jesus junaꞌatuk. 
Aapoꞌik inim jukaꞌ Ijraꞌel yoemrata 
aꞌ jinneꞌuneꞌ betchiꞌbo, ameu aꞌ 
bittuak, bat naataka aapoꞌik Liojta 
ameu aꞌ naꞌikiakaꞌa benasia. 24

 Jukaꞌ 
Jesujta, kee inim bwiau aꞌ yepsao, 
juꞌu Joan yee babatoowame inim 
siꞌime jukaꞌ Ijraꞌel yoemrata, Liojta 
betana lutuꞌuriata am majtan. Intok 
aapo inimmeu: “Jukaꞌ ka tuꞌik 
betana emo temaeka aꞌ koptaka 
intok emoꞌem batoꞌowaaneꞌeti,” 
jiiak. 25

 Intok junak juꞌu Joan, 
juꞌu yee babatoowame, chukula 
inim bwiapo aꞌ yaꞌaꞌeaꞌuta abe 
aꞌ chupakai, aapo: “Ineponee ka 
junaꞌa, enchim boꞌo bichaka nee 
junaꞌati eaꞌu. Taa net chukula senu 
aꞌabo yebijne. Junakaꞌa, inepo, 
kia aꞌ bocha wikiawam nee aꞌ 
woitarianeeꞌu ka neu chaꞌaka”, ti 
jiiak.

26
 ’Emeꞌe, nele benasi juꞌu 

Apraꞌamtukaꞌuta yoemiammet yeu 
katriam, intok siꞌime emeꞌe, Liojta 
ee majjaeka aꞌ yoꞌori taꞌaame, iniꞌi 
Liojta betana yee jinneꞌuka aꞌ nok 
lutuꞌuria, emo betchiꞌbo weyeka 
aꞌabo bittuari. 27

 Bweꞌituk junako, 
jumeꞌ jum bweꞌu joꞌara Jerusalen 
teaꞌpo jiapsaꞌum intok kia inimmeu 
juꞌu yoꞌoraa juniꞌi, jukaꞌ Jesujta tua 
aꞌ jabetukaꞌut ka juꞌunean. Intok 
kia jumeꞌ cheꞌa bat naataka Liojta 
betana juꞌuneetuawaka, chukula 
yeu weenemta tetteuwaame, 
aapoꞌikut nokaka bem jiꞌosia 
jiꞌojteim teuwaaꞌut, chikti aet yum 
joꞌe taewaipo juriom teꞌopommet 
nokwammet juniꞌi ka juꞌunean. 
Intok junuen, jiba bempo junak 
jukaꞌ Jesujta, aꞌ meꞌetuneꞌ betchiꞌbo 

aet nesawekai, junuen bempo 
junakaꞌa bat naataka au chupneeka 
ae betana teuwaarita, yeu aꞌ 
yumaꞌatuak. 28

 Intok bempo junuen 
aꞌ meꞌetuneꞌ betchiꞌbo, ka tuꞌik tua 
kaita aet teaka juniꞌi, bempo juꞌu 
kobanaao, Pilaatoꞌ teamtau nookak, 
aapoꞌik aꞌ meꞌetuneeꞌu betana aet aꞌ 
nesauneꞌ betchiꞌbo. 29

 Junak intok 
chukula, bempo siꞌimeta jukaꞌa, 
jum Liojta betana jiꞌosia jiꞌojteimpo 
aapoꞌik betana ama teuwaarita 
aꞌ yaꞌasukai, bempo junama 
kuuset aꞌ popontukaꞌpo koꞌom aꞌ 
tekaka intok aꞌ maꞌak. 30

 Taa juꞌu 
Lios, aapoꞌik junuen mukiataka, 
kokkolam nasuk juchi aꞌ jiapsituak. 
31

 Intok junamaꞌa juꞌu Jesus juebena 
taewaimpo, jumeꞌe, jum bwiaraa 
Kalileaꞌ teaꞌpo naateka, bweꞌu joꞌara 
Jerusalenmeu bicha aꞌ weyeo jumeꞌ 
aamak rejtisukaꞌummeu au yeu 
machiaka au bit tebok. Iꞌan intok 
jiba bempo junameꞌe, jumeꞌ inim 
yoemratau aapoꞌik betana weyemta 
aꞌ teuwaame.

32
 ’Junuen san jiba itepo tee 

junakaꞌa Liojta betana bat 
naataka itom yoꞌowasukaꞌummeu, 
ameu aꞌ chupneꞌeti jiaka aꞌ 
teuwaakaꞌu betana, jukaꞌ bemela 
nok lutuꞌuriata, itepo emou aꞌ 
teuwaa. 33

 Junuen, itepo, jiba 
junameꞌe bat katriammet yeu 
katriam, jiba iꞌan jukaꞌ Jesujta, 
kokkoarim nasuk aꞌ jiabijtetuaka, 
jukaꞌ itou aꞌ naꞌikiakaꞌuta, itou aꞌ 
chupak. Inikaꞌa junuen jum lipro 
Salmom teaꞌpo, salmo woiku aꞌ 
jiꞌojteitukaꞌpo aman: “Empo junaꞌa 
in yoemia, iꞌan ne enchi yoem 
juꞌunaktelaa”, ti aꞌ jiakaꞌa benasia. 
34

 Juꞌu Lios, bat naataka jaibu 

aapoꞌik mukuka intok kokkoarim 
nasuk aꞌ jiabijtetuaneeꞌuta, junuen 
jukaꞌ aꞌ takaawata ka aꞌ nasontuneꞌ 
betchiꞌbo jaibu aꞌ teuwaariakan. 
Aapoꞌik betana jiꞌosia jiꞌojteimpo: 
“Juꞌu Labiitukaꞌutau tuꞌik aꞌ 
bitneeꞌuta au aꞌ chupneꞌeti jiaka in 
teuwaarita, enchim nee aꞌ bittuane”, 
ti jiakai. 35

 Inien san ket, juchi 
senuku jiꞌosia jiꞌojteim, Salmom 
teaꞌpo: “Empo jukaꞌ wepulsi ee 
betchiꞌbo jiapsamta em yeu puꞌari, 
aꞌ takaawata empo ka ama aꞌ 
nasontutuane”, ti jiꞌojtei. 36

 Bweꞌituk 
lutuꞌuria ala, jukaꞌ Labiitukaꞌuta, 
aapoꞌik jiapsao aawit kateka jukaꞌ 
yoemrata, junameꞌe jiba junuen 
jukaꞌ Liojta aet aꞌ sawekaꞌpo aman, 
ameu yoꞌo yaꞌaritusuka am aniak. 
Chukula intok aapo muukuk. Intok 
junuen ket, aapo cheꞌa bat naataka 
aꞌ yoꞌowasukaꞌum am toꞌokaꞌu, 
amemak maꞌatuk. Intok juꞌu aꞌ 
takaawa junamaꞌa nasontuk. 37

 Taa 
juꞌu, jukaꞌ achai Liojta, kokolam 
nasuk aapoꞌik aꞌ jiabijtetuakaꞌuta, 
aꞌ takaawa ka nasontuk. 38

 Emeꞌe 
nele benasi inim yoemem, emeꞌe, 
jumeꞌ ka tuꞌuwa yaꞌarim jachin 
yetet am jiokoiwaaꞌut, Jesujta 
betana yee amet aꞌ jiokoiwaaꞌuta aꞌ 
juꞌuneiyaane. 39

 Jiba aapoꞌik betana, 
siꞌime wameꞌe, aapoꞌik sual taꞌaame, 
inimeꞌe, Moiseejtukaꞌuta nesaurim 
boꞌo jooriaka jiapsaka, siꞌimeta jukaꞌ 
ka a bem aet jiokoi tuꞌu betana, 
junameꞌe jiokoirim tune. 40

 Junuen 
san emeꞌe aꞌ mammateka, iniat 
emo suuane, jukaꞌa, wameꞌe Liojta 
betana juꞌuneetuawaka, chukula 
yeu weenemta teteuwaame, bem 
jiꞌojtekaꞌuta ka emou junuen aꞌ 
chupneꞌ betchiꞌbo, junak:

 41 Emeꞌe, jaana jita eiyaaka 
nonokame.

Inia weemta betana suum ea.
Intok chukula, ka tuꞌisi 

tawarimtaka kokkone.
Bweꞌituk inepo, jiba 

ineponee Liojtakai, enchim 
taewaimmetchi, tua machisi 
suum watchik nee joone,

Junakaꞌa emeꞌe, junae betana 
senuk emou aꞌ teuwaao juniꞌi, 
ka aꞌ sualne,

ti jiakai.
42

 Chukula junamaꞌa jukaꞌ 
Paplota intok jumeꞌ aamak 
rejteme, junamaꞌa juriom teꞌopopo 
yeu am sajako, waate jumeꞌ ka 
jurio yoemrataka ama jiapsame, 
junameꞌe, chukula juchi aet yum 
joꞌe taewait, jiba junae weyemta, 
bempoꞌim ameu nokneꞌ betchiꞌbo 
ameu nookak. 43

 Junako chukula, 
junamaꞌa juriom nau yaajaꞌpo, ama 
weetuawamta aꞌ chupuko, juriom 
betana juebenaka, intok ket waate, 
ka juriomtaka, taa jurio yoemrata, 
Liojta bem yoꞌoreeꞌuta ame benasi 
aꞌ sualeka aꞌ yoemꞌeiyaame intok 
tua ka aꞌ koptaka aet jiapsekame, 
inimeꞌe, jukaꞌ Paplota intok 
Bernabeeꞌ teamta, bempoꞌimmak 
ee japtek. Bempo intok junameꞌe, 
junuen bemelasi weyeka, Liojta yee 
nakeꞌ betchiꞌbo, tuꞌik, ka bem aꞌ 
koptaneꞌ betchiꞌbo ameu nookan.

44
 Iniat chaꞌaka, juchi woo busan 

taewaim sikaa, jukaꞌ aet yum joꞌe 
taewaita yumako, junamaꞌa bweꞌu 
joꞌaraapo juꞌu yoemra, junamaꞌa 
jukaꞌ Liojta nok lutuꞌuriata 
jikkajibaeka, batte siꞌime aman 
ameu yeu yajak. 45

 Taa junako, 
jumeꞌ juriom, junamaꞌa yoemrata 

juebenak ama aneme bichakai, 
inimeꞌe tua ka aꞌ tuꞌureka amet 
kopten. Intok jukaꞌ Paplota 
bejeꞌeka nok japtek intok tuꞌisi 
ka aꞌ yoꞌoreka, jaana aet nok 
japtek. 46

 Junako juꞌu Paplo intok 
juꞌu Bernabee, ka jain eaka, witti 
nokakai:
―Utteꞌatukan, Liojta betana jukaꞌ 

bemela nok lutuꞌuriata, enchim 
juriomtukaꞌpo aman, emou bat aꞌ 
teuwaatuneeꞌuta. Taa iꞌan intok, 
emeꞌe ka aꞌ jikkajibaekai, intok jiba 
emeꞌe su jukaꞌ jiba yuu jiapsiwamta, 
enchim au lutuꞌuriakaꞌuta, ka 
emou aꞌ chaꞌakaꞌa benasi aneka 
aꞌ bit tebokai, iꞌan te itepo, jumeꞌ 
ka juriommeu bicha te katbae. 
47

 Bweꞌituk aapo juꞌu achai Lios 
inien itom aet sawek:

Siꞌime aniat yoemrata, juꞌu 
lutuꞌuriat enchi aet am 
juꞌunee tuaneꞌ betchiꞌbo,

Intok inim bwiapo, ka 
jak beꞌeeka, juꞌu yee 
jinneꞌuimtuneeꞌut,

Em yee anianeꞌ betchiꞌbo, nee 
enchi yeu puꞌari,

ti jiakai.
48

 Inikaꞌa jikkajakai, jumeꞌ ka 
juriomtaka ama aneme, allean. 
Intok bempo, yoꞌowe Jesukrijtota 
betana weyeka, jukaꞌ nok 
lutuꞌuriata, tua aꞌ tuꞌiꞌiti jiu 
japtek. Intok junamaꞌa siꞌime 
jumeꞌ cheꞌa bat naataka naateka 
junuen, jiba yuu jiapsiwamta bem 
bitneꞌ betchiꞌbo junuen ameu 
aꞌ chupaꞌim, inimeꞌe Krijtota 
sualek. 49

 Intok junuen san juꞌu 
Krijtota nok lutuꞌuria junama 
bwiaarapo jiapsammeu, siꞌimekut 
weyeka teuwaawak. 50

 Taa 

jumeꞌ juriom, junamaꞌa, waate 
jaamuchim, Liojta yoꞌori taꞌaaka 
intok tua eiyaawammak intok 
junamaꞌa bweꞌu joꞌarapo jumeꞌ yoꞌo 
yaꞌarimmak etejoka intok inimeꞌe, 
bempo jukaꞌ Paplota intok jukaꞌ 
Bernabeeta bejeꞌeka an betchiꞌbo, 
amemak bem eeneꞌ betchiꞌbo am 
tejwaak, junamaꞌa bem bwiaraapo 
yeu am beepsuꞌpo tajtia. 51

 Junako 
jumeꞌ Paplotaim, bwiata wokpo 
amet chaꞌatulata tatakek junuen 
junakaꞌa yoemrata, ka tuꞌisi bem 
aulaaꞌut bem aꞌ mammateneꞌ 
betchiꞌbo. Junak intok bempo, 
bweꞌu joꞌara Ikoonioꞌ teaꞌu bicha 
yeu sajak. 52

 Taa jumeꞌ Krijtota 
sualeme, tua alleaka intok Liojta 
betana tuꞌu jiapsita yumaꞌisi amet 
anekai ama aanen.

Juꞌu Paplo intok juꞌu Bernabee, 
joꞌara Ikoonioꞌ teaꞌpo aane

14  Junamaꞌa bweꞌu joꞌara 
Ikoonioꞌ teaꞌpo juꞌu 

Paplo intok juꞌu Bernabeeꞌ teame, 
inimeꞌe nau, senu juriom teꞌopopo 
kiimuk. Intok junamaꞌa bempo, 
junuen Krijtota betana jukaꞌ nok 
lutuꞌuriata tua yumaꞌisi nookak. 
Junae, tua juebenaka Krijtota 
sualek, juriomtakai intok kia jumeꞌ 
ka juriomtakai juniꞌi. 2 Taa jumeꞌ 
juriom, Krijtota nok lutuꞌuriata 
ka aꞌ sualeme, junamaꞌa jumeꞌ ka 
juriom, jumeꞌ Krijtota sualeme 
bejeꞌeka, ka amemak am eeneꞌ 
betchiꞌbo, ka tuꞌisi amet nookan. 
3

 Inia betchiꞌbo bempo binwaa 
junama taawak. Intok bempo, witti, 
ka jain eaka nookak, achai Liojtat 
yoem eakai. Intok junaen, aapo juꞌu 
achai Lios, aapoꞌik betana tua yee 

aꞌ nak taꞌaaꞌuta bem teuwaaꞌuta, 
machisi aꞌ juꞌuneiyaa tebon, junuen 
bempoꞌim, machilaata intok jukaꞌ 
ka a joo tu maisi machik, bempoꞌim 
aꞌ jooneꞌ betchiꞌbo am aniakai. 4 Taa 
junama bweꞌu joꞌarapo juꞌu yoemra 
ka nau ean. Waate, jumeꞌ junamaꞌa 
juriommak eaka, wate intok, jumeꞌ 
Krijtota yeu puꞌarimmak eakai. 
5

 Junak intok jumeꞌ junamaꞌa 
juriom intok jumeꞌ ka juriomtakai, 
jumeꞌ junamaꞌa yoemratau 
yoꞌo yaꞌarimmak emo tuꞌutek, 
junuen jiokot am yaaka intok am 
mamaasuakai. 6 Taa juꞌu Paplo 
intok juꞌu Bernabeeꞌ teame junakaꞌa 
juꞌuneꞌeiyaakai, bempo, senu 
bwiaara Likaoniaꞌ teaꞌu, wate bweꞌu 
joꞌaram, Lijtraꞌ teaꞌawi intok Leerbeꞌ 
teaꞌawi yeu sajak intok junamaꞌa 
ka mekka konila ili joꞌarammeu ket 
sajaka, 7 intok junaman ket, Krijtota 
betana nok lutuꞌuriata aꞌ juꞌuneiyaa 
teboka aꞌ teuwaan.

Paplota jum joꞌara Lijtraꞌ 
teaꞌpo mamaasuakaꞌpo

8
 Jum bweꞌu joꞌarapo Lijtraꞌ teaꞌpo 

san, seenu, yeu aꞌ tomtekaꞌpo 
naateka wokpo loꞌitaka, iniꞌi, 
jakwoo juniꞌi ka weamaka, ama 
katekan. 9 Iniꞌi oꞌou, jukaꞌ Paplota 
nokaꞌuta aꞌ jikkajan. Junak intok 
juꞌu Paplo tuꞌisi aet mammatek, 
intok juꞌuneak, aapoꞌik, aꞌ tuꞌineꞌ 
betchiꞌbo, yumaꞌisi Liojtat aꞌ eaꞌpo. 
10

 Junako juꞌu Paplo, junau, kusisi 
nokaka:
―Em wokimmet tuꞌisi lutula kikte 

―ti au jiiak.
Junak intok aapo, junama tuꞌisi 

kikteka intok sep weam taitek. 
11

 Junamaꞌa junuen, jukaꞌ Paplota 

yaꞌari aꞌ bichakai, juꞌu buꞌuuraa 
junamaꞌa Likaonika nokpo chaae 
japtek:
―Jumeꞌ liosim, inim yoemem 

bebenaka aꞌabo itou koꞌom yajilam 
―ti jiakai.

12
 Junameꞌe intok, jukaꞌ Bernabeeꞌ 

teamta, aapoꞌik lios Jupiter ti 
jiian. Jukaꞌ Paplota intok, ket 
aapoꞌik, lios Merkuurioꞌoti jiian. 
Bweꞌituk aapo juꞌu Paplo, cheꞌa 
bat weyeka, aꞌ nokaꞌ betchiꞌbo. 
13

 Juꞌu intoko, jukaꞌ Jupiter teamta 
teꞌopo, junaman joꞌarau yaajiwaꞌpo 
mayoau juꞌu junamaꞌa tekiakame, 
junaman juya sewam kokoꞌela 
ujyoisi yaꞌarim, intok toorom 
suꞌa betchiꞌbo junaman joꞌarau 
yaajiwaꞌawi am nuꞌupak. Intok 
junamaꞌa aapo intok juꞌu buꞌuura 
nau eaka, bempoꞌim yoꞌoreka intok 
jumeꞌ toorom ama suꞌariabaen. 
14

 Taa junako jumeꞌ Krijtota yeu 
puꞌarim, Bernabee intok juꞌu Paplo, 
junakaꞌa juꞌuneꞌeiyaakai, bem ka 
junuen aꞌ tuꞌureeꞌuta aꞌ teuwaakai, 
bempo emo tajoꞌori siutaka intok 
junamaꞌa buꞌuuraata nasuk kiimuk, 
intok chaaeka:

15
 ―Emeꞌe achaim, jitasa emeꞌe 

jooa. Itepo tee jiba emo benasi 
kia beja yoemem. Intok iꞌani itepo, 
jiba inikaꞌa, kaita teuwaamta 
enchim aꞌ suꞌu tojaka intok jukaꞌ 
Lios, jiba yuu jiapsamta, jukaꞌ 
teekata intok jukaꞌ bwiata intok 
jukaꞌ baweta intok siꞌimeta jukaꞌ 
ama jiapsamta aꞌ juꞌunaktekamta 
enchim aꞌ sualneꞌ betchiꞌbo 
emou nokbaeka. 16

 Cheꞌa bat 
naataka, jumeꞌ junak jiapsakaꞌum 
taewaimmet, junameꞌe siꞌimem, 
juꞌu Lios, bem jiapsibaeꞌpo aman 

am jiapsineꞌ betchiꞌbo kia am suꞌu 
tojiriakan. 17

 Taa junuentaka juniꞌi, 
bempoꞌim betchiꞌbo, juꞌu tuꞌik aꞌ 
joaꞌue, aapo, aapoꞌik aꞌ jabetukaꞌut 
jiba am juꞌuneetua simen. Aapo juꞌu 
Lios yuyuktua. Intok jukaꞌ echita 
tuꞌisi aꞌ chuchuptua. Intok jukaꞌ 
itom bwaꞌaneeꞌuta, yumaꞌisi itou 
aꞌ autua. Intok ket junuen itom ae 
alleeneeꞌuta.

18
 Taa bempo inikaꞌa ameu 

aꞌ teuwaaka juniꞌi, bempo jukaꞌ 
buꞌuuraata, am yoꞌoribaeka junuen 
jumeꞌ toorom am suꞌariaka bem am 
pajkoriabaeꞌut, batte ka junaet am 
yuꞌuk.

19
 Junak intok junamaꞌa, juriom 

waate, Antiokiiaꞌ teaꞌa betana 
intok Ikoonioꞌ teaꞌa betana ama 
yajaka intok jukaꞌ buꞌuuraata nok 
yuꞌuka, jukaꞌ Paplota aꞌ mamaasuk. 
Junameꞌe intok emo aꞌ meꞌesuk 
ti eaka, junamaꞌa bweꞌu joꞌara 
betana, mayoau paꞌakun bicha 
yeu aꞌ wikek. 20

 Taa chukula jumeꞌ 
Krijtota sualeme ama konila au 
japteo su, aapo juꞌu Paplo, yejteka 
intok juchi junaman bweꞌu joꞌarau 
kibakek. Intok juchi yokoriapo aapo, 
juꞌu Bernabeeꞌ teamtamak, joꞌara 
Leerbeꞌ teaꞌu bicha yeu sajak.

21
 Junama joꞌara Leerbeꞌ teaꞌpo, 

Krijtota bemela nok lutuꞌuriata 
yee majtasuka, bempo junamaꞌa 
bem nokaꞌue juebenam Krijtota 
sualtuakai. Bempo, joꞌara Lijtraꞌ 
teaꞌu, jum Ikoonioꞌ teaꞌu intok 
Antiokiiaꞌ teaꞌu juchi nottek. 
22

 Junaet bem kateꞌut, jumeꞌ 
Krijtota sualeme, ka bem koꞌom 
eeneꞌ betchiꞌbo, intok ka taꞌabwisi 
eaka, Krijtota bem sualneeꞌut ameu 
nookak. Intok bempo ameu:

―Jum Liojta cheꞌa yoꞌotaka 
aꞌ jiapsaꞌu yaji betchiꞌbo, aꞌ 
utteꞌatuneꞌe ―ti jiian―, cheꞌa bat 
jiokot emo bitnaaꞌu ―ti jiian.

23
 Ketchia bempo junaman 

teꞌopom beꞌekatana, jumeꞌ ama 
ameu yoꞌo yaꞌarimtuneeme yeu 
puꞌak. Intok bempo, ka jiꞌibwaka 
Liojta yoꞌoreka intok Liojtau bicha 
am nokriasukai, junameꞌe, juꞌu Lios 
bem sualeꞌuta, aapoꞌik amemak 
tuneeꞌuta aꞌ aꞌawak.

Juꞌu Paplo intok juꞌu Bernabee, 
bwiaraa Siiriaꞌ teaꞌpo joꞌara 

Antiokiiaꞌ teaꞌu notte
24

 Chukula bempo, bwiaara 
Pisiiriaꞌ teaꞌpo waꞌam sajaka intok 
jum senu bwiaraa Pampiiliaꞌ teaꞌu 
yeu yajak. 25

 Bempo, bweꞌu joꞌara 
Perkeꞌ teaꞌpo Krijtota bemela nok 
lutuꞌuriata yee majtaka, junak 
intok senu bweꞌu joꞌara Ataliaꞌ 
teaꞌu bicha sajak. 26

 Junama 
bempo, bawet boꞌo joo betchiꞌbo, 
bweꞌu kuta kanoau jaꞌamuka 
intok junamaꞌa junuen bweꞌu 
joꞌara Antiokiaꞌ teaꞌu bicha sajak. 
Jiba jum, bempoꞌim, juꞌu tekil 
bem yaꞌasukaꞌuta, yeu puꞌawaka, 
Liojtau bicha bem nokriawakaꞌpo. 
27

 Junako bempo, jum Antiokiaꞌ 
teaꞌu yajakai, junamaꞌa jumeꞌ 
Krijtota sualeme nau tojaka intok 
ameu siꞌimeta jukaꞌ Liojta am 
aniaka bem yaakaꞌuta intok junuen 
achai Liojta jumeꞌ ka jurio yoemra, 
ket Krijtota taꞌaaka a bem aꞌ sualeꞌ 
betchiꞌbo, amemaktuka bempoꞌim 
am aniakaꞌuta am etejoriak. 
28

 Junamaꞌa intok juꞌu Paplo intok 
juꞌu Bernabee jumeꞌ Krijtota 

sualemmak binwaa ama amemak 
taawak.

Jum joꞌara Jerusalen teaꞌpo nau 
etejo jumeꞌ Krijtota yeu puꞌarim

15  Jiba junako junameꞌe 
taewaimmet, waate, 

bwiaraa Jureaꞌ teaꞌa betana 
joomem, joꞌara Antiokiaꞌ teaꞌu 
yajilame, jumeꞌ Krijtopo nau 
werim am majta japtek. Inimeꞌe 
intok, bempoꞌim jinneꞌuimtuneꞌ 
betchiꞌbo, aꞌ utteꞌatuneꞌeti 
jiian, jukaꞌ Moiseejtukaꞌuta, aꞌ 
nesawekaꞌa benasia, bempoꞌim 
emo sirkunsiraaroa teboneeꞌuta 
ti jiakai. 2 Juꞌu Paplo intok juꞌu 
Bernabeeꞌ teame, junamemak junae 
weemta betana am bejeꞌeka tua 
amemak nok nassuak. Intok junuen 
san, junamaꞌa juꞌu Paplo intok juꞌu 
Bernabee, intok junama waate ket 
yeu puꞌawak, jum Jerusalen teaꞌu 
sajaka, jiba inikaꞌa weemta betana, 
junama bweꞌu joꞌarapo, jumeꞌ 
Krijtota yeu puꞌarimmak intok 
jumeꞌ jum Krijtota sualemmeu yoꞌo 
yaꞌarimmak aneka, amemak etejoka 
aꞌ tuꞌute betchiꞌbo.

3
 Bweꞌu joꞌara Antiokiaꞌ teaꞌpo 

jumeꞌ Krijtota sualeme junuen 
junam bicha am bittuak. Inimeꞌe 
intok junam bicha boꞌo joakai, 
bwiaraa Peniisiaꞌ teaꞌu intok 
bwiaraa Samaariaꞌ teaꞌu teꞌopompo 
japte sakakai, junamaꞌa, jumeꞌ ka 
jurio yoemra, bat naataka bem 
au joiwalataka bem sualeꞌuta, aꞌ 
suꞌu tojilamtaka intok junuen jukaꞌ 
Liojtamak eaka bem jiapsaꞌuta 
ama etejoria sakan. Junamaꞌa 
siꞌime jumeꞌ Krijtopo nau werim 

tua allean inikaꞌa teuwaawamta 
jikkajakai.

4
 Junako juꞌu Paplo intok juꞌu 

Bernabee, jum Jerusalen teaꞌu 
yajakai, bempo junamaꞌa jumeꞌ 
Krijtota sualeme betana intok jumeꞌ 
Krijtota yeu puꞌarim betana intok 
jumeꞌ junamaꞌa Krijtota sualemmeu 
yoꞌo yaꞌarim betana, bempo juname 
betana tuꞌisi mabettuk. Intok junak 
bempo junamaꞌa, siꞌimeta jukaꞌa, 
Liojta a jita aꞌ joaꞌ betchiꞌbo, bem 
yaakaꞌuta ameu aꞌ teuwaak. 5 Taa 
junak, jumeꞌ paiseeom betana, 
waate Krijtota nok lutuꞌuriata 
sualeme, inimeꞌe japteka intok:
―Aꞌ utteꞌaꞌa ―ti jiian―, jumeꞌ 

ka juriomtaka, Krijtota sualeme, 
am sirkunsiraaroaneeꞌuta, intok 
jumeꞌ Moiseejtukaꞌuta nesauri 
jiꞌojteim bem aꞌ boꞌo jooriaka bem 
jiapsineeꞌuta am tejwaaneeꞌu ―ti 
jiakai.

6
 Junako jumeꞌ Krijtota yeu 

puꞌarim intok jumeꞌ junamaꞌa 
teꞌopopo, Krijtota sualemmeu yoꞌo 
yaꞌarim, junuen nau etejoka, iniꞌi 
weeme jachin tua aꞌ lutuꞌuriatukaꞌut 
tuꞌisi juꞌuneebaekai, emo nau tojak. 
7

 Junamaꞌa aneꞌepo binwaa junuen 
junaet nau etejosuka, juꞌu Peeo, 
kikteka, intok junammeu:
―Krijtopo nemak werim, emeꞌe 

jaibu juꞌunea, jaibu ili binwatuk, 
jukaꞌ Liojta, emo nasuk nee yeu aꞌ 
puꞌakaꞌpo, junuen Krijtota bemela 
nok lutuꞌuria yee jinneꞌumta, 
wameꞌe ka jurio yoememmeu 
in ameu aꞌ teuwaaka, bempoꞌim 
aꞌ sualneꞌ betchiꞌbo ―ti jiiak―. 
8

 Intoko aapo, yetet juꞌuneame, 
bempoꞌim tuꞌisi aꞌ mabetakaꞌuta, 
machisi aꞌ juꞌuneiyaa tebok, jiba ito 

benasia, aapoꞌik betana jukaꞌ aꞌ tuꞌu 
jiapsiwata amet autuakai. 9 Intok 
aapo juꞌu achai Lios, kaitaꞌpo 
taꞌabwisi, taa ito benasi bempoꞌim 
eiyaak. Bweꞌituk ketchia ito benasia, 
Krijtota bem sualeꞌ betchiꞌbo, ka 
tuꞌuwa yaꞌarimmet am jiokoeka, 
junakaꞌa bem suꞌu toji betchiꞌbo am 
aniak. 10

 Junuen san iꞌani, jaisaaka 
emeꞌe, jukaꞌ Liojta yee jinneꞌubaeka 
aꞌ yaꞌarita, ka junuen aꞌ mabetbae. 
Intok emeꞌe, jumeꞌ Krijtota sualeme, 
jukaꞌ cheꞌa betteka obiachik am 
joo iꞌa, jukaꞌa, jiba itom intok 
kia wameꞌe bat naataka itom 
yoꞌowasukaꞌum juniꞌi, itom ka 
a chupiasi boꞌo jooriasukaꞌuta. 
11

 Taa ala, cheꞌa juni san, itepo tee, 
kaita tuꞌik yaꞌarika, jukaꞌ yoꞌowe 
Jesukrijtota tua yee aꞌ nak jiokoleꞌ 
betchiꞌbo, jiba bempoꞌim benasia 
itom jinneꞌuimtukaꞌuta junuen te aꞌ 
suale ―ti jiiak.

12
 Junak intok junameꞌe siꞌime 

ka intok montek. Intok junameꞌe, 
jukaꞌ Bernabeeꞌ teamta intok 
jukaꞌ Paplota, Liojta a jita aꞌ joaꞌ 
betchiꞌbo, machilaata intok jukaꞌ 
tuꞌik, ka a joo tu machik, jumeꞌ 
ka juriom nasuk bem yaakaꞌuta 
bempoꞌimmeu am teuwaao, tuꞌisi 
am jikkajak. 13

 Junako bempoꞌim 
ama am noksuko, juꞌu Jakooboꞌ 
teame, kikteka intok:
―Krijtopo nemak werim, chubala 

nee jikkajine ―ti jiiak―. 14
 Juꞌu 

Simoo Peeo, jukaꞌ achai Liojta cheꞌa 
bat tuꞌik ame nasuk aꞌ teuwaakaꞌuta, 
ket jiba junaen jumeꞌ ka juriomtaka, 
bempoꞌim nasuk juebenaka Liojta 
yoemiamtuneeme yeu aꞌ puꞌakaꞌuta 
itom etejorialaa. 15

 Jiba iniꞌi, jumeꞌ 
cheꞌa bat naataka, Liojta betana 

juꞌuneetuawaka, chukula yeu 
weenemta tetteuwaame jiꞌojtekaꞌu, 
jum Liojta nok lutuꞌuria jiꞌosia 
jiꞌojteimpo aꞌ teuwaari benasi 
chupia:
 16 Iniat chukula nee, inepo,

Juchi weeꞌpo inim yoemrata 
Labiitukaꞌutat yeu katriam 
nasuk,

Ka taꞌeewaka kaabem benaka 
juniꞌi,

Inimeꞌe, karita wechiata,
Ama biꞌilaatae kaata bemelak 

juchi senuk aꞌ kaatekaꞌa 
benasia nee jiba junuen aune.

 17 Junaen siꞌime jumeꞌ waatem 
inim jiapsame bempoꞌimmet 
chukula,

Achai Liojtamak eaka ket a bem 
aꞌ sualneꞌ betchiꞌbo.

Intok jiba inimeꞌe betana ka 
nanau machi yoemra,

Nee yoꞌoreka, in jinneꞌurim ti 
taꞌeewame.

 18 Inien nooka juꞌu achai Lios,
Aapo juꞌu cheꞌa bat naataka 

taewaimmet inikaꞌa,
Aapoꞌik juꞌuneiyaaka aꞌ 

yaꞌabaeꞌuta,
Aꞌ juꞌuneiyaa tebokame,

ti jiakai.
19

 ’Jiba inia betchiꞌbo, inepo nee, 
jumeꞌ ka juriomtaka intok inimeꞌe, 
bat naataka bem au joiwalataka 
bem sualeꞌuta, aꞌ suꞌu tojaka 
junuen Liojtamak eaka jiapsibaeme, 
kaitaꞌpo ameu suanaaꞌuta nee aꞌ 
teuwaa. 20

 Ala, tuꞌine, bempoꞌim, 
jumeꞌ ka liosimtaka yaꞌarim 
yoꞌoriwame betchiꞌbo joowamta, 
ka bem aꞌ joobaaneeꞌu. Intok 
kaabeta, jamutta, ka aꞌ jubeka, 
kaachin aamak au aꞌ tuꞌurineeꞌu 

betana. Intok jukaꞌ wakajta 
bamsoalata intok kia ojbota, ka 
bem aꞌ bwaꞌaneeꞌu betana, inia 
betana itom ameu jiꞌojtineeꞌuta 

―ti jiiak―. 21
 Bweꞌituk cheꞌa bat 

naataka taewaimmet naateka, inim 
siꞌimekut aane jumeꞌe, Moiseej 
tukaꞌuta betana nesauri jiꞌojteim 
yee am majtame. Inimeꞌe, chikti 
aet yum joꞌe taewaita yumao, jum 
juriom teꞌopompo nokwakai.

22
 Junako jumeꞌ Krijtota yeu 

puꞌarim intok jumeꞌ junamaꞌa 
Krijtota sualemmeu yoꞌo yaꞌarim, 
junamaꞌa, siꞌime jumeꞌ Krijtota 
sualemmak, bempoꞌim nasuk, 
watem yeu puꞌaka, intok inimeꞌe, 
joꞌara Antiokiaꞌ teaꞌu bicha, 
Paplotamak intok Bernabeeꞌ 
teamtamak am bittua betchiꞌbo, 
junuen aꞌ tuꞌurek. Junamaꞌa bempo, 
jukaꞌ Juraj teamta, ket Barsabaaj ti 
taꞌeewamta, intok jukaꞌ Silaj teamta, 
inimeꞌe, Krijtopo nau werim 
nasuk cheꞌa eiyaawaka tekilekame 
yeu puꞌatuk. 23

 Intok chukula 
inimeꞌemak inikaꞌa inen jiꞌojteita 
amemak ameu aꞌ bittuak:
“Jiba itepo, jumeꞌ Krijtota yeu 

puꞌarim intok jumeꞌe, inim jumeꞌ 
Krijtota sualemmeu yoꞌo yaꞌarim 
intok jumeꞌ waate inim Krijtopo 
nau werim, itepo tee, jumeꞌ ka 
juriomtaka, Krijtota sualeme, emeꞌe 
jum bweꞌu joꞌara Antiokiaꞌ teaꞌpo 
intok bwiaraa Siiriaꞌ teaꞌpo intok 
Siliisiaꞌ teaꞌpo joꞌaakame, siꞌimem te 
am tebotua. 24

 Inim itepo, waatem 
ka itom eaꞌpo inim, aman emou 
yajaka, taꞌabwisi emou jiaka ka 
enchim yanti eltuaka intok Liojta 
betana enchim sualeꞌu betana 
ka a witti enchim aet juꞌuneetua. 

Inimeꞌe, aꞌ utteꞌa ti jiakai, enchim 
emo sirkunsiraaroa teboneꞌpo intok 
Moiseej tukaꞌuta nesaupo aman 
enchim katneeꞌpo, ti jiakai. 25

 Inia 
betchiꞌbo san, inim itepo, nau eaka, 
siꞌime aꞌ lutuꞌuria yaak, inim ito 
nasuk, watem yeu puꞌaka, bempoꞌim 
aman enchim am bitneꞌ betchiꞌbo 
te junuen aꞌ tuꞌurek. Inimeꞌe, jumeꞌ 
Krijtopo itomak werim, tua itom 
nakeꞌum, juꞌu Bernabeeꞌ teamta mak 
intok juꞌu Paploꞌ teamta mak aman 
emou am bittua betchiꞌbo. 26

 Bempo 
san jumeꞌ Paplotaim junen, itom 
yoꞌowa, yoꞌowe Jesukrijtota mak 
bem eaꞌ betchiꞌbo, ka jain eaka, 
bem kokko machiku naj kateme. 
27

 Junuen san itepo inim, jukaꞌ Juraj 
teamta intok jukaꞌ Silaj teamta itepo 
emou am bittualaa. Bempo intok 
emo mak aneka junuen, siꞌimeta 
jukaꞌ inim yeu sikamta, machisi 
emou aꞌ teuwaane. 28

 Bweꞌituk inia 
betana, juꞌu Liojta tuꞌu jiapsi inen 
itom aet juꞌuneetualaa, intok itepo 
juniꞌi inen aꞌ tuꞌireakaꞌuta juꞌuneaka, 
emo betchiꞌbo, kaita intok naa 
buusti, betteka enchim jooneꞌut 
itom enchim tejwaaneeꞌu, kia jukaꞌ 
cheꞌa utteꞌataka itom jooneeꞌuta 
jiba. 29

 Wakaꞌa naikim wokekame, 
wameꞌe ka liosimtaka yoꞌoriwame 
betchiꞌbo suꞌarim, junakaꞌa wakajta 
ka aꞌ bwaꞌane. Intok kia ojbota 
juniꞌi, intok kia jukaꞌ bamsoaka 
mukukamta juniꞌi ka bwaꞌane. Intok 
kaabe, jamutta, ka aꞌ jubeka aamak 
au tuꞌurine. Emeꞌe inia weyemta 
betana emo suuaꞌateko, Liojta 
bichapo tuꞌisi em annee. Lios emo 
maktune.” Inikaꞌa ameu jiꞌojtek.

30
 Junuen san, bempo inien 

junam bicha bittuarimtaka boꞌo 

joakai aman Antiokiaꞌ teaꞌu yeu 
yajak. Bempo junamaꞌa, jumeꞌ 
Krijtota sualeme nau yaajame, 
nau am tojaka intok jukaꞌ jiꞌosia 
jiꞌojteita am makak. 31

 Intok junako, 
jumeꞌ Krijtopo amemak werim 
junakaꞌa jiꞌosiata am noksuko, 
jukaꞌ junamaꞌa junuen weyeka 
ameu teuwaawamta betchiꞌbo, tua 
bem alleaꞌu amet ayukan. 32

 Juꞌu 
Juuras intok juꞌu Silaaj teame, intok 
ketchia bempo, inimeꞌe, Liojta 
betana juꞌuneetuawaka, chukula 
yeu weenemta tetteuwaakai, bempo 
junuen junamaꞌa juꞌu buꞌuuk bem 
nokaꞌue, junamaꞌa jumeꞌ Krijtota 
sualeme, bichau bicha, ka koꞌom 
eaka Krijtota bem sualneeꞌut 
tuꞌisi am aniak. 33

 Bempo intok 
junamaꞌa ili jaiki taꞌapo ama 
aneka, junamaꞌa jumeꞌ Krijtota 
sualeme, bempoꞌim juchi jumeꞌ 
ama ameu am bittuakammeu 
bicha, yanti elaka bem nottineꞌ 
betchiꞌbo, am tebotuak. 34

 Taa juꞌu 
Silaaj teame, junamaꞌa Antiokiaꞌ 
teaꞌpo tawababaek. 35

 Juꞌu Paplo 
intok juꞌu Bernabee, ket bempo 
junamaꞌa bweꞌu joꞌara Antiokiaꞌ 
teaꞌpo tawaka intok junamaꞌa wate 
juebenammak, Liojta betana jukaꞌ 
bemela nok lutuꞌuriata aꞌ teuwaaka, 
yee aꞌ majta sakan.

Juꞌu Paplo juchi weeꞌpo aꞌ naate, 
jukaꞌ Krijtota betana aꞌ tekil maki
36

 Junamaꞌa ili binwatuka, 
chukula juꞌu Paplo juꞌu Bernabeeꞌ 
teamtau:
―Juchi te, jumeꞌ joꞌaram, 

siꞌimekut Liojta bemela 
nok lutuꞌuriata itom yee aꞌ 
majtasukaꞌummet, jumeꞌ Krijtota 

sualemmeu sajaka, te am 
juꞌuneiyaane ―ti au jiiak.

37
 Juꞌu Bernabee intok ketchia, 

jukaꞌ Joan Maekoj teamta amemak 
aꞌ wee iꞌan. 38

 Taa juꞌu Paplo, 
aapoꞌik amemak aꞌ weeneeꞌuta, ka 
aꞌ tuꞌi machiak. Bweꞌituk aapoꞌik, 
jum joꞌara Pampiiliaꞌ teaꞌpo am suꞌu 
tojaka intok junak ka bichaꞌu bicha 
amemak aꞌ tekipanoakaꞌ betchiꞌbo. 
39

 Inia betana bempo tua nau nok 
nassuakai, junuen bempo junamaꞌa 
emo naꞌikimtek. Juꞌu Bernabee 
intok, juꞌu Maekoj teamtamak 
omot bicha siika, intok bweꞌu kuta 
kanoat, bwiaraa Chipreꞌ teaꞌu bicha 
bawet boꞌo joak. 40

 Paplo intok ket, 
jukaꞌ Silaj teamta yeu puꞌak. Aapo, 
junamaꞌa jumeꞌ Krijtota sualeme 
betana, achai Liojta amemak 
tuneꞌ betchiꞌbo aapoꞌiku bicha 
nokriasuakai, yeu siika. 41

 Intok 
junuen, aapo, bwiaraa Siiriaꞌ teaꞌpo 
intok bwiaraa Siliisiaꞌ teaꞌpo 
waꞌam yeu siika. Junamaꞌa aapo, 
jumeꞌ teꞌopommet Krijtota sualeme 
junuen, bempoꞌim ka koꞌom 
eaka, jiba Krijtota bem aꞌ sualneꞌ 
betchiꞌbo, ameu nookak.

Juꞌu Timoteoꞌ teame, Paplo 
intok Silajtaimmak aane

16  Junuen juꞌu Paplo intok juꞌu 
Silaaj teame, bempo, wate 

joꞌaram, Lerbeꞌ teaꞌu intok Lijtraꞌ 
teaꞌu yajak. Junaman intok bempo, 
seenuk Krijtota sualemta, Timoteoꞌ 
teamta ama taꞌaak. Inia ae, juria 
jamuttaka intok Krijtota sualen. Taa 
juꞌu aꞌ achaiwa, rieko yoem tukan. 
2

 Jumeꞌ ama joꞌara Lijtraꞌ teaꞌpo 
intok jum Ikoonioꞌ teaꞌpo joꞌaaka, 
Krijtopo nau werim, bempo, tuꞌik 

ae tana nookan. 3 Inikaꞌa Timoteota, 
juꞌu Paplo aamak aꞌ wee iꞌak. Intok 
inikaꞌa juꞌu Paplo, aapo jumeꞌ 
juriom junaman junaet jiapsame, 
kaachin am eetua betchiꞌbo, jukaꞌ 
Timoteota aꞌ sirkunsiraaroa tebok. 
Junamaꞌa siꞌimem aapoꞌik achaiwa 
aꞌ rieko yoem tukaꞌpo juꞌuneewaꞌ 
betchiꞌbo. 4 Intok siꞌime, jum ili 
joꞌarammet bem waꞌam kateꞌumpo, 
bempo, jumeꞌ Krijtopo nau 
werimmeu, bweꞌu joꞌara Jerusalen 
teaꞌpo aneka, jumeꞌ Krijtota yeu 
puꞌarim betana intok ama Krijtota 
sualemmeu yoꞌo yaꞌarim betana, 
bempoꞌim yee majta saiwaka bem 
tejwaarita, junae betana ameu aꞌ 
teuwaak. 5 Jiba junuen san, jumeꞌ 
teꞌopommet Krijtota sualeme, 
yoꞌowe Jesukrijtota cheꞌa juniꞌi 
yumaꞌisi aꞌ yoꞌoreka aet yoem ean. 
Jumeꞌ intoko, Jesukrijtota sual 
sakame, chikti taꞌapo cheꞌa juniꞌi 
buꞌuu sakan.

Jum tenkupo benasi, Paplota 
senuk bwiaraa Maserooniaꞌ 
teaꞌpo jometa aꞌ bichakaꞌpo

6
 Juꞌu Liojta tuꞌu jiapsi, bempoꞌim 

jum bwiaara Aasiaꞌ teaꞌpo, 
jukaꞌ junamaꞌa ili ka bwereka 
bwiaarammet, jukaꞌ Krijtota 
bemela nok lutuꞌuriata ka ama 
bem aꞌ teuwaaneeꞌu betana am 
juꞌuneetuak. Inien san bempo, 
junamaꞌa ili bwiaraa Riijiaꞌati 
teaka intok Kalaatiaꞌati teaka, 
junammet luula sajaka, 7 intok 
junuen bempo, juchi senu bwiaraa 
Miisiaꞌ teaꞌu kimuwaꞌpo yajak. 
Junamaꞌa yeu sajaka, bempo, 
senu ili bwiaraa Bitiiniaꞌati 
teaꞌu kimubaeka ean. Taa juꞌu 

Jesukrijtota tuꞌu jiapsi, ka aman 
bem yajineeꞌut am juꞌuneetuak. 
8

 Junako bempo, junama bwiaara 
Miisiaꞌ teaꞌu ka tawaka, naa 
buusti, baweu bicha, bweꞌu joꞌara 
Tooaj teaꞌu bicha koꞌom yajak. 
9

 Junamaꞌa juꞌu Paplo, tukaapo, 
tenkupo benasi, machilaata 
bittuawak. Junamaꞌa aapo 
seenuk, bwiaara Maserooniaꞌati 
teaꞌu betana jometa au weyeka 
intok: “Maserooniaꞌ teaꞌu sikaa, 
intok itom aniane”, ti au jiamta 
bichak. 10

 Junamaꞌa, jukaꞌ Paplota 
junakaꞌa machilaata bitchuko, itepo 
sep, bwiaara Maserooniaꞌ teaꞌu 
bicha tee yeu katbabaek. Jaibu 
junaman junammeu, jukaꞌ Krijtota 
bemela nok lutuꞌuriata, Liojta 
itom ameu aꞌ teuwaaneꞌpo itom aꞌ 
juꞌuneetualatukaꞌu.

Paplo intok juꞌu Siilas, joꞌara 
Piliipoj teaꞌpo nau aane

11
 Junamaꞌa joꞌara Tooaj teaꞌpo 

itepo, bweꞌu kuta kanoau jaꞌamuka 
tee bawet witti sajaka intok bawepo 
bwia yeu kateka, Samotraasiaꞌ teaꞌu 
te yajak. Intok junamaꞌa, juchi 
bawet sajaka, yokoriapo joꞌara 
Neapolij teaꞌu yeu yajak. 12

 Intok 
junamaꞌa, bwiapo kateka, te joꞌara 
Piliipos teaꞌu tee sajak. Junamaꞌa 
romaano yoemra juebena ama 
joꞌaakan. Intok jiba junamaꞌa, 
junaꞌa bwiaraa Maserooniaꞌ teaꞌpo, 
juꞌu bweꞌu joꞌara, cheꞌa eiyaawame. 
Junamaꞌa itepo ili jaiki taꞌapo ama 
taawak. 13

 Junamaꞌa senu aet yum 
joꞌe taꞌapo, itepo junamaꞌa bweꞌu 
joꞌarapo paꞌakun, batwee mayoau 
bicha tee yeu sajak, junaman Liojta 
yoꞌoreka au bicha nok betchiꞌbo 

jiba nau yaajiwaꞌu. Junamaꞌa 
itepo aneka intok itepo, Krijtota 
nok lutuꞌuriata betana, jumeꞌ 
jaamuchim junamaꞌa anemmeu 
tee aꞌ teuwaak. 14

 Junameꞌe betana 
seenu, Liiriaꞌ tean. Iniꞌi intok, bweꞌu 
joꞌara Tiatiiraꞌ teaꞌa betana jometa 
ama aanen. Tajoꞌota kutko sikiik, 
tua bejeꞌemta nenenkakai. Jiba iniꞌi 
jamut Liojta sualeka aꞌ yoꞌoreme, 
ama teuwaawamta jikkajan. Inikaꞌa, 
juꞌu achai Lios, jukaꞌ Paplota 
teuwaakaꞌuta, alleaka aꞌ mammateꞌ 
betchiꞌbo, junuen aꞌ eetuak. 15

 Iniꞌi, 
aapo, chukula siꞌime jumeꞌ aamak 
joꞌaakammak nau batoꞌowaasuakai, 
itou nookak:
―Emeꞌe, tua lutuꞌuriapo junuen 

yoꞌowe Jesukrijtota in aꞌ sualeꞌuta 
nee mammateka, junuen aꞌ 
lutuꞌuriatukaꞌpo juꞌuneaꞌateko, in 
joꞌau tawa betchiꞌbo ama yajine ―ti 
jiakai.

Intok tua junen jiaka nokakai, ite 
junamaꞌa taawak.

16
 Sejtul jum batwee mayoau, jiba 

Liojtau bicha nokbaeka, jiba itom nau 
yaajaꞌu bicha itepo katekai, junamaꞌa 
senu usi jamut itou yeu siika. Iniꞌi 
san, bebejeꞌeri jiapsi aet aneka, junae 
aniawaka, ka aet juꞌuneewamta 
betana, machisi aꞌ teteuwaakai. 
Inikaꞌa san, wate, utteꞌapo aꞌ 
tekipanoatuaka intok junameꞌ 
betchiꞌbo yuꞌin tomita kokkoban. 
17

 Iniꞌi usi jamut, jukaꞌ Paplota intok 
itom nau kateo, itot chaꞌaka wee 
taitek, chaai nokpo intok:
―Inimeꞌe oꞌowim, jukaꞌ siꞌimem 

bepa cheꞌa yoꞌorisi machik Liojta 
betchiꞌbo jiapsaka intok aapoꞌik 
betana nokta, yee ae jinneꞌuwamta 
emou aꞌ teuwaame ―ti jiakai.

18
 Iniꞌi usi jamut, jiba ili jaiki 

taꞌapo junuen jiba aanen. Junen su 
chukula juꞌu Paplo, ae suati eaka 
intok au notteka, intok juꞌu ka tuꞌi 
jiapsi iniat anemtau:
―Yoꞌowe Jesukrijtota betana 

lutuꞌuriakai, iniat aapoꞌikut em yeu 
weeneꞌ betchiꞌbo ne enchi aet sawe 
―ti au jiiak.

Intok junuen juꞌu ka tuꞌi jiapsi, 
junama sep yeu siika.

19
 Taa junako, jumeꞌe, jukaꞌ usi 

jamutta aꞌ tekipanoatuame, junae 
junuen ka intok a bem ae tomi 
yoꞌoneeꞌuta bichakai, bempo, 
jukaꞌ Paplota intok jukaꞌ Silaj 
teamta am bwiseka intok ama 
bweꞌu joꞌarapo, nasukun bicha 
junamaꞌa yaꞌuraatau yeu am tojak. 
20

 Junamaꞌa yaꞌuraapo, jumeꞌ yetet 
nesawemmeu am nuꞌupaka intok:
―Inimeꞌe oꞌowim, jurio 

yoememtakai, inim itom bweꞌu 
joꞌarapo yoemrata emo bejeꞌeka 
intok ka nau am eetua ―ti jiian―. 
21

 Intok ket inimeꞌe, wate weemta, 
itom romaano yoemem tukaꞌ 
betchiꞌbo, ka itom a mabetaka intok 
ka a itom boꞌo jooriaꞌuta, yee majta 

―ti ameu jiiak.
22

 Junako junamaꞌa juꞌu yoemra, 
bempoꞌim bejeꞌeka an japtek. Juꞌu 
yaꞌuraa intok, am tajoꞌo watta 
teboka, intok kuta jibebiammea am 
bepsu tebok. 23

 Chukula inimeꞌe 
tua jiokot maisi am bepsuakai, ket 
jum yee eꞌetawaꞌu am kiimak. Intok 
junameꞌe, junamaꞌa jukaꞌ etaꞌim 
susuamta, aapoꞌik inimeꞌe tua 
yumaꞌisi, tuꞌisi ama am jipuꞌuneꞌ 
betchiꞌbo aꞌ tejwaak. 24

 Junako, 
inien tejwaawakai, juꞌu etaꞌim 
susuame, junamaꞌa yee eꞌetawaaꞌu 

cheꞌa wajiwa bicha am tojaka intok 
bweꞌu kuta, tekkuriaꞌ teaꞌpo am 
woktuaka, ama am suꞌu tojak.

25
 Taa junamaꞌa jumak jaibu 

nasuk tukaapo jukaꞌ Paplota intok 
jukaꞌ Silaj teamta ketun Liojtau 
bicha nokaka intok aꞌ yoꞌoreka, 
au bicha am bwikao intok wate 
junamaꞌa jumeꞌ etaꞌim ketun 
am jikkajao su, 26

 junamaꞌa seej 
chuktia juꞌu bwia au yoyoak. Junaꞌa 
junuen tua utteꞌaka au yoyoakai, 
kia jum yee ama etaꞌipo junakaꞌa 
kutti nawakamta, naas yoyoak. 
Intok junamaꞌa lautipo siꞌime 
jumeꞌ pueetam emo etapok. Intok 
junamaꞌa siꞌime jumeꞌ ama etaꞌim, 
jumeꞌ sisiꞌiwook wikiam, inime 
betana koꞌom wattek. 27

 Junamaꞌa, 
juꞌu, jumeꞌ ama etaꞌawame sua 
betchiꞌbo aꞌ tekiakame, busaka, 
intok junak aapo, jumeꞌ yee ama 
etaꞌim emo etapolame bichakai, 
aapo jumeꞌ tebe aapoꞌik kuchiꞌim 
yeu wikek inimmea au meꞌebaekai. 
Bweꞌituk aapo, junamaꞌa siꞌime 
jumeꞌ etaꞌim yeu am sajak ti eakai. 
28

 Taa juꞌu Paplo junau:
―Siꞌime te im aane. Kateꞌe jain 

emo joobae ―ti kusisi au nookak.
29

 Junak intok junamaꞌa juꞌu 
etaꞌawame suame, tachiriata 
aꞌawaka, aapo wajiwa bicha buiteka 
ama yepsak. Intok majjaeka au 
yoaka junama Paplotau intok juꞌu 
Silaj teamtau tonommea kikteka 
bwiau koꞌom chaꞌaka. 30

 Junak intok 
junama paꞌakun yeu am nuk sikaa, 
intok:
―Achaim, nee tejwaane, jitasa 

tua utteꞌatunee in yaꞌaneeꞌu, junuen 
junae in jinneꞌuituneꞌ betchiꞌbo ―ti 
ameu nattemaek.

KRIJTOTA YEU PUꞌARIM YAꞌARI 16



331

31
 Bempo inikaꞌa:

―Jukaꞌ yoꞌowe Jesukrijtota empo 
aꞌ sualeka aet eene, intok junak 
empo jinneꞌuitunee intok kia 
siꞌime jumeꞌ emak joꞌaakame juniꞌi 
jinneꞌuimtune ―ti aꞌ yoopnak.

32
 Intok bempo, iniau intok siꞌime 

jumeꞌ aapoꞌikumak joꞌaakammeu, 
Jesukrijtota betana jukaꞌ bemela 
nok lutuꞌuriata ameu aꞌ teuwaak. 
33

 Intok junamaꞌa jak weyeo 
tukaapo, juꞌu, jumeꞌ etaꞌim sua 
betchiꞌbo aꞌ tekiakame, bempoꞌim, 
jumeꞌ jum jiokot maisi siu siuti 
bem bepsuiꞌipo am baksiak. Intok 
chukula, aapo intok jumeꞌ aamak 
joꞌaakame siꞌime batoꞌowaatuk. 
34

 Inimeꞌe, aapo chukula, sep 
aꞌ joꞌau am nunukai intok am 
jiꞌibwatuak. Intok aapo intok siꞌime 
jumeꞌ aamak joꞌaakame, inimeꞌe, 
achai Liojta aꞌ taꞌaaka aꞌ sualekaꞌ 
betchiꞌbo, tua allean.

35
 Yokoriapo ketwoo juꞌu junamaꞌa 

yaꞌuraa, jumeꞌ naj kateka yee 
suuatuawame aman am bittuak, 
juꞌu etaꞌim suuatuawamtau, inimeꞌe, 
jumeꞌ Paplotaim aapoꞌik am suꞌu 
tojineꞌpo aꞌ tejwaaneꞌ betchiꞌbo. 
36

 Junako juꞌu etaꞌim suuatuawame, 
Paplotau sikaa, intok:
―Inim juꞌu yaꞌuraata betana, 

enchim yeu suꞌu toji betchiꞌbo nee 
aet sawaa. Junuen san emeꞌe, ka 
jain eaka, baa yeu katne ―ti au 
jiiak.

37
 Taa juꞌu Paplo, jumeꞌ naj kateka 

yee suuatuammeu:
―Itepo, jiba jum Romaanom 

bwiaarapo amemak jomem benasi 
lutuꞌuriaka juniꞌi, siꞌimeraata 
bichapo te bepsuwak, jita itom 
yaꞌariakaꞌu betana ka yaꞌuraa 

bittuawakai juniꞌi. Intok jum yee 
eꞌetawaꞌu tee kimaꞌawak. Iꞌan 
intoko bempo etbwa itom suꞌu 
tojibae. Eꞌe, katte junen ea. Am 
tejwaane, bempo aꞌabo sajaka, itom 
yeu suꞌu tojine ―ti ameu jiiak.

38
 Jumeꞌ junuen yaꞌuraapo 

sawame junammeu notteka, inia 
betana am tejwaak. Junameꞌe 
intok, bempoꞌim Romaanom 
bwiaarapo bem lutuꞌuriakaꞌuta aꞌ 
juꞌuneiyaaka, womtek. 39

 Junuen 
san, inimeꞌe Paplotau intok Silaj 
teamtau aman sajaka, junae betana 
ameu emo jiokoek. Junak intok 
junamaꞌa yee eꞌetawaꞌpo yeu am 
suꞌu tojaka, intok bempoꞌim junama 
bweꞌu joꞌarapo bem yeu katneeꞌu 
betchiꞌbo ameu nookak. 40

 Junamaꞌa 
bem etaꞌipo yeu sajakai, bempo, 
juꞌu Liiriaꞌ teamta joꞌau yajak. Intok 
junamaꞌa, chukula jumeꞌ Krijtopo 
nau werim bichaka intok, ka koꞌom 
eaka, Krijtota bem sual sakaneꞌ 
betchiꞌbo ameu nokakai, junama 
yeu sajak.

Jum joꞌara Tesaloonikaꞌ teaꞌpo, emo 
bejeꞌewamta ama yeu sikaꞌapo

17  Junuen bempo boꞌo joakai, 
ili joꞌaram Ampiipolij 

teaꞌpo intok Apolooniaꞌ teaꞌpo 
waꞌam sajaka, chukula, bweꞌu 
joꞌara Tesaloonikaꞌ teaꞌu yeu yajak. 
Junamaꞌa senu juriom nau yaajaꞌpo 
teꞌopo ama katekai. 2 Intok juꞌu 
Paplo, jiba aapoꞌik aꞌ boꞌo jooriaꞌa 
benasia, junaman nau yaajiwaaꞌu 
siika. Intok aapo, bajisi, chikti 
sabala, aet yum joꞌe taꞌapo ama 
ameu nookak. 3 Intok aapo, jiba 
jum Liojta jiꞌosia jiꞌojteimpo, ama 
weyemta ameu nokaka, jukaꞌ 

Krijtoꞌoti taꞌeewamta, jiokot 
aꞌ bitneeꞌuta intok ket junuen 
aapoꞌik meꞌesuaka aet chukula 
kokkoarim nasuk aꞌ jiabijtineeꞌuta 
aꞌ utteꞌatukaꞌu, machisi ameu aꞌ 
teuwaak. Intok ket:
―Jiba iniꞌi Jesus, aapoꞌik betana 

in emou nokaꞌu, aapo junaꞌa juꞌu 
Krijto ―ti ameu jiakai.

4
 Junako junamaꞌa jumeꞌ juriom 

betana, waate Krijtota sualeka 
aꞌ mabetak. Intok inimeꞌe juꞌu 
Paplotamak intok Silaj teamtamak 
tuꞌika, amemak ee japtek. Junamaꞌa 
ketchia jumeꞌ rieekomtaka, jaibu 
Liojta yoꞌoreme, juebenaka. Intok 
jaamuchim, juebenaka jumeꞌ 
junamaꞌa cheꞌa eiyaawame, siꞌime 
Krijtota sualek. 5 Taa junako, jumeꞌ 
juriom ka amemak Krijtota sualeme 
intok, junammet kopteka, inimeꞌe, 
wate tua ama ka tuꞌi yoemem, 
kia rejteme nau tojaka, junaman 
bweꞌu joꞌarapo juꞌu yoemrata nasuk 
ka yanti eewaka intok ka nau 
eewamta am yaꞌa iꞌakai. Inimeꞌe, 
seenuk Jason teamta joꞌapo 
utteꞌapo kiimuk. Junamaꞌa jukaꞌ 
Paplota intok jukaꞌ Silaj teamta 
jaiwakai. Intok junamaꞌa yeu am 
wikeka, buꞌuuraata bichapo yeu 
am tojibaekai. 6 Taa junamaꞌa jumeꞌ 
bem jaiwaꞌum ka am teakai, bempo, 
jukaꞌ Jason teamta, utteꞌapo ama 
yeu aꞌ wikeka, inikaꞌa, intok waate 
junamaꞌa Krijtota sualeme, inimeꞌe, 
junama bweꞌu joꞌarapo yaꞌuraatau 
yeu am tojak. Intok kusisi nokaka:
―Jumeꞌ oꞌowim, Paplotaim, inim 

siꞌimekut kateka, yee amemak ee 
iꞌaka, siꞌime yoemrata, bem tuꞌi 
eerim am nanasonteme, bempo iꞌan 
ket im yajilam ―ti chaaen―. 7 Iniꞌi 

Jason teame intok, aꞌ joꞌawapo am 
mabetlataka, ama am jipue. Siꞌime 
bempo, Romapo jukaꞌ cheꞌa bepa 
yoꞌo yaꞌari, Sesar teamta betana 
nesaurim bejeꞌeka kaate. Bweꞌituk 
inimeꞌe, seenuk, taꞌabwik cheꞌa 
bepa yoꞌo yaꞌarita ket aꞌ aneꞌe ti jiia, 
Jesuj teamta ―ti jiaka chaaen.

8
 Inikaꞌa inen jiuwamta jikkajakai, 

juꞌu ama bweꞌu joꞌarapo yoemra, 
intok jumeꞌ ama yoꞌo yaꞌarim, ka 
bem yanti elaꞌu amet ayukan. 9 Taa 
juꞌu Jason teame intok jumeꞌ waate 
Krijtota ama sualeme, tomita yeu 
kat betchiꞌbo am bejeꞌetuaꞌeaꞌuta 
am maksuka ama yeu suꞌu tojiwak.

Jumeꞌ Paplotaim, joꞌara 
Bereaꞌ teaꞌpo aane

10
 Junama lautipo, jumeꞌ ama 

Krijtota sualeme, jukaꞌ Paplota 
intok jukaꞌ Silaj teamta, tukaapo, 
joꞌara Bereaꞌ teaꞌu bicha yeu am 
bittuak. Bempo aman yajaka, 
jiba junamaꞌa, juriom teꞌopou 
bem nau yaajaꞌu sajak. 11

 Inimeꞌe 
juriom im joomem, jumeꞌ bweꞌu 
joꞌara Tesaloonikaꞌ teaꞌpo jomem 
bepa tuꞌu jijiapseka a jootun. 
Bweꞌituk inimeꞌe, jukaꞌ Krijtota 
betana bemela nok lutuꞌuriata 
ameu teuwaawamta, tua junen 
eaka aꞌ jikkajaka aꞌ mabetak 
intok bempo chikti taꞌapo bichau 
bicha, jum Liojta betana jiꞌosia 
jiꞌojteimpo, ama weyemta tua aet 
mammateka aꞌ bichan, junuen 
jukaꞌ ameu teuwaawamta, tua 
junuen aꞌ lutuꞌuriatukaꞌut machisi 
aet juꞌuneebaekai. 12

 Junuen san, 
inime betana juebenaka Krijtota 
sualeka aet ean. Intok ketchia juꞌu 
rieeko yoemrata betana, junamaꞌa 

jumeꞌ jaamuchim, jumeꞌ cheꞌa 
eiyaawaka bitwame intok kia juꞌu 
oꞌouraa juniꞌi, juebenaka Krijtota 
sualek. 13

 Taa junako, jumeꞌ juriom, 
joꞌara Tesaloonikaꞌ teaꞌpo joomem, 
jukaꞌ Paplota, jukaꞌ Liojta bemela 
nok lutuꞌuriata jum joꞌara Bereaꞌ 
teaꞌpo ket yee aꞌ majtaꞌapo aꞌ 
juꞌuneꞌeiyaakai, bempo junaman 
sajaka, junaman jukaꞌ yoemrata 
nasuk emo bejeꞌewaka, ka nau 
eewamta aꞌ yaak. 14

 Taa junamaꞌa, 
jumeꞌ Krijtota sualeme, ka boꞌo 
bichaka, jukaꞌ Paplota, baweu 
bicha yeu aꞌ weeneꞌ betchiꞌbo am 
bicha aꞌ bittuak. Taa intok juꞌu 
Siilaj teame intok juꞌu Timoteoꞌ 
teame, bempo jiba ama joꞌara Bereaꞌ 
teaꞌpo tawakai. 15

 Junuen jumeꞌ 
Paplotamak kateme, inimeꞌe, bweꞌu 
joꞌara Ateenaj teaꞌu tajtia aꞌ tojak. 
Chukula, inimeꞌe juchi bicha nottek. 
Intok jukaꞌ Silaj teamta intok jukaꞌ 
Timoteoꞌ teamta, inimeꞌe, ka boꞌo 
bichaka, junaman bem au yajineꞌ 
betchiꞌbo, nokta ameu weiyaakai.

Juꞌu Paplo, bweꞌu joꞌara 
Ateenaj teaꞌpo aane

16
 Junamaꞌa juꞌu Paplo, jukaꞌ 

Silaj teamta intok jukaꞌ Timoteoꞌ 
teamta ketun ama Ateenaj teaꞌpo 
am boꞌo bichakai, tua ka yanti aꞌ 
elaꞌu aet ayukan. Aapo junamaꞌa 
bweꞌu joꞌarapo, jak chukti jumeꞌ 
maammea yaꞌarimtaka yoꞌoriwame 
unnaa juebenam bichakai. 17

 Jiba 
inia betchiꞌbo, aapo, jum juriom 
nau yaajaꞌpo teꞌopompo, jumeꞌ 
juriommeu intok waate junamaꞌa 
Liojta yoꞌoreka aꞌ sualemmeu 
nonokan. Intok ket aapo, chikti 
taꞌapo junamaꞌa omot buꞌuuraata 

aneꞌepo, jita jinuwaka intok 
jita nenkiwaꞌpo, junamaꞌa aꞌ 
bichaꞌummeu, Krijtota betana ameu 
nookan. 18

 Junamaꞌa sejtul, waate, 
jita taꞌaaka emo majtame, intok 
epikureeompo emo teuwaame, 
waate intok ejtoikoimpo emo 
teuwaame, inimeꞌe Paplotau yajaka 
aamak etejo japtek. Junameꞌe 
waate:
―Jaisa tua iniꞌi itou jiubae, iniꞌi 

oꞌou tua juebenak nokakai ―ti jiian.
Taa wate intok:
―Juchi tattaꞌabwi liosim betana 

weyemta itou nokamta bena ―ti 
jiian.

Inien bempo jiian, jukaꞌ Paplota, 
Jesujta betana weyeka aapo jukaꞌ 
bemela nok lutuꞌuriata, intok jumeꞌ 
kokkoarim, juchi bem jijiabijteneeꞌu 
betana yeteu aꞌ nokaꞌ betchiꞌbo. 
19

 Junak intok inimeꞌe, jikawi, ili 
kawita benaka, Areopakoꞌ teaꞌu 
bicha aꞌ nuk sajak. Junamaꞌa nau 
etejobaeka jiba bem nau yaajaꞌpo. 
Intok junamaꞌa bempo:
―Inia bemelasi weyemta betana 

naa buusti itou aꞌ teuwaane ―ti au 
jiiak―. 20

 Bweꞌituk empo, bemelaka, 
ka itom jikkajilaaꞌuta itou teuwaa. 
Itepo intok, siꞌimeta inikaꞌa, juꞌu aꞌ 
teuwaaꞌut juꞌuneebae ―ti au jiiak.

21
 Bweꞌituk siꞌime jumeꞌe, jum 

bweꞌu joꞌara Ateenaj teaꞌpo joome 
intok ketchia, siꞌime jumeꞌ ka 
ama bwiaarapo yoemrataka ama 
joꞌaakame, inimeꞌe, kaita intok 
taꞌabwik, kia jita bemela weemta 
bem etejoneeꞌuta intok bem aꞌ 
jikkajineeꞌuta jiba boꞌo joorian.

22
 Junako juꞌu Paplo, junamaꞌa 

bempoꞌim ama nau yaajaꞌu, Areopakoꞌ 
teaꞌpo ame nasuk kikteka intok:

―Emeꞌe achaim, inim Ateenaj 
teaꞌpo aneme, inim siꞌimeku nee 
enchim, jumeꞌ yaꞌarimtaka enchim 
jipueꞌum, tua enchim amet emo 
temaeka enchim am eiyaaꞌut, 
nee aꞌ mammatelaa ―ti jiiak―. 
23

 Bweꞌituk iꞌan inepo, jumeꞌ enchim 
yoꞌoreꞌum, enchim jipueꞌpo naj 
weyeka am bichakai, junamaꞌa ket, 
jitae sa yaꞌarita, nookim: “Juꞌu Lios 
ka taꞌeewamta betchiꞌbo”, ti aet 
jiꞌojteita nee ama bichak. Iꞌan intok 
inepo, jiba inia Lios, ka enchim 
taꞌaaka enchim yoꞌoreeꞌuta, inia 
Liojta betana nee nokbaeka weye 

―ti jiiak.
24

 ’Iniꞌi juꞌu Lios, inim jukaꞌ 
bwiata intok siꞌimeta jukaꞌ im 
ayukamta aꞌ juꞌunaktekame, aapo 
ket, teekapo intok inim bwiapo 
siꞌimeku yoꞌowe. Junuen aapo, ka 
inim teꞌopom, watem yaꞌarimpo 
jiapsa. 25

 Intok kia aapo, inim 
jiapsame yoemrata betana, jita aꞌ 
joorianeeꞌuta, jitaꞌapo jiokot aꞌ eaꞌa 
benasia, ka aꞌ boꞌo bicha. Bweꞌituk 
jiba aapo junaꞌa, itom siꞌimem, 
jukaꞌ jiapsiwamta intok jukaꞌ jekata 
intok siꞌimeta itou beꞌemta, itom aꞌ 
bittuame.

26
 ’Aapo, yoemta inim wepuꞌulaik 

juꞌunakteita betana, siꞌime aniat 
yoemrata junaet yeu sajaka, aapo 
am juꞌunaktek. Junuen, inimeꞌe, 
inim bwiapo naꞌikimtuka, bem 
jiapsineꞌ betchiꞌbo. Intok inimeꞌe, 
jakun tajtia inim bem jiapsineeꞌu 
intok kia weꞌepulaim, tua jakun 
bem jiapsineeꞌuta, junakaꞌa am 
maki. 27

 Junuen aapoꞌik Liojta aꞌ 
jabetukaꞌut bem aet juꞌuneepeaka, 
bem aet emo temaineꞌ betchiꞌbo. 
Junuen inimeꞌe, ka bichamta 

naas mammaꞌa benasi anekai 
bem aꞌ juꞌuneiyaaneꞌ betchiꞌbo. 
Lutuꞌuria oꞌoben, aapoꞌik inim ka 
itou mekka aꞌ aneꞌu. 28

 Bweꞌituk 
itepo, jiba aapoꞌik inim itom aꞌ 
jiapsituaꞌ betchiꞌbo tee naj kaate. 
Ket jiba emo betana jumeꞌ nokta 
jaiwaka aꞌ koba suawaꞌuka, bem 
aꞌ jiꞌojtekaꞌa benasia: “Itepo, tee 
ala, Liojta yoemiammet yeu 
sakaꞌariam”, ti jiakai. 29

 Junuen san 
itepo, Liojta betana yoemiarimtakai, 
itepo, jukaꞌ Liojta, aapoꞌik ka 
inim jumeꞌ yoꞌoriwame, sawai 
tomie, oo tosai tomie oo kia tetae 
yaꞌarim benasi aꞌ machiakaꞌuta 
aꞌ eiyaa ean. Bweꞌituk inimeꞌe, 
waatem, junameꞌe kia Liojta 
betana bem jachin emo eetuaꞌpo 
aman am jooa. 30

 Bweꞌituk cheꞌa 
bat taewaimmet, juꞌu achai Lios, 
jumeꞌ junak jiapsame, juꞌu aapoꞌik 
betana lutuꞌuriata ka juꞌuneaka, ka 
ammaꞌali bem jiapsaꞌu betana, ka 
amet aꞌ bichamta benasi aayuk. 
Taa iꞌan inimeꞌe taewaimmet, inim 
siꞌimem, siꞌimekut jiapsame, ka 
tuꞌik betana taꞌabwisi eaka, bem 
emo temaineeꞌuta junuen aꞌ waata. 
31

 Bweꞌituk juꞌu Lios, taewaita 
yeu puꞌari, junak, siꞌime inim 
jiapsame, weꞌepulaimmeu tua 
ameu aꞌ lutuꞌuriatukaꞌpo aman, 
aapoꞌik yee aꞌ yaꞌuraa bittuaneeo, 
inikaꞌa, jiba aapoꞌik oꞌouta yeu 
aꞌ puꞌakaꞌue am yaꞌuraa bittuakai. 
Inikaꞌa intok aapo, aꞌ jabetukaꞌuta, 
siꞌimem aꞌ juꞌuneiyaatuak, junakaꞌa, 
kokkoarim nasuk aꞌ jiabijtetuakai.

32
 Junako, jumeꞌ ama nau aneme, 

inikaꞌa kokkoarim nasuk jiabijtewamta 
betana teuwaawakamta aꞌ jikkajakai, 
waate, jaana aꞌ jiaawan. Wate intok:

―Inia betana te juchi weeꞌpo 
juꞌubwa tee enchi itou aꞌ nok iꞌa ―ti 
au jiiak.

33
 Junako juꞌu Paplo junama 

tajti nokaka, ama am suꞌu tojak. 
34

 Taa junamaꞌa, waate aapoꞌik 
teuwaakaꞌuta, aꞌ sualeka aamak 
eaka, au nau yajak. Inimeꞌ nasuk 
senu Lioniisioꞌ teaka, iniꞌi ama 
nau yaajiwaꞌu, Areopakoꞌ teaꞌpo, 
juꞌu bweꞌu joꞌarapo yaꞌuraata 
mak naꞌikiaritakai, intok ketchia 
senu jamut, Lamarij teakai, intok 
junamemak ketun waate.

Juꞌu Paplo, joꞌara 
Korintoꞌ teaꞌpo aane

18  Iniat chukula aapo juꞌu 
Paplo junama bweꞌu joꞌara 

Ateenaj teaꞌpo yeu sika intok bweꞌu 
joꞌara Korintoꞌ teaꞌu bicha yeu 
siika. 2 Junamaꞌa senu jurio, Akiilaꞌ 
teamta taꞌaak. Iniꞌi bwiaraa Pontoꞌ 
teaꞌa betana jometukan. Junamaꞌa 
juꞌu Akiilaꞌ teame intok aꞌ jubiawa, 
Risiilaꞌ teamtamak inimeꞌe, bwiaraa 
Itaaliaꞌ teaꞌa betana juꞌubwa jeela 
ama yajilamtukan. Junaman 
inimeꞌe yeu sakaꞌalamtukan 
bweꞌituk junaman juꞌu cheꞌa 
yoꞌoritaka, juꞌu Kaurioꞌ teame, 
siꞌime jumeꞌ juriom, jum bweꞌu 
joꞌara Romaꞌ teaꞌa betana bem ama 
yeu katneeꞌu junuen nesaulatukan. 
Juꞌu Paplo junammeu yepsak, 
3

 intok aapo jiba bempoꞌim tekil ket 
ame benasi aꞌ joakai, lona karim 
joowamta, junuen aapo inime 
mak tekipanoabaekai ama taawak. 
4

 Intok junamaꞌa aapo, chikti sabala 
aet yum joꞌe taꞌapo jum juriom 
teꞌopou yeepsan, junamaꞌa aapo 
ama anemmeu nokaka intok kia 

jumeꞌ juriom intok kia jumeꞌ ka 
juriom juniꞌi, aꞌ teuwaaꞌuta bem aꞌ 
sualeꞌu tajtia am nok kokobakai.

5
 Junako, jukaꞌ Silaj teamta intok 

jukaꞌ Timoteoꞌ teamta, inimeꞌe, 
bwiaara Maserooniaꞌ teaꞌa betana 
ama au am yajako, aapo juꞌu Paplo 
junak cheꞌa yumaꞌisia jukaꞌ Krijtota 
nok lutuꞌuriata aꞌ teuwaaneeꞌuta 
aꞌ weetuan intok jumeꞌ juriommeu, 
jukaꞌ Jesujta, aapoꞌik junuen 
jukaꞌ Krijtota bem boꞌo bichaꞌuta, 
aapoꞌik aꞌ junaꞌatukaꞌu machisi aꞌ 
lutuꞌuriateneeꞌuta weetuan. 6 Taa 
jumeꞌ juriom, aapoꞌik teuwaaꞌuta 
bejeꞌeka intok inia betana ka tuꞌik 
am nok japteko, junako juꞌu Paplo, 
ame bichapo aꞌ supewam tatakek, 
inien aapo junamaꞌa yeu aꞌ simeꞌuta 
teuwaakai, intok inimmeu:
―Iꞌan emeꞌe, ka tuꞌisi tawarimtaka 

kokkokaꞌateko juniꞌi, junae betana 
kaita net aune. Iꞌan naateka nee, 
inepo jumeꞌ ka jurio yoememmeu 
bicha nee weene, junameꞌe 
majtabaekai ―ti ameu jiiak.

7
 Junamaꞌa juriom teꞌopopo yeu 

sikaa, intok senu oꞌou, Jujtoꞌoti 
teakamta joꞌau bicha siika. Iniꞌi 
Liojta yoꞌori taꞌaaka intok junamaꞌa, 
juriom teꞌopou ka mekka joꞌaakai. 
8

 Junamaꞌa juꞌu seenu, Krijpoꞌoti 
teakai, junamaꞌa juriom teꞌopopo 
yoꞌo yaꞌari, aapo, intok ket siꞌime 
jumeꞌ iniamak joꞌaakame, Krijtota 
sualek. Intok ketchia, juebenaka 
jumeꞌ junamaꞌa bweꞌu joꞌara 
Korintoꞌ teaꞌpo joomem, jukaꞌ 
Krijtota bemela nok lutuꞌuriata 
aꞌ jikkajaka aꞌ sualeka intok emo 
batoꞌowaa tebok. 9 Junak intok juꞌu 
yoꞌowe Jesukrijto, tenkupo benasi 
Paplotau au yeu machiaka intok:

―Ka jain eene. Bichau bicha jukaꞌ 
lutuꞌuriata teuwaa simnee ka koꞌom 
eakai ―ti au jiiak―. 10

 Bweꞌituk 
jiba nee, inepo emak aane, intok 
inim kaabe, jita ka tuꞌik eu yaꞌane. 
Bweꞌituk inim bweꞌu joꞌarapo, 
juebenaka aane, jumeꞌ in yoemiam 
tuneeme ―ti au jiiak.

11
 Junuen san, juꞌu Paplo junamaꞌa 

bweꞌu joꞌara Korintoꞌ teaꞌpo, 
wasuktia ama busan metpo junama 
yoemrata nasuk jukaꞌ Krijtota 
betana bemela nok lutuꞌuriata am 
majtakai ama aanek.

12
 Taa junak, chukula jukaꞌ Kalion 

teamta, jum bwiaara Akaayaꞌ teaꞌpo 
aꞌ kobanaao tuko, jumeꞌ juriom, 
jukaꞌ Paplota bejeꞌeka au baeka emo 
nau tojak. Intok inikaꞌa bwiseka, 
kobanaota katekaꞌu yeu aꞌ tojaka, 
13

 intok aꞌ bejeꞌeka, junau:
―Iniꞌi oꞌou inim jukaꞌ yoemrata, 

bempoꞌim, ka jukaꞌ aapoꞌik Liojta 
betana nesaurita tua aꞌ weyeꞌe 
benasia, taa taꞌabwisi Liojta bem 
yoꞌorineeꞌu betana junaen am majta 
―ti au jiiak.

14
 Jukaꞌ Paplota au aꞌ nokriabaeka 

aꞌ nok taiteo su, juꞌu kobanaao, 
Kalion teame juriom yoopnak:
―Inikaꞌa, enchim nunuꞌubwaꞌuta, 

jissuꞌalataka oo yee bejeꞌeka tua 
ka tuꞌik aꞌ yaꞌaria tuko, junakaꞌa 
ala inepo, kaachin jiaka, enchim 
juriom nee iniat enchim jikkaji ean 
―ti ameu jiakai―. 15

 Taa iꞌan intok 
inikaꞌa, nokita intok teuwaarita 
jachin aꞌ weyeꞌut, intok wate 
teammet nok nassuawamta intok 
jiba inim jumeꞌ enchim nesaurim 
enchim boꞌo jooriaꞌuta, inia betana 
weyekai, emeꞌe enchim eaꞌpo, 
aman aꞌ tuꞌutene. Bweꞌituk inepo 

nee, inile benak betana nee ka aet 
nesaweka am yaꞌuraa bittuabae ―ti 
jiiak.

16
 Intok aapo, inimeꞌe junama 

yaꞌuraata nau yaajaꞌpo, paꞌakun 
bicha yeu am beebak. 17

 Junako 
junamaꞌa juꞌu yoemra ama aneme, 
juriom teꞌopopo yoꞌota, jukaꞌ 
Soojtenej teamta aꞌ bwiseka intok 
junamaꞌa juꞌu kobanaota bichapo, 
maammea aꞌ chonaka, koꞌokosi aꞌ 
yaak. Taa juꞌu kobanaao, Kalion 
teame, inimeꞌe inien aneme, ka 
ameu suuaka kia beja am bichan.

Juꞌu Paplo, joꞌara Antiokiaꞌ teaꞌu 
bicha notteka, iniamak baji weeꞌpo 

aꞌ naate jukaꞌ aꞌ tekil maki
18

 Junamaꞌa juꞌu Paplo, ketun 
juebena taewaim ama taawak. 
Chukula, junamaꞌa jumeꞌ Krijtota 
sualeme am tebotuasuka intok, 
aapo senu bwiaara Siiriaꞌ teaꞌu 
bicha bawet boꞌo joobaeka, bweꞌu 
kuta kanoau jaꞌamuk. Juꞌu Risiilaꞌ 
teame intok Akiilaꞌ teame aamak 
katekai. Kee simekai, jum ili joꞌara 
Senkreaꞌ teaꞌpo, juꞌu Paplo, lobola 
au bekta tebok, junuen aapo au 
aꞌ chupaꞌaneꞌeti jiaka aꞌ teuwaari 
yaꞌabaekai. 19

 Junako bempo, bweꞌu 
joꞌara Eepesoꞌ teaꞌu yajakai, juꞌu 
Paplo jukaꞌ Risiilaꞌ teamta intok jukaꞌ 
Akiilaꞌ teamta junama am toꞌo siika. 
Intok aapo junamaꞌa jum juriom 
teꞌopou yepsak. Intok junamaꞌa jumeꞌ 
juriom nau yaajaꞌummeu nookak. 
20

 Junameꞌe, bempo, aapoꞌik cheꞌa 
binwaa ama amemak aꞌ tawaneꞌ 
betchiꞌbo nookan. Taa aapo ka 
am nok mabetak. 21

 Junak aapo, 
junamaꞌa omot bicha weebaeka, ama 
am tebotuak, intok:

―Utteꞌa, jum bweꞌu joꞌara 
Jerusalen teaꞌu, junaman jukaꞌ 
pajkota yumao junak in ama 
anneeꞌu. Taa chukula, Liojta junen 
eao, aꞌabo enchim bit betchiꞌbo nee 
juchi aꞌabo nottine ―ti ameu jiiak.

Intok junamaꞌa Eepesoꞌ teaꞌpo 
aapo, bweꞌu kuta kanoau jaꞌamuka 
intok junamaꞌa yeu siika. 22

 Junako 
joꞌara Sesareaꞌ teaꞌu yepsakai, 
junamaꞌa juꞌu Paplo naa buusti, 
bweꞌu joꞌara Jerusalen teaꞌu sikaa, 
junamaꞌa jumeꞌ Krijtota sualeme 
tebotuabaeka, junaet chukula ket, 
junamaꞌa bweꞌu joꞌara Antiokiaꞌ 
teaꞌu bicha siika. 23

 Junamaꞌa aapo 
ili jaiki taꞌapo ama anekai, chukula 
juchi junama yeu sikaa, bwiaara 
Kalaasiaꞌ teaꞌu intok Riijiaꞌ teaꞌu, ili 
bweꞌu joꞌarammet siika, siꞌime jumeꞌ 
Krijtota sualeme ama joꞌaakame, ka 
bem koꞌom eeneꞌ betchiꞌbo ameu 
nokakai.

Juꞌu Apooloj teame, joꞌara 
Eepesoꞌ teaꞌpo yee majta

24
 Jiba junameꞌe taewaimmet, jum 

bweꞌu joꞌara Eepesoꞌ teaꞌu, senu 
jurio, Apooloj ti teaka, bweꞌu joꞌara 
Alejanriaꞌ teaꞌa betana jometakai, 
ama yepsak. Iniꞌi, cheꞌa bepa a 
nokaka a yee majtan. Intok Liojta 
betana jumeꞌ jiꞌosia jiꞌojteimmet tua 
yumaꞌisi juꞌuneakai. 25

 Aapo, yoꞌowe 
Jesukrijtota betana weyemta 
watek tuꞌisi aꞌ majtitukan. Intok 
aapo, jukaꞌ aꞌ teuwaaꞌut, tua aet 
jiapseka alleerimmea nookan. 
Intok Jesukrijtota betana weyemta, 
tua machisi yee aꞌ majtakai. Taa 
junuen, aapo wepulsi, jukaꞌ Joan 
tukaꞌuta yee babatoowamta betana 
intok aapoꞌik Jesujta betana aꞌ 

teuwaarita jiba aꞌ taꞌaakai. 26
 Juꞌu 

Apooloj teame junamaꞌa juriom 
teꞌopopo, bem nau yaajaꞌu, kaitaꞌpo 
jinileka, tua witti nok taitek. Taa 
junamaꞌa juꞌu Risiilaꞌ teame intok 
juꞌu Akiilaꞌ teame junama aneka aꞌ 
jikkajakame, chukula inimeꞌe, omot 
aꞌ nunuka, Krijtota betana weyemta 
intok jukaꞌ lutuꞌuriata betana, cheꞌa 
machisia au aꞌ etejok. 27

 Junako 
chukula, aapoꞌik Apooloj teamta, 
junama senu bwiaara Akaayaꞌ teaꞌu 
bicha aꞌ weebaeo, jumeꞌ Krijtopo 
nau werim, inimeꞌe aman aꞌ weeneꞌ 
betchiꞌbo aꞌ tuꞌireakaꞌu aamak 
eaka, intok bempo, junaman aꞌ 
simeꞌu bicha, jiꞌosiata junaman 
Krijtota sualemmeu jiꞌojteka, 
junaman aamak ameu aꞌ bittuak 
junuen junameꞌe tuꞌisi aꞌ mabetneꞌ 
betchiꞌbo. Junako aapoꞌik bwiaara 
Akaayaꞌ teaꞌpo yepsakai, junamaꞌa 
jumeꞌ juꞌubwa jeela, Liojta yee 
aꞌ nak jiokoleꞌ betchiꞌbo, Krijtota 
sualeme, inimeꞌe, ka koꞌom 
eaka intok bichau bicha Krijtota 
bem sualneꞌ betchiꞌbo, tua am 
aniak. 28

 Bweꞌituk aapo, junamaꞌa 
siꞌimem bichapo, jumeꞌ juriom, ka 
lutuꞌuriata bem jipueꞌuta, machisi 
aꞌ teuwaan, junae betana bempo 
kaita a teuwaakai. Aapo, Liojta 
jiꞌosia jiꞌojteim betana weyemta 
teuwaaka, jukaꞌ Jesujta junen, 
jukaꞌ Krijto yebijneeka, bempoꞌim 
boꞌo bichaꞌuta, aꞌ junaꞌatukaꞌpo aꞌ 
lutuꞌuria yaakai.

Juꞌu Paplo, joꞌara Eepesoꞌ teaꞌpo aane

19  Jukaꞌ Apooloj teamta ketun 
jum bweꞌu joꞌara Korintoꞌ 

teaꞌpo aꞌ aneo, juꞌu Paplo junamaꞌa 
kaupo luula boꞌo joaka intok jum 

bweꞌu joꞌara Eepesoꞌ teaꞌu yeu 
yepsak. Junamaꞌa intok aapo waate 
majtimmeu ama yepsak. 2 Intok 
inimeꞌe, aapo:
―Junak, Krijtota sualeka, jaisa 

emeꞌe jukaꞌ Liojta tuꞌu jiapsi aꞌ 
mabetak jaꞌani ―ti am temaek.

Bempo intok:
―Eꞌe, kaita tee jikkajilamtukan, 

jukaꞌ Liojta tuꞌu jiapsita aꞌ ayukaꞌpo 
betana ―ti aꞌ yoopnak.

3
 Junako juꞌu Paplo inimmeu:

―Junak su, jaisa emeꞌe emo 
batoꞌowaa tebok ―ti ameu 
nattemaek.

Bempo intok:
―Juꞌu Joan tukaꞌu, yee 

babatoowamta betana, yee aꞌ 
batoꞌowaakaꞌa benasia ―ti aꞌ 
yoopnak.

4
 Juꞌu Paplo:

―Lutuꞌuria, juꞌu Joan tukaꞌu, 
yee babatoowame, jumeꞌ ka tuꞌik 
betana emo temaime, batoꞌowaan. 
Taa junammeu aapo ketchia, 
aapoꞌikut chaꞌaka weyemta, jukaꞌ 
Jesujta, bempoꞌim aꞌ sualneꞌeti jiian 
―ti ameu jiiak.

5
 Inikaꞌa inia betana aꞌ jikkajakai, 

inimeꞌe, yoꞌowe Jesukrijtota aꞌ 
jabetukaꞌuta sualeka, batoꞌowaawak. 
6

 Intok junako jukaꞌ Paplota amet 
mamteka, juꞌu Liojta tuꞌu jiapsi 
ameu koꞌom yuumak. Intok inimeꞌe 
junak, bemelak, taꞌabwik ka bem 
nokpo nok japtek. Intok ket, Liojta 
betana aet juꞌuneetuawaka, chukula 
yeu weenemta tetteuwaan. 7 Inimeꞌe 
siꞌime nau, jumak, woj mamni ama 
woiriakan.

8
 Junamaꞌa juꞌu Paplo, baji metpo, 

jum juriom teꞌopou yeepsan chikti 
aet yum joꞌe taꞌapo, junamaꞌa 

aapo, kaitat tiweka, ka au essoka, 
yee majtaka intok junamaꞌa juꞌu 
buꞌuuraatamak etejoka, aapoꞌik 
jachin Krijtota aꞌ sualeꞌuta ameu 
nokaka, intok teekau, Liojta cheꞌa 
yoꞌotaka aꞌ katekaꞌu betana jukaꞌ 
lutuꞌuriata, bempoꞌim aꞌ sualeꞌu 
tajtia ameu aꞌ nookan. 9 Taa 
junamaꞌa waate, omola aꞌ eiyaaka 
intok ka aꞌ sualbaeka, ala inimeꞌe, 
Krijtota bemela nok lutuꞌuriata 
bejeꞌeka, juꞌu buꞌuuraata bichapo 
ka tuꞌik nookan. Junako juꞌu Paplo, 
inime betana au naꞌikimteka intok 
junamaꞌa jumeꞌ Krijtota sualeme, 
senu Tiraanoꞌ teamta kari, ama yee 
mamajtawaꞌu am nuk siika. Intok 
junamaꞌa aapo chikti taꞌapo ameu 
nonokan. 10

 Iniꞌi, wooi wasuktiapo 
tajtia inien weyen. Junuen san, 
batte siꞌime jumeꞌe, bwiaara Aasiaꞌ 
teaꞌpo joomem, junamaꞌa kia 
jurio yoemra taka, intok kia ka 
juriomtaka juniꞌi, inimeꞌe, yoꞌowe 
Jesukrijtota betana jukaꞌ bemela 
nok lutuꞌuriata aꞌ juꞌuneiyaak. 
11

 Intok junamaꞌa juꞌu achai Lios, 
jukaꞌ suum watchik, aapoꞌik a 
jita aꞌ joaꞌue, machilaata, Paplota 
aꞌ jootuan. 12

 Junuen, kia aapoꞌik 
Paplota betana, kia am paayumtuko 
oo kia am tajoꞌori takai, aꞌ 
takaawat tajtawaka, inimeꞌe, jumeꞌ 
koꞌokoemmeu totojiwan. Intok 
junuen, juꞌu bem koꞌokoa betana 
emo ineꞌeteka intok kia jumeꞌ ka 
tuꞌi jiapsim jipueme juniꞌi, inimeꞌe 
amet yeu rejten.

13
 Taa wate juriom, inimeꞌe 

siꞌimekut rejteka, jumeꞌ bebejeꞌeri 
ka tuꞌi jiapsim, amet aneme betana, 
bem yeu am beepneeꞌuta, kia 
beja tua emo aꞌ tekil maklame, 

inikaꞌa joo sasakan. Inimeꞌe ket 
junuen, jumeꞌ ka tuꞌi jiapsim yeu 
bep betchiꞌbo, yoꞌowe Jesukrijtota 
betana lutuꞌuriaka benaka aꞌ team 
teuwaaka, yeu am bepbaen. Intok 
jumeꞌ ka tuꞌi jiapsimmeu:
―Jesujta, jiba jukaꞌ Paplota 

aapoꞌik betana yee majtaꞌuta, inia 
betana lutuꞌuriaka, enchim yeu 
katneꞌ betchiꞌbo ne emot nesawee 

―ti jiakai.
14

 Jumeꞌ intok, inikaꞌa inile 
benak joame, woo busanika nau 
weweriakan. Senu jurio, Ejkeebaꞌ 
teaka, iniꞌi jum juriom bweꞌu 
teꞌopopo tekiakammeu yoꞌotakai, 
am uꞌusekan. 15

 Taa chukula, 
inimeꞌe inien am aubaao, juꞌu ka 
tuꞌi jiapsi, inimeꞌe:
―Jukaꞌ Jesujta, aꞌ jabetukaꞌut nee 

juꞌunea. Intok jukaꞌ Paplota nee 
taꞌaa. Taa nee enchim tua ka taꞌaa 

―ti am yoopnak.
16

 Inien jiakai intok, juꞌu oꞌou, 
jukaꞌ ka tuꞌi jiapsita aet aneme, sep 
ameu kibakeka amemak nassua 
taiteka intok iniꞌi, tua ama butti 
utteꞌakai, junameꞌe siꞌimem yuꞌuk, 
intok tua ka am jiokoleka, koꞌokosi 
am yaakai, junuen junameꞌe, 
junae karipo, koꞌokosi aulamtakai 
intok batte ka tajoꞌoreka ama yeu 
tennek. 17

 Junama jumeꞌ joꞌara 
Eepesoꞌ teaꞌpo joomem, juriom 
takai intok kia ka juriom takai 
juniꞌi, siꞌime inikaꞌa juꞌuneiyaak. 
Inien junae betchiꞌbo, junameꞌe 
siꞌime, bem majjaeꞌu amet ayukan. 
Intok junameꞌe, yoꞌowe Jesukrijtota 
betana, tua bem aꞌ eiyaaka aꞌ 
yoꞌoreeꞌuta aꞌ teuwaan.

18
 Ketchia, junamaꞌa juebenaka, 

jumeꞌ Krijtota sualekame, inimeꞌe 

bat naataka jukaꞌ ka tuꞌik bem 
joosukaꞌuta, siꞌimem bichapo 
junae betana emo yeu bwiseka 
aꞌ teuwaan. 19

 Intok junamaꞌa 
juebenaka jumeꞌe, jukaꞌ bebejeꞌerita 
betana weyeka, ka tuꞌik yee 
sisibowamta boꞌo jooriame, inimeꞌe 
bem jiꞌosiam aman yeu tojaka intok 
siꞌimem bichapo am tayak. Intok 
chukula, siꞌime junameꞌe liprom, 
bem bejeꞌewata aꞌ jaikiakaꞌuta 
juꞌuneiyaawakai, junameꞌe jiba 
woi taka ama woj mamni miil 
tosai tomim bejeꞌeakan. 20

 Inien 
san, juꞌu Krijtota betana nok 
lutuꞌuriata, cheꞌa juniꞌi siꞌimekut 
weyeka, sualwan. Intok tua utteꞌata 
aet ayukaꞌut, siꞌimekut machisi 
juꞌuneiyaawan.

21
 Junamaꞌa iniat chukula juꞌu 

Paplo, bwiaara Maserooniaꞌ teaꞌu 
intok Akaayaꞌ teaꞌu, junaman wate 
joꞌarammeu noiteka intok junamaꞌa 
naa buusti, bweꞌu joꞌara Jerusalen 
teaꞌu bicha yebijbaekaꞌeꞌeak. 
Ketchia aapo, junaman joꞌara 
Jerusalen teaꞌu noitisuka chukula, 
bweꞌu joꞌara Roomaꞌ teaꞌu 
bicha aꞌ noitineeꞌu aꞌ utteꞌaꞌati 
jiian. 22

 Junako aapo, bwiaara 
Maserooniaꞌ teaꞌu, woika jumeꞌ 
aamak rejteka aꞌ aniame aman am 
bittuak, jukaꞌ Timoteoꞌ teamta intok 
jukaꞌ Erajtoꞌ teamta, junuen aapo 
junamaꞌa bwiaara Aasiaꞌ teaꞌpo 
tawaka ketun ama taewaibaekai.

Jum joꞌara Eepesoꞌ teaꞌpo 
emo bejeꞌewakaꞌpo

23
 Jiba junameꞌe taewaimmet, 

junamaꞌa, yoꞌowe Jesukrijtota nok 
lutuꞌuriata bejeꞌeka, bweꞌuusi ka 
nau eewaka aꞌ bejeꞌewame yeu siika. 

24
 Iniꞌi, senu Remeetioꞌ teaka, tosai 

sisiꞌiwookta tekipanoamta betchiꞌbo 
yeu sikaari. Iniꞌi oꞌou, junae tosai 
sisiꞌiwookie, junama yoꞌoriwame, 
Rianaꞌ teame, aapoꞌik teꞌopota 
benam jojoan. Intok iniꞌi, jumeꞌ 
aamak tekipanoame juebenak am 
kobaꞌatuan. 25

 Junuen iniꞌi, inimeꞌe, 
intok ket waatem ale benak tekilta 
joame, nau am tojaka intok:
―Achaim, emeꞌe tuꞌisi juꞌunea, 

iniae itom joaꞌue, tuꞌisi itom 
ae jiapsaꞌu ―ti ameu jiiak―. 
26

 Taa iꞌan intok, enchim jaibu 
juꞌuneaꞌa benasia, iniꞌi Paplo, inim, 
jumeꞌ jiapsame betana yaꞌarim 
yoꞌoriwame, inimeꞌe ka lutuꞌuriapo 
am liosimtukaꞌu ti inim aꞌ teuwaaꞌu. 
Intok inien, jiba iniae, yoemrata 
juebenak aꞌ sualtualaa, ka inim 
bweꞌu joꞌara Eepesoꞌ teaꞌpo jiba, taa 
ketchia, inim bwiaara Aasiaꞌ teaꞌpo 
batte siꞌimekutchi. 27

 Iniꞌi intok tua 
jinil wachi, bweꞌituk inim itom 
tekil itom joaꞌu, aꞌ luꞌutineeꞌu ama 
aune. Intok ka iniꞌi jiba, taa ketchia, 
jiba juꞌu inim yoꞌoriwame, Rianaꞌ 
teamta aꞌ teꞌopowata, siꞌimekut aꞌ 
taꞌeewaꞌuta luꞌutine. Intok junuen 
iniꞌi, inim bwiaara Aasiaꞌ teaꞌpo 
intok siꞌime aniat taꞌeewaka tua 
eiyaawaka yoꞌoriwame, jamut 
lios Rianaꞌa teame, kia jak waꞌam 
eiyaawaka koptanaa.

28
 Inikaꞌa bempo aꞌ jikkajakai, tua 

oꞌomtek, intok:
―Tua eiyaawatchisi maachi 

juꞌu inim joꞌara Eepesoꞌ teaꞌpo 
yoꞌoriwame, Rianaꞌ teame ―ti 
chaai japtek.

29
 Intok junuen, junama bweꞌu 

joꞌarapo, siꞌimekut nattepola, 
ka nau eewaka ka nanancha 

eewame ama yeu siika. Intok 
junamaꞌa, waate nau eame, inimeꞌe, 
jukaꞌ Kaayoꞌ teamta intok jukaꞌ 
Arijtarkoꞌ teamta, inimeꞌe bwiaara 
Maserooniaꞌ teaꞌa betana jometaka, 
Paplota mak rejteꞌum, inimeꞌe 
nau am bwiseka intok junamaꞌa 
bempoꞌim siꞌimem nau yaajaꞌu, 
senu bweꞌu kariu tajtia, bwiapo am 
wik sakaka ama am tojak. 30

 Juꞌu 
Paplo junaman buꞌuuratau sika 
junamaꞌa junammeu nokbaek. Taa 
jumeꞌ junamaꞌa Krijtota sualeme, 
aꞌ majtim, ka aman aꞌ simtuak. 
31

 Ketchia, junamaꞌa, bwiaara 
Aasiaꞌ teaꞌpo joomem, yaꞌuraapo 
tekiakame betana, waate, Paplota 
taꞌaaka aꞌ jallaꞌiwam, inimeꞌe, 
junama anwaꞌapo ka aꞌ kibakneꞌ 
betchiꞌbo, nokta au bittuak. 
32

 Junamaꞌasan, ama anwaꞌapo, ka 
nanancha eewaka, waate senu 
weemta chaaen, wate intok taꞌabwi 
weemta chaaen. Intok junamaꞌa, 
juꞌu cheꞌa buꞌuuraa katim juꞌunean 
jita betchiꞌbo ama anwaꞌu. 33

 Taa 
junamaꞌa, waate buꞌuuraa nasuk 
aneme, junakaꞌa ama weyemta 
betana, senu Alejanroꞌ teamtau 
machisi aꞌ teuwaaka, inikaꞌa, 
jumeꞌ juriom junamaꞌa buꞌuuraata 
bichapo aꞌ kechak. Junak juꞌu 
Alejanroꞌ teame, am yaatineꞌ 
betchiꞌbo maammea ameu nookak, 
junuen junamaꞌa jum buꞌuuraata 
bichapo ameu, bempoꞌim 
nokriabaekai. 34

 Taa junako, juꞌu 
buꞌuuraa, inikaꞌa aꞌ jurio tukaꞌpo 
aꞌ juꞌuneꞌeakai, bempo siꞌime 
junamaꞌa, jumak, wooi orapo tajtia:
―Tua eiyaa watchisi maachi juꞌu 

inim joꞌara Eepesoꞌ teaꞌpo yoꞌoriwame, 
Rianaꞌ teame ―ti chaaen.

35
 Junako juꞌu seenu, junama 

bweꞌu joꞌarapo ama yaꞌuraapo 
tekiakame, junamaꞌa jukaꞌ 
buꞌuuraata, a am yaatitua sukai, 
aapo junammeu:
―Achaim inim joꞌara Eepesoꞌ 

teaꞌpo joomem, siꞌime aniat 
juꞌuneewa, jukaꞌ tua eiyaawaka 
itom yoꞌoreeꞌu, Rianaꞌ teamta, 
aꞌ teꞌopowa intok jukaꞌ aapoꞌik 
benaka, teta, teeka betana koꞌom 
wechekamta inim bweꞌu joꞌara 
Eepesoꞌ teaꞌpo joomem, inimeꞌe 
bem suuaneꞌ betchiꞌbo itom aꞌ 
tekil makritukaꞌuta ―ti ameu 
jiiak―. 36

 Inikaꞌa junuen kaabeta 
aꞌ bejeꞌeka jita aꞌ teuwaaneeꞌut 
juꞌuneaka, kateꞌem naa buusti emo 
toboktai, ka jita juniꞌi jooa, kaita 
tuꞌisi bichakai. 37

 Bweꞌituk inimeꞌe 
oꞌowim, enchim aꞌabo yeu tojirim, 
jukaꞌ inim enchim yoꞌoreka enchim 
jipueꞌu betana, kaita ka tuꞌik 
yaꞌari intok kia kaita aꞌ bejeꞌeka 
teuwaalaa, juniꞌi. 38

 Inien san, juꞌu 
Remeetioꞌ teame intok jumeꞌ aamak 
tekipanoame, inimeꞌe, inim senuk 
jitaꞌapo aꞌ bejeꞌeka nokbaeꞌeteko 
juniꞌi, yaꞌuraam, inikaꞌa a 
tuꞌuteme jooka, intok jumeꞌe, inia 
betana junae yaꞌuraata bichapo 
aꞌ tuꞌutene, junuen weꞌepulaka 
bem weiyaaꞌu betana emo nokria 
betchiꞌbo. 39

 Intok naa buusti, 
emeꞌe jita taꞌabwi weyemta junen 
enchim aꞌ tuꞌutebaao, junaꞌa, inim 
bweꞌu joꞌarapo yaꞌuraata chikti 
metpo nau yaajaꞌpo, iniꞌi, junama 
tuꞌutetune. 40

 Iꞌan itepo inim jinil 
watchisi, emo toboktawamta 
joame benasi naꞌatejo maisi anekai, 
inikaꞌa iꞌan inim yeu sikamta 
betchiꞌbo. Bweꞌituk iꞌan itepo, inia 

ka nanancha eewamta enchim 
weetuaꞌu betana te temaiwakai, 
kaita lutuꞌuriakamtae te jiawite 
machi ―ti ameu jiiak.

41
 Intok aapo junak, inikaꞌa 

teuwaasukai, junameꞌe nau aneme, 
am katneꞌ betchiꞌbo ameu nookak.

Juꞌu Paplo, bwiaara Maseroonia 
intok Reesiau bicha boꞌo joa

20  Junamaꞌa chukula, 
junakaꞌa ka nau eewaka 

ka nanancha eewamta aꞌ luꞌuteko, 
juꞌu Paplo, junamaꞌa jumeꞌ Krijtota 
sualeka aꞌ majtim nau nunuka, 
intok junuen inimeꞌe, tuꞌik betana 
intok ka koꞌom eaka, Krijtota 
bem sualneeꞌu betana ameu 
nokbaekai. Cheꞌa chukula, junak 
jaibu simbaeka, Lios emomak 
taawa ti ameu jiaka, bawet boꞌo 
joaka, bwiaara Maserooniaꞌ teaꞌu 
bicha yeu siika. 2 Junam bicha aꞌ 
weyeꞌut, wate joꞌaram jokammet 
weaman, junamaꞌa aapo, jumeꞌ 
Krijtota sualeme, ka bem koꞌom 
eeneꞌ betchiꞌbo, tua am alleetuaka, 
aapo ameu nokakai. Intok junuen 
chukula, aapo, bwiaara Reesiaꞌ 
teaꞌu yeu yepsak. 3 Junamaꞌa aapo, 
baji metpo ama taawak. Intok 
aapo, junamaꞌa jaibu bwiaara Siiriaꞌ 
teaꞌu bicha bawet boꞌo joobaeka, 
junamaꞌa bweꞌu kuta kanoau 
jaꞌamubaeka su, aapo, junamaꞌa 
jumeꞌ juriom, nau eaka, bawet boꞌo 
joowaꞌpo jita bem au yaꞌabaeꞌut 
juꞌuneꞌeakai inia betchiꞌbo aapo, 
bwiat boꞌo joaka, juchi weeꞌpo, 
bwiaara Maserooniaꞌ teaꞌpo waꞌam 
sika junam bicha nottibaekaꞌeꞌeak. 
4

 Aapoꞌik inikaꞌa, inen teakame 
aamak kaaten. Juꞌu Soopater 

teame, bweꞌu joꞌara Bereaꞌ teaꞌpo 
joome. Intok juꞌu Arijtarkoꞌ teame 
intok juꞌu Sekunroꞌ teame, inimeꞌe, 
bweꞌu joꞌara Tesaloonikaꞌ teaꞌpo 
joomem. Intok juꞌu Kaayoꞌ teame, 
bweꞌu joꞌara Lerbeꞌ teaꞌpo joome. 
Intok ketchia juꞌu Tikiikoꞌ teame 
intok juꞌu Timoteoꞌ teame intok juꞌu 
Toopimoꞌ teame, inimeꞌe, bwiaara 
Aasiaꞌ teaꞌpo joomem. 5 Inimeꞌe 
Krijtopo itomak werim, ito pat 
sajaka, intok bempo, bweꞌu joꞌara 
Tooaj teaꞌpo itom boꞌo bichak. 
6

 Itepo intok, junamaꞌa, jumeꞌ 
paanim ka reberuakame bwaꞌawaka 
pajkoaꞌ teamta aꞌ chupsuko, itepo, 
bweꞌu joꞌara Piliipoꞌ teaꞌpo, bweꞌu 
kuta kanoat yeu sajaka, intok 
mamni taewaim weyeka te jum 
bweꞌu joꞌara Tooaj teaꞌu te am 
jajamek. Junamaꞌa itepo woo busan 
taꞌapo ama taawak.

Juꞌu Paplo, bweꞌu joꞌara 
Tooaj teaꞌpo weama

7
 Junamaꞌa semaanata aet 

naateꞌut, itepo junamaꞌa, Krijtota 
aꞌ mukukaꞌu waateka, itepo 
paanim rerebeim nat naꞌikimte 
betchiꞌbo te nau ito tojak. Intok 
junamaꞌa juꞌu Paplo, jumeꞌ Krijtota 
sualeme am majtan. Junamaꞌa 
intok, aapo yokoriapo simneekai, 
aapo tukaata nasuk weyeꞌu tajtia 
bichau bicha ameu nookak. 8 Senu 
kari jikau bicha nat bepa karipo 
te nau aanen. Junamaꞌa intok ket, 
tachiriam juebenam ama beeten. 
9

 Junamaꞌa intok senu juꞌubwa 
yoꞌotume, Eutikoꞌoti teakai, iniꞌi, 
paꞌakun bicha etapoipo jikat 
katekan. Junamaꞌa intok, juꞌu Paplo, 
tua binwaa nokakai, junuen juꞌu 

juꞌubwa yoꞌotume yetem au yumako 
intok junuen su chukula tua 
kochokai, junamaꞌa karim, bajisi 
nat bepa jikat jokaꞌu betana, koꞌom 
wechek. Intok iniꞌi, mukiataka 
toboktawak. 10

 Junako juꞌu Paplo, 
lauti au koꞌom sikaa, au koꞌom 
poꞌokteka aꞌ ibaktak, intok:
―Kateꞌem majjae, jiapsine ―ti 

ameu jiiak.
11

 Junako juꞌu Paplo, juchi jikau 
bicha sikaa, intok junama, Krijtota 
aꞌ mukukaꞌu waateka, jumeꞌ 
paanim rebektaka, watemmet am 
naꞌikimtesuka, intok junameꞌe 
bwaꞌasuka, aapo juchi ameu nookak 
matchuu tajtia. Junak, junamaꞌa 
ansuka, ama yeu siika. 12

 Jukaꞌ 
intok juꞌubwa yoꞌotumta aꞌ jiapsaꞌ 
betchiꞌbo, siꞌime, tua ka koꞌom eaka, 
tua bem alleaꞌu amet ayukan.

Joꞌara Tooaj teaꞌpo naateka, joꞌara 
Mileetoꞌ teaꞌu tajtia te boꞌo joa

13
 Itepo tee, bat sajaka, bweꞌu 

kuta kanoapo sajaka, bawet konila 
te sajak, senu bweꞌu joꞌara Ason 
teaꞌu tajtia, junuen junamaꞌa 
Paplota itomak aꞌ jaꞌamuneꞌ 
betchiꞌbo. Bweꞌituk aapo Paplo, 
wakikut weebaeka, junuen itom 
tejwaalatukan. 14

 Junak itepo, 
junamaꞌa Ason teaꞌpo ito teakai, 
aapo junamaꞌa bweꞌu kuta kanoau 
itomak jaꞌamuk. Junamaꞌa intok 
itepo, senu bweꞌu joꞌara Mitileeneꞌ 
teaꞌu yeu yajak. 15

 Junamaꞌa tee 
yeu sajak intok juchi yokoriapo 
te, senu bweꞌu joꞌara Kiioꞌ teaꞌpo 
bichapo te waꞌam sajak. Intok juchi 
yokoriapo beja, taewapo, bawet 
boꞌo joame yeu yaajaꞌu, senu bweꞌu 
joꞌara Saamoj teaꞌu yeu yajak. 

KRIJTOTA YEU PUꞌARIM YAꞌARI 20



343

Intok junamaꞌa, senu bweꞌu joꞌara 
Tojiilioꞌ teaꞌpo tee yum joꞌek. Intok 
juchi yokoriapo beja, tee senu 
bweꞌu joꞌara Mileetoꞌ teaꞌu aane. 
16

 Inien tee aayuk, bweꞌituk juꞌu 
Paplo, bweꞌu joꞌara Eepesoꞌ teaꞌu 
ka weebaek, junama bwiaara Aasiaꞌ 
teaꞌpo ka binwa tubaekai. Bweꞌituk 
aapo, bweꞌu joꞌara Jerusalen 
teaꞌu lauti anbaekai intok ama 
yumaꞌateko juniꞌi, jumeꞌ bwala 
asoꞌolam suꞌawak, junama jumeꞌ 
woi taka ama woj mamni taewaim 
weyeo, junae taewait ama anbaekai.

Paplo, joꞌara Eepesoꞌ teaꞌpo 
betana, Krijtota sualemmeu 

yoꞌo jaꞌabwaimmeu etejo
17

 Junuen itepo, bweꞌu joꞌara 
Mileetoꞌ teaꞌpo anekai, juꞌu Paplo, 
jum bweꞌu joꞌara Eepesoꞌ teaꞌu, 
jumeꞌ ama Krijtota sualemmeu yoꞌo 
jaꞌabwaimmeu aman chai tebok. 
18

 Intok junako, inimeꞌe au yajako, 
aapo:
―Emeꞌe tuꞌisi juꞌunea, inim 

bwiaara Aasiaꞌ teaꞌpo, cheꞌa bat 
aꞌabo in noitekaꞌpo naateka jachin 
emo nasuk in jiapsakaꞌu ―ti 
ameu jiiak―. 19

 Jiba inim emo 
nasuk aneka, inepo, jukaꞌ yoꞌowe 
Jesukrijtota aꞌ yaꞌa iꞌaꞌuta aꞌ boꞌo 
jooria, kaitaꞌpo ino cheꞌewarekai. 
Intok emo betchiꞌbo tua in siokaꞌu 
net ayukai. Intok juriom bem 
neu suaꞌ betchiꞌbo, bettesi juꞌu in 
jiokot ino bichaꞌu juniꞌi, tua net 
ayukai. 20

 Taa inepo, inientaka 
juniꞌi, jukaꞌ siꞌimeku emou tuꞌi 
machika lutuꞌuriata, jiba weeꞌpo 
nee emou aꞌ teuwaak. Intok 
junakaꞌa, jum nau anwaꞌapo intok 
kia enchim joꞌaampo emomak 

aneka enchim aꞌ majtakai. 21
 Inim 

kia jumeꞌ juriommeu intok jumeꞌ ka 
juriommeu juniꞌi, inimmeu inepo, 
Liojta bichapo ka tuꞌik betana bem 
emo temaeka, intok bempoꞌim, 
yoꞌowe Jesukrijtota bem aꞌ sual 
taꞌaaneeꞌu betana nee ameu noklaa. 
22

 Junuen san inepo iꞌan, bweꞌu 
joꞌara Jerusalen teaꞌu bicha ne 
weye, iniat inepo, Liojta tuꞌu jiapsi 
betana junuen aꞌ utteꞌatukaꞌuta aet 
juꞌuneetuawakai. Junuen kia inepo, 
junaman jachin in yaꞌatuneeꞌut ka 
juꞌuneaka juniꞌi. 23

 Senu weemta 
jiba ne aꞌ juꞌuneiyaa, iniꞌi, jum 
bwere joꞌaram in weyeꞌummet, in 
etaꞌatuneeꞌuta intok juebenakut in 
jiokot ino bitneeꞌuta, jukaꞌ Liojta 
tuꞌu jiapsi iniau nee aꞌ waatitua 
simeꞌu. 24

 Taa siꞌime iniꞌi, kaachin 
nee eetua. Intok kia juꞌu inim jiba 
in jiapsineeꞌu juniꞌi, nee betchiꞌbo 
kaita teuwaa. Iniꞌi junuen, inim in 
jiapsaꞌu tajtia, jiba, tua alleaka juꞌu 
tekil, yoꞌowe Jesukrijtota nee aet 
aꞌ tekil makakaꞌuta, achai Liojta, 
aapoꞌik tua yee aꞌ nak jiokoleeꞌuta 
weyemta betana in yee aꞌ majta 
simneeꞌuta, inepo junuen iniat in 
yeu yumaꞌaneeꞌut aꞌ bitneekai.

25
 ’Intok nee tuꞌisi juꞌunea, inim 

emo nasuk, Liojta yoꞌo nesaweka 
aꞌ katekaꞌu betana jukaꞌ lutuꞌuriata 
enchim siꞌimem in aꞌ majtakaꞌum 
nasuk, kaabeta intok juchi nee aꞌ 
bitneeꞌu. 26

 Jiba inia betchiꞌbo nee 
inepo inen emou jiubae, inim emo 
betana, jabeta juniꞌi, jitaꞌapo juniꞌi 
ka tuꞌisi aꞌ weyeo, kaita net aune. 
27

 Bweꞌituk inepo su, nee siꞌimeta 
jukaꞌ Liojta betana lutuꞌuriataka 
aapoꞌik yee juꞌuneiyaa iꞌaꞌut, 
siꞌimeta, kaita essoka nee emou aꞌ 

teuwaalaa. 28
 Inien aꞌ weeꞌpo san, 

jiba emeꞌe emo suuane, intok siꞌime 
jumeꞌ inim Krijtota nau sualeme 
am suuane, jukaꞌ Liojta tuꞌu jiapsita, 
inimeꞌe, Jesukrijtota ame betchiꞌbo 
aꞌ ojbota woꞌotaka aapoꞌik aꞌ 
kobakaꞌum, jumeꞌ aapoꞌik yoemiam, 
inimeꞌe, amemak aneka enchim am 
suuaneꞌ betchiꞌbo enchim ameu yeu 
aꞌ puꞌakaꞌum. 29

 Bweꞌituk juꞌuneane, 
chukula inim ne yeu siiko, waatem 
aꞌabo emou am yajineeꞌu, inim 
jumeꞌ Krijtota nau sualeme, 
junameꞌe, roobom jumeꞌ bwaram 
jiokot am joaꞌa benasia, inimeꞌe, 
Krijtota sualeꞌut taꞌabwisi am 
eeneꞌ betchiꞌbo am jiꞌoptuabaekai. 
30

 Intok kia inim emo nasuk juniꞌi, 
waate emo yoꞌo joone, jumeꞌe, jukaꞌ 
Liojta betana nok lutuꞌuriata yee 
majtaꞌeaka su, aa nokiꞌichiata yee 
majtaneeme, junuen, jumeꞌ jaibu 
Krijtota sualeme, junaen taꞌabwisi, 
ka lutuꞌuriata amemak am sual 
iꞌakai, intok inimmeu emo yoꞌo 
yaꞌabaekai. 31

 Inien san emo suuane. 
Intok baji wasuktiapo, tukaariat 
intok kia taewait naa buustia, 
junuen enchim weꞌepulaim, ka 
enchim koptaka intok jamak emo 
betchiꞌbo tua in siokaꞌu net ayukai, 
jiba, tuꞌik betana in emou nokakaꞌu 
waatine.

32
 ’Iꞌan intoko, Krijtopo nemak 

werim, Liojta jiba emomak 
tuneeꞌuta emo tana waataka, au 
bicha ne enchim nokria. Intok 
aapoꞌik betana, tua yee aꞌ nak 
jiokoleeꞌuta yee juꞌuneiyaatuamta 
jukaꞌ aapoꞌik nok lutuꞌuriata, ka 
taꞌabwisi eaka Krijtota jiba enchim 
sualneeꞌut, intok siꞌime jumeꞌ 
aapoꞌik yoemiam, jumeꞌ wepulsi 

aapoꞌik betchiꞌbo jiapsammak 
enchim naꞌikiarimtuneeꞌut a 
enchim aniamta, ka enchim aꞌ 
koptaneeꞌuta emo tana aꞌ waataka 
nee enchim nokria. 33

 Inepone, 
watem, kia jabeta betana juniꞌi, 
bem tomita intok kia bem tajoꞌota 
juniꞌi, ka nee betchiꞌbo aꞌ eiyaalaa. 
34

 Ala emeꞌe su juꞌunea, junuen 
jukaꞌ neu beꞌeemta, intok ket jumeꞌ 
nemak rejteꞌummeu beꞌeemta 
juniꞌi, ito aniabaeka in maammea 
in tekipanoakaꞌu. 35

 Inepo nee jiba 
weeꞌpo, juꞌu in jiapsaꞌue enchim 
majtalaa, junuen jumeꞌ kaitae 
emo ania machim ania betchiꞌbo 
tekipannoawaꞌu, inia betana, 
yoꞌowe Jesukrijtota teuwaakaꞌu 
waatekai: “Cheꞌa juniꞌi alleaka 
jiapsinee waꞌa yee mikakame, juꞌu, 
mikwaka, jita mabetakamta bepa”, 
ti aapoꞌik jiakaꞌu betana.

36
 Chukula inikaꞌa teuwaasukai, 

juꞌu Paplo junamaꞌa siꞌimemmak 
nau tonommea kikteka Liojtau 
bicha nookak. 37

 Intok siꞌime jumeꞌ 
junama aneme bwaanak. Intok 
inimeꞌe, Paplota ibaktaka intok 
tua bem aꞌ nakeꞌuta aꞌ teuwaan. 
38

 Intok bempo tua siokan, aapoꞌik, 
bempoꞌim ka intok aꞌ bitneꞌeti ameu 
aꞌ jiakaꞌu waatekai. Chukula bempo, 
jum bweꞌu kuta kanoau aꞌ tojak.

Juꞌu Paplo, Jerusalen 
teaꞌu bicha yeu siime

21  Junako jumeꞌ Krijtota 
sualeme, junamaꞌa am toꞌo 

sajakai, itepo junamaꞌa bweꞌu kuta 
kanoau jaꞌamuka intok juchi bawet 
boꞌo joaka, witti, bwiia bawepo 
yeu kateka, Kooj teaꞌu luula te 
sajak. Intok junamaꞌa yokoriapo, 

bweꞌu joꞌara Rooraj teaꞌu te sajak. 
Intok junamaꞌa yeu sajaka tee naa 
buusti, bweꞌu joꞌara Paataraꞌ teaꞌu 
te yeu yajak. 2 Junamaꞌa, bweꞌu 
joꞌara Paataraꞌ teaꞌpo, senu bweꞌu 
kuta kanoa, junamaꞌa bwiaara 
Peniisiaꞌ teaꞌu bicha weebaemta te 
ama teak. Junamaꞌa itepo jaꞌamuka 
intok junama yeu sajak. 3 Intok 
junuen, bawet boꞌo joakai, senu 
bwiiara bawepo yeu kateka, Chipreꞌ 
teamtat te waꞌam sajak. Intok 
inikaꞌa junuen mikoꞌotana itou 
aꞌ tawaaka, itepo, jiba bawet boꞌo 
joaka, bwiaara Siiriaꞌ teaꞌu te yeu 
yajak. Junamaꞌa intok, jukaꞌ bweꞌu 
kuta kanoata, senu bweꞌu joꞌara 
Tiiroꞌ teaꞌpo, jukaꞌ aꞌ weiyaaꞌuta 
ama koꞌom aꞌ tojibaaeo, junaman 
te yeu yajak. 4 Junamaꞌa intok itepo, 
jumeꞌ Krijtota sualeme ama teakai, 
itepo junamaꞌa, woo busan taꞌapo te 
amemak ama taawak. Intok bempo, 
Liojta tuꞌu jiapsie juꞌuneetuawaka, 
inimeꞌe, jukaꞌ Paplota, bweꞌu 
joꞌara Jerusalen teaꞌu aꞌ weeneeꞌu, 
ka au aꞌ tuꞌineꞌeti au jiiak. 5 Taa 
junameꞌe woo busan taewaim 
siiko, itepo junama yeu sajak. 
Junamaꞌa siꞌime jumeꞌ Krijtota 
sualeme, bem jujubimmak intok 
bem yoemiammak, bempo junama 
bweꞌu joꞌarapo paꞌakun, bawe 
mayoau tajtia itomak sajak. Intok 
junamaꞌa seꞌe paꞌakun itepo tono 
japteka intok Liojtau bicha nookak. 
6

 Junako itepo siꞌime ito ibaktaka 
ito tebotuaka, intok itepo, jum 
bweꞌu kuta kanoau jaꞌamuk. Bempo 
intok bem joꞌammeu nottek.

7
 Bweꞌu joꞌara Tiiroꞌ teaꞌpo yeu 

sajaka, itepo inim senu bweꞌu 
joꞌara, Tolemairaꞌ teaꞌu tajtia jiba, 

itepo bawet boꞌo joak. Junamaꞌa 
itepo, jumeꞌ Krijtopo itomak werim 
teaka, tua alleaka am tebotuak. 
Intok itepo junamaꞌa senu taꞌapo 
te amemak taawak. 8 Yokoriapo 
juꞌu Paplo intok itepo jumeꞌ aamak 
rejteꞌum, junamaꞌa itepo yeu 
sajaka, jum bweꞌu joꞌara Sesareaꞌ 
teaꞌu te yajak. Junamaꞌa itepo, 
Jeriipeꞌ teamta joꞌau te yajak. Iniꞌi, 
Krijtota betana, jukaꞌ bemela nok 
lutuꞌuriata siꞌimekut aꞌ teuwaame. 
Iniꞌi ket, cheꞌa bat naataka, jumeꞌ 
woo busanika Krijtota sualeme 
nasuk, wate tekilta am yaꞌaria 
betchiꞌbo, yeu puꞌarimtukaꞌum 
betana weyen. Junamaꞌa intok 
itepo aamak taawak. 9 Iniꞌi Jeriipeꞌ 
teame, naikim marakan, kee 
kukuname. Inime san, Liojta 
betana juꞌuneetuawaka, chukula 
yeu weenemta bem aꞌ tetteuwaaneꞌ 
betchiꞌbo, bempo au yumaꞌatuawan. 
10

 Junamaꞌa itepo, jaibu ili jaiki 
taꞌapo ama jookan. Junako ket, 
bwiaara Jureaꞌ teaꞌa betana, seenu, 
Liojta betana juꞌuneetuawaka, 
chukula yeu weenemta teteuwaame, 
Akapoꞌoti teakai ama yepsak. 11

 Iniꞌi 
junama itom bichiꞌisekai, intok 
aapo, Paplota wikoj yechaka, intok 
aapo, wokpo intok mampo ae au 
sumak, intok:
―Juꞌu Liojta tuꞌu jiapsi, jum 

bweꞌu joꞌara Jerusalen teaꞌpo jumeꞌ 
juriom, inikaꞌa wikosata atteakamta 
inien aꞌ sumaꞌatune, intok chukula 
jumeꞌ romaanommeu bem yeu aꞌ 
tojineeꞌuta, nee aꞌ juꞌuneiyaatualaa 

―ti jiakai.
12

 Inikaꞌa jikkajakai, itepo, intok 
kia jumeꞌ junamaꞌa Sesareaꞌ teaꞌpo 
joomem juniꞌi, itepo, jukaꞌ Paplota, 

jum bweꞌu joꞌara Jerusalen teaꞌu 
bicha ka aꞌ weeneꞌ betchiꞌbo tee au 
nookan. 13

 Taa juꞌu Paplo, inimeꞌe:
―Jaisa betchiꞌbo emeꞌe bwanaka, 

intok nee sioktua. Bweꞌituk jum 
Jerusalen teaꞌpo, inepo ka kia 
in sumaꞌatuneeꞌuta, taa ketchia, 
kia junaman joꞌarapo, yoꞌowe 
Jesukrijtotamak in eaꞌ betchiꞌbo, 
ama meꞌetuneeka juniꞌi, kaachin 
jiia ―ti am yoopnak.

14
 Intok junuen, itepo ka junaet aꞌ 

yuꞌukai, itepo:
―Liojta eaꞌpo amantunee iniꞌi ―ti 

jiaka aꞌ suꞌu tojak.
15

 Iniat chukula itepo, itom 
nunuꞌubwaaꞌuta nau tojisuka aꞌ 
nuꞌuka intok itepo jum bweꞌu joꞌara 
Jerusalen teaꞌu bicha te yeu sajak. 
16

 Junamaꞌa joꞌara Sesareaꞌ teaꞌpo, 
Krijtota sualeme waate itomak 
kaaten. Inimeꞌ nasuk seenu, Nasoon 
ti teaka, bwiaa Chipreꞌ teaꞌu betana 
jometaka, itomak weyen. Iniꞌi jaibu 
binwatuk naateka, Krijtota sualen. 
Intok junaman itom sajakaꞌu, itepo 
aapoꞌik joꞌaau tee junen yajibaekai.

Juꞌu Paplo, Jakooboꞌ teamtau aane
17

 Junako, junama bweꞌu joꞌara 
Jerusalen teaꞌu itom yajako, 
jumeꞌ junamaꞌa Krijtota sualeme, 
junaman tua alleaka itom mabetak. 
18

 Junamaꞌa yokoriapo juꞌu Paplo, 
Jakooboꞌ teamta joꞌaau aꞌ bit 
betchiꞌbo itomak siika. Junama 
intok ket, siꞌime jumeꞌ junama 
bweꞌu joꞌara Jerusalenpo Krijtota 
sualemmeu yoꞌowe ama aanen. 
19

 Inimeꞌe, juꞌu Paplo, siꞌimem 
tebotuasukai, intok chukula ameu, 
weꞌepulaika, jukaꞌ Liojta a jita aꞌ 
joaꞌapo aman, aamaktuka intok 

aꞌ aniaka, jumeꞌ ka juriom nasuk 
aapoꞌik yaakaꞌuta ameu etejok. 
20

 Junako jumeꞌ ama aneme, iniat 
aꞌ jikkajakai, Liojtau alleaka bem 
aꞌ yoꞌoreeꞌuta teuwaan. Junak intok 
inimeꞌe, Paplotau:
―Tuꞌi oꞌoben itomak weri. Taa 

iꞌan, tuꞌisi em juꞌuneaꞌa benasia, 
jumeꞌ juriom nasuk tua juebenaka 
aane, jumeꞌ Krijtota sualeka aꞌ 
mabetlame. Intok inime siꞌime, 
jukaꞌ Moiseej tukaꞌuta betana 
nesaurim jiꞌojteim, bem am boꞌo 
joorianeeꞌuta aꞌ utteꞌatukaꞌu aꞌ 
teuwaa ―ti au jiiak―. 21

 Intok 
inimmeu, siꞌime jumeꞌ juriom ka 
inim bwiaarapo joomem, inimeꞌe, 
jumeꞌ Moiseejtukaꞌuta nesauri 
jiꞌojteim, bempoꞌim, em ka am 
boꞌo jooriasaeꞌu betana intok kia 
jumeꞌ ili bem ou yoemiam juniꞌi, 
em ka am sirkunsiraaroasaeꞌu 
betana, intok kia inim, jukaꞌ itom 
au joiwalataka, itom boꞌo jooriaꞌuta 
juniꞌi, bem aꞌ suꞌu tojineeꞌu betana, 
inikaꞌa siꞌimeta em am majtaꞌuta, 
ee betana etejoriari. 22

 Inia betana 
su jaisa te aune. Bweꞌituk inim juꞌu 
buꞌuuraa, Krijtota sualeme, inim 
em aneꞌuta enchi juꞌuneiyaꞌateko, 
nau yajine. 23

 Cheꞌa tuꞌinee empo 
inia betana weyemta aꞌ yaako. 
Im ito nasuk, naikika oꞌowim 
aane. Inimeꞌe, Liojta bichapo senu 
weemta tua bem aꞌ yaꞌaneeꞌuta 
aꞌ noklame. 24

 Inimeꞌe weiyaane, 
intok jum juriom bweꞌu teꞌopopo 
amemak, Liojta bichapo emo 
tuꞌutewaka, au emo jiokoiwamta 
yaꞌane. Intok inimeꞌe, inikaꞌa 
bem yaꞌaneꞌ betchiꞌbo, ama bem 
suꞌaneeꞌum inikaꞌa empo am 
bejeꞌetuariane. Intok inimeꞌe bem 

yaꞌaneeꞌut chukula, lolobola emo 
bekta tebone. Junuen inim siꞌime 
juꞌuneene, inimeꞌe, jukaꞌ bem ee 
betana weyeka ameu teuwaarita, 
ka aꞌ lutuꞌuriatukaꞌu. Ala junuen 
juꞌuneene, enchi ket jukaꞌa, jumeꞌ 
Moiseej tukaꞌuta nesauri jiꞌojteim 
yumaꞌisi em am boꞌo jooriaꞌut ―
ti au jiiak―. 25

 Taa jumeꞌ intok 
ka juriom taka, inimeꞌe Krijtota 
suallame betana, inimeꞌe, itepo 
inia weyemta betana kaachin bem 
eeneeꞌu betana, ala bempoꞌim, 
jumeꞌ ka lutuꞌuriapo liosim am 
yoꞌori betchiꞌbo jukaꞌ wakajta ameu 
naꞌikiarita, ka bem aꞌ bwaꞌaneeꞌuta, 
intok kia ojbota intok kia jukaꞌ 
bamsoalamta juniꞌi. Intok ame 
nasuk, kaabeta, jamutta ka aꞌ 
jubeka, ka aamak aꞌ tuꞌurineeꞌu 
betana, itepo jaibu ameu jiꞌojtesula.

Jum teꞌopopo Paplota bwijwakaꞌpo
26

 Junako juꞌu Paplo, inimeꞌe nok 
mabetaka, junameꞌe oꞌowim aman 
nuk siika. Intok junamaꞌa yokoriapo, 
aapo inimeꞌemak nau, Liojta 
bichapo emo tuꞌutewaka, au emo 
jiokoiwamta yaak. Junako aapo 
junamaꞌa, juriom bweꞌu teꞌopou 
kibakek, junuen junamaꞌa Liojta 
bichapo emo tuꞌutewaka au emo 
jiokoiwamta yaꞌasuako, taewaim 
jak weyeo am chupneeo, junako, 
bempoꞌim weꞌepulaim jukaꞌ Liojtau 
bicha bem naꞌikiari, bempoꞌim 
aman aꞌ tojineeo, ama anemmeu aꞌ 
teuwaabaekai.

27
 Taa junako, junameꞌe woo 

busan taewaim abe luꞌuteo, juriom 
waate, bwiaara Aasiaꞌ teaꞌa betana 
jomemtaka, inimeꞌe jukaꞌ Paplota 
junama teꞌopopo aꞌ bichaka, intok 

inimeꞌe, junamaꞌa siꞌimeta jukaꞌ 
buꞌuuraata, ka nau eaka inimeꞌe 
emo am ee bejeꞌetuak. Inimeꞌe 
Paplota bwiseka, 28

 intok:
―Emeꞌe, Ijraꞌel tukaꞌuta betana 

kateka, inim yoemra, itomeꞌem 
ania. Iniꞌi junaꞌa juꞌu, siꞌimekut 
naj weyeka, inim itom yoemrata 
bejeꞌeka, intok juꞌu Moiseej tukaꞌuta 
nesauri jiꞌojteim bejeꞌeka, intok kia 
inikaꞌa itom bweꞌu teꞌopota bejeꞌeka 
yee majtame. Intok naa buustia, 
iniꞌi iꞌan inim teꞌopopo waate 
rieekom im kimaꞌi, junuen inikaꞌa 
teꞌopota, Liojta im aneꞌe benasi 
eiyaawamta, ka tuꞌik au yaꞌalaa ―ti 
kusisi chaae japtek.

29
 Inimeꞌe inien jiian, aapoꞌik 

bat naataka, junamaꞌa bweꞌu 
joꞌara Jerusalenpo, senu Eepesoꞌ 
teaꞌa betana jometa, Toopimoꞌ 
teamtamak aꞌ bitlamtakai. Intok 
iꞌan bempo, Paplota junakaꞌa 
junamaꞌa bweꞌu teꞌopou aꞌ nuꞌupak 
ti ean.

30
 Junamaꞌa bweꞌu joꞌarapo 

siꞌime aꞌ juꞌuneiyaaka, ka yanti 
elwame ama amet ayuka intok 
juꞌu buꞌuuraa aman nau tennek. 
Junak intok juꞌu Paplo, bwijwak 
intok junamaꞌa teꞌopopo paꞌakun 
yeu wikwak. Junako junaꞌa sep 
pattawak. 31

 Inimeꞌe intok junamaꞌa 
jaibu aꞌ meꞌebaao su, nooki, 
junamaꞌa bweꞌu joꞌarapo siꞌime 
yoemrata emo toboktalaaꞌu betana, 
ama juꞌu junamaꞌa tua juebena 
sontaommeu yoꞌotaka ameu 
weyekamtau yuumak. 32

 Junako 
juꞌu sontaommeu yoꞌowe, jumeꞌ aꞌ 
sontaowam nau tojaka intok jumeꞌ 
wate sontaao yaaꞌuchim nau tojak, 
intok junakaꞌa buꞌuuraata aneꞌu 

tajti buitek. Junako juꞌu buꞌuuraa, 
jukaꞌ sontaommeu yoꞌota intok 
jumeꞌ wate sontaaom bichakai, jukaꞌ 
Paplota bep yaatek. 33

 Junako juꞌu 
sontaaommeu yoꞌowe junamaꞌa 
kibakeka, jukaꞌ Paplota aꞌ bwij 
teboka intok wooi sisiꞌiwook 
wikiammea aꞌ sumaꞌatebok. Junak 
chukula intok, junama nattemaek, 
Paplota aꞌ jabetukaꞌu intok jukaꞌ aꞌ 
yaꞌariakaꞌuta juꞌuneebaekai. 34

 Taa 
juꞌu buꞌuuraa, junamaꞌa waate senu 
weemta chaaen, wate intok taꞌabwi 
weemta chaaen. Junuen san juꞌu 
sontaaommeu yoꞌowe, junameꞌe baa 
joꞌoti jiame jukaꞌ bem teuwaaꞌut 
ka a juꞌuneakai, jum bem sontaao 
kariu aꞌ toji tebok. 35

 Junama 
sontaao kariu kimu betchiꞌbo, jumeꞌ 
amet jikau rejtiwammeu yajibokai, 
jumeꞌ sontaaom, ka baeka juniꞌi, 
siꞌime nau jukaꞌ Paplota aꞌ puꞌaktak, 
jukaꞌ buꞌuuraata omtemta betchiꞌbo. 
36

 Bweꞌituk siꞌime:
―Meꞌetune ―ti chaaeka aet 

chaꞌaka kaaten.

Juꞌu Paplo yoemrata 
bichapo au nokria

37
 Junako juꞌu Paplo, jaibu jum 

sontaaom kariu aꞌ kibachabaawakai, 
aapo juꞌu sontaommeu yoꞌowetau:
―Nee jiokoe, senu weemta ne eu 

teuwaabae ―ti au jiiak.
Juꞌu sontaommeu yoꞌowe intok:
―Jaisa empo beja rieeko noka 

jaꞌani ―ti au nattemaek―. 38
 Junak 

su, jaisa empo ka junaꞌa jaꞌani, juꞌu 
bwiaara Ejiptoꞌ teaꞌpo jometaka, 
waꞌa inim ka tua binwatuko, 
inim yaꞌuraata bejeꞌeka nassua 
tebobaeka aꞌ naateka. Intok jumeꞌ 
naiki miil oꞌowim, yee susuꞌaka 

taꞌeewame, jum bweꞌu seꞌe paꞌariau 
bicha yeu am nuk sikame jaꞌani ―ti 
au nattemaek.

39
 Junako juꞌu Paplo iniau:

―Ineponee tua jurio yoeme. 
Bweꞌu joꞌara Tarsoꞌ teaꞌpo ne joome. 
Junaꞌa, bwiaara Siliisiaꞌ teaꞌu tua 
eiyaawaka senu joꞌarapo nee ama 
lutuꞌuriaka aman joꞌaak. Iꞌan intok 
nee jiokoe, juꞌu yoemratau nee 
nokbae ―ti au jiiak.

40
 Juꞌu sontaommeu yoꞌowe 

junaet aꞌ mabetaka aꞌ noktuak. 
Junako juꞌu Paplo, junama amet 
jikau rejtiwaꞌummet weyeka, intok 
maammea jukaꞌ buꞌuuraata yaatineꞌ 
betchiꞌbo, ameu nookak. Junako, 
yaatiwako, aapo epreeo nokpo 
ameu nookak, intok:

22  ―Emeꞌe, nele benasi 
yoemem, intok jumeꞌ cheꞌa 

yoꞌowe, inim in ino nokriaka in 
teuwaabaeꞌut nee jikkajine ―ti 
jiakai.

2
 Inimeꞌe, inien aapoꞌik 

Epreeo nokpo ameu nokamta aꞌ 
mammateka aꞌ jikkajakai, cheꞌa 
juniꞌi aꞌ mammateka yanti taawak. 
Intok inimmeu juꞌu Paplo:

3
 ―Inepo nee jurio yoeme. Jum 

bwiaara Siliisiaꞌ teaꞌpo, senu 
bweꞌu joꞌara Tarsoꞌ teaꞌpo nee 
yeu yoemtuk. Taa inepo inim 
bweꞌu joꞌara Jerusalen teaꞌpo nee 
yoꞌotuk. Intok jiba inim, seenu, 
Kamaliꞌel teaka, yee majtawamta 
tekilekamta betana nee ino majtak. 
Iniꞌi intok, cheꞌa bat naataka itom 
yoꞌowasukaꞌum au joiwalataka 
bem boꞌo jooriaꞌuta, inikaꞌa, 
Moiseej tukaꞌuta betana nesaurim 
tua junaen aꞌ weyeꞌe benasia au 
aꞌ taꞌaakai. Intok achai Liojta, 

tua junen jiaka, siꞌime juꞌu in 
joaꞌue, aapoꞌik yoꞌorineeꞌuta nee 
aꞌ tuꞌurisuk. Tua enchim siꞌimem 
iꞌan aneꞌe benasia. 4 Intok inepo 
bat naataka jumeꞌ Jesukrijtota 
bemela nok lutuꞌuriata aꞌ sualeme, 
ameu suaka jiokot am joosuk. 
Inimeꞌe am suꞌa tebopeakai. Intok 
inimeꞌe, kia am oꞌowimtuko intok 
kia am jaamuchimtuko juniꞌi, yee 
eꞌetawaꞌu am kimaꞌabaeka, inepo 
am bwiꞌibwiseka am sumaꞌatebok. 
5

 Juꞌu teꞌopopo tekiakammeu cheꞌa 
siꞌimem bepa yoꞌo yaꞌari, intok 
siꞌime jumeꞌ inim yoemratau 
yoꞌooraa, inimeꞌe aꞌ lutuꞌuriate, 
jum bweꞌu joꞌara Lamajkoꞌ teaꞌu, 
jumeꞌ ito benasi juriommeu nok 
betchiꞌbo, jiꞌosiam bempoꞌim nee 
am yaꞌariakaꞌu betana. Junuen 
lutuꞌuriaka, junaman san inepo, 
jumeꞌ Krijtota sualeme am 
jariubaeka ne aman siika, junuen 
am sumaꞌateboka intok aꞌabo 
Jerusalen teaꞌu am tojaka junuen 
bem jiokot yaꞌatuneꞌ betchiꞌbo.

Juꞌu Paplo au etejo jaisa 
Krijtota aꞌ sualekaꞌpo

6
 ’Taa junako junam bicha itom 

boꞌo jooao, intok junaman Lamajkoꞌ 
teaꞌu abe itom aman yajao, jumak 
jaibu luula kateko, seej chuktia, 
teeka betana tachiria tua utteꞌakai 
nee konila koꞌom siika. 7 Intok 
junamaꞌa nee bwiau koꞌom wechek 
intok jiawaita: “Saulo, Saulo, kat 
neu suua”, ti neu jiamta nee 
jikkajak. 8 Junak inepo: “Jabesa 
empo achai”, ti ne au nattemaek. 
Aapo intok: “Ineponee junaꞌa 
juꞌu Jesus, joꞌara Nasaret teaꞌpo 
joome, jiba juꞌu em au suaꞌu”, ti 

neu jiiak. 9 Jumeꞌ oꞌowim nemak 
kateꞌum, jukaꞌ tachiriata bichaka 
emo womtek. Taa inimeꞌe, wakaꞌa 
nokamta aꞌ jiawai ka aꞌ jikkajak. 
10

 Junako inepo: “Jitasa empo nee 
yaꞌa iꞌa in yoꞌowa”, ti ne au jiiak. 
Aapo juꞌu yoꞌowe Jesus intok: 
“Kikteka intok joꞌara Lamajkoꞌ teaꞌu, 
jiba em sikaꞌu bicha weene. Intok 
junaman empo siꞌimeta jukaꞌ em 
jooꞌeaꞌuta aꞌ tejwaanaa”, ti neu 
jiiak. 11

 Junamaꞌa, junaꞌa tachiria 
nee liptitekai, jumeꞌ nemak kateme, 
mampo nee wik sakaka, joꞌaraa 
Lamajkoꞌ teaꞌu tajtia nee yeu tojak.

12
 ’Junamaꞌa, seenu, Ananiaj ti 

teaka ama joꞌaakan. Junaꞌa, Krijtota 
sualeka intok Moiseej tukaꞌuta 
betana nesauri jiꞌojteim tua 
yumaꞌisi am boꞌo jooriaka jiapsan. 
Junamaꞌa intok, siꞌime jumeꞌ juriom 
Lamajkoꞌ teaꞌpo joꞌaakame, aꞌ tuꞌi 
yoemtaka, tuꞌisi tuꞌik boꞌo jooriaka 
aꞌ jiapsaꞌuta ae tana teuwaan. 13

 Iniꞌi 
Ananiaj teame, aapo in katekaꞌu, 
nee bitbaeka neu noitek. Intok 
junama yebijpat, aapo: “Saulo, 
Krijtopo nemak weri, juchi bittune”, 
ti neu jiiak. Junama lautipo inepo 
bit taiteka nee aapoꞌik sep bichak. 
14

 Junako aapo: “Juꞌu, cheꞌa bat 
naataka, jumeꞌ itom yoꞌowasukaꞌum 
Lios, aapo jaibu enchi yeu 
puꞌariakan, junuen aapoꞌik 
betana weyeka, aꞌ joo iꞌaꞌuta 
enchi aꞌ juꞌuneiyaaneꞌ betchiꞌbo. 
Intok Jesujta, wakaꞌa tuꞌik jiba 
joaka jiapsamta, em aꞌ bichaka 
intok aapoꞌik eu nokamta em aꞌ 
jikkajineꞌ betchiꞌbo. 15

 Bweꞌituk 
empo, jiba aapoꞌik betana weyemta, 
jumeꞌ inim bwiapo jiapsame, 
juebenam bichapo yee aꞌ majtaka 

aꞌ teuwaane. Intok jukaꞌ aapoꞌik 
betana em bitlaaꞌuta, intok jukaꞌ em 
jikkajilaaꞌuta, empo aꞌ etejone. 16

 Ka 
intok boꞌo bitnee beja. Jesukrijtota 
sualeka aet yoem eaka, junuen em 
ka tuꞌuwa yaꞌarimmet em jiokoitu 
betchiꞌbo, emo batoꞌowaa tebone”, 
ti neu jiiak.

Juꞌu Paplo au etejo, jumeꞌ 
ka juriomtaka, jaisa ameu 

aꞌ bittuawakaꞌpo
17

 ’Junak inepo, aman joꞌara 
Jerusalen teaꞌu juchi nee nottekai, 
junamaꞌa nee, jum bweꞌu teꞌopou 
nee siika, Liojtau bicha nok 
betchiꞌbo. Junamaꞌa nee intok, 
Liojta betana tenkupo benasia 
machilaata bittuawak. 18

 Junamaꞌa 
nee jukaꞌ Jesukrijtota nee bichak. 
Aapo intok: “Emo bamijtuaka lauti 
inim Jerusalen teaꞌpo yeu weene. 
Bweꞌituk inim jukaꞌ nee betana 
weyeka em teuwaaꞌuta, kaabe 
aꞌ mabetbaane”, ti neu jiamta ne 
bichak. 19

 Junak intok nee inen au 
jiiak: “In yoꞌowa. Bempo juꞌunea, 
siꞌime jum juriom teꞌopommet nee 
naj weamaka intok junamaꞌa jumeꞌ 
enchi sualeme, jum yee eꞌetawaꞌu 
in am tojaka intok jiokot in am 
joosukaꞌu. 20

 Intok junako, jukaꞌ ee 
betana weyeka nokamta, em yeu 
puꞌari, Teeban teamta aꞌ meꞌewako, 
jiba inepo nee junamaꞌa junamemak 
aanen amemak eakai. Intok kia 
inepo, jumeꞌ aapoꞌik meꞌaakame, 
bem bepa tajoꞌorim juniꞌi am 
suuariakai”, ti ne au jiiak. 21

 Taa 
juꞌu in yoꞌowa, aapo: “Nooliaꞌe 
aane. Bweꞌituk mekka bicha jumeꞌ 
ka jurio yoememmeu nee enchi 
bittuabae”, ti neu jiiak.

Juꞌu Paplo, junamaꞌa sontaaommeu 
yoꞌoweta mampo suuawa

22
 Inim tajtia inimeꞌe, kaachin 

jiaka aꞌ jikkajak. Taa iniat chukula 
bempo:
―Junuꞌu oꞌou meꞌetune. Ka intok 

inim jiapsipo yumaꞌi ―ti chaai 
japtek.

23
 Intok junako inimeꞌe jiba 

chaaeka intok bem tajoꞌori jikau 
woꞌotaka intok bwiata jikau am 
jissaao, 24

 juꞌu sontaaommeu yoꞌowe, 
jukaꞌ Paplota, jum bem sontao 
kariwi aꞌ kibachanaꞌ betchiꞌbo aet 
nesawek. Intok ket aapoꞌik bepsunaꞌ 
betchiꞌbo nesawek, junuen jachin 
betchiꞌbo jukaꞌ buꞌuuraata junuen aꞌ 
bejeꞌeka bem chaaeꞌut juꞌuneebaeka 
aꞌ nok iꞌakai. 25

 Taa chukula jukaꞌ 
Paplota aꞌ sumaꞌituko intok jaibu 
aꞌ bepsubaawao su, juꞌu Paplo, juꞌu 
senu sontao yaꞌut ama anemtau:
―Jaisa emeꞌe lutuꞌuriata 

jipue jaꞌani, seenuk Romaanom 
bwiaarapo jometa benasia 
lutuꞌuriakamta enchim aꞌ 
bepsuneeꞌuta intok ket, junakaꞌa ka 
bat naataka aꞌ yaꞌuraa bittuakai ―ti 
au jiiak.

26
 Inikaꞌa jikkajakai juꞌu sontao 

yaꞌut, juꞌu sontaommeu weyeka 
yoꞌowetau sika intok aꞌ tejwaak:
―Juꞌu em yaꞌabaeꞌu betana 

emo suua. Bweꞌituk iniꞌi oꞌou, 
Romaanom bwiaarapo lutuꞌuriak ―
ti au jiakai.

27
 Junako juꞌu sontaommeu 

weyeka yoꞌowe, juꞌu Paplotau aman 
sika intok:
―Jaisa lutuꞌuria jaꞌani, iniꞌi, 

jum Romaanom bwiaarapo em 
lutuꞌuriakaꞌu ―ti au nattemaek.

Juꞌu Paplo inikaꞌa:
―Jeewi achai ―ti aꞌ yoopnak.
28

 Juꞌu sontaommeu yoꞌowe 
junako:
―Ineponee juebena tomie aꞌ 

bejeꞌetuak junuen romaanom 
bwiaarapo jometuneꞌ betchiꞌbo 
junau lutuꞌuria betchiꞌbo ―ti jiiak.

Paplo intok iniau:
―Ineponee in yoꞌowam junakaꞌa 

lutuꞌuriata jipueꞌ betchiꞌbo nee 
romaanom bwiaarapo lutuꞌuriak ―
ti au jiiak.

29
 Inia betchiꞌbo jumeꞌe, Paplota 

bepsubaeꞌum, inimeꞌe junamaꞌa aꞌ 
suꞌu tojak. Intok junaen, kia aapo 
juꞌu sontaommeu yoꞌowe juniꞌi, 
junuen aapoꞌik junuen romaanom 
bwiaarapo aꞌ lutuꞌuriakaꞌpo 
juꞌuneꞌeakai, iniꞌi junuen aapoꞌik 
aꞌ bwij teboka aꞌ jipuekaꞌ betchiꞌbo 
tua majjaen.

Juꞌu Paplo jurio yoemratau yoꞌoorata 
nau tojilame bichapo aane

30
 Yokoriapo juꞌu sontaommeu 

weyeka ameu yoꞌowe, 
juꞌuneebaekai tua jita betchiꞌbo 
junuen jumeꞌ juriom jukaꞌ Paplota 
bem aꞌ naꞌatejooꞌut, jumeꞌ sisiꞌiwook 
wikiam aꞌ uꞌaaka intok junamaꞌa 
jumeꞌ teꞌopopo tekiakammeu cheꞌa 
yoꞌowem intok junama joꞌarapo juꞌu 
yoemratau yoꞌoraata nau toji tebok. 
Junako intok Paplota paꞌakun yeu 
aꞌ tojaka intok bempoꞌim bichapo aꞌ 
kechak.

23  Juꞌu Paplo, juꞌu junamaꞌa 
yoemratau yoꞌooraata nau 

anemmeu bitchuko intok aapo:
―Achaim, nele benasi inim 

yoemem. Ineponee jiba iꞌan tajtia 
siꞌime in juꞌuneiyaaka in joaꞌu 

betana, Liojta bichapo tuꞌisi in 
jiapsaꞌut ne juꞌuneaka naj kuakte ―
ti ameu jiiak.

2
 Junako juꞌu Ananiaj teame, 

junamaꞌa juꞌu bweꞌu teꞌopopo 
tekiakammeu yoꞌotukaꞌu, 
iniꞌi, junamaꞌa jumeꞌ Paplotau 
jaꞌabwekame, aapoꞌik tenit aꞌ 
chochonneꞌ betchiꞌbo am sawek. 
3

 Taa juꞌu Paplo inikaꞌa:
―Juꞌu Lios inien enchi nok 

yaatituane, tuata benaka ka tuꞌi 
yoeme ―ti aꞌ yoopnak―. Iꞌan empo, 
Moiseej tukaꞌuta nesaurim am 
jiꞌojteitukaꞌa benasia jum kateka 
nee yaꞌuraa bittuabae oꞌoben, 
junuen intok jaisaakai junameꞌe 
nesaurim bejeꞌeka, tenit nee chon 
tebo ―ti au jiiak.

4
 Jumeꞌ junamaꞌa aneme, 

Paplotau:
―Jukaꞌ Liojta betana teꞌopopo 

cheꞌa siꞌimeku yoꞌo yaꞌaritau 
empo junuen nokbae jaꞌani ―ti au 
nattemaek.

5
 Juꞌu Paplo intok inimmeu:

―Achaim, kannee juꞌunean 
aapoꞌik, Liojta betana teꞌopopo aꞌ 
yoꞌo yaꞌaritukaꞌpo. Bweꞌituk Liojta 
betana jiꞌosia jiꞌojteimpo: “Joꞌara im 
jiapsaꞌpo ama yoꞌo yaꞌarita betana, 
empo kaachin ka tuꞌik nokne”, ti 
jiꞌojtei ―ti ameu jiiak.

6
 Junak intok juꞌu Paplo, junamaꞌa 

yoꞌooraa nau aneme junameꞌe 
betana, waatem jumeꞌ saruseeompo 
emo teuwaame betana am kateꞌu, 
watem intok jumeꞌ paiseeompo 
emo teuwaame betana am kateꞌu 
juꞌuneꞌeakai, aapo kusisi nokaka:
―Nele benasi inim yoemem. 

Ineponee jumeꞌ paiseeompo ti 
taꞌeewammak weye. Jumeꞌ bat 

naataka in yoꞌowasukaꞌum ket 
paiseeom tusukaꞌa benasia. Iꞌan 
intok, jiba jumeꞌ kokkoarim, 
chukula bem jiabijtineeꞌuta in aꞌ bit 
boꞌo bichaka in aꞌ sualeꞌ betchiꞌbo 
ne inim yaꞌuraa bittuawa ―ti jiakai.

7
 Junako, aapoꞌik inikaꞌa 

teuwaako, jumeꞌ paiseeom intok 
jumeꞌ saruseeompo emo teuwaame, 
inimeꞌe, bempo nau nok nassua 
japtek. Intok junuen jumeꞌ ama nau 
aneme, nattepola nau naꞌikimtek. 
8

 Bweꞌituk jumeꞌ saruseeompo 
emo teuwaame, inimeꞌe, chukula 
kokkolam am jiabijteneeꞌuta 
aꞌ kaitatuneꞌeti jiia. Intok jumeꞌ 
ankelesim juniꞌi, am kaabeꞌeti jiia. 
Intok kia jumeꞌ ka bittaka jiapsim 
aneme, am kaabeꞌeti jiia. Taa 
jumeꞌ paiseeom intok, inia betana 
siꞌimeta inikaꞌa aꞌ ayukaꞌuta aꞌ 
suale. 9 Junamaꞌa junameꞌe, kaabe 
yeu beꞌeeka siꞌime chaaen. Intok 
junamaꞌa waate, jumeꞌ Moiseej 
tukaꞌuta nesaurim yee majtame, 
jumeꞌ paiseeommak chaꞌaka 
amemak eame, inimeꞌe japteka 
intok:
―Iniꞌi oꞌou kaita ka tuꞌik yaꞌari. 

Intok junuen, senu Liojta betana 
jiapsita ka bittaka anemta, oo 
senu Liojta ankelejta aapoꞌiku aꞌ 
noklatuko juniꞌi, itepo, katte Liojta 
bejeꞌeka annee ―ti jiiak.

10
 Junamaꞌa cheꞌa juniꞌi chaiwaka 

emo bejeꞌewamta ama weyeo, 
juꞌu sontaommeu yoꞌowe majjaen 
junuen junamaꞌa jukaꞌ Paplota, 
naꞌikim aꞌ wiiksu machiakai. 
Junuen san aapo sontaaom 
junamaꞌa ame nasuk yeu aꞌ 
weiyaaka intok juchi jum sontao 
kariu aꞌ tojineeme au am bittuak.

11
 Junak junae tukaariatchi, juꞌu 

yoꞌowe Jesukrijto aapoꞌiku au yeu 
machiak intok aapo juꞌu Paplotau:
―Kat koꞌom ea Paplo. Bweꞌituk 

empo, jiba inim joꞌara Jerusalen 
teaꞌpo nee betana weyemta em aꞌ 
teuwaalatukaꞌa benasia, ketchia 
empo aman bweꞌu joꞌara Roomaꞌ 
teaꞌu inien nee betana weyeka em 
nokneeꞌuta utteꞌatune ―ti au jiiak.

Paplota meꞌ betchiꞌbo, nau eewaka 
emo nau tejwaawakaꞌpo

12
 Yokoriapo intok, juriom 

betana waate, jukaꞌ Paplota aꞌ 
meꞌ betchiꞌbo nau lutuꞌuriabaeka 
emo nau tojak. Intok inimeꞌe, ka 
tuꞌik ameu chupneꞌeti jiaka inen 
emo utteꞌa joorian, kaita bem 
bwaꞌaneeꞌut intok kaita bem 
jiꞌineeꞌut jukaꞌ Paplota bempo 
ka aꞌ meꞌaakai. 13

 Jumeꞌ junuen 
bem auneeꞌu betana emo utteꞌa 
jooriame emo teuwaalame, inimeꞌe 
oꞌowim woi takaata bepa tukan. 
14

 Junuen junameꞌe, jumeꞌ teꞌopopo 
tekiakammeu yoꞌowemmeu intok 
jumeꞌ junamaꞌa joꞌarapo yoemratau 
yoꞌooratau yajak intok junammeu:
―Itepote nau eaka, ka tuꞌik itou 

chupneꞌeti jiaka inien te aet ito utteꞌa 
joorialaa, kaita itom a jiuneeꞌut, 
itepo jukaꞌ Paplota ka aꞌ meꞌaꞌateko 
―ti ameu jiiak―. 15

 Iꞌan intok emeꞌe, 
intok inim jumeꞌ wate emomak 
yoꞌooratamak nau eaka, juꞌu 
sontaaommeu yoꞌotau nokne, aapoꞌik 
aꞌabo emou yeu aꞌ tojineꞌ betchiꞌbo, 
emeꞌe aapoꞌik betana weyemtat cheꞌa 
tuꞌisi enchim emo aet juꞌuneebaeꞌeti 
jiakai. Itepo tee intok, kee aꞌabo aꞌ 
yepsao, aꞌ meꞌ betchiꞌbo tee aawas 
annee ―ti ameu jiiak.

16
 Taa juꞌu Paplota akkoowata 

ou asoa, junakaꞌa yaꞌabaawamta 
juꞌuneiyaaka intok iniꞌi aman 
sontao kariwi sikaa, Paplota 
tejwaak. 17

 Junak juꞌu Paplo 
junamaꞌa sontao yaaꞌuchim betana 
senuku chaaeka intok:
―Ikaꞌa juꞌubwa yoꞌotumta aman 

juꞌu sontaaommeu weyeka ameu 
yoꞌotau aꞌ noita. Bweꞌituk senu 
weemta aꞌ etejoriabae ―ti au jiiak.

18
 Juꞌu sontao yaꞌut, inikaꞌa aman 

juꞌu sontaaommeu yoꞌowetau aꞌ nuk 
sika intok iniau:
―Juꞌu ama etaꞌi, Paploꞌ teame, 

neu chaaeka intok aapo inikaꞌa 
juꞌubwa yoꞌotumta nee aꞌabo eu aꞌ 
noitasaek. Iniꞌi senu weemta eu aꞌ 
teuwaabaeꞌeti jiaka ―ti au jiiak.

19
 Juꞌu sontaommeu yoꞌowe, jukaꞌ 

juꞌubwa yoꞌotumta aꞌ mampo aꞌ 
bwiseka, omola aꞌ nuk sika intok:
―Jitasa empo neu teuwaabae ―ti 

au nattemaek.
20

 Junako juꞌu juꞌubwa yoꞌotume 
inia betana:
―Jumeꞌ juriom nau etejolam, 

yoko taꞌapo Paplota inim joꞌarapo 
juꞌu yoꞌoorata aneꞌu em yeu aꞌ toji 
teboneeꞌu betana eu nokbaekai. 
Bempo kia beja nokaka, aapoꞌik 
betana weyemta cheꞌa witti bempo 
aet emo aꞌ juꞌuneiyaabaeꞌeti jiakai. 
21

 Taa iniat ka am sualne. Bweꞌituk 
inime betana woi taka ama jaikika 
oꞌowim, eusilamtaka aꞌ boꞌo 
bicha. Intok inimeꞌe, ka tuꞌik ameu 
chupneꞌeti jiaka emo utteꞌa joorialaa, 
kaita bem bwaꞌaneeꞌut intok kaita 
bem jiꞌineeꞌut, jukaꞌ Paplota ka aꞌ 
meꞌaꞌateko. Intok inimeꞌe oꞌowim, 
em amemak eaka em teuwaaneeꞌuta 
jiba boꞌo bicha ―ti au jiiak.

22
 Junako juꞌu sontaaommeu 

yoꞌowe, inikaꞌa aꞌ sim saek jukaꞌ 
aapoꞌiku aꞌ teuwaakaꞌuta, kaabetau 
aꞌ etejo saekai.

Paplota, kobanaao Perij teamta 
bichapo bittuawakaꞌpo

23
 Junako juꞌu sontaaommeu cheꞌa 

yoꞌowe, junamaꞌa, wooi jumeꞌ aꞌ 
saweꞌum, sontao yaaꞌuchimmeu 
chaaeka intok inimeꞌe, wooi siento 
sontaaom katneeme intok baji 
taka ama woj mamnim kakabaꞌeka 
katneeme, intok wooi sientom, 
tettebe kutam, sisiꞌiwookta 
bwawiakame weiyaame, inimeꞌe, 
bweꞌu joꞌara Sesareaꞌ teaꞌu bicha 
bem katneꞌ betchiꞌbo, yeu am puꞌa 
tebok. 24

 Intok naa buustia, kabaꞌim 
amet katnaame ket weiyaa tebok 
junuen jukaꞌ Paplota aꞌ kabaꞌi 
simneꞌ betchiꞌbo. Intok ket nesawek, 
aapoꞌik tuꞌisia, kaita au sikaa, juꞌu 
kobanaao Perij teamtau aapoꞌik aꞌ 
nuꞌupanaꞌ betchiꞌbo.

25
 Intok bempoꞌimmak jiꞌosia 

jiꞌojteita, juꞌu Perij teamtau inen 
jiamta aman bittuak:

26
 “Inepo Kaaurio Lisiiaj ti teaka, 

yoꞌori maisi kobanao yoꞌowe 
Perij teamtawi, enchi ne aman 
tebotua. 27

 Jumeꞌ juriom inikaꞌa 
oꞌouta aꞌ bwiseka intok bempo 
aꞌ meꞌebaen. Taa inepo chukula, 
aapoꞌik romaanom bwiaarapo 
yoemratamak lutuꞌuriata aꞌ jipueꞌpo 
juꞌuneꞌeakai, inepo, in saweꞌum 
sontaaommak aman sika nee 
aꞌ jinneꞌuk. 28

 Ineponee intok, 
jitaa betana bem aꞌ naꞌatejooꞌut 
juꞌuneebaekai, junamaꞌa jurio 
yoemratau yoꞌooraata nau aneꞌu nee 
ameu yeu aꞌ tojak. 29

 Intok junamaꞌa, 

bempo juriomtaka bem sualeka 
jukaꞌ bem au joiwalamtukaꞌut intok 
bem nesaurim betana, junae betana 
junaet bem aꞌ yaꞌuraa bittuaꞌuta 
nee aꞌ juꞌuneiyaak. Taa junamaꞌa, 
kaita aet ayukan aꞌ meꞌe betchiꞌbo 
intok kia aꞌ etaꞌatebo betchiꞌbo 
juniꞌi. 30

 Taa ineponee intok inia 
betana jumeꞌ juriom bem aꞌ meꞌeneꞌ 
betchiꞌbo aet am tekipanoaꞌuta 
tejwaawakai, nee, ino bamijtuaka 
aman nee eu aꞌ bittua. Intok 
ineponee ketchia, jumeꞌ aapoꞌik 
naꞌatejome, jukaꞌ aꞌ bejeꞌeka bem 
nokneeꞌuta, aman em bichapo ae 
betana bem aꞌ teuwaaneꞌ betchiꞌbo 
ne amet nesawek. Inien jiba.”

31
 Junako jumeꞌ sontaaom, 

inimeꞌe, bem au saiwaka bem 
tejwaaritukaꞌpo aman, tukaariat, 
bweꞌu joꞌara Antipaatrij teaꞌu tajtia 
jukaꞌ Paplota nuꞌupak. 32

 Yokoriapo, 
jumeꞌ sontaaom wokimmea rejteme, 
inimeꞌe, bem yeu sajakaꞌu bicha 
bem jokaꞌu nottek. Jumeꞌ intok 
kakabaꞌekame, Paplotamak naa 
buustia boꞌo joak. 33

 Bempo intok 
junaman joꞌara Sesareaꞌ teaꞌu yaji 
pat, inimeꞌe, jukaꞌ jiꞌosia jiꞌojteita 
juꞌu kobanaota aꞌ makak. Intok 
bempo ket jukaꞌ Paplota ama au 
suꞌu tojakai. 34

 Juꞌu kobanaao, jukaꞌ 
jiꞌosiata noksukai, chukula, Paplota 
jakun aꞌ jometukaꞌut au nattemaek. 
Intok aapo, bwiaara Siliisiaꞌ teaꞌpo 
aꞌ jometukaꞌut juꞌuneakai, 35

 juꞌu 
Paplotau:
―Jumeꞌ enchi naꞌatejobaeme 

aꞌabo am yajako nee enchi 
jikkajibae ―ti au jiiak.

Junako aapo, jum Eroorej 
tukaꞌuta, aꞌ ujyooi karipo, wate aꞌ 
suuanaꞌ betchiꞌbo nesawek.

Juꞌu Paplo, Perij teamta 
bichapo au nokria

24  Junamaꞌa chukula, mamni 
taewaim sikaa, juꞌu 

Ananiaj teame, juꞌu bweꞌu toꞌopopo 
tekiakammeu cheꞌa yoꞌowe, iniꞌi, 
jumeꞌ juriommeu yoꞌoraata betana 
watemmak, intok seenu, am 
nokriabaeme, Tertuuloꞌ teamtamak 
weyeka, aman joꞌara Sesareaꞌ teaꞌu 
yepsak. Inimeꞌe, juꞌu kobanaotau 
yajak, jukaꞌ Paplota bejeꞌeka aꞌ 
naꞌatejo betchiꞌbo. 2 Junak jukaꞌ 
Paplota junamaꞌa yeu tojiwako, juꞌu 
Tertuuloꞌ teame, aapoꞌik bejeꞌeka, 
bem aet naꞌatejooꞌuta teuwaa taitek. 
Iniꞌi, juꞌu Perij teamtau:
―Achai kobanao yoꞌowe, enchi 

te aet baisae, iꞌan itepo kaita itou 
weyeka itepo yanti jiapsa intok 
alleaka tee naj kuakte. Intok inim, 
suawaka a em nesaweꞌ betchiꞌbo, 
siꞌime tuꞌisi weye. 3 Intok siꞌimeta 
inile benak jiba itepo jak juniꞌi, 
siꞌimekut aꞌ bichaka itepo enchi 
aet bai sae, yoꞌorisi maisi kobanao 
yoꞌowe Perij teame. 4 Taa inim ka 
kia beja enchi itomak binwatuneꞌ 
betchiꞌbo, eu ne ujbwana, junuen 
itom aet jiokoeka, chubala em itom 
jikkajineꞌ betchiꞌbo. 5 Bweꞌituk 
inia oꞌouta betana, itepo, aapoꞌik 
siꞌimeku ka nau eewamta joaka, 
siꞌimekut weyeka jumeꞌ juriom 
nasuk, nattepola emo eiyaawamta 
joaka itepo aꞌ juꞌuneiyaa. Intok iniꞌi, 
jumeꞌe, nau eaka, nasareenompo 
emo teuwammeu kobataka weyek. 
6

 Iniꞌi ketchia, jukaꞌ Liojta bweꞌu 
teꞌopota, ka tuꞌik au yaꞌabaek. Itepo 
intok, tee aꞌ bwiseka intok itepo 
tee, jiba inim ito nesaweꞌue, jiokot 

aꞌ joaka aꞌ yaꞌuraa bittuabaek. 
7

 Taa juꞌu ama sontaaommeu 
yoꞌowe, Lisiiaj teame seej chukti 
itou yepsaka, utteꞌapo itom aꞌ 
uꞌaak. 8 Intok junaꞌa, jumeꞌ aapoꞌik 
bejeꞌeka aꞌ naꞌatejome, aꞌ utteꞌaꞌati 
jiiak, eu luula bem katneeꞌu. Jiba 
empo au nattemaeka aꞌ noktuanee 
intok junuen empo, siꞌimeta jukaꞌ 
aꞌ naꞌatejoka itom teuwaaꞌuta, aꞌ 
lutuꞌuriatukaꞌuta aꞌ juꞌuneiyaane.

9
 Jumeꞌ juriom junama nau 

aneꞌum, inimeꞌe ket junae betana aꞌ 
lutuꞌuriaꞌati jiaka nookan. 10

 Junako 
juꞌu kobanao, jukaꞌ Paplota aapoꞌik 
iꞌan nokneꞌ betchiꞌbo, maammea au 
nokaka aꞌ tejwaak. Junak juꞌu Paplo 
inikaꞌa:
―Ineponee tua nee alleaka 

inim ee bichapo ne ino nokria. 
Bweꞌituk juebena wasuktiapo 
inia yoemratau yoꞌotaka em am 
yaꞌuraa bittuaꞌut juꞌuneakai ―ti 
jiiak―. 11

 Jiba empo inia betana ket 
a aet juꞌuneakai, iꞌan juꞌubwa, woj 
mamni ama wooi taewaim weye, 
inepo, Liojta yoꞌoribaeka ne bweꞌu 
joꞌara Jerusalen teaꞌu ne yepsakai. 
12

 Intok junaman nee jabetamak 
juniꞌi, ka jak nok nassuaka bitwak. 
Intok kia jum Liojta bweꞌu teꞌopopo, 
intok kia omot, jita juriom 
teꞌopopo juniꞌi, intok kia jum bweꞌu 
joꞌarapo jak juniꞌi nee ka junuen 
buꞌuuraata nasuk emo bejeꞌewamta 
joaka bitwak. 13

 Inimeꞌe oꞌowim, 
bempoꞌim nee bejeꞌeka ae betana 
bem nee naꞌatejooꞌuta, kaachin 
aꞌ lutuꞌuriate. 14

 Taa ala, jukaꞌ iꞌan, 
witti in eu teuwaaꞌu, iniꞌi, jukaꞌ 
bat naataka itom yoꞌowasukaꞌum 
Lios, iꞌan juꞌu bemela lutuꞌuria yee 
jinneꞌume, bempoꞌim ka Liojta 

betana aꞌ weyeꞌeti jiaꞌue, inikaꞌa 
lutuꞌuriata junuen aꞌ weyeꞌue nee 
Liojta yoꞌoreka jiapsa. 15

 Intok inepo 
inia betana, jiba nee inimeꞌe inim 
aneme benasi Liojtat nee yoem 
ea, inikaꞌa, jumeꞌ kokosukame, 
chukula bem jiabijtetuanaaꞌu. Jumeꞌ 
tuꞌik joaka jiapsisukame intok kia 
jumeꞌ ka tuꞌik joaka jiapsisukame 
juniꞌi, inikaꞌa nee aꞌ chup boꞌo 
bichakai. 16

 Inia betchiꞌbo inepo jiba 
weeꞌpo inim Liojta bichapo, intok 
kia jumeꞌ inim jiapsame bichapo 
juniꞌi, siꞌimeku tuꞌisi weyeka in 
jiapsineeꞌut nee ino temae.

17
 ’Ili jaiki wasuktiam omot 

bwiaarammeu bicha weamsukai, 
juchi nee inim in bwiaarau nee 
nottek, junuen inikaꞌa, jumeꞌ 
juriom ania betchiꞌbo tomita in 
nau tojiri, in weiyaaꞌuta aꞌabo aꞌ 
tojibaekai. Intok jukaꞌ Liojtau bicha 
in naꞌikiarita, in yaꞌaneꞌeti jiaꞌuta, 
aꞌ yaꞌabaekai. 18

 Inika weyemta 
inepo ama weetuan. Junako 
juriom, waate, bwiaara Aasiaꞌ teaꞌa 
betana kateka ama yajaka, jum 
bweꞌu teꞌopopo nee teak, junamaꞌa, 
jumeꞌ juriom aꞌ weetuaꞌa benasia, 
nee Liojta bichapo ino tuꞌutesuka 
nee au ino jiokoisulatuko. Taa 
kia junama juniꞌi, ka unnaa 
buꞌuuraatamake anekai. Intok 
kia jita ka nau eewamta, ka tuꞌik 
kaita ama joakai. 19

 Jumeꞌ Aasiaꞌ 
teaꞌpo joomem junameꞌem, bempo 
jumeꞌ aꞌabo sajaka intok iꞌan inim 
aneka nee naꞌatejoꞌeame, junameꞌe, 
nee bejeꞌeka jita ka tuꞌik teuwaa 
machiako. 20

 Oo iniꞌi ka junuen tuk 
juniꞌi, inimeꞌe, bempo im aneme, 
bempo aꞌ teuwaane, junako jurio 
yoemratau yoꞌooraata nau aneꞌepo, 

jitaa ka tuꞌik nee ama yaꞌariako 
juniꞌi. 21

 Oo jumak juniꞌi, amemak 
aneka, inepo: “Jumeꞌ kokkolam, 
chukula bem jiabijtineeꞌuta, inepo 
nee aꞌ suale, intok junae betchiꞌbo, 
emeꞌe iꞌan nee yaꞌuraa bittua”, ti 
kusisi nokaka in aꞌ teuwaakaꞌ 
betchiꞌbo ―ti ameu jiiak.

22
 Inikaꞌa jikkajisukai juꞌu 

kobanao Perij teame, aapo Krijtota 
betana weyemtat jachin aꞌ boꞌo 
jooriawaꞌuta tuꞌisi juꞌuneakai, 
junakaꞌa bem weetuaꞌuta junamaꞌa 
aꞌ suꞌu tojak, intok aapo junammeu:
―Chukula jukaꞌ sontaaommeu 

yoꞌota, Lisiiaj teamta aꞌabo 
yepsako, junako inepo inia betana 
cheꞌa tuꞌisi juꞌuneaka, jachin aꞌ 
chupneeꞌuta teuwaane ―ti ameu 
jiiak.

23
 Junako juꞌu kobanaao Peris, 

junamaꞌa jukaꞌ sontaommeu 
weyekamta, Paplota jum aꞌ etaꞌipo 
juchi aꞌ tawaanaaꞌu betana nesawek. 
Taa ketchia, aapoꞌik tuꞌisi aꞌ 
bitnaaꞌuta, intok jumeꞌ aꞌ eiyaaka aꞌ 
taꞌaame, inimeꞌe aꞌ ania betchiꞌbo, 
aapoꞌik au am yaajitua saekai.

24
 Junamaꞌa jaiki taewaim sikaa, 

chukula juꞌu kobanao Perij teame, 
juꞌu aꞌ jubiawammak, iniꞌi juria 
yoemratakai, Rusiilaꞌ teamtamak 
ama yepsaka, aapo juchi juꞌu 
Paplotau chai tebok, aapoꞌik 
junuen, yoꞌowe Jesukrijtota betana 
weyemtat jachin aꞌ sualwaꞌut 
aapoꞌik am etejorianeꞌ betchiꞌbo. 
25

 Taa junako, jukaꞌ Paplota, 
aapoꞌiku, Liojta bichapo tuꞌisi emo 
ujuꞌuwaka jiapsiwamta betana, 
intok senuk jachin a au aꞌ yekaneeꞌu 
betana, intok chukula, siꞌimeta aet 
luꞌuteo, Liojta bichapo siꞌimem bem 

yaꞌuraa bittuanaaꞌu betana, au aꞌ 
nokao su, juꞌu Peris womtek, intok 
iniꞌi, Paplotau:
―Iꞌan lautipo inia mak tuꞌi. Intok 

chukula, nee ka tua obisi aneꞌeteko, 
juchi nee eu chai tebone ―ti au 
jiiak.

26
 Ketchia juꞌu kobanaao Perij 

teame, jukaꞌ Paplota, aapoꞌik yeu 
aꞌ suꞌu tojineꞌ betchiꞌbo, tomita 
aꞌ mak machian. Inia betchiꞌbo 
aapo jiba jeela Paplotau aman au aꞌ 
totoji tebon aamak etejo betchiꞌbo. 
27

 Junuen weyeka, wooi wasuktiam 
siika. Junak intok juꞌu Perij teame, 
kobanaaopo yeu siika. Intok junako 
seenu, Porsio Peejtoꞌoti teaka 
ae betchiꞌbo ama taawak. Taa 
juꞌu Peris intok, junamaꞌa jurio 
yoemratamak tuꞌisi tawaabaekai, 
jukaꞌ Paplota ketun etaꞌita ama suꞌu 
tojak.

Juꞌu Paplo, kobanao Peejtoꞌ 
teamta bichapo aane

25  Junako, juꞌu Peejtoꞌ teame 
junamaꞌa jukaꞌ aꞌ yaꞌuraa 

tekiata mabetbaeka, ama yepsak. 
Intok chukula, baji taewaim 
simsuko, aapo, joꞌara Sesareaꞌ 
teaꞌa betana yeu sika intok bweꞌu 
joꞌara Jerusalen teaꞌu bicha siika. 
2

 Junamaꞌa jumeꞌ bweꞌu teꞌopopo 
tekiakammeu yoꞌowem intok 
jumeꞌe, juriom nasuk junamaꞌa 
cheꞌa eiyaawaka yoꞌooratamak 
naꞌikiarim, inimeꞌe, Paplota 
bejeꞌeka, aapoꞌik betana bem 
teuwaa machik aꞌ juꞌuneiyaatuak. 
3

 Inimeꞌe intok, wepulsi bempoꞌim 
betchiꞌbo, aapoꞌik am yaꞌarianeeꞌuta 
au teuwaakai, junuen aapoꞌik jukaꞌ 
Paplota, jum bweꞌu joꞌara Jerusalen 

teaꞌu aꞌ toji teboneꞌ betchiꞌbo. Inim 
juꞌu bempoꞌim yaꞌabaekaꞌeaꞌu, 
aapoꞌik jum boꞌot bem aꞌ 
meꞌetuneeꞌu junaꞌatukan. 4 Taa 
iniꞌi kobanaao Peejtoꞌ teame, jukaꞌ 
Paplota, jum bweꞌu joꞌara Sesareaꞌ 
teaꞌpo aꞌ etaꞌiꞌiti jiiak, intok aapo, 
junam bicha lauti aapo au weeneꞌeti 
jiaka am yoopnak. 5 Inimmeu aapo:
―Jiba inia betchiꞌbo san, jumeꞌ 

inim emo nasuk inia betana cheꞌa 
emo au lutuꞌuriak ti jiaka, cheꞌa 
eame, inimeꞌe, jum bweꞌu joꞌara 
Sesareaꞌ teaꞌu nemak katnee. Intok 
junaman junakaꞌa oꞌouta, jitaa ka 
yaꞌaꞌee machik, ka tuꞌik aꞌ yaꞌariako, 
aꞌ naꞌatejo ―ti ameu jiiak.

6
 Juꞌu Peejtoꞌ teame junamaꞌa 

joꞌara Jerusalen teaꞌpo, woj naiki oo 
woj mamni taꞌapo jiba ama aneka, 
juchi joꞌara Sesareaꞌ teaꞌu nottek. 
Junama, juchi yokoriapo aapo, 
jum nau yaajiwaaꞌpo, yaaꞌuchim 
jojoyeꞌpo jikat yejteka, intok 
junamaꞌa sepia jukaꞌ Paplota au 
toji tebok. 7 Junako, jukaꞌ Paplota 
junama yepsako, jumeꞌ juriom, 
bweꞌu joꞌara Jerusalen teaꞌa betana 
ama yajilame, aman rukteka intok 
aapoꞌik bejeꞌeka, tuꞌisi juebenak, 
bettek teuwaaka aꞌ naꞌatejok. Taa 
inimeꞌe, junae bem teuwaaꞌue, 
aapoꞌik bejeꞌeka, tua kaita 
lutuꞌuriatu machik a teuwaakai. 
8

 Junako juꞌu Paplo, junamaꞌa yeu aꞌ 
tojiripo:
―Ineponee inim, kia jumeꞌ juriom 

jiꞌojteim bem ammea nesaurim 
bejeꞌeka kaita nee yaꞌari. Intok kia 
jukaꞌa, bweꞌu teꞌopota bejeꞌeka 
juniꞌi, intok kia aman bweꞌu joꞌara 
Roomaꞌ teaꞌpo, jukaꞌ cheꞌa yoꞌo 
yaꞌata, Sesar teamta bejeꞌeka juniꞌi, 

ka tuꞌik kaita nee yaꞌari ―ti jiaka 
au nokriak.

9
 Taa juꞌu kobanaao Peejtoꞌ teame, 

junamaꞌa jumeꞌ juriommak tuꞌisi 
tawabaekai, iniꞌi, juꞌu Paplotau:
―Jaisa empo, Jerusalen teaꞌu bicha 

weenee jaꞌani, junuen junaman 
juꞌubwa nee enchi yaꞌuraa bittuaneꞌ 
betchiꞌbo ―ti au nattemaek.

10
 Juꞌu Paplo:

―Iꞌan lautipo inepo nee inim, 
bweꞌu joꞌara Roomaꞌ teaꞌa betana, 
cheꞌa yoꞌota yaꞌuraata bichapo nee 
aane. Inepo junae yaꞌuraata betana 
in yaꞌuraa bittuanaaꞌuta cheꞌa 
lutuꞌuriakai. Iꞌan jaibu em tuꞌisi 
juꞌuneaꞌa benasia, inim nee kaabeta 
bejeꞌeka ka tuꞌik kaita yaꞌari ―ti aꞌ 
yoopnak―. 11

 Inim inepo, jita ka tuꞌik 
junae betchiꞌbo in meꞌetuneeꞌuta 
aꞌ yaꞌariak juniꞌi, in mukneeꞌu 
betana nee kaachin jiia. Taa iniaa, 
ae in naꞌatejowaꞌu betana kaita nee 
bejeꞌeka lutuꞌuriata ama ayuko, inim 
kaabe lutuꞌuriak, nee, bempoꞌimmeu 
suꞌu toji betchiꞌbo. Iꞌan inepo, jukaꞌ 
cheꞌa yoꞌo yaꞌarita, Sesar teamta, jiba 
aapoꞌik nee aꞌ yaꞌuraa bittuaneeꞌuta 
inepo nee aꞌawa ―ti jiiak.

12
 Junako, chukula jumeꞌ waate 

ama yaꞌuraapo aneka aꞌ aniammak 
nau etejosukai, juꞌu kobanao, 
Paplotau:
―Jiba empo, Romapo juꞌu cheꞌa 

yoꞌo yaꞌata betana em yaꞌuraa 
bittuanaaꞌuta aꞌawak. Junuen san 
empo junae, cheꞌa yoꞌo yaꞌatau 
bicha weene ―ti au jiiak.

Juꞌu Paplo, senuk Akriipaꞌ 
teamta bichapo aane

13
 Junamaꞌa, ili jaiki taewaim 

sikaa, junamaꞌa ket juꞌu senu 

yoemratau cheꞌa yoꞌo yaꞌari, 
Akriipaꞌ teakai, intok aꞌ akkoowa, 
Bereniiseꞌ teamtamak, inimeꞌe, 
jum bweꞌu joꞌara Sesareaꞌ teaꞌu 
yajak, junaman jukaꞌ kobanaao 
Peejtoꞌ teamta aꞌ bichaka aꞌ 
tebotuabaekai. 14

 Junamaꞌa, inimeꞌe, 
ili jaiki taewaim ama tawakai, juꞌu 
Peejto, juꞌu Paplota betana aapoꞌik 
juꞌuneiyaaꞌuta, au yeu sikamta jukaꞌ 
yoꞌo yaꞌata aꞌ etejoriak. Intok iniau:
―Senu oꞌou im katek, iniꞌi, Perij 

teamta etaꞌitaka neu aꞌ toꞌo sikaꞌu. 
15

 Jum bweꞌu joꞌara Jerusalen teaꞌu 
nee aneo, junaman jumeꞌe, bweꞌu 
teꞌopopo tekiakammeu yoꞌowem 
intok jumeꞌ jurio yoemratau 
yoꞌooraa, inimeꞌe, aapoꞌik bejeꞌeka, 
ae betana bem waataꞌuta nee 
juꞌuneiyaatuak, bempo, aapoꞌik 
aꞌ meꞌetuneꞌ betchiꞌbo in aꞌ 
teuwaaneeꞌuta aꞌawakai. 16

 Inepo, 
inimeꞌe: “Romaano yoemraꞌ teame 
betana yaꞌuraata, senuk aꞌ meꞌetuneꞌ 
betchiꞌbo, aet nesau betchiꞌbo ka 
junaen aꞌ jooa, junakaꞌa, jumeꞌ 
aapoꞌik bejeꞌeka naꞌatejome bichapo 
aꞌ aneka intok ka junuen aapoꞌik 
au aniaka au aꞌ nokrialatuko”, ti ne 
am yoopnak. 17

 Inia betchiꞌbo san, 
junak bempoꞌim aꞌabo yajako, inepo 
kannee boꞌo bichaka, ala inepo, 
yokoriapo sep jum nau yaajiwaꞌpo, 
nesau betchiꞌbo in yeyesaꞌpo ne 
jikat yejteka intok junakaꞌa oꞌouta 
nee aꞌabo neu aꞌ toji tebok. 18

 Taa 
jumeꞌ aapoꞌik bejeꞌeka nokbaeka 
im neu yajakame, junameꞌe kaita 
aapoꞌik bejeꞌeka, ka tuꞌik teuwaak 
in bempoꞌim ae betana aꞌ teuwaa 
machiakaꞌa benasia. 19

 Inimeꞌe kaita 
intok aꞌ bejeꞌeka ae betana teuwaan, 
kia bempoꞌim Liojta junuen bem 

sualeꞌu betana, intok seenu, Jesuj 
ti teakamta betana, intok inikaꞌa, 
mukiataka, intok ket inia betana 
juꞌu Paplo aꞌ jiapsaꞌati jiakai inia 
betana jiba aꞌ naꞌatejon. 20

 Inepo 
inile bena weyemtat kaachin ama 
nesau machikai, inepo nee, aapoꞌik 
Paplota nee aꞌ temaek, aapoꞌik 
jum bweꞌu joꞌara Jerusalen teaꞌu, 
aapoꞌik am bichaa aꞌ weebaaneeꞌu 
betana, junuen aapoꞌik inia betana 
junaman aꞌ yaꞌuraa bittuanaꞌ 
betchiꞌbo, ti jiakai. 21

 Taa jiba 
aapoꞌik, juꞌu cheꞌa yoꞌo yaꞌari, 
Aukujtoꞌ teamta betana aapoꞌik aꞌ 
yaꞌuraa bittuanaaꞌuta aꞌ aꞌawakaꞌ 
betchiꞌbo, inepo nee aapoꞌik inim 
ketun etaꞌitaka aꞌ tawaneꞌ betchiꞌbo 
ne aet nesawek, chukula junaman, 
jum Romapo juꞌu cheꞌa yoꞌo yaꞌatau 
a in aꞌ bittuaꞌu tajtia ―ti au jiiak.

22
 Junako juꞌu cheꞌa yoꞌo yaꞌari 

Akriipaꞌ teame, juꞌu Peejtoꞌ teamtau:
―Ineponee ket aꞌ jikkajipea, 

junakaꞌa oꞌouta ―ti au jiiak.
Juꞌu Peejto intok:
―Tuꞌi, yoko empo aꞌ jikkajine ―ti 

aꞌ yoopnak.
23

 Juchi yokoriapo juꞌu cheꞌa 
yoꞌo yaꞌari Akriipaꞌ teame intok 
aꞌ akkoowa Bereniiseꞌ teame, ama 
yajakai, inimeꞌe junaman jum 
bweꞌu kari nau yaajiwaꞌu, tua 
yoꞌori maisi suum watchisi ujyoisi 
katekai aman kiimuk, junamaꞌa 
juꞌu sontaoraatau yoꞌo yaꞌarimmake, 
intok junamaꞌa bweꞌu joꞌarapo 
yoemratau yoꞌoraatamake jap 
sakakai. Juꞌu Peejto, jukaꞌ Paplota 
aman yeu toji tebok. 24

 Intok junak 
juꞌu kobanaao Peejto:
―Empo, cheꞌa yoꞌo yaꞌari, Akriipaꞌ 

teame achai, intok emeꞌe yoꞌooraa 

achaim iꞌan inim itomak nau 
aneme, emeꞌe iꞌan em inim aꞌ bicha 
inikaꞌa oꞌouta. Inim juriom betana, 
juebenaka aapoꞌik bejeꞌeka neu 
noklam. Kia aman bweꞌu joꞌara 
Jerusalen teaꞌpo, intok kia inim 
joꞌara Sesareaꞌ teaꞌpo juniꞌi, intok 
inimeꞌe, aapoꞌik mukneeꞌuta jiba 
inim neu aꞌ teuwaa ―ti jiiak―. 
25

 Taa nee betchiꞌbo iniꞌi, ka tuꞌika 
junae betchiꞌbo aꞌ meꞌetunee nee 
kaita aꞌ yaꞌariꞌiti ea. Intok naa 
buustia, jiba aapoꞌik, Romapo 
kateka, juꞌu cheꞌa yoꞌo yaꞌari 
Aukujtoꞌ teamta betana aꞌ yaꞌuraa 
bittuanaaꞌuta aꞌ aꞌawakai, iꞌan inepo, 
junaman aꞌ bittuabaekaꞌea. 26

 Intok 
inepo inia betana, witti lutuꞌuriata, 
juꞌu in yoꞌowe, Romapo cheꞌa 
yoꞌotaka katekamtau, kaita jiꞌojte 
machikai, inim nee emo bichapo 
nee yeu aꞌ tojiri, intok cheꞌa juniꞌi 
bat naataka ee bichapo, empo achai 
yoꞌo yaꞌataka Akriipaꞌ teame, junuen 
inim, aapoꞌik em aꞌ tetemaeka, 
chukula aapoꞌik betana em nee 
tejwaaka, jitat in jiꞌojteneeꞌu betana 
juꞌunee betchiꞌbo. 27

 Bweꞌituk inien 
senuk etaꞌitaka, juchi taꞌabwiku 
bichaa aꞌ bittuaka intok junae 
betana juꞌu ka tuꞌik aꞌ yaꞌari betana 
kaita ae betana teuwaakai, iniꞌi, nee 
betchiꞌbo tua ka suawa maisi yeu 
weama ―ti ameu jiiak.

Juꞌu Paplo, juꞌu yoꞌo yaꞌari 
Akriipaꞌ teamtau, jaisa au 
yeu aꞌ sikaꞌapo aꞌ teuwaa

26  Junako juꞌu yoꞌo yaꞌari 
Akriipaꞌ teame, junamaꞌa 

Paplotau:
―Iꞌan empo a emo nokria ―ti au 

jiiak.

Junako juꞌu Paplo, weyeka, naj 
mamaka, aapo junamaꞌa nok taitek:

2
 ―Tua nee allea iꞌan im ee 

bichapo anekai, empo, cheꞌa yoꞌo 
yaꞌari Akriipaꞌ teame achai, junuen 
inepo inim siꞌimeta jumeꞌ juriom 
nee bejeꞌeka bem teuwaalaaꞌu 
betana nee a ino nokria betchiꞌbo. 
3

 Junuen inim itepo juriomtaka, ito 
nasuk itom au joiwalataka itom 
boꞌo jooriaꞌut intok iꞌan lautipo 
jukaꞌ inim ito betana weyeka ka 
nanau machik itom tuꞌutebaeꞌut, 
iniat siꞌimekut em tuꞌisi juꞌuneaꞌut, 
juꞌuneakai. Jiba inia betchiꞌbo san, 
chuubaa juniꞌi, nee jiokoeka nee 
jikkajine ―ti jiiakai―.

Juꞌu Paplo aꞌ teuwaa, kee Krijtota 
sualeka, jaisa aꞌ jiapsakaꞌpo

4
 ’Siꞌime juꞌu inim jurio yoemra 

juꞌunea, bempoꞌim nasuk in 
bwiaarapo intok kia jum bweꞌu 
joꞌara Jerusalen teaꞌpo, in ili 
usitukaꞌpo naateka jachin in 
jiapsakaꞌu. 5 Jiba bempo, inimeꞌe 
ket juꞌunea, intok junen eaꞌateko, aꞌ 
teuwaane, in juꞌubwa yoꞌotukaꞌpo 
naateka, jumeꞌ paiseeompo 
taꞌeewame, inim Liojta jachin 
itom sualeꞌuta, cheꞌa yumaꞌisi 
aet yeu yumame, inime mak in 
naꞌikiatusukaꞌuta. 6 Intok iꞌan 
inepo inien, inim nunuꞌ bwiaka 
nee yaꞌuraa bittuawa, taa jiba 
senu weemta, inikaꞌa in aꞌ bit boꞌo 
bichaꞌu betchiꞌbo, iniꞌi, chukula, 
Liojta jumeꞌ kokkoarim aapoꞌik 
am jiabijtetuaneeꞌuta, ket, jiba 
aapoꞌik, wameꞌe bat naataka 
itom yoꞌowasukaꞌum aꞌ bitneꞌeti 
jiaka aapoꞌik ameu aꞌ teuwaakaꞌu 
benasia. 7 Siꞌime jumeꞌ inim woj 

mamni ama woika, Ijraꞌel tukaꞌuta 
yoemiam, ito benasi inim yoemra, 
inikaꞌa teuwaari chupneemta aꞌ 
bit boꞌo bichaka jiapsa. Intok iꞌan, 
jiba inia betchiꞌbo bempo, Liojta 
aꞌ alleetuabaeka aꞌ yoꞌore intok 
tukaariat intok taewait naa buustia 
aꞌ sual taꞌaaka jiapsa. Iꞌan intok 
jiba inikaꞌa chukula itom bit boꞌo 
bichaꞌu betchiꞌbo junen, jumeꞌ 
juriom nee bejeꞌeka nooka, empo 
achai yoꞌo yaꞌari Akriipa. 8 Junak su, 
jaisa emeꞌe ket junuen jukaꞌ Liojta 
jumeꞌ kokolam, aapoꞌik juchi am 
jiabijtetuaneeꞌuta ka inien aꞌ suale 
jaꞌani.

Juꞌu Paplo, jaisa Krijtota sualeme 
bejeꞌeka aꞌ aneꞌepo au teuwaa

9
 ’Jiba nee, inepo ket bat naataka 

inien, wameꞌe aapoꞌik Jesujta, 
joꞌaraa Nasaret teaꞌpo jometa 
aamak eaka aꞌ sualeme, junameꞌe 
bejeꞌeka, juebenaka ka tuꞌik in 
jooneeꞌu nee inien neu aꞌ lutuꞌuria 
ti ean. 10

 Intok jiba nee jum bweꞌu 
joꞌara Jerusalen teaꞌpo junuen 
inikaꞌa yaak. Jumeꞌ bweꞌu teꞌopopo 
tekiakammeu yoꞌowem betana inen 
junau lutuꞌuriakai, inepo junameꞌe 
Krijtota sualeme betana juebenam 
nee am etaꞌatebok. Intok inime 
betana watem suꞌawao juniꞌi, nee, 
jumeꞌ am suꞌabaemmak nee e ean. 
11

 Jue benasi nee bempoꞌim nee 
jiokot am joosuk junuen Krijtota 
bem aꞌ sualeꞌuta am koptatuabaekai. 
Inien nee siꞌime jumeꞌ juriom 
teꞌopommet weamaka inikaꞌa jooan. 
Intok junuen nee, inepo tua am 
omtakai, kia nee omot bwiaarau 
bwere joꞌarampo chiktia, nee ameu 
suaka, weamsuk.

Juꞌu Paplo juchi aꞌ teuwaa, 
Krijtota jaisa aꞌ sualekaꞌpo

12
 ’Jiba inia betana weyemta 

boꞌo jooriaka, inepo, bweꞌu joꞌara 
Lamajkoꞌ teaꞌu bicha ne weyen. 
Junae weyemta inepo, jumeꞌ 
teꞌopopo tekiakammeu cheꞌa 
yoꞌowem betana, in yaꞌaneeꞌut 
lutuꞌuriaka intok ame betana aman 
saiwakai. 13

 Taa junam bicha boꞌot 
weyekai, inepo, luula kateko, teeka 
betana tachiriata, juꞌu taꞌata bepa 
juniꞌi cheꞌa utteꞌakamta nee bichak. 
Iniꞌi tachiria nee konila, intok 
jumeꞌ nemak kateme konila, itot 
koꞌom tachiriakai. 14

 Junak siꞌime 
tee junamaꞌa wawattek. Junamaꞌa 
intok ket, inepo, jiawaita Epreeo 
nokpo nokaka: “Empo Saulo, 
jaisaaka empo neu suaka, net 
chaꞌaka weama. Inien jiba empo 
suꞌe ka tuꞌik emo jariuria, jiba jukaꞌ 
boejta, kutata bwawik aꞌ temuka, 
au koꞌokosi aꞌ joaꞌa benasi”, ti neu 
jiamta nee jikkajak. 15

 Junako inepo: 
“Achai, jabesa empo”, ti ne au 
jiiak. Junak beja aapo juꞌu yoꞌowe: 

“Ineponee junaꞌa, Jesus, juꞌu aet 
chaꞌaka weamaka em au suaꞌu”, ti 
neu jiiak. 16

 “Taa kikteꞌe bweꞌituk 
iꞌan inim nee eu ino yeu machiak, 
junuen, in enchi joo iꞌaꞌuta em 
aꞌ jooneꞌ betchiꞌbo. Intok junuen 
ket, jukaꞌ iꞌan em bichakaꞌuta intok 
kia jukaꞌ chukula nee betana em 
juꞌuneiyaaneeꞌuta juniꞌi, yeteu 
em aꞌ teuwaaneꞌ betchiꞌbo nee 
enchi yeu puꞌari. 17

 Inepone, jumeꞌ 
juriom betana, intok ketchia, 
jumeꞌe, omot bwiaarapo ka juriom 
betana, kaita em bitneꞌ betchiꞌbo 
nee enchi aniane. Jiba inimeꞌe ka 

juriommeu inim em ameu weeneꞌ 
betchiꞌbo nee enchi ameu bittuabae. 
18

 Inimmeu nee, inepo enchi ameu 
bittua, junuen, ka bibichame 
benaka, inimeꞌe, Liojta betana 
juꞌu lutuꞌuriae, taꞌabwisi weyeka 
bem joaꞌu betana, junae juchi am 
bittuakamta benasi em am anianeꞌ 
betchiꞌbo. Intok junuen, ka intok 
juꞌu bebejeꞌerita betana ka tuꞌikut 
kobaꞌimtaka, ala, achai Liojta mak 
eaka bem jiapsineꞌ betchiꞌbo. Intok 
ketchia, bempoꞌim nee sualeka 
intok nee betchiꞌbo, bem ka tuꞌuwa 
yaꞌarimmet jiokoitaka intok junuen, 
siꞌime wameꞌe, wepulsi Liojta 
betchiꞌbo bem jiapsineꞌ betchiꞌbo 
yeu puꞌarimmak naꞌikiaritaka, jukaꞌ 
jiba yuu jiapsiwamta bem bitneꞌ 
betchiꞌbo”, ti neu jiiak.

Juꞌu Paplo, Krijtota aꞌ joo 
iꞌaꞌu, aꞌ joo sime

19
 ’Junuen san, empo achai yoꞌo 

yaꞌari Akriipa, junakaꞌa teeka 
betana machilaae in tekil makri, 
kannee aꞌ koptak. 20

 Ala inepo, 
cheꞌa bat, jum joꞌara Lamajkoꞌ 
teaꞌpo anemmeu nee jukaꞌ Krijtota 
nok lutuꞌuriata nee ameu aꞌ 
juꞌuneiyaa tebok. Chukula nee 
ket jum bweꞌu joꞌara Jerusalen 
teaꞌpo intok inim bwiaara Jureaꞌ 
teaꞌpo siꞌimekut intok ketchia, 
wameꞌe ka jurio yoememmeu nee 
ameu nookak, inimeꞌe, ka tuꞌik 
betana emo temaeka aꞌ koptaka 
intok achai Liojta mak bem eaka 
jiapsineꞌ betchiꞌbo, intok taꞌabwisi 
bem jiapsaꞌuta teuwaaka, tuꞌik 
boꞌo jooriaka bem jiapsineeꞌu 
betana, aꞌ tetteuwaan. 21

 Jiba inia 
betchiꞌbo jumeꞌ juriom jum Liojta 

teꞌopopo nee bwisek intok inimeꞌe 
junamaꞌa nee meꞌebaen. 22

 Taa 
achai Liojta jiba nemaktuka nee 
aꞌ aniaꞌ betchiꞌbo, inepo nee iꞌan 
tajtia ka taꞌabwisi eaka in joaꞌuta 
weetua, inim inepo siꞌimemmeu, 
kia jumeꞌ eiyaawammeu intok 
kia jumeꞌ ka eiyaawammeu juniꞌi, 
inepo, Jesukrijtota betana weyemta 
nee ameu aꞌ teuwaa simekai. Inepo 
inimmeu nee, kia taꞌabwik betana 
nee kaita yee majta. Kia nee, 
wameꞌe bat naataka Liojta betana 
juꞌuneetuawaka, chukula yeu 
weenemta teuwaame, intok jukaꞌ 
Moiseejtukaꞌuta, inimeꞌe, chukula 
junuen yeu aꞌ weeneꞌeti jiakai. 
23

 Inikaꞌa, jukaꞌ Krijtoꞌ teamta, tua 
jiokot au aꞌ bitneeꞌuta, intok ket, 
aapoꞌik muksuka, chukula jumeꞌ 
kokkoarim nasuk bat jiabijteneemta 
aapoꞌik aꞌ junaꞌa tuneeꞌu ti 
jiakai. Intok ketchia aapoꞌik, kia 
inim jukaꞌ itom yoemrata, intok 
wakaꞌa tattaꞌabwi yoemrata juniꞌi, 
tachiriata benaka, Liojta betana 
jukaꞌ bemela nok lutuꞌuriata, 
aapoꞌik ameu aꞌ nuꞌupaneeꞌuta, 
inikaꞌa yee majtakai ―ti jiiak.

Juꞌu Paplo, jukaꞌ Akriipata, Krijtota 
aꞌ sual iꞌaka au aꞌ nokakaꞌpo

24
 Jukaꞌ Paplota au nokriaka 

inikaꞌa weyemta ketun aꞌ teuwaao 
su, juꞌu kobanao Peejtoꞌ teame, chai 
nokpo:
―Paplo, kateꞌe suatula. Unnaa em 

emo majtaꞌu enchi ka suatelaa ―ti 
au jiiak.

25
 Taa juꞌu Paplo inikaꞌa:

―Kannee ka suatula achai kobanao 
yoꞌowe Peejto. Ala inepo, juꞌu in 
teuwaaꞌu, iniꞌi suawaeka, ka kia 

beja teuwaari, intok iniꞌi cheꞌa 
bat naataka lutuꞌuria ala. 26

 Juꞌu 
yoꞌo yaꞌari Akriipaꞌ teame junum 
aane inia betana weyemtat tuꞌisi 
juꞌuneame. Inia betchiꞌbo inepo 
witti, ka jain eaka inim ae bichapo 
nooka. Bweꞌituk juꞌuneane, ketchia 
aapoꞌik siꞌimeta inikaꞌa in teuwaaꞌuta 
aꞌ juꞌuneiyaaꞌpo. Iniꞌi su, ka kia 
jakun eusi yaꞌarita betana weyekai. 
27

 Empo su, achai yoꞌo yaꞌari Akriipa, 
jukaꞌa, jumeꞌ bat naataka Liojta 
betana juꞌuneetuawaka, chukula 
yeu weenemta tetteuwaame, 
bem jiꞌojtekaꞌuta aꞌ suale, jaꞌani. 
Juꞌuneanee inimeꞌe em am sualeꞌu 
―ti au jiiak.

28
 Juꞌu yoꞌo yaꞌari Akriipa intok 

aapoꞌiku:
―Inim empo, lautipo, ka binwa 

Krijtota batte nee aꞌ sualtualaa ―ti 
au jiiak.

29
 Junako juꞌu Paplo iniau:

―Kia iꞌan lautipo, oo ka iꞌan lautia 
tuko juniꞌi, juꞌu Lios iniat itom 
jikkajine, junuen, ka empo jiba, taa 
ketchia siꞌimem jumeꞌ iꞌan inim nee 
jikkajame, Liojta betana in mabetri, 
enchim ket aꞌ mabetneeꞌu betana, 
taa kia ka inimeꞌe sisiꞌiwook 
wikiammake jiba ―ti au jiiak.

30
 Chukula jukaꞌ Paplota noksuko, 

juꞌu yoꞌo yaꞌari Akriipa kiktek. 
Intok ketchia juꞌu kobanaao intok 
junamaꞌa juꞌu Bereniiseꞌ teame, 
intok siꞌime jumeꞌ wate ama jokaꞌum, 
inimeꞌe japteka, 31

 intok junamaꞌa, 
omola sajak, juꞌu ama weyemtat nau 
etejobaekai. Intok junamaꞌa inimeꞌe 
emo nasuk nokaka:
―Iniꞌi oꞌou, aꞌ meꞌetuneꞌ betchiꞌbo, 

kaita ka tuꞌik yaꞌari. Intok kia ka 
etaꞌituꞌeakai juniꞌi ―ti jiiak.

32
 Juꞌu Akriipaꞌ teame, juꞌu 

kobanao Peejtoꞌ teamtau:
―Iniꞌi oꞌou, aꞌ suꞌu tojinaꞌ 

betchiꞌbo jaibu aet nesausuꞌeewan, 
aapoꞌik ka junuen juꞌu romaanom 
bwiaarapo cheꞌa yoꞌo yaꞌata betana 
aꞌ yaꞌuraa bittuanaaꞌuta, ka jiba 
aapoꞌik aꞌ aꞌaulatuko ―ti au jiiak.

Juꞌu Paplo, bweꞌu joꞌara Romaꞌ 
teaꞌu bicha bittuawa

27  Junako junamaꞌa jum 
bwiaara Itaaliaꞌ teaꞌu 

bicha, bawet itom bittuababaawako, 
juꞌu Paplo intok jumeꞌ waate 
bwijrimtaka weiyaawame, inimeꞌe, 
senu sontao yaꞌut Juulioꞌoti 
teakamta mampo suꞌu tojituk. Iniꞌi 
Juulioꞌ teame, senu, tua juebenaka 
yaꞌuraa, Aukujtoꞌ teamta betana 
sontaaoraa ti teakamta, yaꞌut taka 
naꞌikiaritukan. 2 Junama itepo 
beja, junuen, senu bweꞌu kuta 
kanoau, bawet boꞌo joobaeka 
tee ama jaꞌamuk. Iniꞌi, bwere 
kuta kanoam yeu yaajaꞌa betana 
bawe mak bwikola bweꞌu joꞌara 
Aramiitiaꞌ teaꞌpo attearitaka, 
intok bwiaara Aasiaꞌ teaꞌu bicha, 
bawemak bwikola, wate bwere 
joꞌarammeu yeu yebijneeka, jaibu 
yeu simekai. Junamaꞌa ket seenu, 
bwiaara Maserooniaꞌ teaꞌpo, bweꞌu 
joꞌara Tesaloonikaꞌ teaꞌpo jometaka, 
Arijtarkoꞌ teaka, ket itomak weyen. 
3

 Juchi yokoriapo, itepo senu bweꞌu 
joꞌara, bwere kuta kanoam yaajaꞌpo 
Siron teaꞌu te yeu yajjak. Junamaꞌa 
juꞌu sontao yaꞌut Juulioꞌ teame, jukaꞌ 
Paplota, aamak tuꞌika, tua junamaꞌa 
junuen jumeꞌ aapoꞌik Paplota 
taꞌaaꞌummeu aꞌ noitak intok juname 
betana tuꞌisi aꞌ bitnaꞌ betchiꞌbo 

ameu aꞌ suꞌu tojak. 4 Junamaꞌa, 
bweꞌu joꞌara Siroon teaꞌa betana, 
bawet yeu sajakai, itepo jukaꞌa, 
baꞌapo yeu kateka, bwiaara 
Chipreꞌ teamta, mikkoꞌotana itou 
aꞌ tawaarika, te aet waꞌam sajak, 
jekata utteꞌaka itom nankeka itot 
aꞌ weyeꞌ betchiꞌbo. 5 Bichau bicha, 
bwiaaram Siliisia intok Pampiiliaꞌ 
teaꞌabewit bawet boꞌo joakai intok, 
itepo bwiaara Liisiaꞌ teaꞌu, baweu, 
senu bweꞌu joꞌara Miiraꞌ teaꞌu tee 
yeu yajak.

6
 Junamaꞌa juꞌu, jumeꞌ 

sontaaommeu yoꞌowe, Juulioꞌ 
teame, senu bweꞌu kuta kanoata, 
bweꞌu joꞌara Alejanriaꞌ teaꞌa betana 
attearitaka intok bwiaara Itaaliaꞌ 
teaꞌu bicha simemta ama teak. 
Intok aapo, bichau bicha bawet 
boꞌo joo betchiꞌbo, junamaꞌa itom 
jikau jaꞌamutuak. 7 Jaiki taꞌapo tee 
tua laaauti boꞌo joak intok junuen 
itepo jiokot anpo katekai, baweu, 
bweꞌu joꞌara Niiroꞌ teaꞌabewit tee 
rejten. Junamaꞌa itepo ketun jukaꞌ 
bweꞌu jekata itom nankika aꞌ weyeꞌ 
betchiꞌbo, ket senu bweꞌu joꞌara 
Salmoon teaꞌabewit te aet waꞌam 
sajak, junamaꞌa senu bwiaara, 
bawepo yeu kateka, Kreetaꞌ teamta 
kontakai. 8 Intok junuen itepo, 
jekata betchiꞌbo jiokot anpo, bwiau 
ka mekka binwaa boꞌo joaka, aet 
chukula itepo, baweu, senu joꞌara 
Ujyoika ama Jajaptewame ti 
taꞌeewaꞌpo, iniꞌi ket, senu bweꞌu 
joꞌara Laseaꞌ teaꞌu ka mekkaa, 
junama te yeu yajak.

9
 Junamaꞌa itepo rejtekai, jaibu 

juebena taewaim taꞌarulatakai 
intok junamaꞌa ket, bawet boꞌo 
joo betchiꞌbo ka tuꞌi maisi 

jinilwachiakan. Bweꞌituk junamaꞌa, 
baji metpo sebenemta abe aꞌ 
yumaꞌaneeka, inia betchiꞌbo juꞌu 
Paplo bempoꞌimmeu nookak, 
10

 intok aapo:
―Achaim, inim bawet itom 

boꞌo jooneeꞌuta, tua ka tuꞌisi 
jinilwatchisi yeu weene. Bweꞌituk 
itepo inikaꞌa bweꞌu kuta kanoata 
intok jukaꞌ inim weiyaawamta tee 
aꞌ taꞌarune. Intok kia itepo juniꞌi, a 
ama kokko ―ti ameu jiakai.

11
 Taa juꞌu, sontaaommeu 

weyekame, jukaꞌ kuta kanoata 
atteakamta intok jukaꞌ au yoꞌo 
kechaꞌita, bem teuwaaꞌuta cheꞌa 
sualek, Paplota teuwaaꞌuta bepa. 
12

 Intok junamaꞌa joꞌara itom 
aneꞌepo seberiat ama joo betchiꞌbo 
ka tuꞌireakai, junamaꞌa batte siꞌime 
jumeꞌ boꞌo joame, ama bem yeu 
katneeꞌuta cheꞌa aꞌ tuꞌurek. Junuen 
bempo, jumak juniꞌi, joꞌara Peniisiaꞌ 
teaꞌu emo yeu yaji machiakai, jiba 
junama Kreetaꞌ teaꞌpo, senu inim 
bawe mayoau joꞌara kuta kanoam 
ama yaajiwaꞌawi. Inim bwekasi, 
taꞌata yeu weamaꞌu luula, batte 
konila baꞌae jawwoikai. Intok 
bempo junamaꞌa seberiata simsuꞌpo 
tajtia ama tawabaekai.

Jum bawepo juꞌu bweꞌu jeeka
13

 Junako intok, junamaꞌa luula 
yeejteꞌe betana, junae taewait 
aꞌ tuꞌineeꞌuta teuwaamta benaka, 
ujyoisi jekaꞌ betchiꞌbo, bempo 
junamaꞌa bichau bicha a emo boꞌo 
joo machian. Junuen junamaꞌa 
sep yeu sajaka intok bempo junae 
bwiaara Kreetaꞌ teaꞌamak bwikola, 
bawet boꞌo joo japtek. 14

 Taa 
junamaꞌa chukula, seej chukti, 

jeeka eurakiilonpo taꞌeewame, 
tuꞌisi utteꞌakai itom ama kateꞌut 
wee taitek. 15

 Junaꞌa, omot bicha 
aꞌ weiyaa taitek jukaꞌ bweꞌu kuta 
kanoata. Junakaꞌa bweꞌu jekata 
nankika, kaakun a katekai, junak 
san itepo, kia te au ito suꞌu tojak. 
16

 Junuen itepo kateka, senu 
ili bwia bawepo yeu kateka, 
Kaauraꞌ teaꞌabeasi tee waꞌam 
sajak. Junamaꞌa juꞌu jeeka ka tua 
utteꞌakan intok itepo junamaꞌa, jukaꞌ 
ili kuta kanoata, bwiau aet yeu 
koꞌom chep cheptiwamta amapo 
chaꞌasimemta, binwaa ae anekai, te 
jiokot anpo jikau bicha aꞌ yechaka, 
kutti aꞌ sumak. 17

 Chukula inikaꞌa 
jikau aꞌ yechaꞌasukai, bempo jukaꞌ 
bweꞌu kuta kanoata ania betchiꞌbo, 
bwere wikiammea yeu tajti aꞌ 
wikojtuak. Iniat chukula bempo, 
omot bicha, seꞌepo Sirteꞌ teaꞌpo 
emo tawaa majjaekai, bempo, jekae 
aꞌ weiyaame, jumeꞌ bwebbweka 
tajoꞌorim, tebe kutat chaꞌakame, 
koꞌom yechak. Intok junak, inimeꞌe 
juꞌu bweꞌu jekau emo suꞌu tojak. 
18

 Yokoriapo taewapo jukaꞌ bweꞌu 
jekata ketun aꞌ utteꞌakaꞌ betchiꞌbo, 
bempo, jukaꞌ bweꞌu kuta kanoata 
puꞌateꞌuta baꞌau aꞌ woꞌota japtek. 
19

 Intok inim jaibu baji taewaita 
weyekai, itepo, junamaꞌa juꞌu bweꞌu 
kuta kanoapo sawaawamta, itom 
maammea tee baꞌau aꞌ woꞌotak. 
20

 Juebena taewaimpo itepo jukaꞌ 
taꞌata intok kia jumeꞌ chokim juniꞌi, 
tee ka am bichak. Intok jukaꞌ bweꞌu 
jekata jiba ka chaꞌatuka itot aꞌ weyeꞌ 
betchiꞌbo, itepo jaibu kaachin ito 
itepo jiapsi machian.

21
 Juebena taewaim itepo ka 

jiꞌibwalamtakai, juꞌu Paplo ameu 

nau chaaeka, ame nasuk kikteka 
intok:
―Achaim, siꞌime tuꞌisi yeu we 

ean, emeꞌe, in teuwaakaꞌuta aꞌ 
sualeka aꞌ nok jikkajilatuko, intok 
itepo jum bwiiara Kreetaꞌ teaꞌpo 
ka yeu sajakai, intok iꞌan itepo 
inim ka jiokot ito bichakai intok 
siꞌimeta inikaꞌa inim ka aꞌ taꞌaruko 

―ti ameu jiiak―. 22
 Taa kateꞌem 

koꞌom ea, bweꞌituk inim ito betana 
kaabe te kokkone. Taa kia iniꞌi 
bweꞌu kuta kanoa jiba nasontune. 
23

 Bweꞌituk tukaapo senu ankeles 
neu au yeu machiak. Iniꞌi, juꞌu Lios, 
ae betana weyeka intok aapoꞌik 
betana tekilta in aꞌ jooriaꞌu, aapoꞌik 
betana neu bittuaritakai. 24

 Junaꞌa 
intok ankeles: “Kat majjae Paplo, 
bweꞌituk utteꞌa, jum bweꞌu joꞌara 
Romaꞌ teaꞌpo, juꞌu cheꞌa yoꞌo 
yaꞌaritau em yeu yebijneꞌpo. Intok 
jiba inien inim em weyeꞌ betchiꞌbo, 
juꞌu Lios, siꞌimem jumeꞌ inim bweꞌu 
kuta kanoapo emak aneme, inim 
kaachin bem auneꞌ betchiꞌbo am 
jinneꞌune”, ti neu jiiak. 25

 Inien san 
beja achaim, ousia em ea. Bweꞌituk 
Liojtat nee yoem ea. Inepo, tua 
jukaꞌ Liojta ankelejta neu aꞌ jiakaꞌa 
benasia junuen yeu aꞌ weeneꞌpo ne 
juꞌunea. 26

 Taa ala, chukula, itepo 
senu bawepo yeu kateka ili bwiau 
itepo yeu tojitune ―ti ameu jiiak.

27
 Junama senu tukaapo, woj 

mamni ama naiki taewaim 
weyeka katekai, aet chukula, 
bawe Aatriaꞌati teakaꞌpo tee 
rejten, jekae naj nunuꞌ bwiakai. 
Junako junamaꞌa, nasuk tukaata 
weyeo, jumeꞌe, jukaꞌ kuta kanoata 
weiyaame juꞌuneꞌeak bwiau bem 
yajibokaꞌuta. 28

 Intok junak wikia 

temejtekamtae bempo koꞌom suꞌu 
tojakai, baꞌata aꞌ tamachiabaekai 
intok ama senu taka ama woj 
mamni ama busan batata ama 
tamachiak. Chukula cheꞌa bichau 
juchi aꞌ tamachiak, junamaꞌa intok 
senu taka ama woo busaniakan. 
29

 Intok junak bempo, baꞌapo 
wajiwa bwere tetammeu emo tajti 
majjaeka, junamaꞌa bweꞌu kuta 
kanoa ama tana, naiki bwere 
sisiꞌiwookim wikiakame koꞌom am 
woꞌotak. Intok bempo tua baa yeu 
matchuutuapeaka ama boꞌo bichak. 
30

 Jumeꞌ kuta kanoapo tekipanoaka 
aꞌ weetuame, inimeꞌe junamaꞌa 
ama yoꞌeebabaek. Intok inien eaka, 
bempo jukaꞌ ili kuta kanoata ama 
aet yeu yaajiwamta, baꞌau koꞌom aꞌ 
yechaꞌajaptek, inimeꞌe junuen, wate 
bwere sisiꞌiwookim wikiakame, 
bichau bicha koꞌom am suꞌu tojame 
benasi anekai. 31

 Taa juꞌu Paplo 
juꞌu sontaommeu yoꞌota intok jumeꞌ 
sontaaom, inimmeu:
―Inimeꞌe iꞌan ka inim jikat am 

tawako, emeꞌe baꞌapo kokkone ―ti 
ameu jiiak.

32
 Junako jumeꞌ sontaaom, 

jumeꞌe, jukaꞌ ili kuta kanoata aet 
chaꞌakaꞌuta wikiata chuktaka intok 
inikaꞌa baꞌau koꞌom aꞌ jimmaak.

33
 Matchuu ketwoo, juꞌu Paplo 

junamaꞌa siꞌimem jiꞌibwaneꞌ 
betchiꞌbo ameu nookak intok aapo:
―Iꞌan jaibu woj mamni ama 

naiki taewaim weye, emeꞌe ka 
kokkocheka intok ka yumaꞌisi 
jiꞌibwakai ―ti ameu jiiak―. 34

 Nee 
em jikkaja, enchim jiꞌibwaneꞌ 
betchiꞌbo nee emou nooka. Iniꞌi 
emou tuꞌika enchim aniane. 
Bweꞌituk inim itepo siꞌime tee, 

yumaꞌisi bwiau yeu yajinee kaachin 
aulatakai ―ti ameu jiiak.

35
 Inien ameu jiusukai juꞌu Paplo, 

paanim nuꞌuka intok junamaꞌa ame 
bichapo ame betchiꞌbo Liojta bai 
saek. Junak aapo am rebektaka am 
bwaꞌa taitek. 36

 Chukula junamaꞌa 
siꞌime aꞌ bichaka, emo alleetuaka 
intok ket jiꞌibwak. 37

 Junamaꞌa 
itepo siꞌime nau, wooi siento ama 
baji taka ama woj mamni ama 
busaniakan. 38

 Intok bempo siꞌime 
yumaꞌisi jiꞌibwasukai, chukula, 
junuen jukaꞌ kuta kanoata ka 
betteneꞌ betchiꞌbo, jumeꞌ tiikom 
baꞌau woꞌotak.

Bawepo jukaꞌ kuta kanoata 
koꞌom kibakekaꞌpo

39
 Junako jaibu matchuusuko, 

jumeꞌe, jukaꞌ kuta kanoata 
weiyaame, junamaꞌa bwiaarata ka 
aꞌ taꞌaak. Taa bempo, bwiau yeu 
yaji betchiꞌbo, bwiau bwekasi baꞌata 
yanti manekaꞌpo, seꞌe paꞌariata 
bichaka intok bempo jukaꞌ bweꞌu 
kuta kanoata aman aꞌ ruktababaek. 
40

 Jumeꞌ sisiꞌiwookim ammea 
sumaꞌim, bwere wikiam chuktaka, 
baꞌapo am suꞌu tojak. Intok jukaꞌ 
kuta kanoata ae kua kuakteꞌuta aꞌ 
tekipanoaneꞌ betchiꞌbo aꞌ buttak. 
Junak intok, bicha tana jumeꞌ 
bweꞌu tajoꞌorim jekata betchiꞌbo 
kutat jikau chaꞌakame, jikau am 
sumak. Junako juꞌu bweꞌu kuta 
kanoa, seꞌe paꞌariau bicha rukti 
taitek. 41

 Taa iniꞌi junama mayoau, 
wooi seꞌe rumuꞌuriam nasuk, tua 
jukaꞌ baꞌata au aꞌ nankeꞌu su 
kibakek. Intok iniꞌi kuta kanoa 
jum seꞌepo bicha tana aꞌ bwawia 
junama seꞌepo kibakek intok 

junamaꞌa kutti chuꞌaakai. Juꞌu intok 
ama tana weeme, baꞌa biaktiam 
tua utteꞌakammea, jaamola kotti 
taitek. 42

 Junako jumeꞌ sontaaom, 
jumeꞌ bwijrimtaka weiyaawame, 
am suꞌabaen junuen inimeꞌe ka yeu 
bajumeka am sakaꞌaneꞌ betchiꞌbo. 
43

 Taa juꞌu, jumeꞌ sontaommeu 
yoꞌowe, junamaꞌa jukaꞌ Paplota 
jinneꞌubaeka, intok aapo, inimeꞌe 
ka aet am sawek. Ala aapo nesawek, 
jumeꞌ a bajumeme, bwiau yaji 
betchiꞌbo, bat baꞌau bem wattineꞌ 
betchiꞌbo. 44

 Intok junamaꞌa jumeꞌ 
waatem, inimmet chaꞌaka junamaꞌa 
kuta kanoapo kuta kottiammet oo 
kuta reebeimmet, oo watemmet 
yeu am kat saek. Junuen san siꞌime, 
kaabe beꞌeeka kaita bichaka, waki 
bwiau yeu yajak.

Paplo jum bwia bawepo yeu 
kateka, Maltaꞌ teaꞌpo aane

28  Junako junamaꞌa jaibu 
siꞌime yeu yajisukai beja, 

junamaꞌa bawepo yeu kateka, ili 
bwiaarata, Maltaꞌati aꞌ teuwaawaꞌpo 
te juꞌuneak. 2 Junamaꞌa jumeꞌ 
yoemrataka ama jiapsame, tuꞌisi 
itom mabetak. Bweꞌituk bempo 
junamaꞌa tua sebeka intok yukuta 
itot weyeꞌ betchiꞌbo, bweꞌum 
nayaka intok junamaꞌa itom sukau 
betchiꞌbo itom aman ameu nunuk. 
3

 Junak intok juꞌu Paplo, junamaꞌa 
kuta wakiam iliikim nuꞌuka intok 
junameꞌe, aapo jum tajiu am 
woꞌotan. Junako junamaꞌa weyeka, 
baakot tataleka yeu buiteka, 
mampo aet chaꞌatuk. 4 Junako jumeꞌ 
ama joomem, jukaꞌ bakotta, Paplota 
mampo chaꞌakamta aꞌ bichakai, 
bempo ama nau:

―Iniꞌi oꞌou jiba tua yee suꞌari. 
Bweꞌituk jum bawepo ka mukuka 
juniꞌi, juꞌu Lios ka aꞌ jiokoeka, ka aꞌ 
jiapsi iꞌa ―ti nau jiian.

5
 Taa junako juꞌu Paplo, jukaꞌ 

bakotta, tajipo koꞌom aꞌ tatakek 
intok aapo kaachin aayuk. 
6

 Junameꞌe siꞌime aꞌ mam baji 
machian, oo junamaꞌa sep aꞌ muk 
machian. Taa chukula, binwaa boꞌo 
bichakai junak kaachin aꞌ ayuko aꞌ 
mammateka, inimeꞌe taꞌabwisi aet 
eaka intok inimeꞌe, jukaꞌ Paplota, ka 
inim ito benasi yoeme ti jiu japtek.

7
 Junamaꞌa itom yeu yajakaꞌpo ka 

mekkaa, jum bawepo yeu kateka 
bwiaarapo juꞌu ama yoꞌo yaꞌari, 
Puuplioꞌoti teakamta, tuꞌik aꞌ attea 
intok waj bwiam ka mekka aꞌ jipuen. 
Junamaꞌa aapo itom mabetaka 
intok baji taꞌapo siꞌimekut tuꞌisi 
itom bichak. 8 Junamaꞌa juꞌu yoꞌowe 
Puuplioꞌ teamta aꞌ achaiwa, ama 
boꞌokan. Iniꞌi aapo unnaa tompo 
koꞌokoeka intok taji wechekai. Juꞌu 
Paplo iniau noiteka intok aapo, 
chukula Liojtau bicha aꞌ nokriasukai, 
ae bepa mamteka au aꞌ ineꞌetetuak. 
9

 Inikaꞌa aꞌ yaako, chukula junamaꞌa 
bwiapo siꞌime jumeꞌ wate koꞌokoeme 
aapoꞌiku yajaka intok ket au emo 
ineꞌetek. 10

 Intok bempo, tuꞌisi itom 
bem yoꞌoreꞌ betchiꞌbo, itom miikak. 
Intok chukula, juchi weeꞌpo bawet 
boꞌo joobaeka, juchi taꞌabwi bweꞌu 
kuta kanoapo jaꞌamubaao, boꞌot 
betchiꞌbo siꞌimeta itou beꞌeemta 
itom makak.

Juꞌu Paplo, bweꞌu joꞌara 
Romaꞌ teaꞌu yepsa

11
 Junamaꞌa bawepo nasuk bwiata 

yeu katekaꞌpo itepo baji metpo 

ama aneka, junamaꞌa senu bweꞌu 
kuta kanoa, jiba junamaꞌa siꞌime 
seberia meecham ama anekaꞌpo 
itepo ama jaꞌamuk. Iniꞌi, bweꞌu 
joꞌara Alejanriaꞌ teaꞌa betana 
attearitaka intok ket, kutae 
yaꞌarim, bem sualeꞌum, Kajtor intok 
Poluk ti teakame, bicha tana aet 
joꞌarim tukan. 12

 Bawet boꞌo joaka 
intok, baweu senu bweꞌu joꞌara 
bwere kuta kanoam yeu yaajiwaꞌu, 
Sirakuusaꞌati teakaꞌu te yajak. 
Junamaꞌa itepo baji taꞌapo ama 
taawak. 13

 Intok junama naateka, 
itepo, tebesi bwiau jeela bawet 
boꞌo joaka, senu baweu bweꞌu 
joꞌara Reejioꞌ teaꞌu te yeu yajak. 
Yokoriapo, luula yejteꞌe betana 
jek taitekaꞌ betchiꞌbo te ama yeu 
sajak, intok juchi yokoriapo itepo, 
baweu, kuta kanoam yaajaꞌu, bweꞌu 
joꞌara Poteoliꞌ teaꞌu te yeu yajak. 
14

 Junamaꞌa itepo, wate Krijtopo 
itomak werim te ama taꞌaak. 
Bempo intok, woo busan taꞌapo 
amemak itom tawaneꞌ betchiꞌbo 
itom nunuk. Junaet chukula intok, 
bweꞌu joꞌara Roomaꞌ teaꞌu bicha te 
yeu sajak. 15

 Jumeꞌe, bweꞌu joꞌara 
Roomaꞌ teaꞌpo joꞌaaka, Krijtota 
sualeme, jaibu itom juꞌuneiyaan. 
Junuen san bempo boꞌot aman 
yajiwaꞌu, Pooro Aapioꞌoti teaꞌpo 
intok ket omot Baji Tabernam teaꞌu 
tajtia itom nankek. Am bichakai 
juꞌu Paplo, Liojta bai saek intok 
aapo yumaꞌisi jiapsi yejtelatakai. 
16

 Junako itepo jum bweꞌu joꞌara 
Romaꞌ teaꞌpo jaibu yajilamtakai, 
juꞌu sontaommeu yoꞌowe, jumeꞌ 
watem bwijrimtaka weiyaawame, 
juꞌu aman sontao kariu yee 
suuatuawammeu yoꞌotau am tojak. 

Taa aapo, jukaꞌ Paplota, omot, senu 
karipo aꞌ joꞌaneꞌ betchiꞌbo, senu 
sontaao ama aꞌ suatuawamta make 
ama tawaawak.

Juꞌu Paplo jum bweꞌu joꞌara 
Romaꞌ teaꞌpo yee majta

17
 Baji taewaika ama yebijlatakai, 

juꞌu Paplo, junamaꞌa bweꞌu joꞌara 
Romaꞌ teaꞌpo, aapo jumeꞌ junamaꞌa, 
juꞌu jurio yoemratau yoꞌooraa, nau 
am toji tebok intok junak, inimeꞌe 
nau aneka, aapo:
―Emeꞌe achaim nele benasi jurio 

yoemra. Ineponee kia jukaꞌ jurio 
yoemrata bejeꞌeka intok kia bat 
naataka itom yoꞌowasukaꞌum, bem 
au joiwalataka bem taꞌaaka bem 
boꞌo jooriaꞌuta bejeꞌeka tua kaita 
yaꞌarika juniꞌi, jiba nee inepo jum 
bweꞌu joꞌara Jerusalen teaꞌpo 
bwijritaka, junamaꞌa, jumeꞌ inim 
joꞌara Roomaꞌ teaꞌa betana juꞌu 
junama yaꞌuraatau nee yeu tojiwak. 
18

 Junameꞌe nee yaꞌuraa bittuaka 
intok nee temaisukai, bempo nee 
suꞌu tojibaen bweꞌituk bempo, 
junamaꞌa in meꞌetuneeꞌut kaita 
net teakai. 19

 Taa jumeꞌ juriom jiba 
iniat nee bejeꞌeka japtek, intok 
junamaꞌa inepo, ka baeka juniꞌi, 
inim juꞌu cheꞌa yoꞌo yaꞌarita betana 
in yaꞌuraa bittuanaaꞌuta aꞌawak. Kia 
inepo, jukaꞌ in bwiaarau yoemrata 
bejeꞌeka, inim yoꞌotau kaita aꞌ 
teuwaaneeka juniꞌi. 20

 Jiba inia 
betchiꞌbo nee, inepo enchim nau 
yajineꞌ betchiꞌbo ne nookak junuen 
enchim taꞌaabaeka intok emomak 
etejobaekai. Bweꞌituk jiba itom, 
Ijraꞌel tukaꞌuta betana yoemratat 
yeu katriam, Liojta betana chukula 
itom bit boꞌo bichaꞌu betchiꞌbo 

junuen inepo nee inim sisiꞌiwook 
wikiammea sumaꞌitaka ne aane.

21
 Junako bempo aapoꞌiku:

―Itepo inim, ee betana junaman 
te Jurea bwiaara betana, jiꞌosia 
jiꞌojteita te kaita mabetlaa. Intok 
kia junaꞌabo jumeꞌ ito benasi 
juriom inim yajilame, ka tuꞌik em 
yaꞌari, kaita itou teuwaalaa ―ti au 
jiiak―. 22

 Taa ketchia, itepo jukaꞌ 
em teuwaaꞌuta aꞌ juꞌuneiyaapea. 
Bweꞌituk itepote juꞌunea, siꞌimekut 
inikaꞌa bemelasi weyeka sualwamta, 
aꞌ bejeꞌeka nokwaꞌu ―ti au jiiak.

23
 Junuen san bempo, taewaita 

yeu puꞌaka aꞌ tejwaak. Intok junae 
taewait, jum Paplota katekaꞌu, 
yoemra tua juebenaka au nau yajak. 
Intok aapo, junamaꞌa, ketwoo 
naateka, tua kupteꞌu tajtia, Liojta 
teekau cheꞌa yoꞌotaka aꞌ katekaꞌu 
betana jukaꞌ nok lutuꞌuriata ameu 
aꞌ nookak. Junamaꞌa junuen, aapo, 
Moiseej tukaꞌuta betana jiꞌosia 
jiꞌojteim betana, intok jumeꞌ Liojta 
betana juꞌuneetuawaka, chukula 
yeu weenemta teuwaamta jiꞌojteim 
betana ameu nokaka, Jesukrijtota 
betana weyemta ama jiꞌojteita, 
ka taꞌabwisi eaka am sual iꞌakai. 
24

 Junamaꞌa, waate, jukaꞌ Paplota 
nokaꞌuta sualek. Taa wate intok, 
inia betana ka aꞌ sualek. 25

 Intok 
junuen, bempo inia betana ka nau 
eakai, waate sakaꞌajaptek. Junak 
juꞌu Paplo junammeu:
―Juꞌu Liojta tuꞌu jiapsi, bat 

naataka itom yoꞌowasukaꞌummeu 
jukaꞌ Isaꞌiaj tukaꞌuta aꞌ 
juꞌuneetuaka aꞌ noktuaka, 
lutuꞌuriata teuwaak, 26

 inien 
junammeu:

Junae yoemratau noknee intok:

Emeꞌe, jukaꞌ lutuꞌuriata aꞌ 
jikkajine, taa junuentaka 
juniꞌi, emeꞌe ka aet juꞌuneene.

Intok jukaꞌ in joaꞌuta, emeꞌe 
aꞌ bitne, taa emeꞌe, ka 
aꞌ bichamta benasi, ka aꞌ 
juꞌuneiyaane,

ti ameu jiune.
 27 Bweꞌituk iniꞌi yoemra, bem net 

jiapsekaꞌut aꞌ taꞌarula.
Intok inimeꞌe, jikkajaka juniꞌi, 

ka jijikkajame bebename.
Intok inimeꞌe emo puj pattai, 

junuen kaita bichaka intok 
kia bem kaita jikkajineꞌ 
betchiꞌbo.

Intok kia junuen, jachin juniꞌi, ka 
tua junen jiaka net juꞌuneebae.

Intok kia, inimeꞌe junuen in am 
jinneꞌuneꞌ betchiꞌbo,

Ka neu waatibaekai,
ti ameu jiakai. 28

 Junuen emeꞌe aꞌ 
juꞌuneiyaane, inim bichau bicha 
inien jukaꞌ Liojta yee aꞌ jinneꞌuꞌuta, 
ka jurio yoemratau bicha ket aꞌ 
teuwaanaaꞌuta. Intok junameꞌe, 
bempo ala junakaꞌa jikkajaka, aꞌ 
mabetne ―ti ameu jiiak.

29
 Junako jukaꞌ Paplota inikaꞌa 

teuwaasuko, jumeꞌ juriom junama 
yeu sajak intok bempo naas nau nok 
nassuakai.

30
 Juꞌu Paplo, junamaꞌa, karita 

aꞌ reu jinulaapo, juchi wooi 
wasuktiapo ama taawak. Intok 
siꞌime jumeꞌ ama au noitekame, 
alleaka am mabbetan. 31

 Junamaꞌa 
aapo, kaitat jain eaka, achai Liojta, 
teekau yoꞌotaka aꞌ katekaꞌu betana 
siꞌimeta jukaꞌ lutuꞌuriata aꞌ teuwaan. 
Intok yoꞌowe Jesukrijtota betana 
weyemta yee maj majtan, junamaꞌa 
junae betana kaabe au suakai. 

Paplo, bweꞌu joꞌaraa Romaꞌ teaꞌu 
Krijtota sualemmeu jiꞌojte

1  Inepo nee Paploꞌ teame, 
wepulsi yoꞌowe Jesukrijtota 

tekil joame. Inepo ne Liojta 
betana yeu puꞌari, junuen yeteu 
bittuaritakai, intok Liojta betana 
nok lutuꞌuriata yeteu aꞌ teuwaa 
betchiꞌbo aꞌ tekil maki.

2
 Inikaꞌa Krijtota betana nok 

lutuꞌuriata, juꞌu Lios, cheꞌa bat 
naataka naatekai, jaibu jum aꞌ nok 
lutuꞌuriapo, watem, jumeꞌ chukula 
yeu weenemta teuwaaneeme 
juꞌuneetuakai, inien aꞌ lutuꞌuriatek. 
3

 Iniꞌi Liojta betana lutuꞌuria, itom 
yoꞌowe Jesukrijto, juꞌu Liojta uꞌusi 
betana junen weye. Aapo, juꞌu 
Jesukrijto, jukaꞌ cheꞌa yoꞌo yaꞌarita 
Labiitukaꞌuta yoemiam betana inim 
yeu yoemtuk. 4 Taa aapoꞌik Liojta 
betana aꞌ yoemiatukaꞌpo, utteꞌata 
aet ayukaꞌue, Liojta tuꞌu jiapsie 
aniawaka junuen juꞌuneiyaawak, 
kokkoarim nasuk aꞌ jiabijtekaꞌ 
betchiꞌbo. Tua junaꞌa juꞌu itom 
yoꞌowe Jesukrijto. 5 Aapoꞌik 
Jesukrijtota betchiꞌbo, juꞌu Lios 
inikaꞌa tuꞌik itom yaꞌariak, ka 
itou aꞌ lutuꞌuriatuk juniꞌi, aapoꞌik 
betana lutuꞌuriaka, yee itom 

majtaneꞌ betchiꞌbo itom yeu puꞌak, 
yeteu itom bittuakai. Intok junuen, 
siꞌime yoemrata belleꞌekatana, aꞌ 
sualeka intok aꞌ nok jikkajame auneꞌ 
betchiꞌbo. 6 Inimeꞌe betana emeꞌe 
aane, ket Liojta betana, Jesukrijtota 
yoemiamtuneꞌ betchiꞌbo.

7
 Inien nee emou jiꞌojte, siꞌime 

emeꞌe, jum bweꞌu joꞌaraa 
Romaꞌateaꞌpo joꞌaakame. Jumeꞌ 
Liojta tuꞌisi nakeꞌum. Intok wepulsi 
aapoꞌik betchiꞌbo jiba jiapsi 
iꞌawaka emeꞌe yeu puꞌarim. Itom 
Lios achaita betana intok yoꞌowe 
Jesukrijtota betana, emou tuꞌik 
enchim alleeneeꞌuta intok yanti 
elwamta em bitne.

Paplo, bweꞌu joꞌaraa Romaꞌ 
teaꞌu noitibaeꞌpo

8
 Cheꞌa bat naatakai, Jesukrijtota 

betchiꞌbo, siꞌimem emo betchiꞌbo, 
ne in Liojta aet baisae. Bweꞌituk 
enchim aꞌ sualeꞌpo junuen siꞌime 
aniat yeu tajtia juꞌuneiyaawa. 
9

 Bweꞌituk Lios aapo, juꞌu tua 
junen jiaka, aapoꞌik betana tekilta 
in aꞌ jooriaꞌu, aapoꞌik uꞌusiwa 
betana, jukaꞌ nok lutuꞌuriata yee 
majtakai, aapo net juꞌunea, jiba in 
emou waateka, au bicha in enchim 
nokriaꞌpo. 10

 Jiba nee Liojtau bicha 

Romaanom

in nokaꞌabeleki, ne au ujbwana, 
aapoꞌik junen eaꞌpo aman, iꞌan 
jumakuꞌu ti eaka, jachinpo juniꞌi 
a in aman enchim bitneꞌ betchiꞌbo, 
aapo tuꞌi boꞌota nee makne. 
11

 Bweꞌituk enchim ne bitpea, 
tuꞌisia. Intok junuen, Liojta tuꞌu 
jiapsita betana weyeka a enchim 
jooneeꞌut enchim au yumaꞌaneeꞌut 
enchim aniabaekai. Junuen, ka 
taꞌabwisi intok eaka, cheꞌa tuꞌisi 
Krijtota enchim sual sakaꞌaneꞌ 
betchiꞌbo. 12

 Inen ne jiubae oꞌoben, 
Jesukrijtota, itepo junuen nau 
aꞌ sualeka, siꞌimem itom naas ito 
anianeeꞌu betana.

13
 Krijtopo nemak werim, enchim 

ne juꞌunee iꞌa, jue benasi in aman 
enchim bitpeaka juniꞌi, taa iꞌan 
tajtia, ka a in emou weyeꞌpo. Emou 
ne noitibaekaꞌea, junuen emo nasuk, 
Krijtota nok lutuꞌriata sualeka, 
cheꞌa juniꞌi yuꞌin aꞌ mabetame 
bitbaekai. Inim aniapo omot jue 
benasi jaibu inien in aꞌ bichaꞌa 
benasia. 14

 Bweꞌituk neu utteꞌa in 
yee majtaneꞌpo, kia am riekomtuko 
juniꞌi, intok kia am taꞌabwi 
yoemratuko juniꞌi. Intok jumeꞌ koba 
suawakame, oo kia jumeꞌ ka koba 
susuawakametuko juniꞌi. 15

 Junuen 
san inen ne ea, inikaꞌa Krijtota 
betana nok lutuꞌuriata, enchim, 
jumeꞌ bweꞌu joꞌaraa Romaꞌateaꞌpo 
jomemmeu ket in emou aꞌ 
teuwaaneꞌpo, kaita neas aayuk.

Krijtota nok lutuꞌuria, 
utteꞌata aꞌ jipueꞌu

16
 Inepone, jukaꞌ bemelaka, 

Krijtota nok lutuꞌuriata betana 
jakwoo juniꞌi nee ka ae tana ino 
tiutua. Bweꞌituk jiba iniꞌi junaꞌa, 

Liojta betana utteꞌaka aꞌ bitnaꞌ 
betchiꞌbo weyeme. Junuen, siꞌimem 
wameꞌe, inikaꞌa sualeme am 
jinneꞌuneekai. Junuen iniꞌi, cheꞌa 
bat naataka jumeꞌ juriom betchiꞌbo 
weyekai. Taa ketchia siꞌime wameꞌe 
ka jurio yoemram betchiꞌbo juniꞌi. 
17

 Bweꞌituk inia nok lutuꞌuriae, itepo 
aꞌ juꞌuneiyaa, Liojta junuen wepulsi 
Krijtota itom sualeka jiba junuen a 
itom mabetaꞌpo. Intok ka taꞌabwisi 
intoko. Jum Liojta nok lutuꞌuriapo 
aꞌ jiꞌojteiꞌi benasia: “Juꞌu junuen, 
Liojta betana tuꞌisi mabetwakame, 
junuen aapoꞌik sualeka jiba yuu 
jiapsine”, ti jiakai.

Yoemrata betana juꞌu 
ka tuꞌi ayukame

18
 Bweꞌituk ite aꞌ juꞌuneiyaa, 

aapoꞌik Liojta teekapo aꞌ katekaꞌa 
betana, siꞌime jumeꞌ ka aꞌ yoꞌoreka, 
ka tuꞌik jiapseka intok ka tuꞌik 
joame, ama butti jiokot machika 
ameu aꞌ chupneꞌpo. Inimeꞌe 
junaen ka tuꞌik boꞌo jooriaka, 
Liojta betana jukaꞌ lutuꞌuriata, 
ka aꞌ juꞌuneiyaatebo. 19

 Bempo, 
jukaꞌ Liojta betana weyeka, a 
juꞌuneiyaatumta juꞌuneiyaa. 
Bweꞌituk Lios, aapo ameu yeu 
aꞌ machiak. 20

 Bweꞌituk Liojta, ka 
bittaka, jiba yuu aꞌ jiapsaꞌuta, 
juꞌu aapoꞌik juꞌunaktekaꞌue 
a juꞌuneiyaatu. Aniata 
juꞌunaktewakaꞌpo naateka machisi 
juꞌuneiyaawa aapoꞌik aꞌ Liojtukaꞌpo 
intok utteꞌata jiba yuu betchiꞌbo 
aet ayukaꞌpo. Junuen san, bempo 
kaitat jiawitene. 21

 Jumeꞌ bat 
naataka katriam junuen Liojta 
taꞌaasuka juniꞌi, ka aꞌ yoꞌorek intok 
ka aꞌ baisaek juniꞌi, ka aꞌ Liojtukaꞌa 

benasia. Taa alam kaita tuꞌikut emo 
temai japtek. Junuen san, tuꞌikut 
bem a mammateneeꞌuta, aꞌ taꞌaruk. 
22

 Intok emo sussuawak ti jiaka 
juniꞌi, kaita suawata amet ayukan. 
23

 Intok jukaꞌ Liojta, jiba yuu 
jiapsamta, yoꞌori eiyaaꞌeewaꞌuta 
koptak. Intok, senuk, inim yoemta, 
ka jiba jiapsinemta bebenakutchi 
maammea yaꞌarika am yoꞌori 
betchiꞌbo. Intok kia wikitchim 
bebenam yaꞌarita juniꞌi, intok 
bakotchim bebenam intok ketunia, 
juyapo jumeꞌ jiapsame bebenam 
yaꞌarikai.

24
 Inia betchiꞌbo san, juꞌu 

Lios, junuen ka tuꞌik bem boꞌo 
jooriapeaꞌu betana ka ameu suuaka, 
au am suꞌu tojak. Intok junuen 
bempo naas nau tiusi machik 
yaak. 25

 Bweꞌituk bempo, Liojta 
betana jukaꞌ lutuꞌuriata, bem 
taꞌaakaꞌuta, ka aꞌ mabetaka, jukaꞌ 
aa nokiꞌichiata sualek. Intok Liojta 
betana jukaꞌ juꞌunakteita yoꞌorek. 
Intok am nake. Intok tua jukaꞌ 
Liojta am juꞌunaktekamta, junakaꞌa 
ka yoꞌorek, jukaꞌa, jiba betchiꞌbo 
aꞌ yoꞌorinaaꞌu au aꞌ lutuꞌuriakaꞌuta. 
Tua junuentune.

26
 Inia betchiꞌbo san, tua tiusi 

maachik bem boꞌo joorianeꞌ 
betchiꞌbo ka ameu suuak juꞌu 
Lios. Junak san, jumeꞌ jaamuchim 
juniꞌi, oꞌowim bem waataꞌaꞌeaꞌpo, 
bempo su, cheꞌa emo waatan. 
27

 Intok jiba benasia, jumeꞌ oꞌowim, 
jaamuchim waataꞌeaka su, bempo 
su emo waatan. Intok chikti bem 
nau eaka, nanancha oꞌowimtaka 
tiusi machik nau boꞌo joorian. 
Intok junae betana, bempo junaen, 
siꞌimeta jukaꞌ ka ammaꞌali weyeka, 

bem yaꞌari betana, bempo bem 
takaampo aꞌ inneꞌak.

28
 Bempo, Liojta kaabetukaꞌa 

benasia, ka sualbaekai, aapo 
juꞌu Lios, ka intok amemaktuka, 
siꞌimeta jukaꞌ ka ammaꞌali weyeka 
bem eiyaaꞌu am suꞌu tojak. Junuen, 
jukaꞌ ka jooꞌeewamta bem jooneꞌ 
betchiꞌbo. 29

 Intok siꞌime ka tuꞌisi 
weyeka amet aayuk. Ka am jubeka, 
taꞌabwi jaamuchimmak emo 
tuꞌuren. Ka ammaꞌali weyemta, 
jain juniꞌi, ka weelaꞌpo jita 
waatiawamta. Tokti betchiꞌbo ka 
tuꞌik, jita nau nae. Yeem sussuꞌa. 
Nok nanassua. Yeem bai tattaꞌaa. 
Ka tuꞌi yoemem. Aa nokiꞌichiata 
teuwaaka yetet nooka. 30

 Ka 
tuꞌisi yetet nonoka. Liojtam ka 
tuꞌureka, omola aꞌ tatawa. Kaabeta 
yoyoꞌore. Tuꞌisi emo jabele intok 
emo cheꞌeware. Taꞌabwika, ka 
tuꞌik tua bem aꞌ yaꞌaneeꞌu betana 
susuawak. Bem yoyoꞌowam ka nok 
jikkaja. 31

 Kaita mammate. Bem 
teuwaaꞌuta ka chuchupa. Bem a 
yee nakneeꞌuta, ka taꞌaa. Kaitat yee 
jijiokoe. Yee jiokoliwamta ka taꞌaa. 
32

 Bempo tuꞌisi juꞌunea, jukaꞌ Liojta 
tua inikaꞌa bejeꞌeka aꞌ nesawekaꞌut. 
Juꞌuneamme, inile benaka ka tuꞌik 
boꞌo jooriame, bem kokkoneeꞌuta 
ameu aꞌ chupneꞌpo. Taa junuentaka 
juniꞌi, jiba bichau bicha ka tuꞌik 
boꞌo jooria. Intok bempo, watem 
ame benasi aneme, alleaka am 
bicha.

Juꞌu Lios, tua aꞌ lutuꞌuriatukaꞌpo 
aman yee yaꞌuraa bittua

2  Inia betchiꞌbo san, empo, kia 
jabetaka juniꞌi, watemmet 

nokaka, ka tuꞌisi tawalaꞌati jiame, 

kaachin jiawitene. Bweꞌituk 
junuen, watem ka tuꞌisi tawalaꞌati 
jiakai, empoꞌe ka tuꞌisi emo tatawa. 
Empo junuen amet nokaka juniꞌi, 
tua jukaꞌ bem joaꞌuta ket aꞌ jooa. 
2

 Juꞌuneate, Liojta junuen, jumeꞌe, 
inikaꞌa weemta joame, tua junuen 
aꞌ lutuꞌuriatukaꞌpo amani, ameu 
aꞌ chupaꞌaneꞌpo. 3 Intok empo, 
jumeꞌ junuen junakaꞌa joame, ka 
tuꞌisi tatawaame. Intok empo jiba 
junakaꞌa joakai, Liojta ka tuꞌisi 
yee tawaaneeꞌu betana, kaachin 
empoꞌe ama yoꞌeene. 4 Oo jaisa 
empo, jukaꞌ Liojta ka yee koptaka 
intok tuꞌisi yee jiokoleka intok a yee 
boꞌo bichamta, kaitaꞌpo aꞌ bichaka, 
omola aꞌ tawaa jaꞌani. Junuen 
aapoꞌik yee aꞌ jiokoleeꞌuta, jiba au 
bicha enchi emo jiapsi kuaktaneꞌ 
betchiꞌbo weyemta ka mammatekai. 
5

 Taa empoꞌe tuaꞌe bettek jiapseka, 
ka Liojta noki jikkaja. Intok 
empo, ka tuꞌik joowamta betana 
ka emo temaibae. Inia betchiꞌbo 
san, empo, jukaꞌ taewaita, Liojta 
yee aet aꞌ yaꞌuraa bittuaneeꞌut, 
jiokot maisi em bitneeꞌuta, cheꞌa 
juniꞌi eu aꞌ buꞌuuria. Bweꞌituk 
aapo juꞌu Lios, siꞌimemmeu tua 
ameu aꞌ lutuꞌuriatukaꞌpo aman, 
ameu aꞌ chupaꞌane. 6 Junak 
aapoꞌik, weꞌepulaim, jukaꞌ bem 
yaꞌari betana junuen ameu aꞌ 
naꞌikiatuneeo. 7 Wameꞌe, jukaꞌ 
aapoꞌik bichapo bem ae uttianaaꞌuta 
intok ae bem eiyaanaaꞌuta intok 
jukaꞌ jiba yuu jiapsiwamta aet 
bem bitneeꞌuta, inikaꞌa, ka aawas 
kopteka jukaꞌ tuꞌik jiba bem joaꞌue 
aꞌ jaiwame, jiba yuu jiapsiwamta 
amet autuane. 8 Taa jumeꞌ yee 
bejeꞌeme intok Liojta betana 

lutuꞌuriata ka jikkajaka, ka tuꞌik ala 
eiyaame, ka am jiokoleka, jiokot 
ameu aꞌ chupaꞌane. 9 Siꞌimem jumeꞌ 
ka tuꞌik boꞌo jooriaka jiapsame 
betchiꞌbo, jiokot emo bitwame intok 
jiokot eewame ameu aune. Jumeꞌ 
juriommeu batchia, intok ketchia, 
jumeꞌ ka juriom betchiꞌbo. 10

 Taa ala 
juꞌu Lios, am uttiateboka, yoꞌorisi 
am eiyaa tebonee intok ka jain eaka 
jiapsiwamta amet autuane, siꞌimem 
jumeꞌ tuꞌik boꞌo jooriame. Cheꞌa 
bat naataka jumeꞌ juriom betchiꞌbo, 
intok ket jumeꞌ ka juriom betchiꞌbo.

11
 Bweꞌituk juꞌu Lios, kaabem 

cheꞌa eiyaaka, watem yeu beꞌaa. 
12

 Bweꞌituk, Liojta betana nesaurim, 
Moiseejtukaꞌuta jiꞌojteim, siꞌime 
jumeꞌ ka am juꞌuneiyaaka ka 
tuꞌik yaakame, junameꞌe junuen, 
Liojta nesaurit ka juꞌuneaka juniꞌi, 
kokkoneemme. Taa intok jumeꞌ 
junuen, Liojta betana nesaurim, 
Moiseejta jiꞌojtekaꞌut juꞌuneaka 
juniꞌi, intok ka tuꞌik yaakame, 
junameꞌe junen juꞌu Lios, junae 
betchiꞌbo, junae nesaurie, ka 
tuꞌisi am tawaane. 13

 Bweꞌituk 
jumeꞌe, jukaꞌ nesaurita kia beja aꞌ 
jikkajame, juꞌu Lios ka junaen am 
tuꞌu mabetne. Ala jumeꞌe, junakaꞌa 
nesauta jachin aꞌ jiꞌojteipo aman 
jiapsame, junameꞌe ala, ae tuꞌu 
mabetrimtune. 14

 Taa juꞌu tattaꞌabwi 
yoemra, ka juriomtakai, Liojta 
nesauri jiꞌojteim, inimeꞌe betana 
ka juꞌuneakai, inimeꞌe, jum nesauri 
jiꞌojteimpo weyemta, bem junuen 
yoememtaka, jitat bem juꞌuneaꞌue 
aꞌ chupako, junak inimeꞌe, jitat 
juꞌuneaka bem jiapsaꞌu, iniꞌi ame 
betchiꞌbo, nesauritaka yeu weama. 
15

 Bweꞌituk inimeꞌe, bem jachin 

emo ujuꞌuka bem jiapsaꞌue, junuen 
emo juꞌuneiyaa tebo, Liojta nesauri 
jachin aꞌ weyeꞌuta, yumaꞌisi bem 
am taꞌaꞌabebena. Bempoꞌim, tuꞌikut 
oo ka tuꞌikut a bem juꞌuneaꞌu, 
iniat a ame tana aꞌ teuwaa tebo. 
Intok chukula, bempo juꞌu bem 
jiapsaꞌut a bem emo nokrianeeꞌut 
oo ka a bem emo nokrianeeꞌut emo 
juꞌuneiyaane. 16

 Jukaꞌ taewaita 
yumako, Liojta, siꞌime yoemrata 
betana, bem joaꞌuta, kaabeta intok 
juꞌuneiyaaꞌu, weꞌepulaim, junaet 
ameu aꞌ chupneeꞌut, am yaꞌuraa 
bittuao, Jesukrijtota siꞌimemmeu 
yoꞌo yaakai. Aapoꞌik nok lutuꞌuriata 
in yee majtakaꞌuta welisia, aꞌ 
lutuꞌuriatukaꞌa benasia.

Jumeꞌ juriom, intok juꞌu 
Moiseejtukaꞌuta nesauri 

jiꞌojtei weyeme
17

 Taa empo emo jurio yoemra 
ti jiakai, intok empo, nesauri, 
Moiseejtukaꞌuta jiꞌojtekaꞌuta 
boꞌo jooriaka, Liojta suale, intok 
ket empo Liojtat eaka emo uttia. 
18

 Liojta betana jukaꞌa, jita yee aꞌ 
joo iꞌaꞌuta empo juꞌuneiyaa, intok 
juꞌu Liojta nesauri jiꞌojtei, jukaꞌ 
cheꞌa tuꞌik em yeu puꞌaneeꞌut 
enchi tejwaa. 19

 Empo ket, jumeꞌ 
Liojta betana lutuꞌuriata ka 
juꞌuneame, em am etejorianeꞌpo 
ama emo yumaꞌale. Intok jumeꞌ 
ka tuꞌik boꞌo jooriame, tuꞌisi bem 
jiapsineꞌ betchiꞌbo, tuꞌi boꞌota 
am tejwaa betchiꞌbo, ama emo 
yumaꞌale. 20

 Jumeꞌ intok, jitat juniꞌi 
ka juꞌuneame, a emo am majtale. 
Intok jumeꞌ ka a ameu noktume, 
a em am nok tejwaaneꞌpo juniꞌi. 
Liojta nok lutuꞌuriapo, siꞌimeta 

jachin aꞌ weyeꞌut, jakwoo juniꞌi 
ka jiꞌop betchiꞌbo, suawata intok 
jukaꞌ lutuꞌuriata taꞌaakai. 21

 Juntuk 
san, empo junuen watem maj 
majtakai, jaisaaka empo ka junaen 
emo majtaka jiapsa. Empo, jukaꞌ 
jita eꞌetbwawamta ka tuꞌi ti jiaka 
yee majtame, jaisaaka empo jita 
eꞌetbwa. 22

 Empo, jamutta ka jubeka, 
ka aamak senuk au tuꞌurisaekai, 
jaisaaka empo junakaꞌa jooa. 
Empo, jumeꞌ ka tua liosim, 
maammea yaꞌarim, yoꞌoriwame, ka 
bibitpeakai juniꞌi, jaisaakai, empo 
su, junamaꞌa bem teꞌopompo jukaꞌ 
bejeꞌewakamta nunuꞌe. 23

 Empo 
ala, jum Liojta nesauri jiꞌojteimpo 
weyemta aꞌ taꞌaakai emo cheꞌeware. 
Taa empo, jiba junakaꞌa Liojta 
nesauri, ka aꞌ chupakai, junuen 
empo jukaꞌ Liojta inim ka aꞌ yoꞌori 
tebo. 24

 Bweꞌituk jum Liojta nok 
lutuꞌuriapo, inen jiꞌojtei: “Jumeꞌ 
wate yoemem, ka juriom, enchim 
ka ammaꞌali aneꞌ betchiꞌbo, Liojtat 
ka tuꞌisi nooka”, ti jiakai.

25
 Lutuꞌuria ala, jukaꞌ sirkunsision 

teamta, jita tuꞌik aꞌ teuwaaꞌpo. Taa 
Liojta nesauri, Moiseejtukaꞌuta 
jiꞌojtekaꞌuta aꞌ teuwaaꞌpo aman 
aꞌ joaꞌateko. Taa junakaꞌa ka 
joaꞌateko, empo, jiba jumeꞌ ka 
junaen yaꞌarita benane. 26

 Juꞌu 
intok ka junuen yaꞌaritakai juniꞌi, 
taa Liojta nesauri aꞌ teuwaaꞌpo 
aman aꞌ joame, ka junuen yaꞌataka 
juniꞌi, sirkunsiraaroata benasi 
eiyaanaa. 27

 Taa juꞌu intok, ka 
junuen yaꞌaritakai, taa Liojta 
nesauri aꞌ teuwaaꞌpo aman aꞌ joame, 
enchi, junuen yaꞌataka juniꞌi, intok 
Liojta nesauri jiꞌojteita taꞌaakai, ka 
junuen enchi aꞌ chupao, junaꞌa, ka 

tuꞌisi a enchi tawaa. 28
 Bweꞌituk 

juꞌu, juriom yoꞌowakame, ka 
junae betchiꞌbo jiba, lutula 
weeꞌpo juriotune. Intok kia juꞌu, aꞌ 
takaawapo sirkunsiraaroawakame 
juniꞌi, ka junae betchiꞌbo jiba, lutula 
weeꞌpo junuen yaꞌarita benane. 
29

 Taa ala, juꞌu lutuꞌuriapo jurio, 
Liojtamak aꞌ eaꞌpo au juꞌuneiyaame, 
junaꞌa lutula weeꞌpo juriotune. 
Intok juꞌu lutuꞌuriapo sirkunsision 
teame, juꞌu junuen yaꞌaritaka intok 
Liojta aꞌ jiapsi iꞌaꞌpo aman jiapsame 
junaꞌa. Iniꞌi, ka junuen aꞌ weyeka 
aꞌ jiꞌojtewakaꞌue juꞌuneiyaawa. Ala, 
senu, aꞌ sualeka aꞌ juꞌuneiyaane. 
Junaꞌatune. Juꞌu intok junuen aꞌ 
boꞌo jooriame, ka jumeꞌ aꞌ bichame 
betana, taa Liojta betana junuen 
tuꞌisi aet mabetnaa.

3  Junuen san, jitasa teuwaa 
juꞌu juriotuwame oo juꞌu 

sirkunsision teame juniꞌi. Jitasa 
yeteu tuꞌik jipue. 2 Jiba juebena 
weemta betchiꞌbo tuꞌi. Bweꞌituk 
cheꞌa bat naataka, juꞌu Lios, jukaꞌ 
aꞌ nok lutuꞌuriawata, tua junen 
aꞌ eaꞌpo aman, jumeꞌ juriom 
mampo aꞌ suꞌu tojak. 3 Taa inimeꞌe 
betana, watem ka Liojta mak am 
eebaao juniꞌi, aapoꞌik betchiꞌbo tua 
kaachin maachi. Ka inia betchiꞌbo 
juꞌu Lios, wakaꞌa, jumeꞌ aapoꞌik 
nak taꞌaaꞌumeu bicha aꞌ naꞌikiri aꞌ 
koptane. 4 Taa ala, juꞌu Liojta joaka 
aꞌ teuwaaꞌu, lutuꞌuriata ausuꞌlik 
boꞌo jooria, elaꞌpo siꞌimem inim 
jiapsame, ka lutuꞌuriata nokao juniꞌi. 
Bweꞌituk Liojta nok lutuꞌuriapo inen 
jiꞌojtei:

Em teuwaaꞌu betchiꞌbo, 
empo Lios, siꞌimeku em 
lutuꞌuriakaꞌpo taꞌeenaa.

Intok empo, jumeꞌ enchi 
bejeꞌeka, ka tuꞌisi et nokame, 
am kobaꞌane.

5
 Taa juꞌu itom ka tuꞌisi aneꞌue, 

itepo, Liojta junuen siꞌimek 
betana aꞌ lutuꞌuriakaꞌpo aꞌ 
juꞌuneiyaatebokai, junak su, jaisa 
juꞌu Lios junuen junae betchiꞌbo 
jiokot itom joakai, jaisa ka 
ammaꞌali aane jaꞌani. Inim jabeta 
juniꞌi aꞌ teuwaaneꞌe benasia ne jiia. 
6

 Kaachin junuentune. Bweꞌituk juꞌu 
Lios, junuen ka ammaꞌali aneꞌeteko, 
kaachin inim jukaꞌ yoemrata a 
yaꞌuraa bittua ean.

7
 Maasuko, juꞌu aa nokiꞌichika 

in teuwaaꞌuta, Liojta betana jukaꞌ 
lutuꞌuriata, cheꞌa juniꞌi machisi 
aꞌ juꞌuneiyaatebokai, jaisaaka 
junuen inepo, ka tuꞌik yoemta 
benasi eiyaawa. 8 Junuentukaꞌateko, 
jaisaaka te jukaꞌ ka tuꞌik, ka 
aꞌ boꞌo jooriane, junuen jukaꞌ 
tuꞌik junae itom bitneꞌ betchiꞌbo. 
Tua inikaꞌasan, waate, ka tuꞌisi 
eaka, junuen itom yee majtaꞌati 
jiia. Taa inimeꞌe, ka tuꞌik bem 
naꞌikiatuneeꞌuta ameu chupne.

Siꞌime te, itepo, ka tuꞌisi tawalam
9

 Junak su, jaisa itepo jumeꞌ 
juriom teame, juꞌu wate yoemrata 
bepa cheꞌa tuꞌi yoemra jaꞌani. Tua 
ka junuen lutuꞌuria. Bweꞌituk jiba 
itepo te, kia jumeꞌ juriom intok 
kia jukaꞌ wate tattaꞌabwi yoemrata 
juniꞌi, jukaꞌ ka tuꞌika bempoꞌim 
joaꞌuta, ka aꞌ koptaka amet aꞌ 
ayukaꞌpo, machisi tee aꞌ teuwaalaa. 
10

 Liojta nok lutuꞌuriapo inien aꞌ 
jiꞌojteiꞌi benasia:

Kaabe aane, siꞌimeku tuꞌi yoeme.
Weꞌepulaka juniꞌi kaabe.

 11 Kaabe aane jumeꞌ jitat a 
juꞌuneame.

Kaabe aane jumeꞌ Liojtat 
jiapseka, aet emo temaeme.

 12 Siꞌime, Liojta betana emo 
naꞌikimtelataka jiapsa.

Siꞌime, Liojta bichapo, kaita 
tuꞌik boꞌo jooria.

Kaabe, jumeꞌ yeteu tuꞌuwata 
boꞌo jooriame.

Kia wepuꞌulaika juniꞌi, kaabe.
 13 Inimeꞌe teuwaaꞌu, tiuraa, jaiti 

machi ausuꞌli.
Bem teuwaaꞌue, yee bai tattaꞌaa.
Ka tuꞌik watemmet au iꞌakai aa 

nokiꞌichiata amet nonoka.
 14 Wepulsi juꞌu bem teuwaaꞌu, 

ka tuꞌik senuku bem 
chuptuapeaꞌu junaꞌa.

Intok jita juniꞌi, ka tuꞌisi yeteu 
weechemta teuwaa.

 15 Bempo, bem jissuꞌaneeꞌut, ka 
emo temaeka aꞌ jooa.

 16 Jak juniꞌi bem aneꞌepo, tuꞌik 
nanasonte.

Intok ka alleewamta jooa.
 17 Intok yanti elaka bem 

jiapsineeꞌuta, ka taꞌaa.
 18 Liojta bem ee majjauneeꞌut, kia 

ili juniꞌi, ka aet emo temae.
19

 Juꞌuneate, siꞌimeta jukaꞌ 
cheꞌa bat naataka nesauri, 
Moiseejtukaꞌuta jiꞌojtekaꞌu, aꞌ 
teuwaaꞌuta, jumeꞌ juriom, inikaꞌa 
nesaurita boꞌo jooriaka jiapsammeu 
aꞌ teuwaaꞌpo. Junuen, inimeꞌe 
ka bempoꞌim jitat jiawiteneꞌ 
betchiꞌbo. Intok junuen, inim 
kaabeta yeu beꞌeeka, juꞌu ka tuꞌisi 
bem tawala tukaꞌ betchiꞌbo, juꞌu 
Lios, yee yaꞌuraa bittuanemta 
bichapo bem anneꞌ betchiꞌbo. 
20

 Bweꞌituk kaabe Liojta bichapo 

mabettune, jukaꞌ nesaurita junuen 
aꞌ weyeꞌpo aꞌ joakai. Bweꞌituk juꞌu 
nesauri, wepulsi itom jukaꞌ ka 
tuꞌik yaꞌariakaꞌpo itom juꞌuneeneꞌ 
betchiꞌbo weye.

Yee jinneꞌuwamta, Krijtota 
sualwaka jiba, aꞌ weyeꞌpo

21
 Taa iꞌani, juꞌu Liojta nesaurit 

chukula, ka inia Liojta nesauri 
betana, itepo aꞌ juꞌuneiyaa, Liojta 
jachin itom jiokoleka, itom aꞌ 
tuꞌu mabetneꞌpo. Inia weemta 
betana intok, jum bat naataka, 
Liojta nesauripo intok jumeꞌe, 
aapoꞌik betana juꞌuneetuawaka aꞌ 
jiꞌojtekame, jaibu teuwaaritukan. 
22

 Iniꞌi intoko, Liojta siꞌimem aꞌ 
sualeme, inien am tuꞌu mabetaꞌu, 
Jesukrijtota sualeka jiba, junuen 
mabettune. Liojta bichapo, kaabe 
yeu beꞌeeka, siꞌime nanancha bitwa. 
23

 Bweꞌituk kaabe yeu beꞌeeka, 
siꞌime, Liojta bichapo ka tuꞌik 
yaꞌari. Intok siꞌime, Liojta bichapo 
tuꞌisi aet bem mabet tuneeꞌut, tokti 
kaita amet ayukai. 24

 Taa juꞌu Lios, 
tuꞌisi yee aꞌ jiokoleꞌ betchiꞌbo, am 
yoemiawam benasi yee mabeta, ka 
jita tuꞌik bem yaꞌari betchiꞌbo, taa 
ala, aapo, Jesukrijtota ame betchiꞌbo 
yaakaꞌue, am jinneꞌula. 25

 Juꞌu Lios, 
Jesukrijtota, itom ka tuꞌuwa yaꞌari 
betchiꞌbo, jiokot aꞌ yaꞌatuneeꞌuta au 
chupak, kuuset aꞌ muktuakai. Iniꞌi 
aꞌ yaꞌari intok, jumeꞌe, aꞌ sualeka aꞌ 
mabetame betchiꞌbo jinneꞌuwame 
aet aayuk. Iniꞌi inien yeu siika, 
Liojta siꞌimeku lutuꞌuriata aet 
ayukaꞌpo aꞌ juꞌuneiyaanaꞌ betchiꞌbo, 
bat naataka jumeꞌ ka tuꞌuwa 
yaꞌarim ka au aꞌ bamijtuaka, ka 
sep junae betana jiokot am yaakai. 

26
 Taa ketchia inien yeu siika, 

iꞌan, inimeꞌe taewaimmet, Liojta 
siꞌimeku lutuꞌuriata aet ayukaꞌpo, 
aꞌ juꞌuneiyaanaꞌ betchiꞌbo. Intok 
ket, jiba siꞌimeku lutuꞌuriaka, 
junuen, jumeꞌ Jesukrijtota sualeka aꞌ 
mabetame, tuꞌisi mabetakai.

27
 Juntuk san, kaabe jitat au 

uttiane. Jaisa betchiꞌbo. Inia 
betchiꞌbo, ka jukaꞌ nesaurita, 
Moiseejtukaꞌuta jiꞌojtekaꞌuta itom 
aꞌ chupaka aꞌ boꞌo jooriaꞌ betchiꞌbo, 
taa ala, Jesukrijtota itom sualekaꞌ 
betchiꞌbo te jinneꞌurim. 28

 Junuen 
san, juꞌuneate, senuk jabeta juniꞌi, 
Jesukrijtota aꞌ sualeka, Liojta aꞌ 
tuꞌu mabetneꞌpo. Elaꞌpo su jukaꞌ 
nesaurita betana boꞌo jooriawamta 
ka yaꞌalatakai juniꞌi.

29
 Jaisa juꞌu Lios, wepulsi juꞌu jurio 

yoemratau jiba inien Liojwai jaꞌani. 
Jaisa juꞌu wate, ka jurio yoemratau 
beja inien yee jinneꞌuka, ka Liojwai 
jaꞌani. Janaꞌaka, junameꞌe juniꞌi 
ket junaen aꞌ yoꞌowak. 30

 Bweꞌituk 
wepuꞌulai jiba juꞌu Lios. Intok 
Jesukrijtota sualekai, juꞌu Lios, 
juriomtaka sirkunsiraaroarim, intok 
kia jumeꞌ ka juriomtaka ka junuen 
yaꞌarim juniꞌi, Jesukrijtota bem sualeꞌ 
betchiꞌbo, siꞌimem nanancha am tuꞌu 
mabetne. 31

 Junuentuko, jaisa itepo 
inien Krijtota sualeka, jukaꞌ nesauri 
jiꞌojteita, kaita aꞌ teuwaꞌa benasi aꞌ 
tawaa jaꞌani. Kaachin junuentune. 
Ala itepo, cheꞌa juni san inikaꞌa Liojta 
betana nesaurita, jita betchiꞌbo aꞌ 
weyeꞌpo te aꞌ juꞌuneiyaa.

Apraꞌamtukaꞌuta jaisa aꞌ 
jiapsakaꞌu, itom juꞌuneiyaaꞌeaꞌu

4  Junuen san, itepo jumeꞌ 
ijraꞌeliitam, juꞌu itom 

bat naataka yoꞌowasukaꞌu, 
Apraꞌamtukaꞌu betana, jaisa 
te jiune. Inia betana jachin 
aꞌ jajamekaꞌpo. 2 Bweꞌituk juꞌu 
Apraꞌamtukaꞌu, aapoꞌik jita tuꞌik 
aꞌ yaakaꞌue, Liojta betana tuꞌisi 
mabettuko, junae betana a au 
uttia ean. Taa junuentaka juniꞌi, 
juꞌu Lios, juꞌu au aꞌ uttiaꞌuta ka 
aꞌ tuꞌuria ean. 3 Bweꞌituk jum 
Liojta betana jiꞌosia jiꞌojteimpo 
inen jiꞌojtei: “Juꞌu Apraꞌamtukaꞌu, 
Liojta sual taꞌaak. Intok jiba inien 
aapoꞌik aꞌ sual taꞌaꞌ betchiꞌbo, juꞌu 
Lios, kaita ka tuꞌik aet ayukaꞌa 
benasi, tuꞌisi aꞌ mabetak.” 4 Maa 
su, seenu, tekipanoalatuko, jukaꞌ 
aꞌ bejeꞌetuawaꞌuta, ka ujbwanta 
benasi aꞌ mabetne, taa aapoꞌik 
aꞌ wikiriawaꞌa benasi aꞌ mabetne. 
5

 Taa seenu, jinneꞌuituneꞌ betchiꞌbo, 
ka aꞌ joaꞌue, taa Liojta, jukaꞌ ka 
tuꞌik yaꞌalata aꞌ tuꞌu mabetneꞌpo 
junuen aꞌ sualekame. Juꞌu Lios jukaꞌ 
junuen aꞌ sualekaꞌu betchiꞌbo aet 
jatteaka tawanee aapoꞌik junuen 
aꞌ tuꞌu mabetneꞌ betchiꞌbo. 6 Inien 
ket juꞌu yoꞌo yaꞌari Labiitukaꞌuta, 
jukaꞌ Liojta betana, ka jita unnaa 
tuꞌik aꞌ yaꞌari betchiꞌbo, Liojta tuꞌu 
mabetakaꞌuta, aapoꞌik alleewamta 
aꞌ bitneeꞌu betana aꞌ teuwaak, 7 inen 
jiꞌojtei:

Alleewamta am bitne, wameꞌe, 
jukaꞌ ka ammaꞌali bem 
aukaꞌut, Liojta betana aet 
jiokoiwakame.

Intok bem ka tuꞌuwa yaꞌarim, ka 
junaet am bichakai.

 8 Tuꞌisi alleenee waꞌa, jabeta, aꞌ 
ka tuꞌuwa yaꞌarim betana, 
achai Liojta, kaita aꞌ yaꞌariꞌi 
benasi eiyaawame.

9
 Iniꞌi alleewame intok, ka jumeꞌ 

sirkunsiraaroarim betchiꞌbo 
jiba, taa jumeꞌ ka junuen yaꞌarim 
betchiꞌbo ketchia. Bweꞌituk jaibu 
te inen aꞌ teuwaalaa, Liojta 
Apraꞌamtukaꞌuta, aꞌ sualekaꞌ 
betchiꞌbo aet jatteaka aꞌ tuꞌu 
mabetakaꞌpo. 10

 Taa jakwoosa 
junuen junaet aꞌ tuꞌu mabetak, jaibu 
Apraꞌamta sirkunsiraaroasuako, 
oo kee junuen aꞌ yaꞌawao. Ka 
chukula, taa tua kee junuen aꞌ 
yaꞌawao. 11

 Taa juꞌu Apraꞌamtukaꞌu, 
cheꞌa chukula, jukaꞌ junuen au aꞌ 
yaꞌaneeꞌuta aet tejwaawak, junaen 
aapoꞌik Liojta sual taꞌaꞌ betchiꞌbo, 
Liojta aꞌ tuꞌu mabetakaꞌpo betana 
iniae aꞌ juꞌuneiyaanaꞌ betchiꞌbo. 
Inien san juꞌu Apraꞌamtukaꞌu, jumeꞌ 
ka junuen sirkunsiraaroawaka 
taa siꞌime jumeꞌ Liojta sualeme 
betana ket achaiwai. Intok 
junueni juꞌu Lios, ket bempoꞌim 
am mabetritukaꞌpo aman am 
juꞌuneiyaatebo. 12

 Lutuꞌuria ala, 
jukaꞌ Apraꞌamtukaꞌuta, jumeꞌ juriom 
sirkunsiraaroawakame, ket bem 
aꞌ yoꞌowakaꞌpo. Taa junuentaka 
juniꞌi, ka kia jumeꞌe, aapoꞌik betana 
kateka, bem takaapo junuen 
yaꞌawakame betana, taa ket wameꞌe, 
jukaꞌ itom yoꞌowa Apraꞌamta 
kee sirkunsiraaroawaka, Liojta 
aꞌ sualeꞌe benasia, Liojta sualeme 
betana junameꞌemtune.

Liojta aꞌ sualwakaꞌ betchiꞌbo, aapoꞌik 
itou aꞌ naꞌikiakaꞌu, aꞌ chupakaꞌu

13
 Bweꞌituk juꞌu Lios, 

Apraꞌamtukaꞌutau intok jumeꞌ aet 
yeu katriammeu, inim, ame betana, 
senuk siꞌimemmeu aꞌ yoꞌotuneꞌpo 
ameu aꞌ naꞌikiak. Taa inikaꞌa, 

Liojta ameu chupneꞌeti jiaka aꞌ 
teuwaakaꞌu. Ka jukaꞌ Apraꞌamta, 
nesauri jiꞌojteita aꞌ boꞌo jooriaꞌ 
betchiꞌbo au aꞌ chupak. Taa ala, 
aapoꞌik, Liojta aꞌ sualeka, junuen 
tuꞌisi mabettukai. 14

 Bweꞌituk jukaꞌ 
nesauri jiꞌojteita, aꞌ weyeꞌpo aman, 
aꞌ boꞌo jooriame, junameꞌe jiba jukaꞌ 
Liojta betana itou naꞌikiawakamta 
aꞌ mabetneeo, junako, juꞌu Liojta 
sualwame kaita teuwaa ean. Intok 
Liojta itou chupneꞌeti aꞌ jiakaꞌu, 
kaitatune. 15

 Bweꞌituk juꞌu nesauri 
jiꞌojteita, aꞌ weyeꞌpo aman, ka 
aꞌ chupaꞌawame, jiokot machika, 
betteka ama aayuk. Taa jumeꞌe, 
ka aꞌ jipueka ka aꞌ juꞌuneiyaame, 
junameꞌe, kaachin aꞌ teuwaaꞌuta 
bejeꞌeka aune.

16
 Junuen san juꞌu itou bicha 

naꞌikiawakame, Apraꞌamta, Liojta 
aꞌ sualekaꞌ betchiꞌbo weye. Junuen, 
ka yeteu aꞌ chaꞌaka juniꞌi, ka jita 
betchiꞌbo aꞌ weeneꞌ betchiꞌbo. Intok 
ketchia, siꞌime jumeꞌ Apraꞌamtat 
yeu katriam betana, tua junuen 
aꞌ lutuꞌuriatukaꞌpo am juꞌuneeneꞌ 
betchiꞌbo. Inien ne jiia oꞌoben, 
juꞌu itou bicha naꞌikiawakame, 
ka jumeꞌe, nesaurita jachin aꞌ 
weyeꞌpo aman aꞌ boꞌo jooriame 
betchiꞌbo jiba aꞌ weyeꞌpo. Taa ket, 
siꞌime jumeꞌe, Apraꞌamtukaꞌuta 
aꞌ sualekaꞌa benasi aꞌ sualeme 
betchiꞌbo. Junuen san, aapo juꞌu 
Apraꞌamtukaꞌu itou siꞌimemmeu 
yoꞌotaka yeu weama. 17

 Jukaꞌ Liojta, 
aapoꞌik sualekaꞌuta bichapo, jum 
Liojta nok lutuꞌuriapo aꞌ jiꞌojteiꞌi 
benasia: “Juebena yoemratau ne 
enchi achai yoꞌo yaꞌari”, ti jiakai. 
Bweꞌituk juꞌu Lios, aapo, jumeꞌ 
kokkoarim jijibijtetua. Intok jukaꞌ 

ketun kee yeu machiamta, jaibu 
tua junuen aꞌ ayukaꞌa benasi aꞌ 
tetteuwaa.

18
 Juꞌu Apraꞌamtukaꞌu, jukaꞌ aꞌ 

boꞌo bichaꞌuta aꞌ kaitatu machiaka 
juniꞌi, jiba Liojta yoem eiyaak. Intok 
junuen, jukaꞌ aꞌ boꞌo bichaꞌuta au 
chupuk. Intok jiba junueni, juebena 
yoemratau yoꞌotaka taawak, Liojta 
jaibu au aꞌ teuwaalatukaꞌpo amani: 

“Junuen ka a naꞌikiatunee jumeꞌ 
et yeu katriam”, ti jiakai. 19

 Juꞌu 
Apraꞌamtukaꞌu, abe mamni taka 
wasukteka juniꞌi, taa jiba Liojta 
aꞌ sualeꞌu ka aawaj kopteka jiba aꞌ 
yoem eiyaak. Juꞌuneaka, aꞌ jubiawa 
Saraꞌ teamta intok aapoꞌik juniꞌi, 
junuen jaibu bem yoemianeꞌpo, 
unnaa yoꞌotakai, ka emo jiapsi 
machiakai. 20

 Intok kia Liojta au 
naꞌikiakaꞌu betana juniꞌi, jiba aet 
yoem eak. Taa ala, cheꞌa juniꞌi aꞌ 
sualeꞌu intok aꞌ yoem eiyaaꞌu aet 
ayukan intok Liojta yoꞌoreka, aꞌ 
alleetuak. 21

 Intok aapoꞌik aꞌ yoem 
eiyaaneeꞌuta, ilitchisi juniꞌi, ka au 
beꞌeka, Liojta betana siꞌimeta au aꞌ 
teuwaakaꞌuta, au aꞌ chupaꞌaneꞌpo 
aman, utteꞌata aꞌ jipueꞌpo aꞌ 
sualekai. 22

 Inia betchiꞌbo san, juꞌu 
Lios, junuen aapoꞌik aꞌ sualekaꞌ 
betchiꞌbo, aet jatteaka aꞌ tuꞌu 
mabetak.

23
 Iniꞌi intoko, Liojta aꞌ sualekaꞌ 

betchiꞌbo, aꞌ mabetwakaꞌu betana, 
ka Apraꞌamtukaꞌuta betana jiba 
aꞌ weyeꞌpo teuwaawak. 24

 Taa 
intok ketchia, ito betchiꞌbo 
jiꞌojtewak. Bweꞌituk juꞌu Lios, iitom, 
jumeꞌ kokkoarim nasuk, yoꞌowe 
Jesukrijtota aꞌ jiabijtetuakamta 
sualeme, itom tuꞌu mabetla. 25

 Aapo 
juꞌu Jesukrijto, itom ka tuꞌuwa 

yaꞌarim betchiꞌbo, aꞌ meꞌetuneꞌ 
betchiꞌbo, oꞌowimmeu suꞌu 
tojiwak. Intok kokkoarim nasuk 
jiabijtetuawak, junaen, Liojta 
bichapo itom tuꞌu mabetrimtuneꞌ 
betchiꞌbo.

Jitasa betchiꞌbo, kaita ka tuꞌik 
yaꞌari benasi itom eiyaawaꞌu

5  Junuen san, yoꞌowe 
Jesukrijtota itom sualeꞌ 

betchiꞌbo, Liojta betana tuꞌu 
mabetrimtakai, Krijtota itom 
yaꞌariakaꞌu betchiꞌbo, itepo 
aamak itom yanti elaꞌu itot aayuk. 
2

 Jesukrijtota betchiꞌbo itepo, 
Liojtau bicha lutuꞌuriak, itom 
aꞌ sualekaꞌ betchiꞌbo. Aapoꞌik 
betana jukaꞌ itom jiapsimmeu tuꞌik 
mabetbaekai. Inia tuꞌik betchiꞌbo 
intok, itepo, ka taꞌabwisi intok aꞌ 
suale. Intok, teekapo, Liojta yoꞌo 
nesaweka katekaꞌu, chukula itom 
aamak anneeꞌuta boꞌo bichaka 
te allea. 3 Intok ka iniat jiba, taa 
ketchia, itepo jiokot itom ito bichaꞌ 
nasuk juniꞌi, te alleaka Liojta yoꞌore. 
Bweꞌituk inien te aꞌ juꞌuneiyaa, juꞌu, 
jiokot itom ito bichaꞌue, ka jain eaka 
a itom boꞌo bitneeꞌuta, cheꞌa itom aet 
jajamneꞌpo. 4 Intok junuen ka jain 
eaka a boꞌo bichakai, jiꞌobilawakai, 
chukula, tuꞌisi itom jiapsaꞌut te 
juꞌuneiyaanaa. Intok junuen itepo 
tuꞌisi jiapsakai, chukula, Liojtamak, 
tuꞌik itom bitneeꞌut te cheꞌa jiapsine. 
5

 Intok iniꞌi, Liojta betana tuꞌika, 
chukula itom bit boꞌo bichaꞌu betana, 
katte aet bai taꞌaatune. Bweꞌituk juꞌu 
Lios, aapoꞌik benasi, yumaꞌisi itom 
yee nak taꞌaaneeꞌuta itom taꞌaatuari, 
aapoꞌik betana juꞌu aꞌ tuꞌu jiapsiwata 
itot aꞌ autuaꞌue.

6
 Bweꞌituk, kaachin itom ito 

jinneꞌu machiako, juꞌu Jesukrijto, 
tua juꞌu taewait au yeu aꞌ puꞌarit, 
siꞌime ka tuꞌik yoemrata betchiꞌbo 
muukuk. 7 Bweꞌituk ka lautipo, 
seenu, senuk kaita ka tuꞌik yaꞌalata 
betchiꞌbo aꞌ meꞌetuneꞌ betchiꞌbo 
au suꞌu tojineeme aane. Taa 
junuentaka juniꞌi, jiba tua jumak, 
seenu, senuk unnaa tuꞌu yoemta 
betchiꞌbo, aꞌ meꞌetuneꞌ betchiꞌbo, au 
suꞌu tojineeme aane. 8 Taa aapo juꞌu 
Lios, tuꞌisi itom aꞌ nakeꞌuta, itom 
aꞌ juꞌuneiyaatualaa, Jesukrijtota, 
ito betchiꞌbo aꞌ mukukaꞌue 
aman. Ketun junuen itom ka tuꞌi 
yoememtuko juniꞌi. 9 Iꞌan intoko, 
Jesukrijtota ito betchiꞌbo kuuset 
mukukaꞌue, Liojta bichapo tuꞌu 
mabetrimtakai, ketun cheꞌa juniꞌi 
san, lutuꞌuriaka, itepo, chukula, 
taewai jiokot machika chupneemta 
betana aapoꞌik betchiꞌbo te 
jinneꞌunaa. 10

 Bweꞌituk, bat naataka, 
ketun itom aꞌ bejeꞌeka aneo, juꞌu 
Lios ae betana aꞌ uꞌusiwa, ito 
betchiꞌbo meꞌetuka, junuen aamak 
a itom ito tuꞌuteneeꞌuta yaak. 
Intok junuen, iꞌan, jaibu aamak 
ito tuꞌutelatakai, cheꞌa juniꞌi, aꞌ 
uꞌusiwata jiapsakaꞌ betchiꞌbo, te 
jinneꞌunaa. 11

 Intok ka inia jiba, taa 
ketchia, Liojtamak eaka te tuꞌisi 
allea itom yoꞌowe Jesukrijtota 
betchiꞌbo. Bweꞌituk aapoꞌik 
betchiꞌbo, Liojtamak te ito nau 
tuꞌutelaa.

Adamtukaꞌu, intok juꞌu 
Krijtota betana weyeme

12
 Junuen san, inim wepul yoemta 

ka tuꞌisi aukaꞌ betchiꞌbo, inim ka 
tuꞌik aꞌ au taitekaꞌa benasia, intok 

juꞌu kokkowame juniꞌi juꞌu ka 
tuꞌik boꞌo jooriawamta betchiꞌbo 
inien aayuk. Inien san ket, juꞌu 
kokkowame siꞌimemmeu chupuk, 
bweꞌituk siꞌime ka tuꞌik yaꞌala. 
13

 Cheꞌa bat, Moiseejtukaꞌuta 
betana, Liojta betana nesaurim 
kee yeu am machiao, inim juꞌu 
yoemra jaibu ka tuꞌik joaka 
jiapsan. Taa junako jumeꞌ nesaurim 
kaita tukaꞌ betchiꞌbo, inia 
betana inimeꞌe bejeꞌeka, ka tuꞌik 
bem yaꞌariakaꞌuta, ka a amet 
bittun. 14

 Taa junuentaka juniꞌi, 
Adamtukaꞌuta jiapsao taewaimmet 
naateka, intok Moiseejtukaꞌuta 
jispsaꞌu taewaimmeu yeu tajtia, 
siꞌimemmeu, bem kokkoneeꞌu 
ameu chupuk. Juꞌu intok, bem ka 
tuꞌisi aukaꞌu, ka junuen nesauta 
bepa bem sajakaꞌ betchiꞌbo, 
Adamtukaꞌuta aukaꞌa benasia. Iniꞌi 
Adamtukaꞌu intok, jukaꞌ cheꞌa 
chukula yebijnemta jachin aꞌ 
machianeeꞌuta, aꞌ teuwaan.

15
 Taa juꞌu, junuen, jukaꞌ 

Adamtukaꞌuta ka tuꞌisi yaakaꞌuta, 
kaachin, juꞌu Liojta itom mikaꞌu 
benane. Bweꞌituk junae, wepulai ka 
tuꞌisi yaakaꞌu betchiꞌbo, juebenaka 
kokkok. Taa juꞌu senuk yoemta, 
itom yoꞌowe Jesukrijtota betchiꞌbo, 
Liojta betana, ka jita betchiꞌbo, itom 
aꞌ jinneꞌuꞌu, cheꞌa juniꞌi siꞌimeta 
bepa eiyaawatchisi maachi. Iniꞌi 
intok, unnaa juebenam betchiꞌbo, 
tuꞌika weye. 16

 Intok kia juꞌu, jukaꞌ 
oꞌouta wepuꞌulaik, junuen ka tuꞌisi 
tawakaꞌuta juniꞌi, juꞌu Liojta betana 
itom jinneꞌuwaaꞌu, kaachin a au 
tammachiatu. Bweꞌituk juꞌu ka 
tuꞌuwata betana nokakai, juꞌu ka 
tuꞌisi itom tawaawaꞌuta, wepuꞌulaik 

ka tuꞌuwa yaꞌari betchiꞌbo, itou 
chupuk. Taa juꞌu yee jinneꞌuwamta 
betana nokakai, juꞌu Lios, jukaꞌ 
yoemrata, jachin maisi yuꞌin ka 
tuiik am yaꞌariak juniꞌi, junuen 
am tuꞌu mabeta. Ka jita betchiꞌbo. 
17

 Bweꞌituk wepuꞌulaik ka tuꞌuwa 
yaꞌari betchiꞌbo, juꞌu kokkowame, 
kaabem yeu beꞌaaka, itou chupuk. 
Iꞌan intok, jumeꞌ Liojta junuen tuꞌisi 
yee aꞌ nakeꞌ betchiꞌbo, intok ka jita 
betchiꞌbo aꞌ mabetlaꞌum, chukula, 
cheꞌa juniꞌi bepa, jiba yuu bem 
jiapsineeꞌuta jajamne, juꞌu senu 
inim yoeme, Jesukrijtota betchiꞌbo.

18
 Intok jiba inien, jukaꞌ 

Adamtukaꞌuta tua ka tuꞌik aꞌ yaꞌari 
betchiꞌbo, jumeꞌ inim jiapsame, 
siꞌimem, Liojta bichapo ka tuꞌik 
yaꞌari benasi am tawakaꞌa benasia, 
ketchia jiba junaeni, inim juꞌu, jukaꞌ 
Jesukrijtota, Liojta nok jikkajaka, 
sejtul, juꞌu cheꞌa siꞌimekut tuꞌisi 
weyeka tuꞌika aꞌ yaakaꞌu betchiꞌbo, 
siꞌime inim jiapsame, Liojta 
bichapo tuꞌik am yaꞌari benasi 
bem mabetrimtaka, jiba yuu jiapsi 
betchiꞌbo ameu weye. 19

 Ket jiba 
junaen, wepul oꞌouta, sejtul, ka 
Liojta nok jikkajakaꞌ betchiꞌbo, 
juebenaka, Liojta bichapo ka tuꞌisi 
taawak. Intok ket jiba junaeni, 
wepul oꞌouta, Liojta aꞌ nok jikkajakaꞌ 
betchiꞌbo, juebenaka junae, Liojta 
bichapo tuꞌisi mabetnaa.

20
 Taa juꞌu nesauri, Liojta betana 

weyeka, jiꞌojtewak, junae, jukaꞌ 
ka tuꞌik boꞌo jooriawamta cheꞌa 
juniꞌi juꞌunakkiachineꞌ betchiꞌbo. 
Taa ketuni jukaꞌ ka tuꞌik, cheꞌa 
juniꞌi aꞌ boꞌo jooriawao, Liojta ama 
butti yee aꞌ nakeꞌu, cheꞌa juniꞌi 
bepa yeteu yumaꞌasimen. 21

 Inien 

yeu siika, junuen, jukaꞌ ka tuꞌik 
boꞌo jooriawamta betchiꞌbo, jukaꞌ 
kokkowamta, siꞌimemmeu, kaabem 
yeu beꞌaaka aꞌ yumakaꞌa benasia, 
ket jiba junaen, Liojta ama butti 
yee aꞌ nakeꞌue, junaꞌa, siꞌimeta 
kobaꞌika, aapoꞌik bichapo, itom tuꞌu 
mabetneeꞌuta aꞌ yaak. Intok junueni, 
jukaꞌ jiba yuu jiapsiwamta, itom 
yoꞌowe Jesukrijtotae aman, itom 
mabetneꞌ betchiꞌbo.

Ka tuꞌik betana, kokolam benaka, 
taa Krijtota sualeka juꞌu jiapsiwame

6  Junuen san jaisa te jiune. 
Jumak te jukaꞌ ka tuꞌik 

ketuni boꞌo joorianee jaꞌani, intok 
junaen, jukaꞌ Liojta betana, ama 
butti yee aꞌ nakeꞌuta, aapoꞌik itom 
cheꞌa juniꞌi aꞌ bittuaneꞌ betchiꞌbo. 
2

 Kaibu junuentune. Bweꞌituk itepo 
ka tuꞌik boꞌo jooriawamta betana 
kokkolame benasi ito eiyaa. Junuen 
san, kaachin itepo ka tuꞌik boꞌo 
jooriaka jiapsine. 3 Inien emeꞌe aꞌ 
juꞌuneiyaane. Siꞌime itepo, jumeꞌ 
Jesukrijtotamak nau eebaeka ito 
batoꞌowaatebokame, junuen itepo, 
aapoꞌiku mak kokkokame benasi 
itom ito eiyaaꞌpo aꞌ teuwaakaꞌpo. 
4

 Junuen san, ito batoꞌowaatebokai, 
itepo, kokkokame benasi ito 
eiyaakai, Krijtotamak nau te 
maꞌawak. Junuen ket, kokkoarim 
nasuk jiabijteka, intok junuen, ka 
bat naataka benasia jiapsakai. 
Junuen Jesukrijtota, kokkoarim 
nasuk aꞌ jiabijtetuawakaꞌa benasia, 
achai Liojta tua ama butti a jita aꞌ 
joaꞌu betchiꞌbo.

5
 Bweꞌituk itepo junuen Krijtota 

mak eaka, junuen ale benasi 
kokkokoame benasi ito eiyaalatuko, 

junuen ket itepo, aapoꞌik aꞌ 
jiabijtekaꞌa benasia te ket jiabijtene. 
6

 Juꞌuneate itepo, Krijtotamak itom 
eaꞌ betchiꞌbo, bat naataka juꞌu 
ka tuꞌisi itom jiapsisukaꞌu betana, 
aamak kuuset kokkokame benasi 
itom machiakaꞌpo. Junuen beja 
jukaꞌ ka tuꞌik joopeewamta itot 
ayuka itom aꞌ jootuamta, junuen 
aꞌ luꞌutineꞌ betchiꞌbo, intok inien 
bichau bicha ka intok juꞌu ka 
tuꞌik joowamta betana kobaꞌim 
taka junuen inia betana senuk 
tekoka junau aꞌ suꞌu tojirika 
aꞌ jiapsaꞌa benasia. 7 Bweꞌituk 
senu mukukaꞌateko, junaꞌa, 
juꞌu ka tuꞌik boꞌo jooriawamta 
betana jaibu ama yoꞌeela. 8 Itepo 
junuen, jaibu Jesukrijtotamak 
eaka, aamak kokkokame benasi 
machiako, ket itepo, aamak jiba 
yuu itom jiapsineeꞌuta te aꞌ suale. 
9

 Bweꞌituk juꞌuneate, Jesukrijtota 
junuen, sejtul kokkoarim nasuk 
jiabijtesukai, ket, jakwoo juniꞌi, ka 
juchi aꞌ mukneꞌpo. Juꞌu kokkowame, 
jakwoo juniꞌi au yumaꞌ betchiꞌbo, 
ka intok utteꞌak. 10

 Bweꞌituk 
Jesukrijto junuen mukukai, jukaꞌ 
ka tuꞌik boꞌo jooriawamta sejtul 
wechiapo aꞌ kobaꞌabaeka junuen 
muukuk. Taa iꞌan jiapsakai, Liojtau 
suꞌu tojirika jiapsa. 11

 Junuen ket 
emeꞌe, ka tuꞌik boꞌo jooriawamta 
betana jaibu kokkokame benasi 
emo eiyaane. Taa Jesukrijtotamak 
eakai, Liojtau emo suꞌu tojirika, ae 
betchiꞌbo jiapsine.

12
 Junuen san emeꞌe, jukaꞌ ka 

tuꞌik ka intok bichau bicha enchim 
aꞌ jooneꞌ betchiꞌbo, ka au emo suꞌu 
tojirika, aet emo suuane. Junuen, 
bat naataka jukaꞌ ka tuꞌik enchim 

tuꞌureka, utteꞌapo benasi enchim 
joaꞌuta ka joakai. 13

 Intok kia 
emeꞌe, enchim takaam juniꞌi, ka 
bebejeꞌeritau em suꞌu tojibaane, 
junuen jukaꞌ ka tuꞌik ammea boꞌo 
jooriaꞌ betchiꞌbo. Ala, cheꞌa juni 
san, emeꞌe, Liojtau emo suꞌu tojine, 
kokkoka, intok junuen, juchi 
jiabijtelame benakai, Liojtau em 
enchim takaam nenkine, tuꞌik 
ausuꞌlik ammea boꞌo jooriakai. 
14

 Bweꞌituk juꞌu bebejeꞌeri, iꞌan, ka 
tuꞌik enchim yaꞌatuaꞌ betchiꞌbo, ka 
ama emou yumaꞌane. Bweꞌituk 
emeꞌe iꞌan, ka jukaꞌ nesauri jiꞌojteita, 
jachin aꞌ teuwaaꞌpo aman jiapsa. 
Ala emeꞌe, Liojta ama butti yee 
aꞌ nakeꞌ betchiꞌbo, aapoꞌik betana 
tuꞌik mabetrika jiapsa.

Tekoka jiapsamtat nokaka, 
taꞌabwi weyemta teuwaa

15
 Junak su, jaisa itepo junuen, 

ka nesauri jiꞌojteita boꞌo jooriaka 
jiapsakai, taa Liojta betana, 
ama butti yee nakika betchiꞌbo 
jinneꞌurimtakai, junak su, jaisa 
itepo ka tuꞌik joonee jaꞌani. 
Kaibu junuentune. 16

 Emeꞌe tuꞌisi 
juꞌunea, senuk tekobaeka, intok 
enchim au emo suꞌu tojako, ket 
junuen, aꞌ nok jikkajibaekai. 
Junak juꞌu enchim teeko, enchim 
atteane. Intok utteꞌatune, enchim 
aꞌ nok jikkajineꞌpo. Ket jiba ile 
benasi, emeꞌe, jukaꞌ bebejeꞌerita 
aꞌ tekokame benasi, au a emo suꞌu 
toja, juꞌu enchim kokkoneeꞌuta 
emou yaꞌanemtawi. Oo Liojtau aꞌ 
tekokame benasi a au emo suꞌu toja, 
junuen emeꞌe, tuꞌik boꞌo jooriaka 
jiapsi betchiꞌbo. 17

 Taa, Liojta ne bai 
sae, bweꞌituk emeꞌe, bat naataka 

bebejeꞌeritau emo suꞌu tojilamtaka 
ka tuꞌik joaka juniꞌi, taa iꞌan, emeꞌe, 
Jesukrijtota betana nok lutuꞌuriata, 
junama waꞌam majtawakai, au 
emo suꞌu tojaka, tua junen jiaka 
aꞌ nok jikkajila. 18

 Intok emeꞌe, iꞌan, 
jaibu bebejeꞌerita betana aman 
yoꞌeelamtaka, tuꞌik ausuꞌlik enchim 
boꞌo jooriaka jiapsineeꞌut emo 
temae. 19

 Inim aꞌ jikkajiwaꞌa benasi 
ne aꞌ teuwaa oꞌoben. Bweꞌituk 
emeꞌe, inia betana, inien jiba tuꞌisi 
aet juꞌuneene. Junuen ket, cheꞌa bat 
naataka, enchim takaammea tua 
ka tuꞌik intok junuen nat bepaasi ka 
tuꞌik joaka jiapsisukaꞌa benasia, iꞌan 
junaen, emeꞌe, tuꞌik ausuꞌlik boꞌo 
jooriaka jiapsi betchiꞌbo, enchim 
takaam Liojtau nenkine, aet emo 
utteꞌa jooriane. Junaen, wepulsi 
Liojtau emo suꞌu tojika jiapsi 
betchiꞌbo.

20
 Emeꞌe, bat naataka, ketun 

bebejeꞌeritau emo suꞌu tojirika, jukaꞌ 
ka tuꞌik joaka jiapsisukai, junako 
emeꞌe, tuꞌik enchim boꞌo jooriaka 
jiapsineeꞌuta emeꞌe ka taꞌaak. 
21

 Taa emeꞌe tuꞌisi juꞌunea, juꞌu, bat 
naataka ka tuꞌik enchim joaꞌu, iꞌan 
enchim au waateka, enchim aet 
tiweꞌu betana, intok kaita tuꞌik 
enchim aet jajamekaꞌpo. Bweꞌituk 
junaꞌa, wepulsi kokkowamta jiba 
jooa. 22

 Taa iꞌani, bebejeꞌerita 
betana emo yoꞌeelamtakai, emeꞌe, 
jaibu, iꞌan, Liojta betana weyeka, 
emo tekil makri. Inia betana ala, 
emeꞌe, tuꞌik aet jajamne. Bweꞌituk 
iniat, emeꞌe, Liojta bichapo 
wepulsi ae betchiꞌbo jiba, enchim 
jiapsineeꞌuta ama teune. Intok 
ket, chukula, jiba yuu jiapsiwamta 
aet teune. 23

 Bweꞌituk wepulsi jiba, 

jukaꞌ ka tuꞌik boꞌo jooriawamta, 
yee bittuaꞌu, ka tuꞌisi tawaka, 
kokkowame junaꞌa. Taa Liojta 
betana, yee aꞌ mikbaeꞌu, juꞌu jiba 
yuu jiapsiwame junaꞌa, itom yoꞌowe 
Jesukrijtota mak eaka aꞌ sualekai.

Emo kukunakammet nokaka, 
taꞌabwi weyemta teuwaa

7  Krijtopo nemak werim, 
emeꞌe, jukaꞌ Liojta nesauri 

jiꞌojteita taꞌaakai, jaibu em juꞌunea, 
jukaꞌ nesaurita, senuk ket inim 
aꞌ jiapsao, jiba aꞌ utteꞌatukaꞌpo, 
junakaꞌa aꞌ boꞌo joorianeꞌpo. 2 Maa 
su, jabe jamutta juniꞌi, kunakame, 
jukaꞌ kuna ket jiapsao, utteꞌatune, 
junaemak aꞌ chupiatukaꞌ betchiꞌbo, 
nesaupo aman. Taa jukaꞌ aꞌ kuna 
mukuko, juꞌu jamut junuen aꞌ 
kunawa betana, au aꞌ utteꞌatukaꞌu, 
ka intok junuen au utteꞌatune. 
3

 Junuen san, juꞌu jamut, ket aꞌ 
kunawa jiapsao, taꞌabwi oꞌoutamak 
jiapsaꞌateko, junae betchiꞌbo, tua aꞌ 
kunawa betchiꞌbo, ka tuꞌik yaꞌane. 
Taa jukaꞌ aꞌ kunawa mukuko, aapo 
junuen, aꞌ kunawa betana au aꞌ 
utteꞌaaꞌeaꞌu, ka intok au utteꞌatune. 
Intok a juchi taꞌabwik kunatune, ka 
junuen ka tuꞌisi aukai.

4
 Inien ket emeꞌe, Krijtopo nemak 

werim, siꞌime nau, Krijtota sualeka, 
aapoꞌik benasi eiyaawame, aamak 
kokkokame benasi machika, 
jukaꞌ nesauri jiꞌojteita enchim 
boꞌo joorianeeꞌuta, ka emou 
utteꞌa. Junuen iꞌan, taꞌabwikumak 
enchim eaka jiapsineꞌ betchiꞌbo, 
jukaꞌ jamutta, taꞌabwik juchi 
aꞌ kunakaꞌa benasia machikai. 
Iꞌan emeꞌe, Krijtota betana 
yoemiawaim, juꞌu kokkoarim nasuk 

jiabijtetuawakamta betana. Taa 
iniꞌi intok, Liojta betana weyemta 
itom boꞌo joorianeꞌ betchiꞌbo weye. 
5

 Bweꞌituk, bat naataka, ketun itom 
eaꞌpo aman, ka tuꞌik joaka itom 
jiapsao, juꞌu nesauri jiꞌojtei, jukaꞌ 
ka tuꞌik itom joopeaꞌuta, itom aꞌ 
jooneꞌ betchiꞌbo itom au waatituak. 
Iniꞌi intok, jukaꞌ itom kokkoneeꞌuta 
itom bittuak. 6 Taa iꞌan itepo, 
jumeꞌ nesauri jiꞌojteim betana, 
bat naataka utteꞌapo itom boꞌo 
jooriaꞌum betana, junakaꞌa ka boꞌo 
jooriaka, junuen ka jiapsame benasi 
machikai. Intok junuen san, itepo 
iꞌan, Liojta betana bemela weyemta 
boꞌo jooriaka, aꞌ yoꞌori betchiꞌbo te 
ama yuuma. Liojta betana aꞌ tuꞌu 
jiapsie, bemelasi jiapsakai. Intok ka 
bat naataka jakwoo weeria nesauri 
jiꞌojtei boꞌo jooriakai.

Juꞌu ka tuꞌuwa, in taka betana 
weyeka, net ayukame

7
 Junak su jaisa te jiune, jaisa 

juꞌu nesauri jiꞌojtei ka tuꞌik yee 
jootua jaꞌani. Kaachin junuentune. 
Taa cheꞌa juni san, inepo, ka juꞌu 
nesauri jiꞌojteita betchiꞌbotuko, 
jukaꞌ jita ka tuꞌik boꞌo jooriawamtat 
ka juꞌune ean. Maasuko, kannee 
juꞌune ean, taꞌabwik atteata aꞌ 
waatiawaꞌu, ka aꞌ tuꞌireakaꞌpo, jum 
nesauri jiꞌojteimpo: “Ka em attea 
ka aꞌ waatabaane”, ti ka jiꞌojteituko. 
8

 Taa juꞌu ka tuꞌik joopeewaka net 
ayukame, inia weemtat juꞌuneaka, 
jiba inia nesauriae, siꞌime ka tuꞌik 
in aꞌ boꞌo jooriapeeneꞌ betchiꞌbo 
nee au waatituak. Bweꞌituk iniꞌi, 
jukaꞌ nesauri jiꞌojteita ka aꞌ ayuko, 
katte itepo, juꞌu ka tuꞌik betana ka 
tuꞌisi tatawaaꞌeewan. 9 Cheꞌa bat 

naataka ne, jukaꞌ nesauri jiꞌojteita 
ka juꞌuneiyaaka, ne tuꞌisi ino 
jiapsaꞌ tean. Taa chukula, nesaurit 
juꞌuneaka, ka tuꞌik in yaꞌarit, 
intok junuen, ka tuꞌisi tawaka, in 
mukneeꞌut ne juꞌuneak. 10

 Inien 
aꞌ weeꞌpo san, jiba iniꞌi nesauri, 
jukaꞌ jiba yuu jiapsiwamta, nee 
bittuaꞌeaꞌu, nee betchiꞌbo, ka 
tuꞌisi tawaka, in mukneeꞌuta nee 
juꞌuneiyaatuak. 11

 Taa juꞌu bebejeꞌeri 
inia weemtat juꞌuneaka, ae nee 
bai taꞌaak, ka tuꞌik in joopeaꞌu 
nee waatituaka, intok jiba junae 
nesauritae, ka tuꞌisi nee tawaka, in 
mukneeꞌuta neu chupak.

12
 Junuen san, juꞌu nesauri jiꞌojtei, 

junaꞌa, tua junuen aꞌ weyeꞌpo 
aman, Liojta betana kaita ka tuꞌik 
jipue oꞌoben. Intok juꞌu aꞌ teuwaaꞌu, 
Liojta betana weyeka, tuꞌika aet 
aayuk, intok ket lutuꞌuria ausuꞌli. 
13

 Taa junuen san, jaisa iniꞌi, juꞌu 
tuꞌu nesauri, junuen tuꞌika, jaisa ka 
tuꞌisi nee tawaaka, in mukneeꞌuta 
neu yaꞌaneeme jaꞌani. Kaachin 
junuentune. Ala juꞌu ka tuꞌuwa 
in yaꞌari, junuen nee tawaak. 
Intok junuen, junukaꞌa ka tuꞌik, 
aꞌ juꞌuneiyaatebok, junuen, junae 
tuꞌikue aꞌ yaak. Intok jiba junueni, 
jukaꞌ ka tuꞌika ayukamta, cheꞌa 
juniꞌi bepa ka aꞌ tuꞌireakaꞌuta, jiba 
juꞌu nesaurie juꞌuneiyaawak.

14
 Juꞌuneate, jukaꞌ nesauri 

jiꞌojteita, ka inim betana, taa Liojta 
betana aꞌ weyeꞌpo. Taa inepo ala, 
inim bwiapo yoemtakai, ka tuꞌik 
betana, kia in eaꞌpo, ne ka au 
yumaka, utteꞌapo benasi aꞌ jooa. 
15

 Bweꞌituk inepo ne ka juꞌunea 
juꞌu in ino ujuꞌuꞌu betana. Bweꞌituk 
jukaꞌ tuꞌik in joopeaꞌuta, ne ka aꞌ 

jooa. Ala ne, jukaꞌ ka in tuꞌureꞌuta 
su ne ala jooa. 16

 Taa junuen, ka 
in joopeaꞌuta su ne joakai, junuen 
inepo, ne a juꞌuneene, jukaꞌ Liojta 
betana nesaurita nee betchiꞌbo aꞌ 
tuꞌireakaꞌpo. 17

 Junuen san inepo, 
ka in junen aꞌ tuꞌureꞌ betchiꞌbo, ne 
aꞌ jooao, jukaꞌ ka tuꞌik. Ala juꞌu 
ka tuꞌik in boꞌo jooriapeaꞌu net 
ayukame junuen nee jiapsitua. 
18

 Bweꞌituk inonee juꞌuneiyaa, in 
tokti ka tuꞌi yoem tukaꞌpo. Bweꞌituk 
inepone, jukaꞌ tuꞌisi weyemta boꞌo 
jooriapea, taa kannee au yuuma. 
19

 Bweꞌituk jukaꞌ tuꞌik in joopeaꞌuta, 
ne ka aꞌ jooa. Ala ne jiba jukaꞌ ka 
tuꞌik, ka in tuꞌureꞌuta, ne cheꞌa 
jooa. 20

 Junuen san, ka in joobaeꞌuta 
su joakai, inepo, ka in junen eaꞌ 
betchiꞌbo jukaꞌ ka tuꞌik ne boꞌo 
jooria. Taa ala, juꞌu ka tuꞌuwa in 
taka betana weyeme, junuen nee 
jiapsitua.

21
 Junuen san, inepo, inikaꞌa net 

tettea. Inepo tuꞌik boꞌo jooriapeaka 
juniꞌi, wepulsi juꞌu ka tuꞌuwa 
net aayukaꞌpo. 22

 Nejpo, in jiapsi, 
net aneme ala ne, Liojta nesauri 
jiꞌojteita aꞌ eiyaaka aꞌ tuꞌure. 23

 Taa 
senu weemta neu ayukamta ne 
mammatela. In tuꞌi eeri bejeꞌeka 
anemta. Iniꞌi intok, juꞌu ka tuꞌuwa 
in taka betana weeme, junuen nee 
kobaꞌika, nee utteꞌa jooria.

24
 In ka alleaꞌu net aayuk. Jabesa 

tua, iniꞌi in takaa, ka tuꞌisi nee 
tawaaka, in mukneeꞌu betana, juꞌu 
nee jinneꞌuneeme. 25

 Lios aapo 
junaꞌa, itom yoꞌowe Jesukrijtota 
betchiꞌbo, juꞌu nee jinneꞌume. Liojta 
ne tuꞌisi aet bai sae. Junuen san, 
in tuꞌik waataꞌu, Liojta nesauri 
jiꞌojteita aꞌ chupaꞌ betchiꞌbo ne aet 

jiapsek. Taa in taka betana, juꞌu ka 
tuꞌik net ayukamta betchiꞌbo, juꞌu 
ka tuꞌuwa nee kobaꞌi.

Juꞌu Liojta tuꞌu jiapsie, jiapsiwame

8  Iꞌan san junueni, jumeꞌe, 
Jesukrijtotamak eaka aꞌ 

sualeme, kaachin Liojta bichapo ka 
tuꞌisi tawaane. Jumeꞌe, bem taka 
betana ka tuꞌuwa amet ayukamta ka 
joaka jiapsame betchiꞌbo, ala, Liojta 
betana tuꞌu jiapsita eaꞌpo aman 
jiapsame. 2 Bweꞌituk juꞌu bemela 
lutuꞌuria, Jesukrijtotamak eaka, aꞌ 
sualeka, aapoꞌik tuꞌu jiapsi, jiba yuu 
jiapsiwamta itot autuame, junaꞌa, ka 
tuꞌisi in tawaaneeꞌu betana intok 
in mukneeꞌu betana, nee jinneꞌula. 
3

 Bweꞌituk juꞌu Lios, jukaꞌ nesaurita, 
Moiseejtukaꞌuta jiꞌojtekaꞌuta, junuen, 
itom takaam betana, jukaꞌ ka tuꞌik 
betchiꞌbo, ka utteꞌata jipuekai, ka au 
yumaka, ka aꞌ yaakaꞌuta, aapo juꞌu 
Lios aꞌ yaak. Bweꞌituk juꞌu Lios, tua 
aꞌ uꞌusiwata itou bittuak, ito benasi 
aꞌ yoem yaakai, junuen, itom ka 
tuꞌuwa yaꞌarim betchiꞌbo, jiokot au 
aꞌ bitneꞌ betchiꞌbo. Inien san juꞌu 
Lios, jukaꞌ ka tuꞌik itot aukamta, 
Jesukrijtota ito benasi aꞌ yoem 
yaꞌarika, jiba betchiꞌbo aꞌ koobak, ka 
intok ka tuꞌisi tawaka, itom kokkoneꞌ 
betchiꞌbo. 4 Inikaꞌa yaak juꞌu Lios, 
junuen itom a jukaꞌ nesauri jiꞌojteita 
teuwaaꞌuta, chupiasi boꞌo joorianeꞌ 
betchiꞌbo. Bweꞌituk iiꞌan, itepo jumeꞌ 
Krijtota sualeme, ka itom jachin 
jiapsibaeꞌpo aman jiapsa. Taa itepo 
ala, Liojta tuꞌu jiapsie aniawaka, 
aapoꞌik eaꞌpo aman te junuen itom 
jiapsi iꞌawaꞌpo aman te jiapsa.

5
 Bweꞌituk jumeꞌe, kia bem 

eaꞌpo aman, bem tuꞌureꞌuta joaka 

jiapsame, junameꞌe, inim weyemtat 
jiba emo temae. Taa jumeꞌe, Liojta 
tuꞌu jiapsita eaꞌpo aman jiapsame, 
Liojta betana weyemtat jiba jiapsek. 
6

 Juꞌu, inim weyemtat, senuk 
au temaineeꞌu, ka tuꞌisi tawaka 
aꞌ mukneeꞌu ama aayuk. Taa 
juꞌu, Liojta tuꞌu jiapsita betana, 
senuk au temaineeꞌu, jiba yuu 
jiapsiwame intok yanti elwame ama 
aayuk. 7 Jumeꞌ junuen, inim boꞌo 
jooriawamtat jiba emo temaime, 
Liojtam bejeꞌeka aane. Bweꞌituk 
inimeꞌe, ka junen bem eaꞌ betchiꞌbo, 
kattim jukaꞌ Liojta nesauri jiꞌojteita 
aꞌ boꞌo jooria, intok ka au emo suꞌu 
toja juniꞌi. 8 Junuen san, jumeꞌe, kia 
bem eaꞌpo aman, bem tuꞌureꞌuta 
joaka jiapsame, junameꞌe kaachin, 
Liojta alleetuane.

9
 Taa emeꞌe, ka kia enchim eaꞌpo 

aman, enchim tuꞌureeꞌuta joaka 
jiapsa. Ala Liojta tuꞌu jiapsita eaꞌpo 
aman emeꞌe jiapsa. Juꞌu Liojta tuꞌu 
jiapsi junuen emot jiapsaꞌateko. Juꞌu, 
Jesukrijtota betana tuꞌu jiapsita ka 
aet aneꞌu, junaꞌa, ka aapoꞌik yoemia. 
10

 Taa junuen, Jesukrijto emot 
aneꞌeteko, enchim takaam, junuen, 
enchim ka tuꞌik yaꞌari betchiꞌbo, 
kokkokame benasi machikai, Liojta 
junuen enchim tuꞌu mabetlatukaꞌ 
betchiꞌbo, juꞌu enchim jiapsi, jiba 
yuu betchiꞌbo jiapsine. 11

 Intok 
junueni, Jesukrijtota, kokkoarim 
nasuk jiabijtetuakamta, juꞌu jiapsi, 
emot jiapsaꞌateko, jiba aapo juꞌu 
Lios, aapoꞌik jiabijtetuakame, 
aapoꞌik tuꞌu jiapsita emot 
jiapsamtae, inimeꞌe enchim takaam, 
a luꞌuteme, bemela jiapsita amet 
autuane. 12

 Junuen san, Krijtopo 
nemak werim, itou utteꞌa, ka itom 

eaꞌpo aman itom jiapsineeꞌu. Ala, 
Liojta tuꞌu jiapsi eaꞌpo amani. 
13

 Bweꞌituk emeꞌe junuen, enchim 
eaꞌpo aman jukaꞌ ka tuꞌik enchim 
tuꞌureꞌuta aꞌ joaka jiapsaꞌateko, 
junak, ka tuꞌisi tawaka enchim 
kokkoneeꞌu aet bitne. Taa Liojta 
tuꞌu jiapsie aniawaka emeꞌe junuen 
jukaꞌ ka tuꞌik enchim takaam 
joopeaꞌu betana, kokkokame 
benasi emo eiyaakai, junak emeꞌe, 
jinneꞌurimtaka jiba yuu jiapsine.

14
 Siꞌime wameꞌe, Liojta tuꞌu 

jiapsie aniawaka, siꞌimeku ae tuꞌisi 
jiapsame, inimeꞌe Lios am yoemiak. 
15

 Bweꞌituk, juꞌu, Liojta betana 
tuꞌu jiapsi emot aneme, ka bettek 
enchim boꞌo jooriaka, juchi enchim 
majjauneeꞌuta emeꞌe aet bitne. 
Taa ala, jukaꞌa, Liojta betana tuꞌu 
jiapsita, Liojta itom yoemiakaꞌpo 
itom aꞌ juꞌuneiyaatumta. Intok 
iniae aꞌ tuꞌu jiapsie, itepo, aapoꞌiku 
bicha nokaka: “Itom achai”, ti 
te a au jiune. 16

 Jiba iniꞌi, Liojta 
tuꞌu jiapsi, itom aꞌ juꞌuneiyaatua, 
lutula weeꞌpo, Liojta itom 
yoemiakaꞌpo. 17

 Intok itepo, aapoꞌik 
yoemiamtakai, ket itepo, aapoꞌik 
Liojta, Krijtotau naꞌikiari, te aꞌ 
mabetne. Jiba aapoꞌik Krijtotamak 
te junakaꞌa bitne. Bweꞌituk itepo 
iꞌan inim, Jesukrijtota benasi 
jiokot ito bichaꞌateko, chukula, 
itou naꞌikiakaꞌuta, aapoꞌik yoꞌo 
nesaweka katekaꞌu, itepo aꞌ 
yoꞌoriwaaꞌuta, alleaka aamak aꞌ 
bitne.

18
 Junuen taka juniꞌi, iniꞌi iꞌan 

inim jiokot itom ito bichaꞌuta, 
iniamak tua ka a tamachiatu, waꞌa 
chukula aman Jesukrijtotamak 
tua yoꞌorisi machik ujyoika itom 

aꞌ bittuaneeꞌu. 19
 Bweꞌituk Liojta 

betana siꞌime jumeꞌ juꞌunakteim, 
jiba tua eaka, jumeꞌ Liojta yoemiam, 
bem yeu machianaaꞌuta taewaita 
bitpeaka, aꞌ boꞌo bicha. 20

 Bweꞌituk 
juꞌu juꞌunaktei, Liojta bichapo, 
kaitaꞌpo tuꞌika taawawak. Iniꞌi intok, 
ka junuen aꞌ tawabaeꞌ betchiꞌbo, 
taa ala Liojta junuen jaibu au 
aꞌ chupaꞌabaeꞌ betchiꞌbo yeu 
siika. Taa junuentaka juniꞌi, juchi 
bemelasi aꞌ auneeꞌuta au chup ean. 
21

 Bweꞌituk siꞌime juꞌu juꞌunaktei, 
utteꞌapo iꞌan aꞌ machiakaꞌa 
betana intok aꞌ luꞌutineeꞌu betana 
jinneꞌuitune. Junuen ket, chukula, 
Liojta yoemiammak, bemelasi, 
jiba betchiꞌbo bem bitneeꞌuta, 
amemak aꞌ bit betchiꞌbo. 22

 Bweꞌituk, 
juꞌuneate, iꞌan tajtia, siꞌime juꞌu, 
Liojta juꞌunaktei, jamutta asoabaeꞌe 
benasi jiokot aꞌ inneꞌaaꞌuta 
intok ka alleaꞌuta aet aꞌ aukaꞌpo. 
23

 Intok kia ka iniꞌi wate jiapsame 
jiba, jiokot aane, taa itepo juniꞌi 
ket, ale benasia, itepo jaibu 
jukaꞌ Liojta tuꞌu jiapsita, chukula 
jukaꞌ itom mabetneeꞌuta, junuen 
tua itom aꞌ mabetneꞌpo, itom 
aꞌ juꞌuneiyaatuamta, itot aneka 
juniꞌi, tuꞌisi te itom jiapsipo aꞌ 
juiwa, intok itepo, jiba te aꞌ boꞌo 
bicha, jak weyeo Liojta itom 
yoemiamtukaꞌpo aman, tua junuen 
itom aꞌ mabetneeꞌuta. Junak san, 
jumeꞌ chukula, jiba yuu itom 
takaaneeꞌum, itot aune. 24

 Bweꞌituk 
itepo, chukula itom bitneeꞌut, aꞌ 
sualeka, aet jiapseka te jinneꞌurim. 
Bweꞌituk seenu, jukaꞌ chukula aꞌ 
boꞌo bichaꞌuta, jaibu aꞌ bichaꞌateko, 
junako junakaꞌa ka intok aet 
jiapseka aꞌ boꞌo bitne. Bweꞌituk 

jukaꞌa, senuk junuen bichaꞌuta, 
kaachin senu aꞌ boꞌo bitbaekaꞌeene. 
25

 Taa ala itepo, jukaꞌ itom chukula 
boꞌo bichaꞌuta, kee bichakai, itepo 
jiba te aet jiapseka, ka jain eaka, 
binwa aꞌ boꞌo bitne.

26
 Ket jiba inien su, juꞌu Liojta 

tuꞌu jiapsi, ka itom a au yumaꞌut 
juꞌuneaka, itom ania. Bweꞌituk 
itepo, katte juꞌunea, juꞌu Liojtau 
bicha itom waataka itom aꞌauneeꞌut. 
Taa Liojta betana tuꞌu jiapsi 
itot aneme, Liojtau bicha itom 
nokria, ka a teuwaatuka, bettesi 
itom aꞌ ineꞌetuaka, junuen itom 
nokria sime. 27

 Juꞌu Lios intok, itot 
ayukamta juꞌuneiyaame, jaibu 
aꞌ tuꞌu jiapsiwata, ito betana aꞌ 
teuwaaꞌut juꞌunea. Bweꞌituk juꞌu 
aꞌ tuꞌu jiapsiwata, siꞌimeku, Liojta 
eaꞌpo aman, au bicha, itom, jumeꞌ aꞌ 
yoemiawam, nokria.

Cheꞌa juniꞌi yoꞌolamtaka te yeu rejte
28

 Juꞌuneate, jukaꞌ Liojta, jumeꞌe, 
aapoꞌik nakeme betchiꞌbo, aapo, 
siꞌimeta bem bichaꞌuta, ameu 
tuꞌik junaet ameu aꞌ chupaꞌaneꞌpo. 
Jumeꞌe, aapoꞌik, jita betchiꞌbo yeu 
aꞌ puꞌarimmeu. 29

 Bweꞌituk jumeꞌ bat 
naataka Liojta jaibu am taꞌaaꞌum, 
junak bat naataka naatekai, aapo 
yeu am puꞌak, junuen aapoꞌik 
yoemia benasia bem jiapsineꞌ 
betchiꞌbo. Junuen, jukaꞌ aꞌ uꞌusiwata, 
Jesukrijtota, juebenaka jumeꞌ nau 
werim bepa aꞌ yoꞌotuneꞌ betchiꞌbo. 
30

 Wameꞌe intoko, cheꞌa bat 
naatelaapo naateka, Liojta, aapoꞌiku 
bicha yeu aꞌ puꞌarim, inimeꞌe ketchia, 
yumaꞌisi bem aꞌ sualneeꞌut am aniak. 
Wameꞌe intok inien aꞌ sualekame, 
inimeꞌe, ketchia, aapoꞌik bichapo, 

kaita ka tuꞌik yaꞌarime benasi am 
bichak. Wameꞌe intoko inien tuꞌisi aꞌ 
mabetakaꞌum, ketchia inimeꞌe, aapo 
tua yoꞌorisi machika aꞌ aneꞌu bem 
aamak anneeꞌuta am bittuak.

Liojta, jaisa yee aꞌ nakeꞌu
31

 Iꞌan su, jaisa te jiunee inia 
betana. Ineni. Jukaꞌ Liojta junuen 
itomaktuko, kaabe itom bejeꞌeka 
a itom kobaꞌane. 32

 Juꞌu Lios kia 
junuen jukaꞌ tua aꞌ yoemiawata 
juniꞌi, ka ama aꞌ yoꞌeetuaka, ala, 
siꞌimem ito betchiꞌbo aꞌ mukneeꞌuta 
au aꞌ chupakai. Inien tee a juꞌuneene, 
aꞌ usiwamak, siꞌimeta jukaꞌ itou 
tuꞌik aapoꞌik itom aꞌ bittuaneꞌpo. 
33

 Iꞌan kaabe aane, jumeꞌ Liojta 
yeu puꞌarim, ka tuꞌikut a am 
naꞌatejoneeme. Bweꞌituk aapo juꞌu 
Lios junaꞌa, juꞌu am tuꞌu mabetlame. 
34

 Junuen san, kaabe aane, jumeꞌ ka 
tuꞌisi itom a tawaaneeme. Bweꞌituk 
juꞌu Jesukrijto junaꞌa, juꞌu ito 
betchiꞌbo mukukame, intok ket 
juꞌu, kokkoarim nasuk jiabijtekame, 
intok ketchia, Liojtamak aꞌ bata 
tana kateka, juꞌu itom nokriame. 
35

 Iꞌan kaabe aane, intok kia jita 
juniꞌi, kaita aane, Jesukrijtota ka 
intok itom aꞌ nakneꞌ betchiꞌbo, itom 
aꞌ koptatuaneeme. Kia juꞌu jiokot 
itom ito bitneeꞌu juniꞌi, oo juꞌu 
obisi itou ayukame juniꞌi, intok 
kia jumeꞌ itou suuame juniꞌi, intok 
kia juꞌu tebauriwame juniꞌi, oo 
ka tajoꞌowame juniꞌi, oo juꞌu 
jinilwatchika itou ayukame oo kia 
itom suꞌanaaꞌu juniꞌi. 36

 Liojta nok 
lutuꞌuriapo aꞌ jiꞌojteiꞌi benasia:

Ee betchiꞌbo, itepo, itom 
suꞌapeewaꞌu, chikti taꞌapo 
itou aayuk,

Bwaram suꞌabaawaka, yeu 
puꞌarim benasi te eiyaawa.

37
 Taa siꞌimek inia betana, itepo, 

jumeꞌ Krijtota sualeme, juꞌu 
Krijtota itom nakekaꞌuta betchiꞌbo, 
siꞌimeta itou ayukamta betana 
itepo aniawaka, itepo aꞌ kobaꞌika 
yeu rejte. 38

 Junuen san, inen ne 
aꞌ lutuꞌuriatukaꞌpo juꞌunea, Liojta 
jiba itom aꞌ nakneꞌ betchiꞌbo, kaita 
itoas ayukaꞌpo. Kia kokkowamta 
itom majjauneeꞌu juniꞌi. Intok kia 
inim jiapsaka, bettesi itou ayukame 
juniꞌi. Intok kia jumeꞌ ankelesim 
juniꞌi. Intok kia jumeꞌ inim yoꞌo 
nesaweme juniꞌi. Intok kia ka 
bittaka juniꞌi, jukaꞌ bebejeꞌerita 
betana utteꞌakame juniꞌi. Intok kia 
inime taewaimmet ayukame. Intok 
kia juꞌu chukula yeu machianeeme 
juniꞌi. 39

 Intok kia jum teekau 
ayukame intok inim bwiapo 
ayukame juniꞌi. Intok kia jita 
taꞌabwika jukaꞌ Liojta juꞌunaktei 
juniꞌi, tua kaita, aapoꞌik achai 
Liojta, itom yoꞌowe Jesukrijtota 
ito betchiꞌbo aꞌ yaakaꞌue itom 
aꞌ nak jiokoleeꞌuta itom aꞌ 
juꞌuneiyaatuakaꞌu betana inikaꞌa aꞌ 
bejeꞌeka itom aꞌ koptatuaneeme.

Lios, jukaꞌ Ijraꞌel yoemrata yeu puꞌari

9  Lutuꞌuriata ne teuwaa, Krijtota 
in sualeꞌpo amani. Intok 

kannee kia beja junen jiia. Bweꞌituk, 
Liojta bichapo, tuꞌisi in jiapsaꞌut 
intok Liojta tuꞌu jiapsie juꞌuneaka, 
junuen aꞌ lutuꞌuriatukaꞌpo nee 
aꞌ juꞌuneiyaatua. 2 Ama butti 
in siokaꞌu net aayuk. Intok in 
jiapsi bettesi in ka alleaꞌu, jiba 
net aayuk. 3 Inia betchiꞌbo, jiba 
inepo nee, Krijtota ka taꞌaaka, 

ka tuꞌisi in tawarituneeꞌuta yeu 
puꞌapea, junuen iniae jumeꞌ in 
wawaim, jumeꞌ tua nele benasi 
ijraꞌeliitam, a am jinneꞌuimtuneeo. 
4

 Inimeꞌe Ijraꞌeltukaꞌuta betana 
yoemiammet yeu katriam. Intok 
inimeꞌe, cheꞌa bat naataka, Liojta 
betana yoemiarim benasi bitri. 
Inimeꞌemak juꞌu Lios, ket machisi, 
tua juꞌunakkiachisi amemaktuk. 
Intok ameu bemelasi weyemta 
betana ameu aꞌ lutuꞌuria yaak. 
Jukaꞌ nesaurita, Moiseejtukaꞌuta 
jiꞌojtekaꞌuta. Intok jum bweꞌu 
teꞌopopo, Liojta jachin bem 
yoꞌorineeꞌuta am tejwaak. Intok 
chukula, jukaꞌ tuꞌik ameu aꞌ 
chupneꞌeti aꞌ jiakaꞌuta. 5 Bempo, tua 
bat naataka katriam, yeu puꞌarim, 
itom yoꞌowasukaꞌummet yoemiarim. 
Intok junae yoemrata betana, ito 
benasi aꞌ yoemtukaꞌ betchiꞌbo, juꞌu 
Jesukrijto, inim yoemtuk. Aapo, 
juꞌu siꞌimeta bepa Liojtakai, jiba 
yuu betchiꞌbo aꞌ yoꞌorinaaꞌuta au 
aune. Intok tua junuentune.

6
 Taa Liojta betana weyeka, juꞌu 

ijraꞌeliita yoemratau chupneꞌ 
teaꞌuta, aꞌ teuwaawakaꞌuta, ka jak 
ka ameu chupuk oꞌoben. Ala, ka 
siꞌime jumeꞌ Ijraꞌeltukaꞌuta betana 
yeu katriam, lutuꞌuriapo Liojta 
bichapo aꞌ yoemiawaimpo eiyaawa. 
7

 Intok kia jumeꞌ Apraꞌamtukaꞌuta 
betana yeu katriam, ka siꞌime, 
lutuꞌuriapo, Liojta bichapo 
junameꞌe aꞌ yoemiawam benasi 
eiyaawa. Taa ala Lios inen au 
aꞌ teuwaakan: “Jumeꞌ tua et yeu 
katriamtuka, em yoemiam benasi 
taꞌeenaame, Isaak teamtat yeu 
katriam, junameꞌemtune.” 8 Iniꞌi 
inikaꞌa teuwaa oꞌoben, jabeta juniꞌi, 

ka inim jita yoemrata betana aꞌ 
weyeka juniꞌi, ka junae betchiꞌbo 
jiba, Liojta betana aꞌ yoemiatuneꞌpo. 
Ala, jumeꞌ tua lutuꞌuriapo aet yeu 
katriam benasi eiyaawame, jumeꞌ 
Liojta juꞌu Apraꞌamtukaꞌutau 
aꞌ teuwaakaꞌpo aman, au aꞌ 
chupakaꞌutat betana aet yeu 
katriam junameꞌem. 9 Bweꞌituk juꞌu, 
Liojta, Apraꞌamtukaꞌutau chupneꞌeti 
jiakaꞌu, iniꞌi junaꞌa: “Juchi 
wasuktiat, inim taewaita weyeo, ne 
notteo”, ti jiia, “junako, juꞌu Saaraꞌa 
teame oꞌouta asoꞌolatune.”

10
 Intok ka iniꞌi jiba, taa wooi, 

jumeꞌ Rebeekaꞌ teamta ouꞌasoam, 
wepuꞌulaik nau achaika juniꞌi, jukaꞌ 
itom yoꞌowasukaꞌuta Isaak teamta. 
11-13

 Taa junako, inimeꞌe ketun kee 
yeu am yoemtuu, intok kia jita 
tuꞌik oo ka tuꞌik, kee am yaꞌalatuko 
juniꞌi, juꞌu Lios, juꞌu Rebeekaꞌ 
teamtau: “Juꞌu cheꞌa yoꞌowe, jukaꞌ 
Jakoop teaka, chukula weemta 
bepa cheꞌa ka eiyaatuka, inikaꞌa 
aꞌ jikkajineꞌeti,” au jiiak. Iniꞌi, jum 
Liojta nok lutuꞌuria jiꞌojteipo ket 
inien aꞌ jiꞌojteiꞌi benasi weye: “Jukaꞌ 
Jakooboꞌ teamta nee aꞌ nak taꞌaak. 
Taa jukaꞌ Esauꞌ teamta intok nee 
ka junuen aꞌ nakek”, ti aꞌ jiaꞌapo. 
Jiba inien chupiataka taawak juꞌu 
aapoꞌik Liojta aꞌ nesaweeꞌpo aman, 
yee yeu aꞌ puꞌaaꞌu, iniꞌi, wameꞌe tua 
aapoꞌik junuen aꞌ waataꞌpo aman 
yeu aꞌ puꞌawaaꞌu. Junammet jukaꞌ 
bem yaꞌariakaꞌuta ka amet bichakai.

14
 Junak su, jaisa te tua jiune, 

jaisa, juꞌu Lios ka ammaꞌali 
weyemta jooa jaꞌani. Kaibu 
junuentune. 15

 Bweꞌituk 
Moiseejtukaꞌutau nokaka inen au 
jiiak juꞌu Lios: “Inepo junen eaka, 

jumeꞌ in jiokolibaeꞌum ne jiokoine. 
Intok jukaꞌ in nak jiokolibaeꞌuta, ne 
nak jiokoline”, ti jiiak. 16

 Junuen 
san juꞌu, senuk, Liojta betana 
mabetneeꞌu, ka senuk eaꞌpo aman, 
oo aapoꞌik au aꞌ utteꞌa jooriaꞌ 
betchiꞌbo weye. Ala Liojta yee nak 
jiokoleꞌ betchiꞌbo weye. 17

 Bweꞌituk 
jum Liojta nok lutuꞌuriapo, juꞌu 
bwiaraa Ejiiptoꞌ teaꞌpo yoꞌo yaꞌuttau, 
Paraon teamtau inen au aꞌ jiakaꞌu, 
jiꞌojtei: “Enchi ne yoꞌo yaꞌut yaꞌala, 
jiba nee betana, jukaꞌ in utteꞌata, 
eewas aꞌ juꞌuneiyaa iꞌakai. Intok 
junuen siꞌime yoemrata betana, 
in jabetukaꞌpo aꞌ juꞌuneiyaatuneꞌ 
betchiꞌbo.” 18

 Junuen san juꞌu Lios, 
jukaꞌ aꞌ nak jiokolibaeꞌuta, junuen 
aꞌ nak jiokoline. Intok ket, jabeta 
juniꞌi, ka aamak aꞌ eeneꞌ betchiꞌbo, 
junuen aꞌ bejeꞌeka aꞌ eetua.

19
 Taa empo inen a nattemainee: 

“Junuentukaꞌateko, jaisaaka juꞌu 
Lios yee ka tuꞌisi tawaa. Bweꞌituk 
kaabe, Liojta bejeꞌeka an betchiꞌbo 
au yumaꞌane.” 20

 Taa empo, kia 
yoemtakai, jabesa empo junuen, 
Liojta em bejeꞌeneꞌ betchiꞌbo. 
Maasu, juꞌu babue yaꞌari, juꞌu 
aꞌ yaakamtau: “Jaisaaka empo 
inien nee yaa”, ti ka a au jiune. 
21

 Bweꞌituk juꞌu babuta tekipanoame, 
junae babue, aꞌ yaꞌabaeꞌuta yaꞌ 
betchiꞌbo, lutuꞌuriak, jiba junae 
babue, senuk sotoꞌita yeu puꞌarita 
benak aꞌ yaꞌane. Senuk intok ket, ka 
junaen, taꞌabwisi jachin machik aꞌ 
yaꞌane.

22
 Iniꞌi su, inien juꞌu Lios, wameꞌe 

tua jiokot ameu aꞌ chupꞌeaꞌum, 
luꞌutaꞌeewame, inimeꞌe aapo tua 
binwaa amet boꞌo bichaka inien 
yee jiokot aꞌ bittuaꞌuta intok siꞌime 

utteꞌata aet ayukaꞌuta junuen aꞌ 
juꞌuneiyaa tebokai. 23

 Inikaꞌa yaak 
junuen, aapo inim itomake, aapoꞌik 
betana kaita aapoꞌik benaka jiba 
yoꞌorisi machika, aꞌ nesaweeꞌuta 
itom aꞌ juꞌuneiyaatuabaekai, 
iitom, jumeꞌ aapoꞌik tua aꞌ nak 
jiokolekaꞌum. Intok jaibu, bat 
naatelaapo naateka yeu aꞌ puꞌarim, 
junale benak tua eiyaawatchika 
yoꞌorisi machik, itom aman aamak 
aꞌ bitneꞌ betchiꞌbo. 24

 Juꞌu Lios, aapo 
itom nunuk, waatem jurio yoemrata 
betana, watem intok ket, jumeꞌ ka 
juriom betana. 25

 Jum Oseajtukaꞌuta 
jiꞌojtekaꞌpo aꞌ jiaꞌa benasia:

Jumeꞌe, bat naataka ka in 
yoemiamtukaꞌum, junameꞌe, 
iꞌan in yoemiampo ne am 
taꞌaane.

Intok jukaꞌa, bat naataka ka 
in nakekaꞌuta, iꞌan ne aꞌ nak 
taꞌaane.

 26 Intok jiba jum bwiaraapo:
“Emeꞌe ka nee betana yoemrapo 

taꞌeewa”, ti ameu jiuwakaꞌpo,
Jiba junamaꞌa, inimeꞌe, Lios, 

yuu jiapsamta betana, bem 
yoemiawaimtukaꞌpo taꞌeenaa.

27
 Taa ket jumeꞌ intok Ijraꞌel yoemrata 

betana, juꞌu Isaꞌiaj tukaꞌu inen aꞌ 
teuwaak: “Ijraꞌeltukaꞌuta betana, jumeꞌ 
aet yeu katriam, seꞌeta bawe mak 
bwikola aukamta benasi ka a naꞌikiatu 
maisi juebenaka juniꞌi, kia jumeꞌe, 
siꞌimem inimeꞌe betana, ka jaikika 
yeu beꞌekame jiba, jinneꞌuimtune. 
28

 Bweꞌituk juꞌu itom achai Lios, 
aapoꞌik inim bwiapo yeu weeneꞌeti 
jiaka aꞌ teuwaari, kaita beꞌeeka, 
chubalaposu, aet yeu yumaꞌane.” 
29

 Jiba aapoꞌik, jukaꞌ Isaꞌiajtukaꞌuta bat 
naataka aꞌ jiakaꞌa benasia:

Jukaꞌ ankelesimmeu Lios, 
teekapo katekamta,

Jumeꞌ itot yeu katriamtuneeme 
ka itom mikako,

Wooi, jumeꞌ bwere joꞌaram, 
Sorooma intok Komooraꞌ 
teame kaitaꞌpo tawakaꞌa 
benasi te au ean.

Jumeꞌ juriom, intok juꞌu 
Krijtota betana nok lutuꞌuria

30
 Junak su inen te jiune. Jumeꞌ 

ka juriomtakai, intok Liojta betana 
bem tuꞌu mabettuneeꞌuta, bat 
naataka ka aꞌ jariwaꞌum. Inimeꞌe, 
junameꞌemtuk, jumeꞌ Liojta bichapo 
tuꞌisi mabetwakame. Inimeꞌe, 
Jesukrijtota bem sualekaꞌ betchiꞌbo, 
junuen, Liojta bichapo tuꞌu 
mabetwak. 31

 Taa ka junueni jumeꞌ 
Ijraꞌeltukaꞌuta betana yoemra, jumeꞌ 
nesauri jiꞌojteim boꞌo jooriaꞌum, 
Liojta bichapo junae tuꞌisi tawa 
machikai, kattim junakaꞌa nesauta 
weyeꞌpo aman aet yeu yuumak. 
32

 Bweꞌituk bempo, bempoꞌim ka 
Liojta sualeka, aꞌ boꞌo jooriakaꞌ 
betchiꞌbo. Ala, bempo, tuꞌik boꞌo 
jooriaka tuꞌu mabettubaen. Junae 
betchiꞌbo Jesukrijtota ka sualeka, 
senuk tetat teꞌitekaꞌa benasi aet 
jiꞌobek. 33

 Liojta nok lutuꞌuriapo aꞌ 
jiꞌojteiꞌi benasia:

Yuu, ti jiia juꞌu Lios, jum kaupo, 
Sion teaꞌpo, senuk ne aman 
bittuane.

Inikaꞌa, tetata, aet teꞌitinaaꞌuta 
benasi maachik.

Juebenaka aet ka tuꞌisi tawane.
Taa juꞌu, aꞌ sualeme, ka ae tana 

bai taꞌaatune.

10  Krijtopo nemak werim, 
juꞌu tua junen jiaka in 

eiyaaꞌu intok Liojtau bicha in 
nokaꞌu, iniꞌi, jukaꞌ jurio yoemrata 
aꞌ jinneꞌuituneeꞌu junaꞌa. 2 Taa 
ne ala, ame betana ne inen aꞌ 
teuwaa, Liojta betana weyemtat 
bem jiapsekaꞌpo, taa ala bem boꞌo 
jooriaꞌut, Liojta bem yoꞌoreeꞌut ka 
junaen aꞌ lutuꞌuriatukaꞌpo aman 
aꞌ jooa. 3 Bweꞌituk bempo kattim 
juꞌunea, Liojta jachin yee aꞌ tuꞌu 
mabetaꞌpo, ala bempo, bem junuen 
aꞌ tuꞌureꞌpo aman aneka, Liojta 
betana tuꞌu mabetrimtubae. Taa 
jukaꞌa, aapoꞌik yee aꞌ tuꞌu mabetaꞌu 
betana, ka aꞌ mabetakai, omola 
aꞌ tawaa. 4 Bweꞌituk, Jesukrijtota 
yaakaꞌue, juꞌu nesauri jiꞌojtei, ka 
intok aꞌ utteꞌatuneꞌ betchiꞌbo, 
junama tajtia aꞌ tawaak. Intok ket, 
iꞌan, siꞌime jumeꞌ aꞌ sualeme, Liojta 
betana am tuꞌu mabettebo.

5
 Juꞌu intok jumeꞌ nesauri 

jiꞌojteimmea, senuk, Liojta bichapo 
kaita ka tuꞌik yaꞌari benasi aꞌ 
mabet tuneeꞌu betana nokakai, 
juꞌu Moiseejtukaꞌu: “Juꞌu inia 
nesaurit tuꞌisi yeu yumakame, ae 
betchiꞌbo jiba yuu jiapsine”, ti aꞌ 
teuwaak. 6 Taa Jesukrijtota sualeka, 
junuen Liojta yee aꞌ mabetaꞌu 
betana, inen jiꞌojtei: “Ka inien 
eebaanee: Jabesa tua, teekau 
sikaa, junuen Krijtota aꞌabo koꞌom 
nottituane”, ti eakai. 7 Intok kia ka 
inen jiubaanee juniꞌi: “Jabesa tua, 
bwiata betukun a noitine, intok 
junuen, kokkolam nasuk, Krijtota 
aꞌ jiabijtetuane”, ti eakai. 8 Inien 
jiꞌojtei: “Jukaꞌ Liojta teuwaaꞌuta, 
empo jaibu aꞌ juꞌuneiyaa. Intok 
aꞌ teuwaa.” Iniꞌi Liojta nok 
lutuꞌuria, juꞌu Jesukrijtota 
betana, jachin aꞌ sualnaaꞌu 

itom yee majtanaaꞌu junaꞌa. 
9

 Bweꞌituk, empo, Jesukrijtota emo 
yoꞌowak, ti juebenam bichapo 
aꞌ teuwaakaꞌateko, intok tua 
lutuꞌuriapo, aapoꞌik kokkoarim 
nasuk, Liojta aꞌ jiabijtekaꞌuta 
sualeꞌeteko, empo jinneꞌuitune. 
10

 Bweꞌituk juꞌu Liojta bichapo tuꞌu 
mabettubaeme, tua junuen jiaka 
aꞌ sualeme junaꞌatune. Intok juꞌu 
junuen jinneꞌuitubaeme, juebenam 
bichapo, Jesukrijtota aꞌ sualeꞌuta aꞌ 
teuwaaneeme, junaꞌatune.

11
 Bweꞌituk Liojta nok lutuꞌuriapo 

inen jiꞌojtei: “Jabetaka juniꞌi aꞌ 
sualeme, ka ae tana bai taꞌaatune.” 
12

 Bweꞌituk Liojta bichapo, jumeꞌ 
juriom, intok jumeꞌ waate, ka 
juriomtakai juniꞌi, ka taꞌabwisi, taa 
siꞌime nanancha eiyaawa. Bweꞌituk 
wepul achai Liojta, siꞌimem nau 
aꞌ yoꞌowak. Intok siꞌimem wameꞌe, 
au bicha emo nokriame, ae betana, 
kaita beꞌeeka aꞌ mabetne. 13

 Taa ket 
inen aꞌ jiꞌojteiꞌi benasia: “Jabetaka 
juniꞌi, waꞌa tua junen jiaka, juꞌu 
itom yoꞌowabeu bicha, aapoꞌik 
aꞌ jiokolineeꞌuta aꞌawame, junaꞌa 
jinneꞌui tune”, ti jiꞌojtei. 14

 Taa 
kaachin au bicha emo nokriane, 
ka aꞌ sualekai. Intok kia kaachin 
aꞌ sualne, aapoꞌik betana weyemta 
kee jikkajilamtakai. Intok kaibu aꞌ 
jikkajinee jukaꞌ Liojta nok lutuꞌuriata, 
kaabeta ameu aꞌ teuwaao. 15

 Intok 
kia inimeꞌe juniꞌi, kaachin, jukaꞌa, 
Liojta nok lutuꞌuriata yee majtane, 
kaabeta aet am tekil makako. Liojta 
nok lutuꞌuriapo inien aꞌ jiꞌojteiꞌi 
benasia: “Tua naksi eiyaanaa, jumeꞌe, 
mekka betana, wokimmea kateka, 
Krijtota betana, bemelasi weyeka 
intok tuꞌik yee majtame”, ti jiakai.

16
 Taa junuentaka juniꞌi, ka siꞌime 

jumeꞌ inikaꞌa bemela nok lutuꞌuriata 
jikkajame aꞌ mabbeta. Iniꞌi, jukaꞌ 
Isaꞌiaj tukaꞌuta aꞌ jiꞌojtekaꞌa benasi 
weye: “Achai Lios, kaabe ee betana 
itom teuwaaꞌu aꞌ suale”, ti jiakai. 
17

 Junuen san, juꞌu, aapoꞌik sual 
taꞌeewame, iniꞌi, aapoꞌik betana 
aꞌ jikkajiwaꞌpo iniat yeu weama. 
Juꞌu intok jikkajinaame, iniꞌi, juꞌu, 
Jesukrijtota betana nok lutuꞌuria 
junaꞌa.

18
 Taa inen ne nattemae, jaisa 

bempo, Krijtota betana nok 
lutuꞌuriata ka jikkajakamme 
jaꞌani. Janaꞌaka. Juꞌuneewa bem aꞌ 
jikkajilaꞌpo, Liojta nok lutuꞌuriapo aꞌ 
jiꞌojteiꞌi benasia:

Jumeꞌ Liojta betana yeteu 
noktuawakame, siꞌime bwiat 
yeu tajtia jikkajituk.

Intok juꞌu, bem teuwaaꞌu, siꞌime 
aniat yeu tajtia jiapsammeu 
yuumak.

19
 Taa juchi ne nattemae, jaisa juꞌu 

Ijraꞌelta yoemra ka aꞌ juꞌuneiyaa 
jaꞌani. Janaꞌaka. Juꞌuneamme. Cheꞌa 
bat naataka juꞌu Moiseejtukaꞌu inen 
aꞌ jiꞌojtek:

“Inepone”, ti jiia juꞌu Lios, “enchim, 
wate yoemratat, ka tua juebena 
yoemratakai, ka tua eiyaawame, 
enchim mammatetuakai, emeꞌe 
junammet koptine.

Intok senu yoemra, ka suawakame 
betchiꞌbo ne enchim omtituane”, 
ti jiia juꞌu Lios.

20
 Cheꞌa chukula ket juꞌu 

Isaꞌiajtukaꞌu, cheꞌa witti ameu aꞌ 
teuwaak inen jiakai:

Jumeꞌ ka net emo temaime, 
junammeu nee net am 
juꞌuneetuak.

ROMAANOM 10



392

Intok jumeꞌ ka nee 
nattemaimmeu, junammeu ne 
ino yeu bwisek.

21
 Juꞌu intoko ijraꞌeliita yoemrata 

betana, juꞌu Isaꞌiajtukaꞌu: “Jiba 
taꞌapo nee inia yoemra, ka 
a tejwaatuka intok kaa, 
yoꞌoraakammeu, neu bicha nee am 
nunu”, ti jiia.

Ijraꞌel yoemrataka, jumeꞌ jinneꞌurim

11  Taa iꞌan intok, jaisa juꞌu 
Lios, jukaꞌ aꞌ yoemrawata, 

ijraꞌeliitam teame omola tawaak 
jaꞌani. Kaibu junuentune. Bweꞌituk 
jiba ineponee ijraꞌeliita yoemra, 
Apraꞌamtukaꞌutat yeu katriam, 
intok senu, Benjamin teamta 
betana yoemiarim betana nee 
yeu simria. 2 Tua bat naatakai 
juꞌu Lios, jukaꞌ ijraꞌel yoemrata, 
aapoꞌik am yoemiakaꞌa benasi 
junuen am mabetak. Intok 
iꞌani, ka omola am tawaari. 
Iniau waateꞌem, jum Liojta nok 
lutuꞌuriapo emeꞌe aꞌ juꞌuneiyaaka, 
juꞌu Eliajtukaꞌuta betana nokaka 
inen aꞌ jiꞌojteitukaꞌpo, aapoꞌik 
Liojtau bicha nokaka, jukaꞌ Ijraꞌel 
yoemrata bejeꞌeka am naꞌatejokaꞌpo: 
3

 “Achai”, ti jiakai, “jumeꞌ ee 
betana weyemtat juꞌuneetuawaka 
yeteu nonokame, bempo am suꞌak. 
Intok jum teꞌopompo sawaawamta 
nasontek. Intok inepolaanee enchi 
yoꞌoreka jiba tawala. Intok nee 
juniꞌi ket meꞌebaemme.” 4 Taa juꞌu 
Lios inen aꞌ yoopnak: “Woo busan 
miil yoemem, ijraꞌeliitam betana 
ne juꞌuneiyaa, junakaꞌa ka tua lios 
Baꞌal teamta kee aꞌ yoꞌoreka, ka 
au tonommea japtelame.” 5 Junuen 
san ket jiba junak benasia, inimeꞌe 

taewaimmetchi jumeꞌ ijraꞌeliitam 
betana, waate, tua ka juebenaka 
tawala, jumeꞌ Liojta ama butti yee aꞌ 
nak jiokoleꞌ betchiꞌbo yeu puꞌarim. 
6

 Taa junuen, Liojta ama butti yee 
aꞌ jiokoleꞌ betchiꞌbo tuko, kaachin 
junuen jita tuꞌik senuk a joaꞌu 
betchiꞌbotune. Bweꞌituk junuen, 
senuk a joaꞌu betchiꞌbo tuko, Liojta 
ama butti yee aꞌ jiokoleeꞌuta, kaita 
teuwaa ean.

7
 Junak su, juꞌu Ijraꞌel yoemra 

inen bem bitbaeꞌuta, ka jajamek. 
Taa junameꞌe betana, ka jaikika, 
Liojta yeu puꞌakaꞌum aꞌ jajamek. 
Jumeꞌ watem intok, ka aamak eaka 
ka aꞌ jajamtuawak. 8 Liojta nok 
lutuꞌuriapo inen aꞌ jiꞌojteitukaꞌa 
benasia: “Juꞌu Lios, inimeꞌe, aapoꞌik 
betana weyemtat ka bem juꞌuneeneꞌ 
betchiꞌbo, junuen am tawaak. Liojta 
ame nasuk joaꞌuta, bichaka juniꞌi, 
katim aꞌ mammatek. Intok aapoꞌik 
betana lutuꞌuriata jikkajaka juniꞌi, 
katim aꞌ mabetak. Intok iꞌan tajtia 
inien weye.” 9 Juꞌu Labiitukaꞌu ket 
inen aꞌ teuwaak:

“Juꞌu pajkowame, bempoꞌim 
boꞌo jooriaꞌu, ka tuꞌisi ameu 
chupne.

Junuen, junaet ka tuꞌisi tawaka, 
Liojta betana jiokot machik 
bem bitneꞌ betchiꞌbo”, ti 
jiakai.

 10 “Intok kia chukula juniꞌi, 
jukaꞌa, Liojta ame nasuk 
joaꞌuta bichaka juniꞌi, ka 
bichame benasi, ka bem 
mammateneeꞌu ameu aune.

Intok juꞌu ka tuꞌik bem boꞌo 
jooriaꞌu, jiba betchiꞌbo 
betteka, koꞌom poꞌola am 
tawaane.”

Jukaꞌ ka jurio yoemrata 
ket, jaisa jinneꞌuitukaꞌu

11
 Iꞌan su, jaisa jumeꞌ ijraꞌel 

yoemra junuen aet jiꞌobekai, jaisa 
jiba betchiꞌbo tokti aet jiꞌobek 
jaꞌani. Kaibu junuentune. Taa ala, 
jumeꞌ juriom junuen, Liojta ka nok 
jikkajakai, jumeꞌ ka juriom, bem 
jinneꞌuimtuneeꞌuta jajamek. Junuen, 
jukaꞌ ijraꞌel yoemrata, am bichaka, 
amet kopteka, ame benasi Liojta 
betana weyemtat emo temaineꞌ 
betchiꞌbo. 12

 Junuen san, jumeꞌ 
juriom, junuen ka ammaꞌali aukaꞌu, 
siꞌime jumeꞌ jiapsame betchiꞌbo 
tuꞌisi yeu sikaari. Intok ket juꞌu, 
bem jiꞌobekaꞌu, jumeꞌ ka juriom 
betchiꞌbo, tuꞌisi ameu chupukai. 
Junuen san, cheꞌa juniꞌi tuꞌine, 
siꞌime jurio yoemrata, juchi benasi 
Liojta yoꞌoreka, au emo suꞌu tojako.

13
 Taa emeꞌe, jumeꞌ ka juriommeu 

senu weemta ne emou teuwaabae. 
Bweꞌituk juꞌu Lios, jumeꞌ ka 
juriommeu bicha nee yeu puꞌari. 
Nee intok, inikaꞌa in tekil maki, ka 
kia jita tekiltukaꞌpo juꞌuneaka, ne 
aet jiapsek. 14

 Junuen, watem nele 
benasi juriomtakai, jumak juniꞌi, 
enchim bichaka, emo benasi Liojta 
betana weyemtat jiapsine, ti eakai, 
intok junuen, watem jinneꞌuimtu 
iꞌakai. 15

 Junuen jumeꞌ juriom, 
Liojta betana ka eiyaawakai, junae 
betchiꞌbo siꞌime juꞌu wate yoemra 
inim jiapsame, Liojtamak a bem 
emo tuꞌuteneeꞌuta jajamekai. 
Junuen san inimeꞌe, chukula, Liojta 
bichapo juchi tuꞌu mabetwako, 
cheꞌa juniꞌi tuꞌine. Bweꞌituk 
bempoꞌim betchiꞌbo, kokolamtaka 
intok juchi jiabijtekame benane. 

16
 Juriom bat naataka aꞌ boꞌo 

jooriaꞌa benasia machikai. Bweꞌituk 
jumeꞌ paanim, bat yeu sikame, 
kittimmea yaꞌari, junameꞌe paanim, 
Liojtau bicha am naꞌikiarituko, 
jiba su tua ket, siꞌime jumeꞌ kittim 
juniꞌi, Liojtau bicha naꞌikiarimtu 
benasi bitnaa. Intok kia aꞌ juyataka 
juniꞌi, aꞌ nawam, Liojtau bicha 
naꞌikiarituko, jiba su tua ket, jumeꞌ 
nassaꞌakariam juniꞌi, aapoꞌiku bicha 
betchiꞌbotune.

17
 Maasu, waate, jumeꞌ juriom, 

oliiboꞌouwotau tammachiawaka, 
junakaꞌa nassaꞌakariaka, 
chuktawakame benasi mamachi. 
Intok inimeꞌe chuktawakaꞌpo, 
empo, ka juriotakai intok kia beja 
juyapo oliiboꞌouwotakai, junakaꞌa 
nassaꞌakariatuawak. Jiba inien 
empo, inia tuꞌi oliiboꞌouwota nawa, 
empo ket aꞌ nawaka intok ket ae 
jiapsakai. 18

 Taa empo, iꞌan junakaꞌa 
ouwota aꞌ nassaꞌakaria benakai, ka 
jumeꞌ waate, ka aꞌ nassaꞌakariam 
bepa cheꞌa emo eiyaane. Junuen 
empo cheꞌa emo eiyaꞌateko, iau 
waatine, jukaꞌ nawata ka empo 
utteꞌata em aet autuaꞌu. Taa ala 
jukaꞌ nawata junuen utteꞌata et aꞌ 
autuaꞌu.

19
 Taa jumak empo inen jiunee: 

“Lutuꞌuria ala, taa junameꞌe 
nassaꞌakariam chuktawak, 
junuen junameꞌe weeꞌpo in 
nassaꞌakariatuneꞌ betchiꞌbo.” 
20

 Lutuꞌuria oꞌoben, taa junameꞌe 
junuen yaꞌatuk, ka Liojta bem aꞌ 
sualeꞌ betchiꞌbo. Taa empo intok, 
em aꞌ sualeꞌ betchiꞌbo jiba, junuen 
tuꞌu mabetri. Junuen san, empo, 
ka cheꞌa emo eiyaabaane. Ala aet 
ee majjaune. 21

 Bweꞌituk juꞌu Lios 

junuen, junameꞌe bat naataka tua 
aꞌ yoemiakaꞌum, bem ka tuꞌisi 
aukaꞌut ka am jiokoekaꞌateko, enchi 
juniꞌi ka aet jiokoine. 22

 Junuen 
akeꞌem aꞌ mammate, Liojta junuen 
itomak aꞌ tuꞌireakaꞌpo. Taa ketchia, 
aapoꞌik tua junama waꞌam, kuttipo 
aꞌ nesaweꞌpo. Jumeꞌ ka ammaꞌali 
aukammak junuen bettesi ameu 
aꞌ chupak. Taa enchi ala, tuꞌik 
ausuꞌlik yaꞌariala. Taa utteꞌa 
junuen aapoꞌik ama butti enchi 
aꞌ jiokolekaꞌpo aman jiba em aꞌ 
sualneꞌpo. Bweꞌituk ka junuentuko, 
empo juniꞌi junuen omola tawaanaa. 
23

 Intok junuentaka juniꞌi, jumeꞌ 
juriom juchi benasi aꞌ sualekaꞌateko, 
juchi benasi bemelasi mabetnaa. 
Bweꞌituk juꞌu Lios, juchi bemelasi 
am tuꞌu mabet betchiꞌbo ama 
yumaꞌane. 24

 Bweꞌituk empo 
junuen, ka juriotaka juniꞌi, 
juyapo, oliiboꞌota benasi machika, 
chuktawaka, tuꞌi oliiboꞌouwotau 
yoꞌoturiawakai, ka junuen eu 
aꞌ lutuꞌuriatuko juniꞌi. Junuen 
san, cheꞌa juni san, jumeꞌ juriom 
junakaꞌa tuꞌik oliiboꞌouwota, jiba 
aꞌ nassaꞌakariakame benakai, juchi 
bemelasi junameꞌe, Liojta betana 
tuꞌu mabettune.

Ijraꞌel yoemrataka, jumeꞌ siꞌimeta 
chupiꞌiseo, jinneꞌuituneeme

25
 Taa Krijtopo nemak werim, 

senu weemta, inikaꞌa kaabeta 
juꞌuneiyaaꞌuta, nee enchim 
juꞌuneiyaa iꞌa. Junuen enchim 
ka ama butti jitat enchim emo 
juꞌuneelineꞌ betchiꞌbo, jukaꞌ 
Ijraꞌel yoemrata wateku junuen, 
Liojta nok lutuꞌuriatat ka bem aꞌ 
taꞌaatuawakaꞌpo, junuen bem ka aꞌ 

mabetbaeꞌ betchiꞌbo. Taa inimeꞌe, 
jumeꞌ wate ka nanau machi yoemra, 
kaabem beꞌeeka, siꞌimem Krijtota 
sualneeme aꞌ sualeꞌu tajtia jiba 
junuen anne. 26

 Inikaꞌa inien yeu 
simsuka, junak siꞌime juꞌu Ijraꞌel 
yoemrata jinneꞌuimtune. Bweꞌituk 
Liojta nok lutuꞌuriapo inen jiꞌojtei:

“Juꞌu yee jinneꞌuneeme, senu 
kawi, Sion teamta betana yeu 
machine.

Intok junaꞌa, Jakooboꞌ teamta 
betana, jukaꞌ yoemrata, ka 
ammaꞌali bem jiapsaꞌu betana, 
am aniaka am jinneꞌune.

 27 Junak intok inepo junuen, bem 
ka tuꞌuwa yaꞌari betana am 
jiokoisukai,

Junuen inepo, bemelasi amemak 
senu lutuꞌuriata yaꞌane”, ti jiia 
juꞌu Lios.

28
 Junuen san, Jesukrijtota nok 

lutuꞌuriata betchiꞌbo jumeꞌ juriom, 
Liojta bejeꞌeme benasi tawaari, 
junuen enchim, jumeꞌ ka juriom, 
a jinneꞌuimtuneꞌ betchiꞌbo. Taa 
juꞌu Lios, junameꞌe, ketuni am 
nake. Bweꞌituk inimeꞌe betana, 
jumeꞌ bat bem yoꞌowasukaꞌum 
yeu puꞌarimtuk. 29

 Bweꞌituk juꞌu 
Lios, senuk au yumaka, jukaꞌ aꞌ 
jooneeꞌuta, yetet aꞌ autuaꞌuta, ka 
juchi yee aꞌ uꞌuꞌuuraa. Intok kia 
jumeꞌ aꞌ usiwaimtuneꞌ betchiꞌbo 
aꞌ nunukaꞌum juniꞌi, ka am kop 
kopta. 30

 Emeꞌe, bat naatakai ka 
Liojta nok jikkajak. Taa iꞌan, jumeꞌ 
juriom junuen emo benasi, Liojta 
ka am nok jikkajaꞌ betchiꞌbo, juꞌu 
Lios, enchim nak jiokolek. 31

 Jiba 
junaen, bempo iꞌan, ka Liojta 
nok jikkajak. Taa junuen, Liojta 
a am nak jiokolineꞌ betchiꞌbo 

jiba, ket enchim aꞌ nak jiokoleꞌe 
benasia. 32

 Bweꞌituk juꞌu Lios, siꞌime 
yoemrata, nanancha, aapoꞌik ka 
nok jikkajame benasi tawaari, jiba 
junaen, siꞌime yoemrata, nanancha 
aꞌ nak jiokolibaeꞌ betchiꞌbo.

33
 Tua ka jajam maisi maachi 

intok kaitau a tammachiatu, Liojta 
a joaꞌu. Intok juꞌu jitat aꞌ juꞌuneaꞌu, 
intok aꞌ koba suawa. Aapoꞌik 
yaꞌabaeꞌuta, kaabe juꞌunakkiachisi 
a yeu aꞌ bwijne. Intok aꞌ boꞌo 
jooriaꞌut, jachin aꞌ joaꞌut, aet 
juꞌunee betchiꞌbo kaabe aꞌ jajamne. 
34

 Bweꞌituk kaabe Liojta betana 
eerimmet juꞌuneame aane. Intok 
kia kaabe aane, Liojta majtakame. 
35

 Inim tua kaabe aane, waꞌa Liojta 
bat jita aꞌ mikaka, intok junuen, 
jiba junae betchiꞌbo, chukula 
aapoꞌik betana jita mabetneeme. 
36

 Bweꞌituk siꞌime juꞌu ayukame, 
Liojta betana juꞌunakteitaka aayuk. 
Intok jukaꞌ inim jiapsaka ayukamta, 
aꞌ utteꞌae, aapo aꞌ jiapsitua. Intok 
siꞌime juꞌu ayukame, aapoꞌik ae eiyaꞌ 
betchiꞌbo aayuk. Siꞌimem betana aꞌ 
yoꞌorinaaꞌu jiba yuu betchiꞌbotune. 
Tua junuentune.

Siꞌimeku, wepulsi Liojta 
betchiꞌbo jiba, jiapsiwame

12  Junuen san Krijtopo nemak 
werim, emou ne ujbwana, 

Liojta tuꞌisi yee aꞌ nakeꞌ betchiꞌbo, 
intok Liojta junuen alleetuaꞌ 
betchiꞌbo, emeꞌe jita aꞌ mikakamta 
benasi, au emo suꞌu tojineꞌ 
betchiꞌbo. Wepulsi aapoꞌik betchiꞌbo 
jiba, intok Liojta ae alleetua maisia 
jiapsakai. Iniꞌi, tua junuen jiaka, 
ka jiapsita bepa, enchim Liojta 
yoꞌorineeꞌu junaꞌatune. 2 Ka inim 

aniapo ka tuꞌisi jiapsiwaꞌa benasia 
emeꞌe jiapsibaane. Taa ala emeꞌe, 
taꞌabwisi, wepulsi tuꞌikut jiba 
enchim jiapsineeꞌut emo temaine. 
Junuen emeꞌe, yumaꞌisi, bemelasi 
intok taꞌabwisi jiapsi betchiꞌbo. 
Junuen emeꞌe a aet juꞌuneenee 
jukaꞌ Liojta jitat junuen enchim aꞌ 
boꞌo jooria iꞌaꞌut, inikaꞌa jukaꞌ tuꞌik 
boꞌo jooriawamta, jukaꞌ ae Liojta 
alleeneeꞌut intok siꞌime lutuꞌuriaka 
weyemtat.

3
 Liojta ama butti yee aꞌ nakeꞌ 

betchiꞌbo, aapoꞌik betana in 
aet juꞌuneetuawaka in a joaꞌu 
betchiꞌbo, siꞌimem emou nee 
inikaꞌa teuwaabae. Kaabeta emo 
nasuk, cheꞌa bepa au jabelineꞌ 
betchiꞌbo. Ala, weꞌepulaka, junuen 
au aꞌ juꞌuneiyaaꞌpo aman, emot 
juꞌuneaka, ka cheꞌa au eiyaane. 
Liojta betana aniawaka, jachin 
maisi Krijtota aꞌ sualeꞌpo aman. 
4

 Maa suko, junuen, itepo ka nanau 
machika, juebenakue itom takaa, 
wepulsi takaasi yaꞌari. Intok ka 
siꞌime juꞌu junuen ka nanancha 
juꞌunaktei, wepulsi weemta jooa. 
5

 Junuen san ket itepo juniꞌi, jumeꞌ 
Krijtota sualeme, juebenakai juniꞌi, 
Jesukrijtota mak eaka, itom aꞌ 
sualeꞌ betchiꞌbo, takaata wepulsi 
aꞌ machiakaꞌa benasia, wepuꞌulai 
benasi te nau eiyaawa. Intok itepo, 
jukaꞌ takaata junuen juebenaka nau 
aꞌ yaꞌaritukaꞌa benasia, itom nau 
eaka naas itom ito anianeeꞌuta, itou 
utteꞌa.

6
 Intok juꞌu Lios, yee aꞌ nakeꞌ 

betchiꞌbo, itom weꞌepulaim, ka 
nanau machika a itom boꞌo 
joorianeeꞌuta itot autualaa, 
aapoꞌik aꞌ tuꞌureꞌpo aman junuen 

weyemta. Itepo junuen, jukaꞌ itot 
autuari, tuꞌisi te aꞌ boꞌo jooriane. 
Jumeꞌ Liojta betana weyemta 
aꞌ juꞌuneiyaaka aꞌ teuwaꞌateko, 
junakaꞌa, Jesukrijtota itom aꞌ 
sualeꞌut eaka aꞌ teuwaane. 7 Juꞌu, 
watem bit betchiꞌbo junuen 
aꞌ taꞌaaka, aet au yumame, aet 
jiapsine. Juꞌu intok, Krijtota nok 
lutuꞌuriatat juꞌuneaka, a yee aꞌ 
majtame, aet au tekil makne, yee 
majtaꞌ betchiꞌbo. 8 Juꞌu, Liojta 
betana weyemtat yee a jiapsituame, 
junakaꞌa boꞌo jooria betchiꞌbo, aet 
au temaine. Juꞌu yee mimikame, 
kaita aet mabet boꞌo bichakai aꞌ 
joone. Juꞌu intok nau yaajiwaꞌpo, 
junakaꞌa weetuaꞌ betchiꞌbo aꞌ 
tekiakame, aet jiapseka, ama 
waꞌam aꞌ joone. Juꞌu, jumeꞌ jiokot 
emo bichame am aniame, alleaka 
aꞌ joone.

Jumeꞌ Krijtota sualeme, 
jaisa jiapsiꞌeaꞌu

9
 Enchim naas emo nakneeꞌu, 

lutuꞌuriatune. Jukaꞌ ka tuꞌik boꞌo 
jooriawamta ka aꞌ eiyaabaane, 
ala, jukaꞌa, siꞌime tuꞌik boꞌo 
jooriawamta tuꞌureka, aet jiapsine. 
10

 Emeꞌe, emo nasuk emo nak 
taꞌaanee Krijtota nau sualeme tua 
emo am eiyaꞌa benasia. Emo nasuk, 
weꞌepulaka, kia jitaꞌapo juniꞌi, 
watem cheꞌa emo eiyaa tebokai. 
Intok siꞌime naas emo yoꞌorekai.

11
 Emo utteꞌa jooriane, ka oꞌobene. 

Intok yoꞌowe Jesukrijtota betana 
tekilet jiapseka, aet emo temaine. 
12

 Alleaka jiapsine. Chukula enchim 
mabet boꞌo bichaꞌut jiapsekai. 
Jiokot emo bichaka, ka seej chukti 
eaka, a boꞌo bitne. Liojtau bicha 

jiba enchim nokneeꞌuta ka aꞌ 
koptane.

13
 Jumeꞌe, Krijtota sualeka, 

jitaꞌapo jiokot eame, emeꞌe aniane. 
Intok jumeꞌe, mekka betana emou 
aneme, enchim joꞌaampo am 
mabetaka, tuꞌisi am bitne.

14
 Jumeꞌe, ka enchim tuꞌureka 

emou suuame, tuꞌik ame tana 
waatane. Intok ameu tuꞌu nokne. 
Intok ket Liojtau bicha, tuꞌik am 
aꞌauriane. Intok ka tuꞌik, ka ameu 
bicha aꞌ eiyaane.

15
 Jumeꞌe, jitaꞌapo juniꞌi 

alleammake, emeꞌe, junameꞌemak 
ket alleene. Intok jumeꞌe, jitat juniꞌi 
siokaka, ka alleammak, emeꞌe 
amewit junuen eene.

16
 Wepulsi, siꞌimeku nau eewame, 

emo nasuk aune. Kaabe cheꞌa emo 
eiyaane. Ala emeꞌe junuen, kaitaꞌpo 
cheꞌa emo eiyaammake, emeꞌe 
amewit eene. Emeꞌe, ka unnaa jita 
emo taꞌaaline.

17
 Ka tuꞌik emou yaꞌawakamta 

betana, emeꞌe ka jujutbaane. 
Siꞌimem bichapo, siꞌimeku, tuꞌisi 
enchim jiapsineeꞌut emo temaine. 
18

 Inia weyemtat emo utteꞌa 
jooriane, enchim au yumaꞌu tajtia, 
junuen siꞌimemmak yanti elaka 
jiapsi betchiꞌbo. 19

 Krijtopo nemak 
werim, in nakeꞌum. Emeꞌe kaitat 
jujutbaane. Ala Liojta mampo 
siꞌimeta suꞌu tojine. Bweꞌituk 
Liojta nok lutuꞌuriapo inen jiꞌojtei: 

“Ineponee junaꞌa juꞌu jiokot yee 
yaꞌaneeme. Ineponee ameu aꞌ 
lutuꞌuriatukaꞌpo aman, ameu aꞌ 
chupaꞌane”, ti jiia juꞌu achai Lios. 
20

 Intok ket inen ama jiꞌojtei: “Jukaꞌ 
enchi bejeꞌeka anemta, aꞌ tebaureo, 
aꞌ jiꞌibwa mikne. Intok aꞌ baꞌae 

mukeo, aꞌ baꞌa mikne. Bweꞌituk 
empo junuen au aꞌ tiutuane.” 21

 Ka 
tuꞌik, ka enchim yaꞌaneꞌ betchiꞌbo, 
emo aet suuane. Ala, cheꞌa, tuꞌik 
ausuꞌlik enchim boꞌo joorianeeꞌue 
emot aꞌ ayuka, ka tuꞌik kobaꞌika, 
omola aꞌ tawaane.

13  Kaabe yeu beꞌaaka, 
yaꞌuraata nesaupo aman 

jiapsine. Bweꞌituk kaabe nesau 
ean, ka Liojta betchiꞌbotuko. 
Inimeꞌe intoko, yaꞌuraa ayukame 
junuen, Liojta junen eaꞌ betchiꞌbo 
yoꞌo yaꞌari. 2 Junuen san jabetaka 
juniꞌi, yaꞌuraata bejeꞌeka aneme, 
jukaꞌ Liojta junuen nesawekaꞌuta 
bejeꞌeka anemta benane. Jumeꞌ 
intok, junuen yaꞌuraata bejeꞌeme, 
jiba junae betchiꞌbo ka tuꞌisi aulam. 
Intok junameꞌe jiokot yaꞌatune. 
3

 Bweꞌituk jumeꞌ yaaꞌuchim, jumeꞌ 
tuꞌik ausuꞌlik joammeu ka suuane. 
Ala jumeꞌ ka tuꞌik joammewi. Inien 
san beja, empo, jumeꞌ yaaꞌuchim 
ka majjaubaeꞌeteko, tuꞌisi jiapsine. 
Intok junueni juꞌu yaꞌuraa, tuꞌisi 
em aneꞌu, e tana aꞌ teuwaane. 
4

 Bweꞌituk junameꞌe, Liojta betana 
junakaꞌa jooa. Eu tuꞌik betchiꞌbo 
enchi suakai. Taa empo, ka tuꞌik 
joaꞌateko, junak empo majjaune. 
Bweꞌituk juꞌu yaꞌuraa junuen yee 
jiokot yaꞌa betchiꞌbo, lutuꞌuriaka 
junuen nesawe. Junameꞌesu, 
Liojta betana aꞌ joakai, junuen 
jukaꞌ ka tuꞌik joamta, au aꞌ 
lutuꞌuriatukaꞌpo aman, junuen 
jiokot am jooa. 5 Junuen san utteꞌa, 
jukaꞌ yaꞌuraata nok jikkajipo. Inia 
wooi weemta betchiꞌbo. Ka kia 
jiokot em yaꞌanaaꞌuta ka eu auneꞌ 
betchiꞌbo jiba, taa ketchia, Liojta 
bichapo tuꞌisi em jiapsaꞌpo em 

aꞌ juꞌuneiyaaneꞌ betchiꞌbo. 6 Intok 
ket jiba inia betchiꞌbo jukaꞌ tomita, 
yaꞌuraatau bicha weyemta aꞌ nenka. 
Bweꞌituk juꞌu yaꞌuraa, Liojta betana 
tekilta joame benaka, intok inikaꞌa 
tekiaka, aꞌ boꞌo jooria.

7
 Siꞌimemmeu emo betana bem 

mabetꞌeaꞌuta junuen em ameu 
aꞌ chupaꞌane. Jukaꞌ yaꞌuraatau 
bicha enchim bejeꞌetuaꞌeaꞌuta, aꞌ 
bejeꞌetuane. Jumeꞌ intok enchim 
yoꞌoriꞌeaꞌum, akeꞌem am yoꞌorine. 
Jumeꞌ intok, enchim eiyaaꞌeaꞌum, 
akeꞌem am eiyaane. 8 Kaabeta jita 
wikiriabaane. Ala, emo nasuk, 
juꞌu enchim naas emo nakneeꞌuta 
ka emou biꞌine. Bweꞌituk juꞌu 
yee nakeka jiapsame, junuen 
Liojta nesauri jiꞌojteita weyeꞌpo 
aman aulatune. 9 Bweꞌituk jumeꞌ 
nesaurim inen jiꞌojtei: “Jamutta, ka 
aꞌ jubeka, ka aamak emo tuꞌurine. 
Intok ka yee sussuꞌane. Ka jita 
etbwabaane. Intok ka lutuꞌuriae, 
kaabeta nanaꞌatejone. Jukaꞌ ka 
em atteata, ka waatabaane.” Taa 
inimeꞌe nesaurim, intok siꞌime 
jumeꞌ waate, inen weyemtae chupe: 

“Em emo nakeꞌe benasia, jukaꞌ ele 
benasi yoemta junuen aꞌ nakne”, ti 
jiamtae. 10

 Juꞌu yee nakeme, kaibu 
jukaꞌ ale benasi yoemta ka tuꞌik 
au yaꞌabaane. Junuen san beja, 
juꞌu yee nakeme, nesauri jiꞌojteim 
betana weyemta, tua junama 
waꞌam aꞌ chupaꞌalatune.

11
 Intok ketchia, iꞌan, inim 

weyemtat mammateka jiapsine. 
Intok juꞌuneiyaakai, iꞌan, cheꞌa 
enchim aet emo temaeka aet 
jiapsineꞌpo. Bweꞌituk iꞌan, cheꞌa 
juniꞌi kaita beꞌee, inim ka tuꞌik 
betana itom jinneꞌuimtuneeꞌuta tua 

junaen itou chupneeꞌuta, Krijtota 
nok lutuꞌuriata itom sualeka aꞌ 
mabetak bepa. 12

 Tukaaria jaibu 
simsuka, intok taewai jaibu naateꞌe 
benasi maachi. Inien san itepo, 
tukaapo ka tuꞌik boꞌo jooriawamta, 
aꞌ suꞌu tojine. Intok itepo tachiriapo 
aneme benasi, Liojta betana 
weyeka, itom ae ito jinneꞌuneeꞌuta, 
aꞌ eiyaaka, ae ito aniane. 13

 Katte 
jak waꞌam jachin juniꞌi jiapsibaane. 
Taa siꞌimeku itepo suasi jiapsine, 
tachiriapo rejtiꞌeewaꞌa benasia. 
Naakowamta intok ka weelaꞌpo 
jiꞌibwawamta ka joaka jiapsine. 
Intok kia taꞌabwi jaamuchim mak 
ito tuꞌuriwamta juniꞌi. Ka tuꞌikut 
ka emo taꞌarune. Intok kia ka 
nok nassuabaanee juniꞌi. Intok ka 
watem atteat koptine. 14

 Taa ala 
emeꞌe, yoꞌowe Jesukrijtota betana 
aꞌ tuꞌu jiapsie emo aniane. Intok 
enchim takaam betana, ka tuꞌik 
emot ayukamta, ka aꞌ tuꞌureka aꞌ 
eiyaabaane.

Ka juꞌu Krijtopo emak 
werikut jitat nokbaanee

14  Senuk juꞌubwa Krijtota 
sualeka, kee tua aet 

utteꞌitumta ama aneo, emeꞌe, ka 
wate weemtat, ka juꞌunakkiachikut, 
aamak etejoka, taa alleaka aꞌ 
mabetne. 2 Maa su, waate Krijtota 
sualeme aane, siꞌime wakajta 
bem bwaꞌaneꞌpo aꞌ tuꞌi, ti eaka 
aꞌ suale. Wate intok, kee tuꞌisi 
Krijtota sualeme, jiꞌuta jiba bem 
bwaꞌaneꞌpo aꞌ tuꞌiꞌitiꞌeame. 3 Juꞌu, 
junuen siꞌimeta bwaꞌeeme, jukaꞌ 
junuen watek ka a bwaꞌatu, ti 
eamta, ka jaana aꞌ eiyaane. Juꞌu 
intok, junuen ka siꞌimeta bwaꞌeeme, 

jukaꞌ siꞌimeta a bwaꞌeemta, ka jaana 
aet nokne, ka ammaꞌali aꞌ aneꞌeti 
jiakai. Bweꞌituk junakaꞌa, juꞌu Lios 
ket aꞌ tuꞌu mabetla. 4 Ka eu chaꞌaka, 
taꞌabwik tekokamta, jitat em aet 
nokneꞌpo. Bweꞌituk junakaꞌa, tuꞌisi, 
oo ka tuꞌisi aamak aꞌ tawako, juꞌu 
aꞌ tekowa aamak juꞌunea. Intok 
junuen jumeꞌe, Krijtota sualeka aꞌ 
mabetlame, tuꞌisi tawane, bweꞌituk 
juꞌu yoꞌowe Jesukrijto, junuen tuꞌisi 
am tawaneꞌ betchiꞌbo am aniaꞌpo 
au yuuma.

5
 Maa su ket, wate, Krijtota 

sualeme aane, Liojta yoꞌori 
betchiꞌbo, taewaim betana, senuk 
cheꞌa emo aꞌ tuꞌurituame. Intok ket 
waate aane, siꞌime jumeꞌ taewaim, 
nanancha aꞌ eiyaaka aꞌ sualeme. 
Weꞌepulaka nattepola tuꞌisi 
juꞌuneenee jita betchiꞌbo junuen 
bem aꞌ sualeꞌpo. 6 Juꞌu, taewaim 
betana senuk cheꞌa yeu puꞌame, 
Liojta yoꞌorika junuen aane. Juꞌu 
intok ka junuen aꞌ joame, ket jiba 
Liojta aet yoꞌoreka junuen aane. 
Juꞌu intok, siꞌimeta a au bwaꞌee 
tiꞌeame, Liojta yoꞌoreka junuen aꞌ 
jooa. Bweꞌituk Liojta ae betchiꞌbo 
baisae. Juꞌu intok ket, wakajta ka 
aꞌ bwaꞌeeme, junuen ket Liojta 
yoꞌoreka, ka aꞌ bwaꞌee. Intok ket 
Liojta aet bai saune. 7 Bweꞌituk 
kaabe inim ito betana, ka watem 
betana aniawaka, aapolai benasi 
jiba jiapsame. Intok kia kaabe, 
aapolai benasi mukuka, ka watem 
sioktuaneeme. 8 Bweꞌituk itepo 
ket inim jiapsakai, Jesukrijtota 
yoꞌowaka te jiapsine. Intok itepo 
kokkoko juniꞌi, jiba aapoꞌik 
yoꞌowaka te kokkone. Junuen san, 
itepo, inim jiapsaka, oo chukula 

kokkoka juniꞌi, aapo juꞌu Lios 
itom yoemiak. 9 Bweꞌituk juꞌu 
Jesukrijto junuen muukuk, intok 
ket juchi jiabijtetuawak, junuen, 
iꞌan jiapsammeu intok kia jaibu 
kokkoarimmeu juniꞌi, yoꞌotubaekai.

10
 Taa empo, jabetaka juniꞌi, ka eu 

lutuꞌuria, Krijtopo emak werik ka 
tuꞌisi em aꞌ tawaaneꞌpo oo kia jak 
waꞌam em aꞌ eiyaaneꞌpo. Bweꞌituk 
siꞌime itepo, achai Liojtau yeu 
machine, junuen aapoꞌik betana 
itot aꞌ juꞌuneiyaanaꞌ betchiꞌbo, 
tuꞌisi oo ka tuꞌisi itom jiapsakaꞌut. 
11

 Bweꞌituk jum Liojta nok 
lutuꞌuriapo inen jiꞌojtei:

In jiapsaꞌpo, tua lutuꞌuriatukaꞌa 
benasia, ti jiia juꞌu achai Lios, 
junuen ket, kaabe yeu beꞌeka, 
siꞌime yeu tajtia, nee yoꞌoreka, 
tonommea japtine.

Intok ket siꞌime, siꞌimem 
bichapo, Liojtaka in aneꞌepo aꞌ 
teuwaane.

12
 Junuen san itepo, weꞌepulaka, 

juꞌu itom jiapsisukaꞌu betana, Liojta 
bichapo juꞌuneiyaatune.

Ka jukaꞌ Krijtopo emak werik, 
ka tuꞌikut jiꞌoptuabaanee

13
 Junuen san, iꞌan, itepo ka jitat 

naas nat nokne. Taa ala emeꞌe, 
cheꞌa iniat jiapsine, Krijtopo 
emomak werik, kaitaꞌpo bem 
emo betchiꞌbo aꞌ jiꞌobeka, ka tuꞌik 
aꞌ yaꞌaneeꞌutchi. 14

 Juꞌuneane, 
bwaꞌawamta, oo jita juniꞌi, ka 
tuꞌisi yee aꞌ tawaaneeꞌuta, kaita 
aet ayukaꞌpo. Inia betana intok 
junuen aꞌ lutuꞌuriatukaꞌpo ne aet 
juꞌunea, yoꞌowe Jesukrijtota in aꞌ 
sualeꞌpo aman. Taa senu junakaꞌa, 
jita juniꞌi tua ka au aꞌ tuꞌi ti eame, 

junuen, junae betchiꞌbo, ka tuꞌisi 
aet tawaane. 15

 Taa intok, wakajta 
oo jita em bwaꞌeꞌ betchiꞌbo, jukaꞌ 
Krijtopo emak werik, ka aet aꞌ 
alleeo junak empo, junae bichapo 
junuen, junakaꞌa bwaꞌeꞌeteko, ka 
yee nakemta benasi annee. Junuen 
empo, senuk ket, Krijtota ae 
betchiꞌbo mukukaꞌuta, ka junuen 
aꞌ jiꞌoptuabaane, junuen kia jita 
juniꞌi em bwaꞌapeaꞌ betchiꞌbo. 
16

 Junuen san, emeꞌe, jukaꞌ enchim 
tuꞌiꞌitiꞌeaka, enchim joaꞌut, ka emot 
noknaꞌ betchiꞌbo, aet emo suuane. 
17

 Bweꞌituk Liojta yoꞌo nesaweka 
katekaꞌu betana, juꞌu lutuꞌuria yee 
jinneꞌume, ka bwaꞌawame oo juꞌu 
jiꞌiwame junaꞌa aꞌ teuwaa. Ala, 
Liojta bichapo tuꞌisi jiapsiwame 
junaꞌa. Intok yanti elaka intok 
alleaka, Liojta tuꞌu jiapsi betchiꞌbo 
itot ayukame junaꞌa. 18

 Juꞌu junuen 
aꞌ boꞌo jooriaka, Jesukrijtota betana 
tekilta joame, Liojta alleetuaka 
jiapsine. Intok inim, watem betana 
tuꞌisi aꞌ aneꞌepo juꞌuneiyaanaa.

19
 Junuen san itepo, siꞌimemmak 

yanti elaka itom jiapsineeꞌut, 
bichau bicha te aet ito temaine. 
Intok junuen, junae itepo, Liojta 
betana weyemtat naas ito aniane. 
20

 Jukaꞌ inim, Liojta betana weyeka 
boꞌo jooriawamta, kateꞌe kia jita 
em bwaꞌeeꞌu betchiꞌbo junuen aꞌ 
bejeꞌeka em anbaane. Juꞌuneewa, 
siꞌime bwaꞌamta, kaita ka tuꞌik 
aet ayukaꞌpo. Taa seenu, ka tuꞌisi 
aune, aapoꞌik jiꞌibwaꞌ betchiꞌbo, 
watem, Krijtota bem sualeꞌu 
betana ka tuꞌikut jiꞌoptuakaꞌateko. 
21

 Wakajta empo ka bwaꞌeꞌeteko, 
tuꞌine. Intok kia paꞌasi baꞌawata 
ka jeꞌeꞌeteko, tuꞌine. Intok kia jita 

juniꞌi ka joone, jukaꞌa, Krijtopo 
emak werik ka junuen junaet aꞌ 
jiꞌoptuaꞌ betchiꞌbo oo ka junuen ka 
tuꞌisi tawaa betchiꞌbo oo Krijtota 
aꞌ sualeꞌut, ka koꞌom aꞌ eeneꞌ 
betchiꞌbo. 22

 Inia betana, juꞌu em 
aꞌ sualeꞌut, empola junuen Liojta 
bichapo em aꞌ sualeꞌpo juꞌuneene. Aꞌ 
alleaꞌu aet aune, juꞌu jabetaka juniꞌi, 
aꞌ joaꞌut siꞌimeku tuꞌisi aꞌ aneꞌepo, 
Liojta bichapo au juꞌuneiyaame. 
23

 Bweꞌituk seenu, aꞌ bwaꞌeeꞌu 
betana uuꞌeaka aꞌ bwaꞌeeme, 
junuen aꞌ bwaꞌeeka, ka tuꞌisi aet au 
tawaane. Bweꞌituk junakaꞌa ka aꞌ 
yoemꞌeiyaaka aꞌ bwaꞌakai. Bweꞌituk 
siꞌime juꞌu senuk ka aet yoem eaka 
joowame, junaet ka tuꞌisi tawane.

Ka empo, emo alleetuabaane, 
ala, ele benasi yoemta 

jitaꞌapo alleetuanee

15  Junuen san, itepo jumeꞌ 
cheꞌa tutti Krijtota sualeme, 

jumeꞌ kee tutti aꞌ sualeme, jitaꞌaku 
ka ammaꞌali bem jiapsaꞌut, ameu 
tuꞌu jiapseka, junaet am aniane, 
cheꞌa tuꞌisi bem jiapsineꞌ betchiꞌbo. 
Intok ka itepo jiba itom tuꞌureꞌuta 
joaka, yanti elne. 2 Itepo weꞌepulaka, 
jumeꞌ ito benasi yoememmak 
tuttuꞌine, ametana tuꞌik waataka. 
Intok jitaꞌpo ameu tuꞌik betana, 
intok siꞌimeku, Krijtota cheꞌa 
tuꞌisi bem sualneeꞌut am aniakai. 
3

 Bweꞌituk aapo Jesukrijto juniꞌi, 
ka aapoꞌik eaꞌpo, aꞌ tuꞌureꞌuta 
joaka jiapsak. Taa ala, Liojta nok 
lutuꞌuriapo aꞌ jiꞌojteiꞌi benasia au 
yeu siika: “Jumeꞌe, Liojta jaana 
jiaawaame teuwaakaꞌuta, neu yeu 
chupuk.” 4 Bweꞌituk siꞌime juꞌu bat 
naataka yeu sikaari, Liojta nok 

lutuꞌuriapo jiꞌojtewakame, junuen 
jiꞌojteituk, itom ae majtituneꞌ 
betchiꞌbo. Junuen, chukula 
itom mabetneeꞌut eaka, itom 
aꞌ boꞌo bitneꞌ betchiꞌbo. Junuen, 
junakriapo aꞌ boꞌo bichakame, intok 
junameꞌe, alleewamta jajamekaꞌuta, 
ama juꞌuneiyaakai. 5 Aapo juꞌu 
Lios, juꞌu ket, binwa a itom boꞌo 
bitneꞌ betchiꞌbo itom aniame, intok 
ka itom koꞌom eaka, jiba itom 
alleeneeꞌuta itot autuame, aapo 
junuen enchim aniane, wepulsi, 
siꞌimem nau eaka, enchim jiapsineꞌ 
betchiꞌbo, Jesukrijtota enchim jiapsi 
iꞌaꞌpo amani. 6 Junuen beja, siꞌime 
wepulsi nanancha eaka, jukaꞌ itom 
yoꞌowe Jesukrijtota Lios achaiwata, 
au bicha nokaka, enchim alleaꞌuta 
teuwaaka, tua junuen jiaka aꞌ 
yoꞌorine.

Krijtota nok lutuꞌuria, ket 
jumeꞌ ka juriom aꞌ majtawa

7
 Junuen san emeꞌe, nanancha 

emo eiyaaka, emo tuꞌu mabbetne. 
Jesukrijtota itom aꞌ tuꞌu mabetakaꞌa 
benasia. Junuen Liojta aꞌ nakwaka 
aꞌ yoꞌorinaꞌ betchiꞌbo. 8 Bweꞌituk 
juꞌu in teuwaaꞌu, Jesukrijtota, 
jumeꞌ ijraꞌeliitam tuꞌikut am 
aniabaeka, ameu yepsakaꞌu junaꞌa. 
Junuen bat naataka, jumeꞌ itom 
yoꞌowamtukaꞌum, Liojta ameu bicha 
naꞌikiakaꞌuta, aꞌ chupaꞌabaekai. 
Intok junuen Liojta aꞌ teuwaarit, ka 
aꞌ koptaka, siꞌimekut aꞌ chupaꞌuta 
juꞌuneiyaanaꞌ betchiꞌbo. 9 Taa 
ketchia, junuen, jumeꞌ ka juriom 
juniꞌi, ket Liojta tuꞌisi yee aꞌ jiokoleꞌ 
betchiꞌbo, bem aꞌ yoꞌoreꞌuta au 
teuwaaneꞌ betchiꞌbo. Liojta nok 
lutuꞌuriapo aꞌ jiꞌojteiꞌi benasia:

“Inia betchiꞌbo, inepo, ka nanau 
machi yoemrata nasuk, nee 
enchi yoꞌorine.

Intok enchi yoꞌoriteboka, ne 
eu bicha bwikne”, ti jiia juꞌu 
yoꞌowe Krijto.

10
 Intok ket jiba Liojta nok 

lutuꞌuriapo omot inen jiꞌojtei:
Alleene, emeꞌe, ka nanau 

machi yoemra, jumeꞌ Liojta 
yoemiammake.

11
 Ket intok, juchi omot inen jiꞌojtei:

Siꞌime juꞌu yoemra aniat yeu 
tajtia, achai Liojta yoꞌoreka, 
au bicha bwikne,

Intok siꞌimeraa, jachin maisi 
aꞌ eiyaawatchiakaꞌuta aꞌ 
teuwaane.

12
 Juꞌu Isaꞌiajtukaꞌu ket inen aꞌ 

jiꞌojtek:
Issaiꞌi teamta betana, seenu, aꞌ 

yoemiam betana yeu machine,
Juꞌu, jukaꞌ ka nanau machi 

yoemratau yoꞌotaka aꞌ 
sauneeme.

Junaꞌa yoemra intok, tuꞌik aet 
mabet boꞌo bitnee aꞌ yoem 
eiyaakai.

13
 Lios, aapo juꞌu, chukula 

itom mabetneeꞌut itom jiapsineꞌ 
betchiꞌbo itom aniame, enchim 
tuꞌisi alleeneeꞌuta emot autuane. 
Intok junuen, aapoꞌik sualeka, yanti 
elaka enchim jiapsineeꞌuta emot 
aune. Junuen beja, cheꞌa juniꞌi 
Liojtat enchim boꞌo bitneeꞌuta ka aꞌ 
koptaka jiba emot aune. Liojta tuꞌu 
jiapsie aniawakai.

14
 Krijtopo nemak werim, emo 

betana ne aꞌ lutuꞌuriatukaꞌpo 
ne juꞌunea, ama butti yee nak 
jiokoleka enchim jiapsaꞌpo. Intok 
Liojta betana lutuꞌuriat yumaꞌisi 

enchim juꞌuneaꞌpo. Intok ket, 
tuꞌikut enchim a emo sua tejwaaꞌut 
juꞌuneaꞌpo. 15

 Taa inim jiꞌojtei in 
emou bittuaꞌpo, inia wate weemta 
betana ne kaita essoka emou aꞌ 
teuwaa. Junuen inikaꞌa ka enchim 
koptaneꞌ betchiꞌbo. Inikaꞌa ne 
jooa, Liojta ama butti yee aꞌ nakeꞌ 
betchiꞌbo nee aet aꞌ tekil makakaꞌ 
betchiꞌbo. 16

 Jesukrijtota betana 
weyemta, jumeꞌ ka juriom nasuk aꞌ 
boꞌo jooriakai. Iniꞌi intok in joaꞌu, 
Liojta betana nok lutuꞌuria yee 
jinneꞌuneeme in yee majtaꞌu junaꞌa. 
Junuen, jumeꞌ ka juriom, Liojta 
bichapo am tuꞌu mabettu iꞌakai. 
Liojta tuꞌu jiapsie junuen wepulsi 
aapoꞌik betchiꞌbo jiba jiapsakai.

17
 Taa inepo, Jesukrijtota in 

sualeꞌpo amani, Liojta betana in 
tekilet, in boꞌo jooriaꞌut, in aet ino 
uttianeeꞌu net aayuk. 18

 Bweꞌituk 
inepo kaita jita taꞌabwik intok ne 
a teuwaa. Ala jukaꞌa, Jesukrijtota 
betana weyeka neas aꞌ joaꞌuta jiba. 
Junuen jumeꞌ ka juriom, Liojta a 
bem nok jikkajineeꞌuta am majtakai. 
Iniꞌi intok, in yee majtaꞌue intok 
in joaꞌue yaꞌari. 19

 Liojta a jita 
joaꞌapo aman, machilaata, intok 
watek ka a jootu maisi machikue. 
Intok Liojta betana tuꞌu jiapsi in 
mabetrie aniawakai, yaꞌari. Inien 
san, inepo, Jesukrijtota betana 
aꞌ nok lutuꞌuriawata, yumaꞌisi 
nee yee aꞌ majtala, bweꞌu joꞌara 
Jerusalen teaꞌpo naateka, intok 
siꞌimekut, bwiaraa Iliirikoꞌ teaꞌu 
tajtia. 20

 Junuen, inepo, Jesukrijtota 
nok lutuꞌuriata yee majtaka nee 
junuen aet jiapsisuk, siꞌimekut 
jum Krijtota team jakwoo juniꞌi ka 
juꞌuneiyaariꞌpo, ka junuen, watem 

jaibu yajilata yee majtakaꞌpo, ka 
amet chaꞌaka yee majtabaekai. 
21

 Ala cheꞌa, Liojta nok lutuꞌuriapo 
inen aꞌ jiꞌojteitukaꞌa benasia:

Wameꞌe, jakwoo juniꞌi ka ae 
betana jikkajisukame, aꞌ 
jikkajine.

Intok wameꞌe, jakwoo juniꞌi 
kee ae betana tejwaawame, 
junameꞌe aet juꞌuneene.

Paplo, bweꞌu joꞌaraa Romaꞌ 
teaꞌu noitibaekaꞌea

22
 Jiba inia betchiꞌbo san, inepo, 

jue benasi emou noiti jijiꞌobeka 
juniꞌi, kee ama yumaꞌala. 23

 Taa 
iꞌani, inepo inimiꞌi siꞌimekut 
in tekil chupaꞌika, intok tua 
binwatuk naateka enchim 
bitpeakai, 24

 bwiaraa Ejpanyaꞌ 
teaꞌu bicha weyeka, ne ket emou 
noitibaekaꞌea. Intok chukula, inepo, 
junamaꞌa, alleaka ama emomak 
ansuko, junaman bicha in weeneꞌ 
betchiꞌbo, enchim nee anianeꞌpo 
ne emot ea. 25

 Taa iꞌan lautipo 
ne bweꞌu joꞌara Jerusalen teaꞌu 
bicha ne noitibae. Junaman jumeꞌ 
Krijtota sualemmeu, bem emo ae 
anianeeꞌuta ameu weiyaabaekai. 
26

 Bweꞌituk, jumeꞌe, bwiaraa 
Maserooniaꞌ teaꞌpo intok Akaayaꞌ 
teaꞌpo joꞌaaka, Krijtota sualeme, 
junaman Jerusalen teaꞌu, Krijtota 
sualeka, tua kaitae emo ania 
machim, bem emo ae anianeeꞌuta 
nau tojaka, ameu aꞌ bittuabaeka 
ean. 27

 Bempo junuen bem auneꞌpo 
aꞌ tuꞌurek, intok junuen tuꞌisi 
aayuk. Bweꞌituk junuen ameu 
chaꞌaka bem am aniaꞌpo. Bweꞌituk 
junuen, jumeꞌ juriomtaka Krijtota 
sualeme, jumeꞌ ka juriom, Krijtota 

betana weyemtat am majtaka am 
aniako, junuen san inimeꞌe iꞌan, 
jiba junaen, jumeꞌ juriomtaka 
Krijtota sualeme, inim jitaꞌpo bem 
am anianeeꞌuta ameu chaꞌaka. 
28

 Junuen san, inia betana inepo aet 
yeu yumaꞌasuko, intok junammeu 
inikaꞌa tojisuko, junaman bwiaraa 
Ejpanyaꞌ teaꞌu bicha ne yeu weebae, 
emot waꞌam weepat enchim intok 
bichakai. 29

 Inen aꞌ lutuꞌuriatukaꞌpo 
ne juꞌunea, inepo junaman emou 
yepsakai, Jesukrijtota nemaktuka, 
aapoꞌik nok lutuꞌuriata betana jukaꞌ 
emou tuꞌinemta, kaita beꞌeeka, in 
emou aꞌ teuwaaneꞌpo.

30
 Krijtopo nemak werim, itom 

yoꞌowe Jesukrijtota itom nau sualeꞌ 
betchiꞌbo intok Liojta betana aꞌ tuꞌu 
jiapsie enchim a yee nakeꞌ betchiꞌbo 
ne emou ujbwana, enchim nemak 
eaka, in boꞌo jooriaꞌut, in aet 
jiapsekaꞌa benasia, nee aniakai, 
Liojtau bicha nee nokriakai. 
31

 Jum Jurea bwiaraaꞌ teaꞌpo, 
jumeꞌ ka Krijtota sualeme betana 
in jinneꞌuituneꞌ betchiꞌbo emeꞌe 
Liojtau nee nokriane. Intok inikaꞌa, 
jumeꞌ Krijtota sualeka, Jerusalenpo 
joꞌaakame, am ania betchiꞌbo 
in weiyaaꞌuta, junuen tuꞌisi aꞌ 
mabettuneꞌ betchiꞌbo. 32

 Junuen 
beja, Liojta junen eao, alleaka in 
aman enchim bitneꞌ betchiꞌbo. 
Intok junuen inepo emomak aneka, 
in yum joꞌeneꞌ betchiꞌbo. 33

 Lios, 
juꞌu yanti elaka jiapsiwanta yetet 
autuame, enchim siꞌimemmaktune. 
Intok junuentune.

Paplo, jumeꞌ aꞌ taꞌaaꞌum tebotua

16  Jamuttaka, Krijtopo itomak 
werik, Peebeꞌ teamta, inen 

ne enchim aꞌ taꞌaaka aꞌ juꞌuneiyaa 
iꞌa. Aapo, senu joꞌara Senkreaꞌ 
teaꞌpo, Krijtota sualeme nasuk, 
teꞌopopo, tekilta joaka am ania. 
2

 Inikaꞌa junuen, emeꞌe, tuꞌisi aꞌ 
mabetne, yoꞌowe Jesukrijtota itom 
nau sualeꞌpo amani, Krijtopo nau 
wewerim bem emo bitꞌeaꞌa benasia. 
Intok emeꞌe, jitaꞌpo juniꞌi a enchim 
aꞌ aniaꞌut aꞌ aniane. Bweꞌituk aapo 
yuꞌin yee aniala, intok kia nee juniꞌi 
aniala.

3
 Risiilaꞌ teamta intok Akiilaꞌ 

teamta nee am tebotuariane. 
Inimeꞌe, Jesukrijtota betana jukaꞌ 
tekilta nemak aꞌ boꞌo jooriame. 
4

 Inimeꞌe, bempo nee jinneꞌubaekai, 
jinilwatchisi emo bichak. Junuen 
san tuꞌisi ne am bai sae, intok ka 
inepo jiba, taa ket siꞌime wameꞌe, 
ka juriomtaka, siꞌimekut aneka, 
Krijtota sualeme am bai sae. 5 Ket 
jumeꞌ Krijtopo itomak werim, 
Risiilata intok Akiilaꞌ teamtaim 
joꞌapo nau yaajame em tebotuane. 
Intok ketchia, jukaꞌ Epaineetoꞌ 
teaka in jallaꞌi in nakeꞌuta aꞌ 
tebotuane. Iniꞌi junaꞌa juꞌu bwiaraa 
Aasiaꞌ teaꞌpo, cheꞌa bat Krijtota 
sualekame. 6 Jukaꞌ Mariaꞌ teamta 
ket tebotuane. Aapo emo nasuk, 
Jesukrijtota betchiꞌbo yuꞌin tekilta 
yaꞌari. 7 Ket Anrooniko intok 
Juniaj ti teakame, jumeꞌ nemak 
joomem, am tebotuane. Inimeꞌe ket 
yaꞌuraau nemak eꞌetasuak. Krijtota 
yeu puꞌarim betana ket, inimeꞌe 
eiyaawa. Intok ket cheꞌa nee bepat 
Krijtota sualeka au emo suꞌu tojak.

8
 Jukaꞌ Aapliaj teamta, yoꞌowe 

Jesukrijtota, nemak sualeka in 
nakeꞌuta, in jallaꞌi, aꞌ tebotuane. 
9

 Ket jukaꞌ Urbaanoꞌ teamta 

tebotuane, Jesukrijtota betana 
itomak tekipanoamta. Intok 
jukaꞌ in nakeꞌuta, Taakij teamta. 
10

 Jukaꞌ Aapelej teamta nee 
ket tebotuariane. Jesukrijtota 
aꞌ sualeꞌpo amani, junuen tua 
lutuꞌuriatukaꞌpo juꞌuneiyaawame. 
Intok ket jumeꞌ Arijtooboloꞌ teamta 
yoemiam nee ket tebotuariane. 
11

 Jukaꞌ nemak jometa, Erooriaanoꞌ 
teamta aꞌ tebotuane. Intok jumeꞌ 
Narsiisoꞌ teamta yoemiam, jumeꞌ 
Krijtota sualeme. 12

 Jumeꞌ Ripaaina 
intok Ripoosaꞌ teame ket tebotuane. 
Inimeꞌe, jumeꞌ yoꞌowe Jesukrijtota 
tekilta joame. Intok jukaꞌ Krijtopo 
itomak werik, Persiiraꞌ teamta 
itom nakeꞌuta. Iniꞌi ket, yoꞌowe 
Jesukrijtota tekilta yuꞌin aꞌ 
yaꞌala. 13

 Jukaꞌ Ruupoꞌ teamta ket 
tebotuane. Iniꞌi, jumeꞌ Krijtota 
sualeme nasuk, Krijtota tuꞌisi aꞌ 
sualeꞌpo taꞌeewaka eiyaawa. Intok 
aꞌ aewata, jukaꞌ ket nee betchiꞌbo in 
ae benasi in eiyaaꞌuta, aꞌ tebotuane. 
14

 Ket jumeꞌe, inen teakame nee am 
tebotuariane, Asinkritoꞌ teamta 
intok Leekon teamta, intok Ermaj 
teamta, intok Patroobaj teamta, 
intok Ermej teamta, intok siꞌime 
jumeꞌ waate Krijtota sualeka 
amemak aneme. 15

 Intok ket jumeꞌ 
inen teakame ne am tebotuariane. 
Piloolokoꞌ teamta, Juuliaj teamta, 
intok Nereeoꞌ teamta, intok aꞌ 
akkoowata, intok jukaꞌ Olimpaaj 
teamta. Intok siꞌime jumeꞌ Krijtota 
sualeka ama amemak nau yaajame.

16
 Siꞌime emeꞌe, Krijtota enchim 

nau sualeꞌpo aman, em naas emo 
tebotuanee tua emo nakekai. Siꞌime 
jumeꞌ teꞌopommet Krijtota nau 
sualeme, utteꞌesia emou tebotemme.

17
 Krijtopo itomak werim, emou 

ne ujbwana, jumeꞌ Krijtota sualeme 
nasuk, ka nau eewamta joaka 
intok yee jiꞌoptuame, enchim 
am mammateneꞌ betchiꞌbo. 
Bweꞌituk iniꞌi weyeme, bem joaꞌu, 
Krijtota betana jukaꞌ enchim aꞌ 
majtawakaꞌuta, bejeꞌeka weye. 
Junameꞌemak emeꞌe ka emo 
tuꞌurine. 18

 Bweꞌituk junameꞌe, 
itom yoꞌowe Jesukrijtota betana 
weyemta, bempo, kaita tuꞌik jooa. 
Ala bempo, bem tuꞌureka, bem 
bwaꞌaneeꞌut jiapsek. Intok inimeꞌe, 
aa nokiꞌichiae, juebenam am 
sualtua, wameꞌe, jita juniꞌi sualeme, 
jikkaji maisi ujyooisi ameu 
nokakai. 19

 Siꞌimem betana emeꞌe 
juꞌuneiyaawa, Liojtau siꞌimeku 
enchim nok jikkajaka, au enchim 
emo suꞌu tojilaꞌpo. Inia betchiꞌbo 
san ne ama butti emo tana allea. 
Intok inepo, tuꞌik jiba enchim 
boꞌo joorianeeꞌu betana sussua 
iꞌa. Taa jukaꞌ ka tuꞌik joo betchiꞌbo 
ka junuen jiapsine. 20

 Juꞌu intoko 
Lios, yanti elaka jiapsiwamta yetet 
autuame, aapo, Jesukrijtotamak 
eakai, lauti jukaꞌ bebejeꞌerita, tokti 
enchim aꞌ kobaꞌaneeꞌut enchim 
aniane. Itom yoꞌowe Jesukrijtota 
betana jukaꞌ emou tuꞌik emeꞌe 
mabetne.

21
 Juꞌu Timoteoꞌ teame ket emou 

tebote. Iniꞌi, Jesukrijtota betana, 
tekilta nemak joame, Intok ketchia 
juꞌu Luusioꞌ teame, intok Jason 
teame, intok Sosiipatroꞌ teame. 
Inimeꞌe in nemak joomem.

22
 Inepo, Teertioꞌ teame, Paplota 

betana inikaꞌa jiꞌojteita emou 
jiꞌojteme, ket ne, inepo, yoꞌowe 

Jesukrijtota in emo mak sualeꞌ 
betchiꞌbo ne enchim tebotua.

23
 Juꞌu Kaayoꞌ teame ket junuen 

enchim tebotua. Inia joꞌapo san 
inepo kateka, bitwa. Intok ketchia, 
iniꞌi, siꞌime jumeꞌ inim Krijtota 
sualeme, aꞌ joꞌawapo nau yaaji 
betchiꞌbo am mabbeta. Juꞌu Erajtoꞌ 
teame ket enchim tebotua. Iniꞌi, 
juꞌu inim bweꞌu joꞌaraapo Korintoꞌ 
teaꞌpo, yaꞌuraa tomita nau toji 
betchiꞌbo, tekilta joame. Intok ket 
juꞌu Krijtopo itomak weri, Kuartoꞌ 
teame enchim tebotua.

Jiꞌojtesuka, Paplo, Liojta yoꞌoritebo
25

 Iꞌan intoko itepo, Liojta te 
yoꞌorine, jukaꞌa, Jesukrijtota, cheꞌa 
juniꞌi, ka taꞌabwisi intok, enchim 
aꞌ sualneeꞌut enchim anianemta. 
Liojta betana jukaꞌ bemela 
lutuꞌuriata, in yee aꞌ majtaꞌapo 
amani. Intok Jesukrijtota 
betana, jukaꞌ nok lutuꞌuriata 
yee aꞌ majtawaꞌue. Iniꞌi intoko, 
aniata kee juꞌunaktewao, kaabeta 
juꞌuneiyaaka, taa iꞌan, Liojta yeu 
machiari mak weye. 26

 Taa ala iꞌani, 
jumeꞌe, Liojta betana juꞌuneiyaaka 
aꞌ jiꞌojtekame jiꞌojtekaꞌue, 
juꞌuneiyaawa, Liojta jukaꞌ jiba yuu 
jiapsamta nesawekaꞌpo amani. Iniꞌi 
bemela lutuꞌuria, iꞌan siꞌime ka 
nanau yoemra aꞌ juꞌuneiyaatuari, 
junuen bem aꞌ sualneꞌ betchiꞌbo 
intok bem aꞌ nok jikkajineꞌ 
betchiꞌbo.

27
 Lios, juꞌu aapolaika, intok siꞌime 

suawakame, jumeꞌ Jesukrijtota aꞌ 
sualeme betana aꞌ yoꞌorinaaꞌu, jiba 
yuu betchiꞌbo au aune. Intok tua 
junuentune. 

Paplo, bweꞌu joꞌaraa Korintoꞌ 
teaꞌu, Krijtota sualemmeu jiꞌojte

1  Inepo Paplo, Liojta junen 
eakaꞌ betchiꞌbo, Jesukrijtota 

betana jukaꞌ nok lutuꞌuriata yeteu 
nok iꞌaꞌawaka ne yeu puꞌari. Juꞌu 
Krijtopo itomak weri Soojtenej 
teamtamak anekai. 2 Inikaꞌa jiꞌosiata 
ne, jumeꞌe, bweꞌu joꞌara Korintoꞌ 
teaꞌpo, Krijtota nau sualemmeu 
ne aꞌ jiꞌojte. Jumeꞌ Krijtotamak 
bem nau eaꞌ betchiꞌbo Liojta 
yoemiam. Juꞌu Lios, wepulsi aapoꞌik 
betchiꞌbo am jiapsineꞌ betchiꞌbo 
yeu am puꞌala. Intok siꞌime jumeꞌ 
watemmeu siꞌimekut aneka, itom 
yoꞌowe Jesukrijtota yoem eiyaaka, 
au bicha nokammeu. Iniꞌi, aapo 
bempoꞌimmeu intok kia itou juniꞌi, 
achai yoꞌowe. 3 Itom Lios achai, 
intok itom yoꞌowe Jesukrijtota 
betana, jukaꞌ tuꞌuwata intok enchim 
alleeneeꞌuta, intok yanti elwamta 
emeꞌe bitne.

Krijtota betchiꞌbo juꞌu, juꞌu 
tuꞌikue alleewame

4
 Jiba ne emo betchiꞌbo Liojta 

baisae, Jesukrijtota enchim sualeka, 
Liojta betana, jukaꞌ emou tuꞌika, jiba 
yuu jiapsiwamta enchim mabetlaꞌ 

betchiꞌbo. 5 Bweꞌituk Krijtotamak 
enchim eaꞌ betchiꞌbo, juꞌu Lios, jukaꞌ 
siꞌimek bepa cheꞌa eiyaawatchika, 
aapoꞌik betana weyemta enchim 
juꞌuneiyaatuala, intok siꞌimeku enchim 
aꞌ teuwaneꞌ betchiꞌbo intok cheꞌa tuꞌisi 
enchim aet juꞌunee betchiꞌbo, enchim 
ania. 6 Junuen san, juꞌu Krijtota betana 
lutuꞌuria, emou teuwaawaka, enchim 
jikkajakaꞌu, lutuꞌuriapo enchim aꞌ 
sualekaꞌpo aman emot yeu maachi. 
7

 Inien aꞌ weeꞌpo san, Liojta betana 
enchim mabetrika, enchim a joaꞌuta, 
kaita emou beꞌee. Ket inim jiapsaka, 
taewaita, Jesukrijtota aet yebijneeꞌuta 
boꞌo bichakai. 8 Jiba enchim aet 
jiapseka aꞌ sualneꞌ betchiꞌbo, aapo 
enchim aet aniane, taewaim enchim 
mikwaꞌu tajtia. Intok junuen, kaabeta, 
kaita ka tuꞌikut enchim a yeu bwijneꞌ 
betchiꞌbo, yoꞌowe Jesukrijtota aꞌabo 
notteo. 9 Aapo juꞌu Lios, jiba juꞌu aꞌ 
teuwaarit yeu yuyyuma. Intok jiba 
aapo junaꞌa, juꞌu, aꞌ uꞌusiwa, itom 
yoꞌowe Jesukrijtota makꞌeaka, inim, 
intok chukula enchim jiapsineꞌ 
betchiꞌbo enchim yeu puꞌakame.

Krijtota sualeme nasuk, nattepola 
emo naꞌikimtewame

10
 Krijtopo nemak werim, Jesukrijtota 

betana lutuꞌuriakai ne emou ujbwana, 

enchim emo nau tuꞌuteneꞌ betchiꞌbo 
intok ka nattepola emo eiyaakai. Taa 
cheꞌa juni san, siꞌimeku nau tuttuꞌikai, 
wepulsi weyemta nau eiyaane. 11

 Inikaꞌa 
ne emou teuwaa, Krijtopo nemak 
werim, bweꞌituk jumeꞌ Kloeꞌ teamtaim 
betana nee etejoriawak, enchim ka 
nau tuttuꞌireakaꞌpo. 12

 Inen ne jiubaeka 
inikaꞌa teuwaa oꞌoben, emo tana, 
weꞌepulaim, taꞌabwisi jiaꞌu. Waate: 

“Paplotamak ne ea”, ti jiame aane. Wate 
intok: “Apooloj teamtamak ne ea”, ti jiia. 
Wate intok: “Peoꞌ teamtamak ne ea”, ti 
jiia. Wate intok: “Jesukrijtotamak ne ea”, 
ti jiakai. 13

 Taa ka nattepola taꞌabwisi 
intok, Krijto sualwa. Intok kia inepo 
Paplo juniꞌi, ka emo betchiꞌbo kuuset 
popontuk. Intok emeꞌe ka nee sualeka 
batoꞌowaatuk. 14

 Nee intok, Liojta baisae, 
emo betana kaabeta in batoꞌowaakaꞌ 
betchiꞌbo. Inimeꞌe wooim jiba, jukaꞌ 
Krijpoꞌ teamta intok jukaꞌ Kaayoꞌ teamta 
ne jiba batoꞌowaak. 15

 Junueni kaabeta, 
nee sualeka au batoꞌowaatuk ti jiuneꞌ 
betchiꞌbo. 16

 Ket jumeꞌ Ejteepanaj 
teamtaim ne ket batoꞌowaak. Taa 
ne kaabemmeu intok waate, in am 
batoꞌowaakaꞌpo. 17

 Bweꞌituk kannee yee 
batoꞌowaaneꞌ teaka, Krijtota betana 
yeteu bittuari. Taa aapoꞌik betana, 
bemelaka nok lutuꞌuriata in yee majtaneꞌ 
betchiꞌbo. Taa ne ka ujyooi intok suawa 
maisi nokie yeteu aꞌ teuwaa. Taa ala, 
Krijtota jachin betchiꞌbo kuuset aꞌ 
mukukaꞌpo betana, juꞌunakkiachisia 
ne yee aꞌ majta. Junuen, ito betchiꞌbo aꞌ 
yaakaꞌuta, ka yeu tawaabaekai.

Krijtota betana juꞌu utteꞌawa 
weyeme, intok Liojta 

betana juꞌu suawa
18

 Itepo, Krijtota betana, aapoꞌik 
kuuset popontaka mukukaꞌuta, jukaꞌ 

bemela nok lutuꞌuriata yee majta. 
Taa jumeꞌ ka juꞌuneaka, jiokot bem 
emo bitneeꞌu yajineeme betchiꞌbo, 
ameu ka suasi maachi. Taa itom, 
jumeꞌ jinneꞌurim betchiꞌbo, iniꞌi 
bemela lutuꞌuria, Liojta yee a ae 
aꞌ jinneꞌuꞌpo, utteꞌata aet ayukaꞌpo 
te aꞌ juꞌuneiyaa. 19

 Taa Liojta jiꞌosia 
jiꞌojteimpo inien jiꞌojtei:

Jumeꞌ inim bwiapo, unnaa 
jita taꞌaame ne kaitaꞌpo am 
tawaane.

Intok jumeꞌ cheꞌa suawakame, 
jitat juꞌuneame junak, nee 
betchiꞌbo, kaitat juꞌuneame 
benane.

20
 Intok iꞌani, juꞌu jitat juꞌuneame, 

oo juꞌu yee maj majtame, oo juꞌu 
inim weyemta betana a yee nok 
tejawaame, Liojta betana weyemta 
intok itou tuꞌik juꞌuneiyaꞌ betchiꞌbo, 
kaitaꞌpo itom ania. Bweꞌituk inim 
bwiapo juꞌu suawa, juꞌu Lios, ka 
aꞌ suawatukaꞌa benasi aꞌ tawaari. 
21

 Taa juꞌu Lios, aꞌ joaꞌut juꞌuneaka 
aꞌ joame, jumeꞌ inim jiapsame, ka 
bem suawae aman, aapoꞌik am 
taꞌaatuak. Ala inen aꞌ tuꞌurek, 
aapoꞌik betana, juꞌu nok lutuꞌuriae, 
yeteu nokwamtae, jumeꞌ aꞌ sualeme, 
junae a am jinneꞌuneꞌpo. Iniꞌi 
nok lutuꞌuria intok, jumeꞌ watem 
betchiꞌbo, ka suawakamta benasi 
machika juniꞌi.

22
 Jumeꞌ juriom, iniat Liojta 

betana aꞌ weyeꞌpo juꞌuneebaeka, 
jukaꞌ machilaata, suum watchisi 
machik bitbae. Jumeꞌ intok, 
riekom teame, bem ama butti jita 
taꞌaaꞌut aꞌ juꞌuneiyaabae. 23

 Taa 
itepo, Krijtota betana jukaꞌ nok 
lutuꞌuriata teuwaa saka, aapoꞌik 
kuuset aꞌ popontukaꞌpo betana. 

Jumeꞌ juriom intok, inikaꞌa 
bemela nok lutuꞌuriata, ka emo 
aꞌ tuꞌurituaka, kaitaꞌpom aꞌ bicha. 
Jumeꞌ intok ka juriom, ka aꞌ 
suawakaꞌa benasi aꞌ eiyaa. 24

 Taa 
jumeꞌ Liojta yeu puꞌarim betchiꞌbo, 
juriomtakai intok riekomtakai 
juniꞌi, Jesukrijtota sualeka, Liojta 
utteꞌawata, intok Liojta suawata aet 
ayukaꞌpo, aꞌ teuwaa. 25

 Bweꞌituk juꞌu 
inim bwiapo yoemrata betchiꞌbo, 
Liojta betana weyeme, kaita aet 
ayukaꞌa benasi bem eiyaaꞌuta, 
junaꞌa, bem suawata bepa intok 
bem a jajameꞌuta bepa, cheꞌa juniꞌi 
suawa ama aayuk. Juꞌu intok, ame 
betchiꞌbo juꞌu Liojta betana weyeka, 
kaitaꞌpo yeeꞌaniaꞌa benasi bem 
eiyaaꞌu, cheꞌa juniꞌi bempoꞌim a 
joaka, bem aet eaꞌu bepa yee a ania. 
26

 Krijtopo nemak werim, emeꞌe, 
juꞌuneepo yumaꞌi, Liojta enchim 
yeu puꞌariakaꞌpo. Emo betana 
ka juebena oꞌoben, jumeꞌ inim 
bwiapo jitat juꞌuneame, intok ka 
juebena, juꞌu yoꞌotaka nesaweme oo 
eiyaawatchisi machim yoꞌowakame. 
27

 Taa juꞌu Lios, junuentaka juniꞌi 
juꞌuneakai, jumeꞌ inim jiapsame 
betana, tua kaitat juꞌuneame benasi 
eiyaawame, intok jumeꞌ kaita 
betchiꞌbo tuttuꞌi benasi eiyaawame, 
aapo yeu am puꞌari, junuen, 
siꞌimem jumeꞌ inim jiapsame 
betana, unnaa koba suawakame 
benasi eiyaawame, intok jumeꞌ yoꞌo 
yaꞌarim siꞌimeku emo yumaꞌaleme, 
Liojta bichapo tua kaita bem 
teuwaaꞌut bem aꞌ juꞌuneiyaaneꞌ 
betchiꞌbo. 28

 Intok ket aapo juꞌu Lios, 
inim bwiapo jumeꞌ ka eiyaawame 
intok kia jak waꞌam bitwame juniꞌi, 
yeu puꞌari, intok junuen, jumeꞌ 

siꞌimem bepa eiyaawame, amau 
am tawaa betchiꞌbo. 29

 Junuen beja, 
kaabeta, Liojta bichapo au jabelineꞌ 
betchiꞌbo. 30

 Taa jiba Lios, aapo 
junaꞌa juꞌu, Jesukrijtota enchim 
sualeka, aamak enchim eetualame. 
Juꞌu Krijto intok, itot jiapsakai, 
Liojta betana suawata itot autuari. 
Intok kaita ka tuꞌik yaꞌari benasi, 
tuꞌisi itom aꞌ mabettuari. Intok 
wepulsi aapoꞌik betchiꞌbo itom 
jiapsineeꞌut itom anialame. Intok 
ket itom jinneꞌukame. 31

 Junuen san, 
Liojta nok lutuꞌuriapo aꞌ jiꞌojteiꞌi 
benasia: “Senu au uttiabaeꞌeteko, 
cheꞌa tuꞌine, yoꞌowe Jesukrijtota 
uttiaꞌateko.”

Krijtota kuuset popontukaꞌa betana, 
juꞌu lutuꞌuria yee majtawame

2  Taa Krijtopo nemak werim, 
inepo ne junakriapo, Liojta 

betana jukaꞌ lutuꞌuriata, ka siꞌimem 
aet juꞌuneaꞌuta, aman enchim aꞌ 
majtakai, kannee yuꞌin suawakamta 
benasi intok ino yoꞌori teboka, 
emou nookak. 2 Bweꞌituk junak, 
nee emomak aneka, juebenak 
nasuk, kaita intok taꞌabwik ne 
emo betchiꞌbo yeu puꞌak. Taa 
Jesukrijtota betana jukaꞌ wepul 
lutuꞌuriata jiba, intok aapoꞌik jachin 
betchiꞌbo kuuset aꞌ popontukaꞌuta. 
3

 Emou yepsakai, inepo kannee ino 
cheꞌewareka ne ama emou yepsak. 
Intok enchim suumꞌeiyaakai, 
emo tana ino majjautuakai. 
4

 Intok Krijtota betana jukaꞌ nok 
lutuꞌuriata enchim majtaka, emou 
aꞌ teuwaakai, kanne, senuk unnaa 
jitat juꞌuneaka yee aꞌ majtaꞌa 
benasia emou nookak, enchim aet 
juꞌuneeneꞌ betchiꞌbo. Taa ala emeꞌe, 

Liojta tuꞌu jiapsiwata betana aꞌ 
juꞌuneiyaatuawak, intok Liojta a jita 
joaꞌapo aman aniawakai. 5 Junuen 
beja, Krijtota enchim sualeꞌu, Liojta 
a jita joaꞌ betchiꞌbo enchim aꞌ 
sualekaꞌuta aꞌ juꞌuneiyaane. Intok 
ka junuen, inim unnaa jita taꞌaame 
betana etejoriawakai.

Lios, juꞌu aꞌ tuꞌu jiapsie, 
yee aꞌ juꞌuneiyaatua

6
 Taa junuentaka juniꞌi, itepo 

jumeꞌ jaibu tuꞌisi Krijtota sualeme 
nasuk anekai, taꞌabwisi intok 
cheꞌa obiachik betana te am majta. 
Taa iniꞌi suawa intok, ka inim 
bwiapo weemta teuwaa. Intok 
kia inim, jumeꞌ yoꞌo yaaꞌuchim 
betana juniꞌi, ka weye, jumeꞌ 
luꞌutineeme. 7 Taa juꞌu itom yee 
majtaꞌu, Liojta betana, kaabeta 
juꞌuneiyaaka suawa junaꞌa. Cheꞌa bat 
naatakai, kee aniata juꞌunaktekai 
jukaꞌ Liojta intok aapoꞌik jiba 
juꞌuneiyaaka, aꞌ yaꞌabaeꞌuta, 
junuen, jiba yuu betchiꞌbo itom 
jinneꞌubaekai. 8 Inikaꞌa intok, 
jumeꞌ inim bwiapo yoꞌo yaaꞌuchim, 
kaabe aꞌ juꞌuneiyaala. Bweꞌituk aꞌ 
juꞌuneiyaꞌateko, kaibum kuuset aꞌ 
popon ean jukaꞌ siꞌimemmeu cheꞌa 
yoꞌorisi machika itom achaita. 9 Taa 
Liojta nok lutuꞌuriapo aꞌ jiꞌojteitukaꞌa 
benasi weye, inien aꞌ jiaꞌapo:

Juꞌu Lios, jumeꞌ aapoꞌik nakeme 
betchiꞌbo, jukaꞌ tuꞌuwata 
kaabeta jee bitlaꞌuta, intok 
kaabeta juꞌuneiyaaꞌuta,

intok kia jeela juniꞌi, kaabeta 
aet jiapsekaꞌuta, ammeas aꞌ 
juꞌunaktelaa.

10
 Inikaꞌa junen, aapo juꞌu Lios, 

aapoꞌik tuꞌu jiapsie aman itom aꞌ 

juꞌuneiyaatuala. Bweꞌituk juꞌu aꞌ 
tuꞌu jiapsiwa, siꞌimetat juꞌuneaka, 
siꞌimeta taꞌaa intok siꞌimekut 
a itom mammatetua, Liojta 
betana jukaꞌ cheꞌa obiachik, ka a 
juꞌuneiyaatumta. 11

 Inim jiapsame 
nasuk, kaabe senuk kialaꞌa eaꞌpo 
aꞌ juꞌuneiyaane. Taa senu, aapo 
aꞌ jiapsie au juꞌuneiyaane. Ket jiba 
junaeni juꞌu Liojta tuꞌu jiapsiwa jiba 
Liojta betana weyemta juꞌuneiyaa. 
12

 Taa itepo intok, ka inim jachin 
eewaka jiapsiwaꞌa benasiꞌea. Taa 
Liojta betana jukaꞌ aꞌ tuꞌu jiapsiwa, 
itot jiapsa. Junuen, jukaꞌ Liojta 
ito betchiꞌbo jiokot eaka itot aꞌ 
autuarit juꞌunee betchiꞌbo. 13

 Itepo 
te inikaꞌa weyemta betana yee 
majta, Liojta tuꞌu jiapsita itom aet 
juꞌuneetuaꞌpo amani. Intok ka itom 
jita taꞌaꞌ betchiꞌbo, aꞌ taꞌaalamtakai 
te enchim aꞌ majta. Junuen itepo, 
jumeꞌ Liojta tuꞌu jiapsita amet 
jiapsaꞌummeu, Liojta betana itom 
juꞌuneiyaaꞌuta te ameu aꞌ teuwaa.

14
 Juꞌu Krijtota betana tuꞌu jiapsita 

ka aet aneme, Liojta betana aꞌ 
tuꞌu jiapsie juꞌuneiyaawamta ka 
a aet junꞌuneene. Bweꞌituk iniꞌi, 
aapoꞌik betchiꞌbo, kaita suawata 
aet ayukaꞌa benasi maachi. Intok 
ka a amet juꞌuneene. Bweꞌituk 
inien weyeme, Liojta tuꞌu jiapsi 
jiba, a yee aet juꞌuneetua. 15

 Taa 
juꞌu, Liojta tuꞌu jiapsi aapoꞌikut 
aneꞌu, iniꞌi, inim bwiapo weyemtat 
intok Liojta betana weyemtat 
juniꞌi a juꞌunea. Juꞌu intok inim ka 
Krijtota sualeme, inia betana ka 
a juꞌuneakai, ka junae mak eene. 
16

 Bweꞌituk Liojta nok lutuꞌuriapo 
inen jiꞌojtei: “Kaibu jabe, yoꞌowe 
Jesukrijtota eeri a juꞌuneiyaa. Kaibu 

jabe a jitat aꞌ tejwaa.” Junuentaka 
juniꞌi, itepo, jumeꞌ Krijtota sualeme, 
aapoꞌik betana jukaꞌ aꞌ eiyaaꞌuta tee 
aꞌ juꞌuneiyaatuawa.

Jumeꞌ nau tekilta joaka, Liojta 
tekil boꞌo jooriame

3  Junuen san, inepo, Krijtopo 
nemak werim, junakriapo, 

enchim majtakai, kanne, jaibu 
Krijtota tuꞌu jiapsita emot anekaꞌa 
benasia emou nookak. Taa kia 
tokti inim weyemtat jiba enchim 
jiapsekaꞌa benasia. Taa cheꞌa, 
Krijtota betana weyemtat juꞌubwa 
enchim aet juꞌunee taiteꞌpo 
benasia. 2 Ka obiachisi enchim 
aet juꞌuneeneeꞌuta ne enchim 
majtak, ili usita, ketun cheꞌemta, 
kawammea aꞌ jiapsaꞌa benasia, 
intok kee bwaꞌamta aꞌ bwaꞌeꞌe 
benasia. Bweꞌituk emeꞌe, Liojta 
betana jukaꞌ lutuꞌuriata, cheꞌa 
obiachikut ka a juꞌunean. Iꞌan tajtia 
kateꞌem au joiwala. 3 Bweꞌituk 
emeꞌe ketunia tokti inim jiapsiwaꞌa 
benasi jiapsa. Emo nasuk ketun ka 
enchim emo bibitpeaka enchim 
emo bejeꞌeeꞌu intok nattepola emeꞌe 
emo eiyaakai, emeꞌe ketuni inim 
jiapsiwaꞌa benasia, ka ammaꞌali 
jiapsa. 4 Bweꞌituk seenu, inepone 
Paplotamak ne ea ti jiaꞌateko, 
senu intok, Apoolojtamak ne ea ti 
jiaꞌateko, watem tua ka ammaꞌali 
inim aneme jiapsaꞌa benasi em emo 
ujuꞌu.

5
 Bweꞌituk inepo Paplo 

intok Apooloj teame juniꞌi, ka 
itou chaꞌaka enchim itom 
yoemꞌeiyaaneeꞌu. Itepo kia beja te 
wepulsi, Liojta betana tekilta jooa. 
Bweꞌituk emeꞌe intok, ito betchiꞌbo 

Jesukrijtota sualek. Itepo intok, 
weꞌepulaka, tekilta, itom yoꞌowe 
Jesukrijtota betana itom mabetri te 
yaꞌari. 6 Inepo cheꞌa bat, Krijtota nok 
lutuꞌuriawata ne emou teuwaaka, 
enchim aꞌ majtak. Chukula intok 
juꞌu Apooloj teame emou yepsaka, 
watek enchim majtaka, junae 
utteꞌata emot autuak. Taa juꞌu 
Lios junaꞌa, juꞌu enchim aꞌ sualeka 
enchim aet juꞌuneeneꞌ betchiꞌbo 
enchim aet aniakame. 7 Junuen 
san beja, juꞌu tua bat, Krijtota 
betana enchim majtakame, intok 
kia juꞌu chukula emou nokakame 
juniꞌi, ka itou chaꞌaka, itot enchim 
eeneeꞌu. Taa Lios, juꞌu enchim 
jinneꞌukame junaꞌa. Bweꞌituk aapo 
utteꞌata emot autuari. 8 Jumeꞌ cheꞌa 
bat, Krijtota betana yee majtame 
intok kia jumeꞌ chukula kateka, 
emou aꞌ teuwaame juniꞌi, Liojta 
bichapo nanancha bitwa. Lios 
aapo, weꞌepulaimmeu bem tekilet 
ameu aꞌ lutuꞌuriatukaꞌpo aman, aet 
am mabetneeka juniꞌi. 9 Bweꞌituk 
itepo, Liojta betana jukaꞌ tekilta te 
nau aꞌ boꞌo jooria. Wajta, Apooloj 
teamtamak itom nau tekipanoaꞌa 
benasia machikai. Juꞌu Lios intok, 
jukaꞌ wajta atteakame benasi 
machikai.

Oo ket, emeꞌe, Liojta karita, aꞌ 
joaꞌa benasi maachi. 10

 Ineponee 
intok, Liojta betana nakwaka, in 
au yeu puꞌawakaꞌpo amani, senuk, 
tua tuꞌisi a kaatemta benaka, ne 
bat emou yepsaka, kari nawata 
benaka, Krijtota betana jukaꞌ 
cheꞌa bat weyemta ne enchim 
aꞌ majtatuawak. Chukula intok, 
juchi senuk, bichau bicha cheꞌa 
yumaꞌisia enchim majtaka enchim 

1 KORINTIOM 2 ,  3



410

aet yoꞌoturia. Taa jumeꞌ chukula 
enchim majtaneeme, aet suaka, ka 
taꞌabwisi intok enchim aꞌ majtane. 
11

 Bweꞌituk inim, jukaꞌ bat weyeka 
siꞌimeta aet naateꞌuta, jukaꞌ cheꞌa 
bat jaibu enchim majtasuakaꞌuta, 
chukula kaabe taꞌabwisi intok yee 
aꞌ majtane. Iniꞌi naateme, jiba aapo 
juꞌu Jesukrijto junaꞌatakai. 12

 Taa 
seenu, bichau bicha cheꞌa yumaꞌisia 
enchim aet utteꞌata autuaneeme, 
jiba benasi, tuꞌisi ama waꞌam aꞌ 
tekipanoa, oo kia jaana, jak waꞌam 
juniꞌi aꞌ tekipanoa. Senuk, kaata 
chupaꞌabaeka, tuꞌikue, bejeꞌemtae, 
oo kia jaana machikue aꞌ chupaꞌa 
benasia. 13

 Bweꞌituk taewait, Liojta 
yee aet yaꞌuraa bittuaneeꞌuta 
yumako, weꞌepulaka, jukaꞌ 
Krijtota betchiꞌbo bem yaakaꞌut 
juꞌuneiyaanaa. Junaꞌa taewai intok, 
tajiu a tamachiatu. Junamaꞌa intok, 
weꞌepulaka, jukaꞌ bem yaꞌari, tuꞌika 
oo ka tuꞌika, ama yeu machine. 
14

 Juꞌu intok, aꞌ yaꞌari betana tuꞌisi 
ama yeu sikame, jukaꞌ ae betchiꞌbo, 
cheꞌa naa buustia, jukaꞌ tuꞌik aꞌ 
bitneeꞌuta au naꞌikiatune. 15

 Taa 
senu intok, juꞌu aꞌ yaakaꞌut, ka 
tuꞌisi ama yeu siiko, jukaꞌ tekilta, 
kia beja tua aꞌ yaꞌane. Aapo intok, 
jinneꞌutuneeka juniꞌi, taa senuk, 
junamaꞌa beeteꞌpo kaitamak au aꞌ 
jinneꞌukaꞌa benasia.

16
 Emeꞌe inien au waateꞌpo yumaꞌi, 

Krijtota enchim sualeꞌ betchiꞌbo, 
Liojta emot jiapsaꞌpo, intok aapoꞌik 
enchim teꞌopokaꞌa benasi enchim 
aꞌ eiyaaꞌpo. 17

 Senu intok, Liojta 
bichapo junaen machika, juꞌu ka 
tuꞌikut au kobeko, juꞌu Lios, aapoꞌik 
aꞌ luꞌutineeꞌuta iniau chupaꞌane. 
Bweꞌituk aapo juꞌu Lios, jukaꞌ 

teꞌopowata yee aꞌ yoꞌori iꞌa, intok 
jiba emeꞌe junameꞌem, Liojta 
teꞌopom benasi aꞌ bichaꞌum.

18
 Kaabe inim juꞌu ayukamtat au 

bai tattaꞌane. Emo nasuk seenu, 
inim bwiapo weyemta betana au 
suawaileꞌeteko, junaꞌa, kaita aꞌ 
taꞌaꞌa benasia au eiyaane. Junuen 
lutuꞌuriapo Liojta bichapo aapoꞌik 
tua suawakamtaꞌa benasi aꞌ eiyaanaꞌ 
betchiꞌbo. 19

 Bweꞌituk inim bwiapo 
juꞌu suawa, Liojta betchiꞌbo kaita 
teuwaa. Jum Liojta nok lutuꞌuriapo 
inen jiꞌojtei:

Juꞌu Lios, aapo, jumeꞌ junuen 
emo suawareka, bem yee ae 
bai taꞌaabaeꞌue, bempoꞌim aet 
emo kokoptua.

20
 Inen ket jiꞌojtei:

Juꞌu achai Lios, jumeꞌ 
suawakame eaꞌut juꞌunea, 
junakaꞌa aꞌ kaita betchiꞌbo 
tukaꞌpo.

21
 Junuen san, kaabe, senuk ale 

benasi yoemta yoemꞌeiyaaka, ae 
tana au uttiabaane. Bweꞌituk 
siꞌime Liojta betana weyeme, emou 
tuꞌineeka weye. 22

 Kia inepo Paplo 
juniꞌi, intok kia Apoolos juniꞌi, intok 
kia Peeotaka juniꞌi, ite, enchim ania 
betchiꞌbo jiapsa. Intok kia iniꞌi ania 
juniꞌi, intok kia juꞌu jiapsiwame intok 
kia juꞌu kokkowame juniꞌi, intok kia 
iꞌan lautipo ayukame intok chukula 
aꞌabo weyeme juniꞌi, siꞌime iniꞌi, 
emou tuꞌineeka weye. 23

 Ite ka emou 
yoꞌowe. Ala, emeꞌe, Krijtota yoꞌowak. 
Juꞌu Krijto intok, Liojta yoꞌowak.

Jumeꞌ Krijtota yeu 
puꞌarim tekil joaꞌu

4  Junuen san beja, emeꞌe, 
kaachin intok, taa kia beja 

Krijtota betana itom sawaꞌa benasi 
jiba itom eiyaane. Liojta betana 
weyeka, kaabem juꞌuneiyaaꞌuta, 
yee aꞌ majta betchiꞌbo itom aꞌ tekil 
makrimtukaꞌa benasia. 2 Junuen 
san, juꞌu Liojta betana tekilta boꞌo 
jooriame aꞌ yoemꞌeiyaanaaꞌuta au 
juꞌuneiyaa tebone. 3 Taa ne intok, 
ne tana, kaachin ne tua ino eetua 
jachin enchim nee bichaꞌpo, oo 
inim yaꞌuraapo temaituneeka juniꞌi. 
Bweꞌituk inepotaka juniꞌi, kaitat 
nee ino juꞌuneiyaa. 4 Nejponee 
intok, Liojta bichapo kaita ka 
tuꞌik nee ino yaꞌa juꞌuneiyaa. Taa 
junuentaka juniꞌi, ne ka witti nooka, 
tua kaita net aukaꞌa benasia. Taa 
itom yoꞌowe Jesukrijto junaꞌa juꞌu 
nee yaꞌuraa bittuaka, tuꞌisi oo 
ka tuꞌikut nee juꞌuneiyaaneeme. 
5

 Junuen san emeꞌe, ka cheꞌa 
bat naataka eaka juꞌu inien 
weyemtat, jachin aꞌ weyeꞌut 
juꞌuneebaane. Ala jukaꞌ yoꞌowe 
Jesukrijtota emeꞌe yebij boꞌo bitne, 
jukaꞌa, etbwa ka juꞌunakkiachisi 
machik yaꞌarita, machisi yeu 
aꞌ bwijnemta. Aapo juꞌu yoꞌowe 
Jesukrijto intok junak, weꞌepulaim, 
jitaa betchiꞌbo intok jachin eaka, 
aapoꞌik betchiꞌbo bem jiapsaꞌuta 
aꞌ juꞌuneiyaa tebone. Intok junako 
juꞌu Lios, weꞌepulaimmeu, ameu aꞌ 
lutuꞌuriatukaꞌpo aman, uttiawaka 
bem eiyaanaaꞌuta ameu aꞌ naꞌikiane.

6
 Krijtopo nemak werim, inika 

weemta ne emou etejo, emo betana 
tuꞌik waatakai, Apooloj teamta 
intok kia inepo ino emou teuwaakai 
inikaꞌa nee teuwaa. Junuen, ito 
betana weyemta mammateka, ka 
taꞌabwisi intok, taa tua junuen aꞌ 
jiꞌojteitukaꞌpo aman jiba aꞌ joaka, 

kaabeta, senuk cheꞌa weyeka, senuk 
intok kia jak waꞌam aꞌ bitbaaneꞌ 
betchiꞌbo. 7 Bweꞌituk, empo jukaꞌ 
suawata intok watek et ayukaꞌuta, 
jabesa et aꞌ autuari. Ka empo emo 
aꞌ maki, taa juꞌu Lios, juꞌu enchi 
juꞌunaktei junaꞌa. Taa siꞌimeta 
et ayukaꞌuta, Liojta betana ee aꞌ 
mabetri. Junuentukaꞌateko intok, 
Liojta betana aꞌ mabetlatakai, intok 
jaisaakai empo ae emo uttia, jukaꞌ 
em mabetri empo emot aꞌ autuariꞌi 
benasia.

8
 Emeꞌe jaibu kaita emou beꞌeeka, 

kaitaꞌpo enchim jiokot eaꞌa benasia 
aane. Emeꞌe jaibu emeꞌemo 
saweme benasia, itom intok em yeu 
tawaalam. Tua tuꞌi ean lutuꞌuriapo 
emeꞌe a emo saweꞌeteko, intok 
inikaꞌa junuen, enchim a emo 
saweeꞌuta, alleaka emomak itom 
aꞌ bitneꞌ betchiꞌbo. 9 Bweꞌituk inepo, 
jukaꞌ Liojta aapoꞌik, iitom jumeꞌ 
Krijtota betana inim yeteu naas 
bittuarim, siꞌimem bepa cheꞌa juniꞌi 
ka eiyaawame benasi itom tawaari 
ti ne ea. Itepo tee, watem bem 
suꞌatuneꞌ betchiꞌbo yeu puꞌarim 
bebena. Jiba itepo tee, jumeꞌ inim 
bwiapo jiapsame betana intok 
kia jumeꞌ ankelesim betana juniꞌi, 
ame bichapo suumwatchisia bem 
bitchuneeꞌum benasi machikai. 
10

 Itepo, Jesukrijtota betchiꞌbo tee 
ka susuakame benasi eiyaawa. 
Enchim intok Krijtota betana 
weyemtat tua junama waꞌam 
enchim emo aꞌ taꞌaaleꞌ nasuku 
juniꞌi. Itepo te kaita betchiꞌbo 
tuttuꞌi benasi eiyaawa. Taa 
enchim intok siꞌimek betchiꞌbo 
tuttuꞌi benasi eiyaawaꞌpo. Itepo 
intok, kia te jak waꞌam bitwaa, 

1 KORINTIOM 4



412

enchim intok yoꞌoriwaꞌpo. 11
 Iꞌan 

tajti te jiokot ito bicha. Jamak ka 
jiꞌibwaka, intok ka baꞌa jeꞌee. Intok 
te kia ka tajoꞌorisuk, kia te jiokot 
te joowa. Katte joꞌaak. 12

 Intok ito 
ania betchiꞌbo, itom maammea 
te lot lotteka tekipanoa. Jaana te 
jijiawaawa. Taa itepo intok te tuꞌik 
itom ametana waataꞌuta ameu 
teuwaa. Itou im suua, taa itepo 
intok kia beja te aꞌ ineꞌa. 13

 Ka tuꞌisi 
itot nokwa, taa tee ka jain eaka, am 
sua tejwaa. Tokti betchiꞌbo tee jak 
juniꞌi ka bibitpeewa jita jaibu ka 
tuꞌireakaꞌa benasi eiyaawakai iꞌan 
tajtia.

14
 Kannee tiusi enchim beꞌeꞌ 

betchiꞌbo nee inien emou jiꞌojte. 
Taa cheꞌa, enchim sua tejwaabaekai, 
in yoemiam, tuꞌisi in nakeꞌum 
benasi enchim eiyaaki. 15

 Bweꞌituk, 
ama butti juebenaka Krijtota 
betana jumeꞌ enchim majtame 
aneo juniꞌi, taa ka juebena jumeꞌ 
emou yoꞌowe. Ineponee ala 
junaꞌa, juꞌu enchim yoꞌowa. Nee 
betchiꞌbo Jesukrijtota enchim 
sualeka intok aapoꞌik betana jukaꞌ 
bemela nok lutuꞌuriata in enchim 
majtakaꞌue. 16

 Junuen san ne emou 
ujbwana, in jiapsakaꞌa benasia, 
enchim neu aꞌ suawaꞌuka, junaen 
enchim jiapsineꞌ betchiꞌbo. 17

 Inia 
betchiꞌbo san ne Timoteoꞌ teamta 
ne emou bittuala, jukaꞌ Krijtota 
in sualeꞌe betchiꞌbo, in yoemia 
tuꞌisi in nakeꞌuta. Juꞌu Krijtota 
betana tekilet jiapsekame. Aapo 
intok juchi enchim aet tejwaane, 
Krijtota in sualeꞌpo amani, jachin 
in jiapsaꞌpo betana, intok siꞌimekut, 
jumeꞌ Krijtota sualeme in am 
majtaꞌapo. 18

 Emo betana waate, 

bem jikat emo eiyaaꞌu amet aayuk, 
nee aman enchim majjaeka, ka 
intok nee emou noitineꞌetiꞌeakai. 
19

 Taa ne lauti emou noitibaekaꞌea, 
itom yoꞌowe Jesukrijtota junen 
eao. Junak beja ne amet juꞌuneene, 
inimeꞌe jikat emo eiyaakammetchi, 
lutuꞌuriapo, Liojta betana tuꞌik 
a bem joaꞌuta, oo kia beja tua 
ka lutuꞌuriapo bem teuwaaꞌuta. 
20

 Bweꞌituk Liojta betana weyeka 
yee aꞌ jinneꞌuꞌu, ka kia etejorie, taa 
Liojta a jita joaꞌapo aman, aꞌ joaꞌue 
weye. 21

 Enchim mampo aayuk. Ne 
aman emou yepsaka intok enchim 
emo tuꞌuteneꞌ betchiꞌbo, emeꞌe 
kuttipo ka nee enchim sua tejwaa 
iꞌaꞌateko, iꞌan lautipo em emo 
tuꞌutine. Junak intok, nee aman 
yepsaka enchim nakeka tuꞌu nokie 
jiba emou nokne.

Senuk ama butti ka tuꞌisi 
ayukamtat nau etejowaꞌpo

5  Emo nasuku seenu, aꞌ 
waimꞌaemak jiapsaꞌ teaka 

juꞌuneiyaawa. Iniꞌi intok, kia 
ilitchisi juniꞌi ka tuꞌi. Intok kia 
jumeꞌ ka Liojta taꞌaame nasuk 
juniꞌi ka joowa. 2 Intok ketun naa 
buustia enchim emo cheꞌewareꞌu 
emot aayuk. Junae betchiꞌbo 
emeꞌe siokꞌeaka su. Juꞌu intok inile 
benak ka tuꞌik yaakame, ka intok 
emo nasuk tuꞌurinaa. 3 Bweꞌituk 
ineponee ka emomak aane, taa 
nee emomak in aneꞌe benasi aman 
jiapsek. Intok junueni, junakaꞌa, 
jukaꞌ ka tuꞌik yaakamta, au aꞌ 
chupneeꞌuta, jaibu ne au yeu aꞌ 
puꞌari, emomak anemta benasi. 
4

 Emoꞌem nau tojine, itom yoꞌowe 
Jesukrijtota betana nau wepul 

lutuꞌuriakai. Inepo intok, nee 
in emomak aneꞌe benasi aman 
jiapsine. Itom yoꞌowe Jesukrijto 
intok ket emomaktuka, enchim 
aet aniane. 5 Intok junueni, junaꞌa 
oꞌou, bebejeꞌeritau suꞌu tojitune. 
Junuen beja aꞌ takaawapo jiokot 
au aꞌ chupuka aꞌ luꞌutineꞌ betchiꞌbo. 
Taa ket junueni, yoꞌowe Jesukrijtota 
notteo, aꞌ jiapsiwata jinneꞌutuneꞌ 
betchiꞌbo.

6
 Emeꞌe juꞌu inile benasi ka tuꞌik 

yeu sikamta betana emo jabeleka, ka 
ammaꞌali aane. Emeꞌe tuꞌisi juꞌunea, 
jukaꞌ ka tuꞌisi ayukamta, kia beja 
aꞌ bichaꞌateko, siꞌimem nayyotenee: 

“Reberuata ilitchik juniꞌi, siꞌime 
kittimet aꞌ kikkimuꞌu benasia.” 7 Bat 
naatakai, ka tuꞌisi enchim jiapsaꞌuta, 
jukaꞌ siꞌimem nayyotenemta koptane. 
Intok junuen, Liojta bichapo kaita 
ka tuꞌik yaꞌarika enchim bitnaꞌ 
betchiꞌbo, lutuꞌuriapo enchim jaibu 
jinneꞌurimtukaꞌ betchiꞌbo. Bweꞌituk 
jiba Krijto, aapo ito betchiꞌbo ket 
meꞌetuk. Junuen aapo bat naataka 
jumeꞌ bwalam pajko taewait 
am susuꞌawaꞌa benasia, iꞌan ito 
betchiꞌbo yaꞌatuk. 8 Junuen san itepo, 
tua junen jiaka intok lutuꞌuriapo, 
Krijtota itom sualeꞌuta, alleaka 
intok aet jiapseka aꞌ boꞌo jooriane. 
Jumeꞌ paanim, ka reberuakame, bat 
naataka, juriom jiba bem aꞌ sualeka 
bem bwaꞌeeꞌum benasia machikai. 
Katte intok jukaꞌ ka tuꞌik joaka 
jiapsine. Intok jukaꞌ tokti betchiꞌbo 
tiusi ka tuꞌik koptakai, bat naataka 
juꞌu reberuatau tammachiaka 
teuwaawamta.

9
 Jiꞌosiata bat naataka in emou aꞌ 

jiꞌojtekaꞌpo ne enchim etejoriak, jumeꞌ 
ka bem jubimmak emo tuꞌuremmak 

ka enchim eesaekai. 10
 Taa ne ka 

jumeꞌ inim ka Krijtota sualeka inen 
jiapsame betana inikaꞌa inien emou 
aꞌ teuwaa. Oo jumeꞌ tokti betchiꞌbo 
ka tuꞌisi jiapsame betana, oo jumeꞌe, 
jain juniꞌi jita waatame betana, oo 
jita eꞌetbwame betana, oo jumeꞌ 
taꞌabwi liosim, maammea yaꞌarim 
yoꞌoreme betana nee ka inimeꞌe 
betana nooka. Bweꞌituk inimeꞌe ka 
bibitpeaꞌateko, emeꞌe ka im bwiapo 
amemak jiapsi ean. 11

 Juꞌu in enchim 
juꞌuneiyaa iꞌaka in teuwaakaꞌu, iniꞌi 
junaꞌa, juꞌu Krijtopo itomak au weriꞌiti 
jiaka, taa ket tokti betchiꞌbo ka 
tuꞌisi jiapsamta make ka aamak emo 
tuꞌuribaane. Oo juꞌu, jain juniꞌi jita 
waatamtamake oo juꞌu taꞌabwi liosim 
yoꞌoremtamake, oo ka lutuꞌuriata 
juniꞌi yete tana eꞌetejomtamake, 
oo naamumukemtamake. Oo jitat 
suuammake, ka enchim aamak eeneꞌ 
betchiꞌbo, ka aamak jiꞌibwabaanee 
juniꞌi. 12,13

 Bweꞌituk inepo, kannee 
a bem ka tuꞌisi tawaaneeꞌuta ameu 
tammachia, jumeꞌ ka Krijtopo itomak 
werim. Taa aapo juꞌu Lios junaꞌa juꞌu 
am yaꞌuraa bittuaneeme, bem tuꞌisi, 
oo ka tuꞌisi tawaaneꞌe betchiꞌbo. Taa 
emeꞌe, Krijtopo emomak werimmeu 
lutuꞌuriak, enchim, juꞌu ka tuꞌik 
betana am tejwaaneꞌpo. Junuen san, 
jukaꞌ junaen ka tuꞌisi aulamta, ka intok 
emo mak aꞌ tuꞌureka yeu aꞌ jiokoine.

Ka Krijtota sualeka, yee nau 
tutuꞌuteme bichapo jitat 

nau nok nassuawaꞌpo

6  Emo nasuku seenuk, jitat aꞌ 
naꞌatejobaeꞌeteko, kaachin a 

jumeꞌ ka itomak Krijtota sualeka, 
yee nau tutuꞌutemmeu nokne. 
Ito benasi Liojta yoemiammeu 

nokꞌeaka su. 2 Emeꞌe juꞌuneene, 
jumeꞌ Liojta yoemiam, inim jumeꞌ 
ka Liojta sualemmeu, chukula 
enchim ameu japteneꞌpo. Intok 
emeꞌe junuen, jukaꞌ yoemratau 
japteneꞌeteko, jaisaakai emeꞌe 
inien weyeka, ka jaikiku ka 
yuuma. 3 Intok kia jiba junaen, 
jumeꞌ ankelesimmeu juniꞌi, itom 
ameu japteneꞌpo ket juꞌuneene. 
Junuentukaꞌateko, juꞌu, inim 
itou aukame, cheꞌa juniꞌi itou 
chaꞌaka. 4 Emeꞌe intok junuen, inim 
weyeka, ka enchim nau eaꞌuta 
emou aukamta tuꞌutebaeꞌeteko, 
emeꞌe, jumeꞌ ka au lutuꞌuriaka ka 
Krijtota sualeka emo nasuk, kaita 
tekiakammeu, kaachin emeꞌe nau 
emo tuꞌutebaekaꞌeene. 5 Inikaꞌa 
ala nee enchim tiunee betchiꞌbo 
nee aꞌ teuwaa. Jaisa wepuꞌulaka 
juniꞌi kaabe jaꞌani, emo nasuk 
au yumame, jumeꞌ Krijtopo 
aamak werim nasuk ayukamta 
aꞌ tuꞌuteneeme. 6 Taa emeꞌe, 
Krijtopo nau wewerika juniꞌi, ka 
nau tuttuꞌika, emo naꞌatejo, intok 
inikaꞌa jooa, jumeꞌ ka Krijtota 
sualeka, yee nau tutuꞌuteme 
bichapo.

7
 Junuen san, juꞌu enchim junuen 

nau aneꞌu, tokti enchim emo 
kokobeꞌu ama aayuk. Emo betchiꞌbo 
cheꞌa tuꞌisi yeu weama, siꞌimeta jukaꞌ 
ka tuꞌika emou weyemta, kia beja 
tua enchim aꞌ ineꞌao. Intok junuen, 
jita etbwariawaka juniꞌi, ka montekai. 
8

 Taa emeꞌe junuen anꞌeaka su, ala 
emeꞌe, ka tuꞌik boꞌo jooria, intok jita 
eꞌetbwa, intok kia Krijtopo emomak 
am weriak juniꞌi jita am eꞌetbwaria.

9
 Emeꞌe em jaibu juꞌunea, jumeꞌ 

siꞌime inien ka tuꞌik boꞌo jooriame, 

Liojtamak ka bem lutuꞌurianeꞌpo. 
Kateꞌem aet jijiꞌobe. Bweꞌituk 
jumeꞌe, ka bem jubimmak juniꞌi 
emo tuꞌureme, intok jumeꞌ ka 
tua liosim juniꞌi yoꞌoreme, intok 
jumeꞌ jujubeka juniꞌi, tattaꞌabwi 
jaamuchimmak emo tuꞌureme, 
intok jumeꞌ oꞌowimtaka 
juniꞌi, jaamuchim benasi emo 
tammachiame, 10

 intok kia jumeꞌ 
jita eꞌetbwame, intok jumeꞌ jain 
juniꞌi jita atteapeame, intok 
jumeꞌ nanaakome, intok jumeꞌ ka 
lutuꞌuriata juniꞌi yetet nonokame, 
intok kia jumeꞌ yee bai tattaꞌaaka 
jita yeteu waatame, inimeꞌe siꞌime 
inien benak ka tuꞌik boꞌo jooriame, 
Liojta yaꞌuraata intok aꞌ ujyoriata 
ka aamak aꞌ bitne. 11

 Emo betana 
waate inien mamachiakan. Taa 
iꞌan junameꞌe jaibu junae ka tuꞌik 
betana jiokoirimtaka, bemelasi, 
wepulsi Liojtat jiba jiapseka intok 
aapoꞌik bichapo tuꞌisi mabetrim, 
yoꞌowe Jesukrijtota junuen enchim 
aꞌ tuꞌu yaꞌariakaꞌ betchiꞌbo. Intok 
junaen, jukaꞌ Liojta tuꞌu jiapsitau 
suꞌu tojilamtakai.

Senuk aꞌ takaae, tuꞌik jiba aꞌ joaꞌu
12

 Lutuꞌuria ala juꞌu inien jiuwame: 
“Senuk jita juniꞌi aꞌ yaaꞌpo.” Taa 
ka siꞌime tuꞌisi yeteu yeu weama. 
Lutuꞌuria junuen aꞌ weyeꞌpo, taa 
kaabe, jita juniꞌi joaka, junau 
au suꞌu tojibaekaꞌeene. 13

 Inen 
jiuwame ket lutuꞌuria, jukaꞌ iꞌan 
lautipo ayukamta, ka aꞌ jiba yuu 
betchiꞌbotuneꞌpo. Bweꞌituk itom 
takaa, jiapsi betchiꞌbo bwaꞌawamta 
waata. Taa juꞌu Lios inimeꞌe wooi 
weemtau, taewaita yeu puꞌari am 
luꞌutineeꞌuta. Taa tua ka lutuꞌuria, 

seenuk naa buustia intok aꞌ 
jaamuchianeeꞌuta aꞌ tuꞌireakaꞌpo. 
Taa ala, yoꞌowe Jesukrijtota 
betchiꞌbo juꞌunaktewak. Aapo 
juꞌu yoꞌowe Jesukrijto intok junaꞌa 
juꞌu itou yoꞌowe. 14

 Intok jiba 
junaeni, Liojta, yoꞌowe Jesukrijtota, 
kokkoarim nasuk aꞌ jiabijtetuakaꞌa 
benasia, itom ketchia, aapoꞌik a jita 
joaꞌapo aman, kokkoarim nasuk 
itom jiabijtetuane.

15
 Juꞌuneenee emeꞌe, enchim 

weꞌepulaim Krijtotamak enchim 
nau eaꞌ betchiꞌbo, aapoꞌik 
aꞌ takaawa benasi enchim 
machiakaꞌpo. Jaisa tuꞌi machi jaꞌani, 
inepo, Krijtota mak junuen jiapsaka, 
intok ka tuꞌi jaamuchimmak in 
ino tuꞌureꞌpo. Kaachin junuentune. 
16

 Juꞌuneenee emeꞌe, senuk oꞌouta, 
ka tuꞌi jamuttamak au tuꞌuremta, 
Liojta bichapo junae jamuttamak 
wepuꞌulai benasi bittaka tawane. 
Bweꞌituk Liojta nok lutuꞌuriapo 
inen jiꞌojtei: “Woika juniꞌi, jumeꞌ 
emo jujubeme, Liojta bichapo 
wepuꞌulai benasi tawane.” 17

 Taa 
senu yoꞌowe Jesukrijtotamak eaka 
aꞌ mabetlatuko, junaꞌa Krijtotamak 
nau, Liojta bichapo, aamak wepulsi 
bitnaa.

18
 Junuen san inile benaka 

taꞌabwi jaamuchimmak enchim 
ka emo tuꞌurineeꞌut, tuꞌisi em 
emo aet suuane. Juꞌu waate ka 
tuꞌik senuk yaꞌaneeꞌu, ka junuen 
aꞌ takaawata ka tuꞌik yaꞌane. Taa 
juꞌu taꞌabwi jaamuchimmak au 
tuꞌureme, aꞌ takaawata ka tuꞌisi 
tatawa. 19

 Juꞌuneenee emeꞌe, Liojta 
betana jukaꞌ aꞌ tuꞌu jiapsiwata emot 
aꞌ jiapsaꞌpo, intok ae betchiꞌbo, 
aapoꞌik teꞌopota benasi enchim 

machiakaꞌpo, intok junuen emot 
aꞌ jiapsaꞌpo, kateꞌem emeꞌe emo 
ujuꞌu. 20

 Bweꞌituk juꞌu Lios, enchim 
jinneꞌubaeka, ama butti buꞌuuk 
emo betchiꞌbo yaak. Aꞌ uꞌusiwata 
meꞌetuneꞌ betchiꞌbo aꞌ suꞌu tojakai. 
Junuen san, emeꞌe, juꞌu enchim 
jiapsaꞌue, intok tuꞌik enchim boꞌo 
jooriaꞌue, Liojta yoꞌoritebone. 
Bweꞌituk enchim taka intok juꞌu 
jiapsi, Liojta betana attearim.

Jujupwamtat yee nok tejwaame

7  Iꞌan intoko, enchim 
juꞌuneiyaabaeka, nattemaeka 

neu jiꞌojtekaꞌuta betana ne emou 
aꞌ teuwaaka, ne emou jiꞌojte. 
Lutuꞌuria ala, juꞌu oꞌouta, kee 
jubeka, jamuttat kia juniꞌi aet 
mamte betchiꞌbo, tua ka tuꞌi. 2 Taa 
inim juꞌu ka emo jujubeka, nau emo 
tuꞌuriwamta aukaꞌ betchiꞌbo, intok 
junakaꞌa luꞌutineꞌ betchiꞌbo tuꞌine, 
oꞌowim, weꞌepulaka jujubeꞌpo. Intok 
jaamuchim weꞌepulaka kukunaꞌpo. 
3

 Intok junuen san, juꞌu kunawai, 
aꞌ jubimak, siꞌimeku tuꞌisi intok 
yumaꞌisia aamak jiapsaka, kaitaꞌpo 
aꞌ sioktuane. Intok ketchia, juꞌu 
jubiari, jiba junaen aꞌ kunamak 
jiapsine. 4 Juꞌu jubiwai, ka aapo 
au atteak taa juꞌu kunawai. Intok 
ketchia jiba junaeni, juꞌu kunawai, 
ka aapo au atteak, taa juꞌu jubiwai. 
Bempo nanancha emo atteak. 
5

 Junae betchiꞌbo emeꞌe, ka emo 
koptabaekaꞌeene. Taa ala emo 
tejwaarika, junuen nau eaꞌateko, 
chuubaa ka enchim emo bitneꞌpo 
nau juꞌuneiyaꞌateko jiba, wepulsi 
Liojta yoꞌoribaeka, au bicha 
nokbaeꞌeteko, junuen anne. Taa 
iniat chukula, juchi em nau nottine. 

Jiꞌobek, junak emeꞌe nattepola ka 
a emo ujuꞌukai, juꞌu bebejeꞌeri, ka 
tuꞌik enchim yaꞌatuane.

6
 Siꞌimeta inikaꞌa inepo betana 

nee enchim tejwaaka emou nooka, 
taa ka junuen Krijtota betana 
enchim aet sawakai. 7 Nejpo ala, 
kia siꞌimem juniꞌi, nele benasi 
am jiapsituapea. Taa juꞌu Lios, 
nattepola, weꞌepulaim, tattaꞌabwisi 
ameu aꞌ chupaꞌi, jukaꞌ bem 
jooneeꞌuta intok bem jiapsineeꞌuta.

8
 Jumeꞌ ka jujubekammeu intok 

jumeꞌ jamut jokoptuimmeu, inen ne 
ameu jiia, cheꞌa ameu aꞌ tuꞌineꞌpo, 
ka juchi bem jujupneꞌpo, nele 
benasia. 9 Taa ka jubeka, junuen ka 
a jiapsaꞌateko, emo jujuptuanee oo 
emo kukunatuane. Bweꞌituk cheꞌa 
tuꞌine, jujubeko intok kukunako, 
intok ka junuen, senuk ka jubekai 
aet ka tuꞌisi tawane.

10
 Taa ne, jumeꞌ Krijtota sualeka, 

jaibu jujubekame, jukaꞌ jubiwai, 
aꞌ kuna ka aꞌ jimaaneꞌ betchiꞌbo 
ne junuen am nok tejwaa. Iniꞌi in 
enchim yaꞌasaeka tejwaaꞌu, lutula 
weeꞌpo inepo ka aꞌ teuwaala, 
taa juꞌu itom yoꞌowe Jesukrijto 
junuen aꞌ teuwaala. 11

 Taa juꞌu 
jubiwai, aꞌ kuna jimmaako, aapo 
ka intok kunabaekaꞌeene. Oo juchi 
aꞌ kunamak nauꞌeaka au tuꞌutene. 
Intok jiba junaeni, juꞌu kunawai, ka 
aꞌ jubi jimmaabaekaꞌeene.

12
 Jumeꞌ watemmeu inepo betana 

nee inikaꞌa teuwaa, intok ka 
Jesukrijtota betana aꞌ juꞌuneiyaakai. 
Seenu, Krijtopo itomak werika, ka 
Krijtota sualemta jubeka, taa junaꞌa 
jubiari, alleaka aamak jiapsaꞌateko, 
ka aꞌ jimaaꞌpo yumaꞌi. 13

 Intok 
kia jamuttaka juniꞌi, Krijtopo 

itomak werik, ka Krijtota sualemta 
kunako, taa junaꞌa kunawai alleaka 
aamak jiapsaꞌateko, ka aꞌ jimaaꞌpo 
yumaꞌi. 14

 Bweꞌituk juꞌu kunawai, 
ka Krijtota sualeme, aꞌ jubiawa 
Krijtota sualemtamak eakai, aꞌ 
jubiawata betchiꞌbo, Liojta betana 
tuꞌisi aꞌ tawaanaaꞌuta a jajamne. 
Intok ketchia juꞌu jubiwai, junueni 
ka Krijtota sualeme, aꞌ kunawa 
Krijtota sualemtamak eakai, aꞌ 
kunawata betchiꞌbo Liojta betana 
tuꞌisi aꞌ tawaanaaꞌuta a jajamne. Ka 
junuentuko, jumeꞌ enchim yoemiam, 
jumeꞌ ka Krijtota sualeme yoemiam 
bebena ean. Taa iꞌan intok im Liojta 
betana yoemiarim bebena. 15

 Taa 
juꞌu kunawai oo juꞌu jubiari, ka 
Krijtota sualeme, aamak aꞌ jiapsaꞌu, 
aꞌ jimmaabaeꞌeteko, a junen aayu. 
Bweꞌituk junuen aꞌ weyeꞌpo, juꞌu 
Krijtopo itomak weri, oꞌoutaka oo 
jamuttaka juniꞌi, kaita utteꞌapo a 
nau am jiapsitua. Bweꞌituk juꞌu Lios, 
yanti elaka itom jiapsineꞌ betchiꞌbo 
itom yeu puꞌari. 16

 Bweꞌituk empoꞌe, 
ka juꞌunea, jubiwai, tuꞌisi em aamak 
jiapsaꞌ betchiꞌbo, em kuna, jumak 
aꞌ jinneꞌutuneꞌpo. Intok empoꞌe ka 
juꞌunea kunawai juniꞌi, tuꞌisi em 
aamak jiapsaꞌ betchiꞌbo, em jubi 
jumak aꞌ jinneꞌutuneꞌpo.

17
 Taa jachinpo juniꞌi, weꞌepulaka, 

yoꞌowe Jesukrijtota betana amet 
ayuka, bem, a joaꞌuta, boꞌo jooriane. 
Intok Krijtota nok lutuꞌuriata 
sualeka aꞌ nok jikkajako, junuen 
au aꞌ aniaka aꞌ jiapsaꞌpo benasia 
boꞌo jooriaka jiapsine. Siꞌimekut 
nee jumeꞌ Krijtota sualeme inien 
amet nesawe. 18

 Maa su, seenu, 
jaibu sirkunsiraaroataka Liojta 
betana nok lutuꞌuriata sualeka 

aꞌ nok jikkajakai, iniꞌi junuen 
yaꞌataka tawane. Juꞌu senu intok, 
ka sirkunsiraaroaritaka, Liojta nok 
lutuꞌuriata jikkajaka aꞌ sualeko, 
iniꞌi junen, ka sirkunsiraaroatune. 
19

 Senu intok, sirkunsiraaroaka oo 
ka junuen yaꞌatuka juniꞌi, junaꞌa 
kaachin jiubae. Taa ala juꞌu ka 
itom koptaneeꞌu, jiba Liojta itom 
jiapsi iꞌaꞌpo aman itom jiapsineeꞌu 
junaꞌa. 20

 Siꞌime weꞌepulakai, 
Liojta nok lutuꞌuriata jikkajaka aꞌ 
sualeka aꞌ mabetaka, bat naataka 
bem emo aniaka bem jiapsaꞌa 
benasia, jiapsine. 21

 Senu intok 
tekoka jiapsaka, Krijtota nok 
lutuꞌuriata jikkajaka aꞌ sualeko, 
kaachin eenee junae betchiꞌbo. Taa 
junuentaka juniꞌi, junae betana, a 
emo naꞌikimteꞌeteko, a junuen aane. 
22

 Bweꞌituk juꞌu, junuen tekoka 
jiapsaka, Liojta nok lutuꞌuriae, 
Jesukrijtota sualekame, iꞌan, yoꞌowe 
Jesukrijtota betchiꞌbo, jaibu ka 
bebejeꞌerita tekoka jiapsa, intok 
jiba junaeni, juꞌu, ka tekoka Krijtota 
sualeme, junaꞌa iꞌan, yoꞌowe 
Jesukrijtota tekoka jiapsamta benasi 
jiapsine. 23

 Bweꞌituk aapo juꞌu Lios, 
enchim jinneꞌubaeka, ama butti 
buꞌuuk emo betchiꞌbo yaak. Junuen 
san emeꞌe, kaabemmeu emo suꞌu 
tojirine, Liojtau emo suꞌu tojiriꞌeaka 
su. 24

 Junuen san Krijtopo nemak 
werim, siꞌime weꞌepulaka, Liojta 
nok lutuꞌuriata jikkajaka aꞌ sualeka, 
bat naataka enchim emo aniaka 
jiapsakaꞌa benasia, jiba junaen 
jiapsaka emo aniane.

25
 Jumeꞌ intok, kee jujubeme 

betchiꞌbo, tua ame betchiꞌbo, 
ameu chaꞌakamta, yoꞌowe 
Jesukrijtota betana kaita ne 

juꞌuneiyaa. Taa inen ne emou 
jiubae, Jesukrijtota nee aꞌ jiokolekaꞌ 
betchiꞌbo a in yoemꞌeiyaatuꞌpo 
amani. 26

 Juꞌu ka jubekamta 
betana, jiba junaen, ka jubeka aꞌ 
tawaneꞌpo nee cheꞌa aꞌ tuꞌi machia 
iꞌan lautipo wasuktiammetchi, 
bettesi aukame betchiꞌbo. 
27

 Empo intok, jubekaꞌateko, ka 
aꞌ jimmaabaekaꞌeene. Intok juꞌu 
ka jubekame juniꞌi, junae betana 
ka au temaine. 28

 Taa empo 
jubekaꞌateko, ka junae betchiꞌbo 
ka tuꞌik yaꞌalatune. Intok kia juꞌu 
beeme juniꞌi, kunako, ket ka junae 
betchiꞌbo ka tuꞌik yaꞌalatune. Taa 
jumeꞌ jujubekame, chukula, jiba 
junaetchi obisi ameu aunee inim 
jiapsakai. Nee intok inikaꞌa ka 
enchim bittuapea oꞌoben.

29
 Krijtopo nemak werim, inen 

ne jiubae oꞌoben, katte juebena 
taꞌapo im bwiapo jiapsine. Iꞌan 
bichau bicha jumeꞌ jujubekame, ka 
jujubekame benasi emo eetuaka 
jiapsine. 30

 Intok siok maisi 
eewamta emot ayukaꞌateko juniꞌi, 
ka siokamcha emo eetuane. Intok 
enchim alleaꞌu, enchim jiapsipo 
jiba aꞌ juꞌuneiyaane. Intok jumeꞌe, 
jita jinuri, cheꞌa tuꞌisi kia, ka tua 
bempoꞌim betchiꞌbo bem aꞌ jipueꞌe 
benasi eene. 31

 Jumeꞌ intok, inim 
bwiapo bem joaꞌue tuꞌisi ae emo 
aniame, ka junaet jiba jiapsine. 
Bweꞌituk juꞌu inim bwiapo itom 
bichaꞌu, luꞌutiseka weye.

32
 Inepo ala, nee kaitat enchim 

obisi eeneeꞌuta emot bitpea. Seenu, 
ka jubeka, yoꞌowe Jesukrijtota 
betana weyemtat jiba aꞌ jiapsaꞌuta 
aet aune. Intok siꞌimeku, 
Jesukrijtota aꞌ alleetuaneeꞌuta. 

33
 Taa juꞌu jaibu jubekame intoko, 

inim, tuꞌisi aꞌ jiapsineeꞌut jiba 
au temaine. Intok aꞌ jubiawata aꞌ 
alleetua baaneeꞌut jiba au temaine. 
Junuen san, ka wepuꞌulaikut jiba 
jiapsinee taa wooi weeme au aune. 
34

 Intok ket jiba junaen maachi 
jaamuchim kukunakammeu 
intok ka kukunakammewi. 
Juꞌu ka kunakame, yoꞌowe 
Jesukrijtota betana weyemta aꞌ 
boꞌo joorianeeꞌuta, intok junueni, 
siꞌimeku aꞌ joaꞌue, intok kia 
siꞌimeku tuꞌik aꞌ boꞌo jooriapeaꞌue, 
wepulsi Krijtota betchiꞌbo jiapsakai. 
Taa juꞌu jaibu kunakame intoko, 
inim tuꞌisi aꞌ jiapsineeꞌut intok aꞌ 
kunawat jiba au temaine.

35
 Inikaꞌa intok inien weyemta 

ne emou teuwaa, tuꞌik emo tana 
in waataꞌ betchiꞌbo. Intok junuen, 
ka jitaꞌapo obisi enchim emo 
bitneꞌ betchiꞌbo. Taa cheꞌewasu 
tuꞌisi enchim emo ujuꞌuka jiapsineꞌ 
betchiꞌbo, yoꞌowe Jesukrijtota 
betana weyemta boꞌo jooriakai.

36
 Taa intok seenu, japchiwai, 

bemeta maraka, aꞌ kuna iꞌaꞌateko, 
jaibu yoꞌotu chupaꞌasukamta 
bichakai, intok junuen aꞌ 
kunaneeꞌuta cheꞌa aꞌ tuꞌu machiako, 
bem eaꞌpo aman aune. A am 
kukunatua. Bweꞌituk kattim junae 
betchiꞌbo ka tuꞌisi aune. 37

 Taa 
seenu, ka junuen au aꞌ utteꞌatu 
machiako, intok tua junuen jiaka 
aꞌ yaꞌabaeꞌut yeu yumaꞌabaeꞌeteko, 
intok junuen aꞌ yoemiawata 
tua junuen ka aꞌ kunaneꞌpo aꞌ 
teuwaalatuko, ammaꞌali aune. 
38

 Junuen san juꞌu, jukaꞌ aꞌ beme 
yoemiawata kunatuakame, 
tuꞌisi aune. Taa juꞌu intok, ka aꞌ 

kunatuakame, cheꞌa juniꞌi tuꞌisi 
aulatune.

39
 Juꞌu jamut kunakame, aꞌ 

kuna ket jiapsao, au chaꞌaka 
junaemak jiba aꞌ jiapsineꞌpo. Taa 
jukaꞌ aꞌ kuna mukuko, juꞌu jamut 
junak aapola au saunee intok aꞌ 
kunabaeꞌumak a kunane. Taa juꞌu 
intok, aꞌ kunaneeꞌu, ale benasi 
Krijtota sualnee ala. 40

 Taa juꞌu 
jokoptukame, cheꞌa juniꞌi alleaka 
jiapsine, ka juchi kunako. Junuen 
ne aꞌ tuꞌi machia. Nee intok, 
Liojta tuꞌu jiapsi net anekai, ino aꞌ 
juꞌuneiyaꞌatiꞌea.

Bwaꞌaame, jumeꞌ ka lutuꞌuriapo 
liosim betchiꞌbo jiba yaꞌari

8  Iꞌan intoko, ka liosimtaka, 
maammea yaꞌarim 

yoꞌoriwame betchiꞌbo, bwaꞌamta 
yaꞌarita betana ne enchim 
yoopnabae. Lutuꞌuria ala inia 
betana weyemta siꞌimem itom aꞌ 
juꞌuneiyaaꞌpo. Taa juꞌu tuꞌisi itom 
jita ito juꞌuneiyaaleꞌu, senuk au 
cheꞌewarineeꞌu jiba aet aayuk. Juꞌu 
intok, senuk yee nakeꞌu, cheꞌa 
juniꞌi Liojta bichapo junaen Krijtota 
benasia itom jiapsineeꞌut itom ania. 
2

 Senu intok, au jita taꞌaaleꞌeteko, 
ketun kee tua junama waꞌam aꞌ 
juꞌuneaꞌpo au juꞌuneiyaane. 3 Taa 
inim seenu, lutula weeꞌpo Liojta 
nak taꞌaꞌateko, inia betana juꞌu Lios 
aet juꞌuneene.

4
 Junuen san, jumeꞌ maamea 

yaꞌarim, ka liosimtaka yoꞌoriwame 
betchiꞌbo bwaꞌawamta betana, 
lutuꞌuria juꞌu inien maamea yaꞌari, 
inim yoꞌoriwame tua kaita teuwaa. 
Intok ket lutuꞌuria, wepuꞌulaik jiba 
Liojtukaꞌpo. 5 Taa inim aneka juniꞌi, 

intok kia teekapo juniꞌi, jumeꞌ ka 
lutuꞌuriapo liosim teame intok 
junuen bem mamachi benaka, alam 
tuꞌisi buꞌuu jumeꞌ ka lutuꞌuriapo 
liosim intok jumeꞌ yoꞌoweꞌ teaka 
yoꞌoriwame oꞌoben. 6 Ito betchiꞌbo 
ala, wepuꞌulai jiba juꞌu Lios, itom 
yoꞌoreeꞌu, juꞌu itom achai. Aapo 
juꞌu Lios achai, siꞌimeta juꞌunaktek. 
Itepo intok tee aapoꞌik betchiꞌbo 
jiapsa. Intok ket wepuꞌulai jiba juꞌu 
itom yoꞌowe Jesukrijto. Aapoꞌik 
betchiꞌbo siꞌime ayukame jiapsa. 
Intok tee itepo juniꞌi te ae betchiꞌbo 
jiapsa.

7
 Taa ka siꞌime jumeꞌ Krijtota 

sualeme inikaꞌa juꞌuneiyaa. 
Waate, jumeꞌ ka liosimtaka juniꞌi 
yoꞌoriwame yoꞌoreka, junuen 
joiwalamtukaꞌum, ketuni jukaꞌ 
bwaꞌamta, jumeꞌ yoꞌoriwame, ka 
lutuꞌuriapo liosimtaka juniꞌi, tua 
junameꞌe, lutuꞌuriapo liosim 
betchiꞌbo tukaꞌa benasi eaka 
aꞌ bwaꞌee. Intok junuen, bempo, 
jukaꞌ bem yoꞌoreꞌu betana, ka 
tuꞌisi bem aulaꞌut am juꞌuneetua. 
8

 Juꞌunakkiachi, ka juꞌu itom 
bwaꞌeeꞌu betchiꞌbo, Liojta bichapo 
tuꞌisi itom mabetrimtuneꞌpo. 
Bweꞌituk katte juꞌu itom jiꞌibwa 
betchiꞌbo cheꞌa tuꞌisi anne. Intok 
kia tee ka itom jiꞌibwaꞌ betchiꞌbo 
juniꞌi cheꞌa ka tuꞌisi anne. 
9

 Taa emeꞌe, juꞌu enchim jaibu 
juꞌuneiyaaka, enchim a joaꞌut 
intok kaita teuwaaꞌut, enchim a 
bwaꞌaneeꞌu betana, iniat, tuꞌisi 
em emo aet suuane. Jumeꞌ waate 
Krijtota sualeka, kee tuꞌisi 
aet utteꞌitume, junaet enchim 
bichaka, ka tuꞌikut ka bem 
jiꞌopneꞌ betchiꞌbo. 10

 Maasuko, 

empo inia betana weyemtat jaibu 
juꞌuneakai, jumeꞌ yaꞌarim, ka 
liosimtaka juniꞌi, yoꞌoriwaꞌpo 
aneka enchi ama jiꞌibwao, intok 
seenu, Krijtota sualeka taa iniꞌi kee 
tua jiapsi yumaꞌisi aet suatukai, 
junamaꞌa enchi bichako, jiba 
tua ket jukaꞌa, junau ka liojtaka 
yoꞌoriwamta yoꞌoriwaꞌpo yaꞌarita 
ket aꞌ bwaꞌabaane. 11

 Intok junuen 
empo, junae betana, tua kaita 
aꞌ teuwaaꞌpo juꞌuneaka aꞌ joame, 
junae betchiꞌbo, jukaꞌ senuk 
ele benasi Krijtota sualeka taa 
kee aet suatumta, aet jiꞌoptua, 
jukaꞌ Krijtota ae betchiꞌbo ket 
mukukaꞌuta. 12

 Junuen san, junuen 
jumeꞌ Krijtota sualeka, taa kee 
tua jiapsi yumaꞌisi aet suatume, 
ka tuꞌikut am jiꞌoptuakai, junuen 
emeꞌe, jiba aapoꞌik Krijtota 
bejeꞌeka ka tuꞌik jooa. 13

 Junuen 
san, inepo, in bwaꞌaneeꞌu betchiꞌbo, 
jukaꞌ Krijtopo nemak werik, ka 
tuꞌikut jiꞌoptuaneꞌeteko, inen nee 
aꞌ tuꞌi machia, wakajta, jakwoo 
juniꞌi ka in aꞌ bwaꞌaneꞌpo, ka 
junuen, junakaꞌa ka tuꞌikut jiꞌoptua 
betchiꞌbo.

Krijtota tekil boꞌo jooriamtau 
juꞌu au aꞌ lutuꞌuriakaꞌu

9  Juꞌuneewa, Krijtota betana in 
yeteu bittuaritukaꞌ betchiꞌbo, 

neu lutuꞌuria jitaꞌpo in anianaꞌpo. 
Intok ne inim kaabeta nesaupo 
jiapsa. Bweꞌituk itom yoꞌowe 
Jesukrijtota ne bitlaa. Emeꞌe intok 
junameꞌem, jumeꞌe, Jesukrijtota 
tekilta in joaꞌ betchiꞌbo, aꞌ suallame. 
2

 Waate jumak, ka junuen aꞌ 
lutuꞌuria ti eene, Krijtota betana 
in yeteu bittuaritukaꞌpo. Taa emeꞌe 

a junuen nee juꞌuneiyaa. Bweꞌituk 
emeꞌe junuen, nee betana Krijtota 
nok lutuꞌuriawata jikkajaka aꞌ 
sualekai, junaꞌa lutula weeꞌpo 
aꞌ teuwaa, aapoꞌik betana in yeu 
puꞌaritukaꞌpo.

3
 Inien ne jiaka am yoopna, 

jumeꞌ nee bejeꞌeka net nokame. 
4

 Siꞌimeku neu lutuꞌuria, jumeꞌ in 
majtim betana in bwaꞌaneeꞌuta 
intok in jiꞌineeꞌuta ame betana 
in aꞌ mabetneꞌpo. 5 Intok ket, 
jamutta, Krijtopo itomak werik, in 
aꞌ jupneꞌpo, jumeꞌ waate Krijtota 
yeu puꞌarim jujubeka jiapsaꞌa 
benasia. Intok jumeꞌe, yoꞌowe 
Jesukrijtota ou sailam benasia 
intok Peota benasia. 6 Jaisa emeꞌe, 
Bernabeeꞌ teamta intok nee 
jiba, itom maamea tekipanoaka, 
itom ito anianeꞌpo aꞌ utteꞌatu 
machia jaꞌani. Intok ket junuen, 
Krijtota bemela nok lutuꞌuriata 
yee majtaneꞌpo. Ka junuen weye. 
7

 Maasuko, juꞌu sontaao, ket ka 
aapo maamea tekipanoaka au 
aniabaane. Taa yaꞌuraata betana 
aniatune. Juꞌu intok, paꞌasim 
eechi, ket au lutuꞌuria paꞌasim 
betana aꞌ bwaꞌaneeꞌu. Intok ket jiba 
junaeni, juꞌu, bwaram jipueka am 
bichame, ammea au aꞌ anianeeꞌuta 
au lutuꞌuria. 8 Inikaꞌa intok nee 
ka watem betana oo kia in eaꞌpo 
aman aꞌ teuwaa. Bweꞌituk Liojta 
nok lutuꞌuria, Moiseejtukaꞌuta 
jiꞌojtekaꞌpo ket inien aꞌ teuwaa. 
9

 Bweꞌituk jum Moiseejtukaꞌuta 
nesaurim jiꞌojteimpo: “Jukaꞌ boejta, 
tiikom jotame, ka aꞌ ten sumaꞌine.” 
Juꞌunakkiachi, jukaꞌ Liojta, ka jumeꞌ 
boesim betana jiba, au aꞌ temaeꞌ 
betchiꞌbo inien aꞌ teuwaakaꞌpo. 

10
 Taa ala itom ae majtabaekai aꞌ 

teuwaak. Iniꞌi nesauri ito betchiꞌbo 
tuꞌik teuwaaka jiꞌojtewak. Bweꞌituk 
juꞌu bwiata moꞌitekame intok kia 
juꞌu chukula, bachiata toboktame 
juniꞌi, junamaꞌa echimupo, bem 
ama jajamneeꞌut eaka aꞌ yaꞌane. 
11

 Junuen san itepo, emo nasuk 
Krijtota betana lutuꞌuriata emo 
nasuk enchim aꞌ majtalamtakai, 
junuen aꞌ echakame benakai, jiba 
su tua, itou lutuꞌuria emo betana 
inim jitaꞌapo itom bitnaaꞌu. 12

 Jumeꞌ 
chukula kateka, enchim majtakame, 
emo betana inien bitwaka aniawak. 
Itou intok, cheꞌa juniꞌi lutuꞌuria 
oꞌoben.

Taa itepo, inia betana katte 
inien itou aꞌ lutuꞌuriaꞌati jiaka 
emot ea. Taa ala, inia betana 
itepo siꞌimekut tee ito aniasuk. 
Junuen, Jesukrijtota betana 
jukaꞌ bemela nok lutuꞌuriata itom 
yee majtaꞌuta, junuen jiba tuꞌisi 
aꞌ mabetnaꞌ betchiꞌbo. 13

 Emeꞌe 
su jaibu juꞌunea, jumeꞌ cheꞌa bat 
naataka jum bweꞌu teꞌopopo yoꞌo 
jaꞌabwekame, junamaꞌa teꞌopopo 
betana bem anianaaꞌu ameu 
lutuꞌuriatukan. Intok jumeꞌe, jum 
teꞌopopo, bwaram peutawaka bem 
tattaawaꞌpo tekiakame, ameu 
lutuꞌuriatukan, bem peutakaꞌuta, 
watekumak bem tawaneꞌpo. 14

 Iꞌan 
intok ket jiba junaeni, juꞌu itom 
yoꞌowe Jesukrijto, jumeꞌ aapoꞌik 
betana nok lutuꞌuriata yee aꞌ 
majtaka aꞌ teuwaame, aet nesaula, 
junae tekilta betchiꞌbo, Krijtota 
sualeme betana bem anianaꞌpo. 
15

 Taa ineponee inien neu aꞌ 
lutuꞌuriatuko juniꞌi, kannee junuen 
aꞌ waatasuk. Intok nee ka enchim 

nee mikneꞌ betchiꞌbo inikaꞌa emou 
jiꞌojte. Cheꞌa bat naataka nee 
mukuk juniꞌi, nee cheꞌa aꞌ tuꞌure, 
kee jukaꞌ Liojta bichapo in ino 
uttiaka joaꞌuta, taꞌabwisi aꞌ joakai.

16
 Inepo kannee ino uttiaꞌ 

betchiꞌbo Krijtota betana nok 
lutuꞌuriata yee aꞌ majta. Cheꞌa juni 
san neu utteꞌa in yee aꞌ majtaneꞌpo. 
Intok inikaꞌa nok lutuꞌuriata, nee 
ka yee aꞌ majtako, tua jiokot neu 
chupne. 17

 Junuen san inepo tua 
junen eaka aꞌ boꞌo jooriaꞌateko, 
chukula, Liojtamak cheꞌa naa 
buustia jukaꞌ tuꞌik nee aꞌ bitne. 
Taa nee aet utteꞌa jooriawaka 
aꞌ joaꞌateko juniꞌi, jiba nee jukaꞌ 
tekilta Liojta betana in aet sawaꞌuta 
nee aꞌ joone. 18

 Inien san, iꞌan, 
Jesukrijtota betana nok lutuꞌuriata, 
kaita kobaka in yee aꞌ majtaneeꞌu, 
junaꞌa juꞌu ino uttiaka, chukula 
tuꞌik in mabetneeꞌu. Junuen, 
Krijtota nok lutuꞌuriata in yee aꞌ 
majtaꞌ betchiꞌbo in anianaꞌpo neu 
aꞌ lutuꞌuriatuk juniꞌi, ka junuen aꞌ 
waatakai.

19
 Ineponee inim kaabeta tekoka 

tekipanoaka jiapsa, oꞌoben. Taa 
junuentaka juniꞌi, nee siꞌimem 
aniabaeka, junuen ne am tekoka 
benasi ea. Intok junuen cheꞌa 
juniꞌi juebenam, Jesukrijtota 
sualneꞌ betchiꞌbo ameu nokbaekai. 
20

 Jumeꞌ juriom nasuk aneꞌeteko, 
bempoꞌimmak eaka ne ame benasi 
ne ino ujuꞌuka amemak ne aꞌane, 
junuen, Jesukrijtota am sualneꞌ 
betchiꞌbo ameu nokbaekai. Intok 
jiba junaensu, jumeꞌ nesaurim, 
Moiseejtukaꞌuta jiꞌojtekaꞌuta boꞌo 
jooriame nasuk anekai, inepone 
ame benasi eaka amemak aꞌane. Ket 

junuen am majta betchiꞌbo. Lutula 
weeꞌpo, ka iniae nesau jiꞌojteipo 
aman jiapsaka juniꞌi. 21

 Intok 
ketchia, jumeꞌe, Liojta betana 
nesaurim, Moiseejta jiꞌojteimmet 
ka juꞌuneammak aneka, ame 
benasi ne ino tamachia, junuen, 
Jesukrijtota am sualneꞌ betchiꞌbo 
ameu nokbaekai. Nejpo ala nee, 
tua lutuꞌuriapo, Liojta nesaupo 
aman jiapsaka juniꞌi. Bweꞌituk iꞌan 
nee, Krijtota eaꞌpo intok aꞌ nesaupo 
aman ne jiapsa. 22

 Jumeꞌe, Krijtota 
sualeka, kee aet suatummak anekai, 
ame benasi ne ino tammachia, 
ket jiba junaen, Krijtota betana 
am jinneꞌuimtu iꞌakai. Siꞌimem 
beꞌekatana, bem emo ujuꞌuꞌu 
benasia ne jiapsaka, ameu ne 
ino tammachia. Jumak juniꞌi 
junuen aneka, Krijtota sualeka am 
jinneꞌuimtuneꞌ betchiꞌbo. 23

 Siꞌimeta 
inikaꞌa nee inien boꞌo jooria, 
Krijtota nok lutuꞌuriata in nakeka, 
in yee aꞌ majtabaeꞌ betchiꞌbo. Juꞌu 
Krijtota nok lutuꞌuriata betchiꞌbo 
jukaꞌ tuꞌik itom jajamneeꞌuta 
bitbaekai.

24
 Ket emeꞌe jaibu em juꞌunea, 

jumeꞌ jinkoꞌolaame, siꞌimem nau 
tetteneꞌpo, taa wepuꞌulainee jiba 
jukaꞌ senuk, ama miknaaꞌuta aꞌ 
yoꞌoneeme. Emeꞌe intok ketchia, 
jukaꞌ emou tuꞌik, chukula Liojta 
mak enchim bitneeꞌuta yoꞌo 
betchiꞌbo, Liojta itom jiapsi iꞌaꞌut 
junama waꞌam yeu kat betchiꞌbo, 
emo aet utteꞌa joone. 25

 Maasuko, 
siꞌime jumeꞌ yoꞌobaeka emo utteꞌa 
jooriame, tuꞌisi emo majta. Intok 
siꞌimeta ameu ka tuꞌi machik 
koptaka, omola aꞌ tatawa. Bempo 
intok, juya koonata, chubala 

betchiꞌbo jiba yoꞌoneeka juniꞌi, 
junakaꞌa jooa. Taa itepo te jukaꞌ 
chukula itom jajamneeꞌuta, jiba 
yuu betchiꞌbo aꞌ bitneeka mabet 
betchiꞌbo te ito utteꞌa jooria. 
26

 Inepo ala nee, kannee kia jak 
waꞌam jiapsa, taa tuꞌisi aet suuaka, 
intok aet juꞌuneaka ne in aet ino 
utteꞌa jooriaꞌut juniꞌi jiapsa. Intok 
ka kia jak waꞌam kaita betchiꞌbo 
ino utteꞌa jooria. 27

 Taa ala ne, ka 
ino jiokoleka, siꞌimekut ne ino 
utteꞌa jooriaka ino ujuꞌu. Ka junuen 
inepo, cheꞌa bat naataka yee 
majtalatakai intok junuen, chukula 
aet jiꞌobeka, in kobaꞌabaeꞌu betana 
ka in yeu tawaabaeꞌ betchiꞌbo.

Ka liosimtaka yoꞌoriwame 
betana yee nok tejwaawame

10  Inikaꞌa ne enchim 
juꞌuneiyaa iꞌa, Krijtopo 

nemak werim. Jumeꞌ cheꞌa 
bat naataka katriamtaka, itom 
amet yeu sakaꞌariam, itom 
yoꞌowasukaꞌum, bwiaraa Ejiiptoꞌ 
teaꞌa betana yeu kateka, namu 
jekkaapo bem boꞌo joakaꞌpo. Intok 
junuen ket, siꞌimem, Sikii bawepo 
waꞌam wakiaku benasi bem ama 
yeu sajakaꞌpo. 2 Junuen, siꞌimetaka, 
Moiseejtukaꞌutamak nau, junae 
namu jekkaawae intok jum Sikii 
bawepo yeu sajaka, Moiseejtamak 
eaka, bemelasi Liojtau emo suꞌu 
tojaka, junuen, Moiseejta betana 
batoꞌowaim tukaꞌa benasi taawak. 
3

 Intok ket, Liojta nok lutuꞌuriae 
aniawaka aꞌ bwaꞌawametukaꞌa 
benasia utteꞌata mabetak. 4 Intok 
ket siꞌime, Liojta a jita joa betchiꞌbo, 
jumeꞌ baꞌam, tetapo yeu sikame 
jeꞌeka. Bweꞌituk jum bweka paꞌaku, 

bem boꞌo joaꞌpo junaꞌa teta, Krijtota 
junakriapo, ka bittaka amemak 
aꞌaneꞌuta teuwaan. 5 Taa junuentaka 
juniꞌi, junameꞌe, bempoꞌim betana, 
juꞌu cheꞌa buꞌuuraa, Liojta ka nok 
jikkajaka junuen aꞌ sioktuaka san, 
junuen, bem boꞌo joaꞌut, mekka 
paꞌariapo kokok. 6 Siꞌime iniꞌi 
junuen yeu siika, junuen itom aꞌ 
mammateka, siꞌimeta jukaꞌ itou 
ka tuꞌi machik, ka itom aꞌ eiyaaka 
aꞌ joopeebaaneꞌ betchiꞌbo, bem 
ayukaꞌa benasia. 7 Junuen san emeꞌe, 
jumeꞌ ka liosimtaka yoꞌoriwame, 
emeꞌe ka am yoꞌoribaane, bempoꞌim 
betana watem junuen ayukaꞌa 
benasia. Liojta nok lutuꞌuriapo 
ket ame betana aꞌ jiꞌojteitukaꞌa 
benasia: “Juꞌu yoemra, jukaꞌ 
maamea yaꞌarita yoꞌoribaeka, emo 
nau tojaka, jiꞌibwawamta intok 
jita jiꞌiwamta weetuan. Intok 
ketchia, alleebaawaka, bweꞌuusi 
pajkowamta weetuan.” 8 Intok 
katte taꞌabwi jaamuchimmak ito 
tuꞌuribaane, bempoꞌim betana, 
watem junuen ayukaꞌa benasia. 
Intok inimeꞌe, senu taꞌapo, senu 
taka ama baji miiltaka kokosuk. 
9

 Intok kia itepo, katte jukaꞌ achai 
Liojta, a yetet aꞌ boꞌo bichaꞌut, 
junaet aꞌ jiꞌobilaabaanee juniꞌi, kia 
bempoꞌim betana watem junuen 
ayuka intok junuen jumeꞌ bakochim 
am kikisuka am kokkokaꞌa benasia. 
10

 Intok kia em kaachin, Liojta 
bejeꞌeka nok baane, bempoꞌim 
betana watem junuen aꞌ bejeꞌekaꞌa 
benasia. Intok ket inimeꞌe, juꞌu 
Liojta betana ankelta jissuareo am 
suꞌak.

11
 Siꞌime iniꞌi junen, jumeꞌ 

bat naataka itom yoꞌowam 

yoꞌowasukaꞌummeu inien yeu siika. 
Intok Liojta nok lutuꞌuriapo inien 
jiꞌojtewak, itom, jumeꞌ inimeꞌe 
aniata luꞌuteꞌpo taewaimmet 
jiapsame, aꞌ juꞌuneiyaaka, inile 
benakut itom ito suuaneꞌ betchiꞌbo. 
12

 Junuen san beja, juꞌu, wepulsi, 
tua junama waꞌam, Krijtota 
jiba au sualeꞌetiꞌeaka, ka au 
jiꞌopneꞌetiꞌeame, jiba junaet, ka 
tuꞌikut ka jiꞌop betchiꞌbo, au suuane. 
13

 Juꞌu ka tuꞌika emou weyeme, 
enchim aet jiꞌopꞌeaꞌu, ka ama butti 
emou aune. Intok jiba juꞌu inim, 
kaabe yeu beꞌeeka, itou aukame 
benane. Taa emeꞌe ka jain eaka, 
Liojtat eene. Bweꞌituk aapo juꞌu Lios, 
ka naa buustia intok, ka enchim 
au yumaꞌalaa bepa intok emou 
aꞌ autuane. Taa ala jukaꞌ enchim 
aet jiꞌopꞌeaꞌu ka tuꞌik emou weyeo, 
junak ket aapo juꞌu Lios, enchim ka 
aet jiꞌopneꞌ betchiꞌbo, enchim aet 
aniane. Intok junuen beja, emeꞌe ka 
aet jiꞌobeka, ama yeu katne.

14
 Inia betchiꞌbo san, Krijtopo 

nemak werim, in nakeꞌum, jumeꞌ 
maammea yaꞌarim ka liosim, ka 
enchim am yoꞌori betchiꞌbo aet 
emo suuane. 15

 Enchim a jita 
mammateꞌpo juꞌuneaka, nee 
junuen emou jiia. Intok emeꞌe 
ket a emo aet temae juꞌu in emou 
teuwaakaꞌutchi. 16

 Nau anekai, 
itepo junak inikaꞌa yoꞌoreka, jukaꞌ 
Liojta bai saeka, paꞌasi baꞌawata 
jeꞌeekai, Jesukrijtota betana, kuuset 
aꞌ mukukaꞌue, ito betchiꞌbo tuꞌik 
itom mabetri itom au waateꞌuta 
tee aꞌ teuwaa. Intok jumeꞌ paanim 
reebeim nau bwaꞌeekai, Krijtota 
kuuset popontuka au aꞌ nenkakaꞌue, 
itepo tua tuꞌik itom mabetri tee aꞌ 

teuwaa. 17
 Ite intok, nau juebenaka 

juniꞌi, siꞌime tee wepul paanim 
rebektim nau bwaꞌee. Iniꞌi intok, 
wepuꞌulaik itom nau sualeꞌpo, 
Krijtopo itom nau weriakaꞌpo aꞌ 
teuwaa.

18
 Ijraꞌel yoemrata betana weyemta 

em mammatene. Bempo junamaꞌa 
teꞌopopo, bem boꞌo jooriaꞌu betchiꞌbo, 
junuen junaet Liojtamak nau eaka, 
Liojta betana bem jajameꞌuta teuwaa. 
19

 Taa inikaꞌa teuwaaka juniꞌi, kannee 
jumeꞌ maammea yaꞌarim, ka liosimtaka 
yoꞌoriwame, lutuꞌuriapo utteꞌata amet 
aukaꞌuta aꞌ teuwaa. Intok kia jukaꞌa, 
junameꞌ betchiꞌbo wakaj meꞌeri juniꞌi, 
kaitaꞌpo cheꞌa taꞌabwisi maachi, juꞌu 
wakajta itom bwaꞌeeꞌu bepa jukaꞌ aꞌ 
teuwaaꞌpo. 20

 Ala juꞌu in teuwaaꞌu, 
iniꞌi junaꞌa, jumeꞌ ka Liojta taꞌaaka 
junuen waka suꞌawamta weetuakai, 
bebejeꞌeri jiapsim ae alleetua. Intok 
ka lutuꞌuriapo Liojta betchiꞌbo 
aꞌ jooa. Ineponee intok, inimeꞌe 
bebejeꞌeri jiapsimmak ka enchim 
ee iꞌa. 21

 Juꞌu yoꞌowe Jesukrijtotau 
waateka intok aꞌ yoꞌoreka, jukaꞌ 
paꞌasi baꞌawata jiꞌiwamta intok jumeꞌ 
paanim rebektawamta bwaꞌawamta, 
aapoꞌik betchiꞌbo aꞌ joakai, taa intok 
ket junaemak, bebejeꞌerita betana 
weyemta bebejeꞌerita ae alleetuabaeka 
aꞌ joaꞌateko, tua em ka ammaꞌali anne. 
22

 Junuen itepo aneꞌeteko, yoꞌowe 
Jesukrijtota tua ka alleetuane. Jaisa 
itepo junuen aapoꞌiku ito elpeiyaanee 
jaꞌani.

Krijtota sualeka, juꞌu au 
yumaꞌawame intok juꞌu 

a yee nakwame
23

 Lutuꞌuria ala, juꞌu inien 
jiuwame: “Senu jita juniꞌi aꞌ 

yaꞌaneꞌpo.” Taa ka siꞌime juꞌu 
itom joaꞌu tuꞌisi itou yeu weama. 
Lutuꞌuria ala: “Senuk junuen jita 
juniꞌi yaꞌaneꞌpo.” Taa ka siꞌime 
Liojta betana weyemtat itom aꞌ 
jajamneeꞌut itom ania. 24

 Watem 
betana tuꞌik itom eiyaaneeꞌut te ito 
temaine, tuꞌik ame tana waatakai, 
intok te ka itepo jiba ito eiyaane.

25
 Wakase nenenkiwaꞌpo enchim 

jinuka, aꞌ bwaꞌaneeꞌu, jita betchiꞌbo 
aꞌ meꞌetukaꞌpo ka nattemaeka aꞌ 
bwaꞌane, ae ka ammaꞌali enchim 
tawaneꞌpo kaachin enchim eeneꞌ 
betchiꞌbo. 26

 Bweꞌituk iniꞌi bwia 
intok siꞌime inim jiapsame, achai 
Lios aꞌ atteak intok au yoꞌowe.

27
 Senuk, ka Krijtota sualemta, 

enchim aꞌ jiꞌibwa nunuko, intok 
emeꞌe aamak jiꞌibwabaeꞌeteko, 
junamaꞌa emou tojiwamta bwaꞌane, 
ka aet nattemaekai, junuen ka 
tuꞌisi enchim tawaaneꞌut kaachin 
eakai. 28

 Taa seenu, juꞌubwa 
Krijtota suallataka: “Iniꞌi waakas, 
ka lutuꞌuriapo liojtaka, junakaꞌa 
yoꞌori betchiꞌbo meꞌeri”, ti 
emou aꞌ jiao, junak emeꞌe ka aꞌ 
bwaꞌane, junakaꞌa junuen enchim 
tejwaakamta ka junuen ka tuꞌikut 
aꞌ jiꞌoptuaꞌ betchiꞌbo. Intok ket 
junakaꞌa, aapoꞌik junae betana, 
Liojta bichapo ka tuꞌik jooa, ti ka aꞌ 
eeneꞌ betchiꞌbo. 29

 Inikaꞌa ne teuwaa, 
juꞌu lutuꞌuriat kee tuꞌisi juꞌuneamta, 
jachin au aꞌ eetuaneꞌu betana, intok 
ka jumeꞌ jaibu tuꞌisi aꞌ juꞌuneiyaame 
betana.

Taa senu a inen jiunee: “Jaisaaka 
inepo, in joaꞌu betana, tuꞌisi in 
aneꞌepo juꞌuneaka juniꞌi, intoko 
taꞌabwik, junuen au aꞌ eetuaꞌ 
betchiꞌbo, junae inepo ka ammaꞌali 

aulatune. 30
 Bweꞌituk ineponee in 

bwaꞌeeꞌuta, Liojtau bicha nokaka 
aet aꞌ baisaeka ne aꞌ bwaꞌee. 
Junuentukaꞌatek, jaisa betchiꞌbo 
ka tuꞌisi net noknaa in aꞌ bwaꞌ 
betchiꞌbo.” 31

 Inen naꞌa yoopnanee 
junakaꞌa: Junuen san, tuꞌinee 
jiꞌibwaꞌateko oo jita juniꞌi enchim 
weetuaꞌuta, Liojta yoꞌoreka intok au 
waateka aꞌ jooneꞌeteko. 32

 Kaabem 
emeꞌeꞌem jitat emo betchiꞌbo ka 
tuꞌikut am jiꞌopneꞌ betchiꞌbo aet 
emo suuane, am juriomtuko intok 
kia jumeꞌ ka juriom juniꞌi, intok 
kia jumeꞌ Krijtopo itomak werim 
juniꞌi. 33

 Inepone ala, siꞌimemmak 
alleaka tuꞌisi in amemak weeneeꞌut 
cheꞌa eiyaa. Intok ne kia inepo, ka 
nee betchiꞌbo jiba tuꞌik waata taa 
ala watem betchiꞌbo, junaet ne 
ino temae, junuen bempoꞌim ket 
jinneꞌuimtuneꞌ betchiꞌbo.

11  Inien Jesukrijtota in 
sualeka in ino ujuꞌuꞌu 

benasia, emeꞌe intok ket junaen neu 
aꞌ suawaꞌuka jiapsine.

Jumeꞌ jaamuchim, Liojta 
yoꞌoriwaꞌpo, jaisa bem ama anꞌeaꞌu
2

 Krijtopo nemak werim, enchim 
ne aet uttia, jiba enchim neu 
waateꞌ betchiꞌbo intok nee betana 
jukaꞌ in enchim majtaka enchim 
neu taꞌaakaꞌuta, ka enchim koptaꞌ 
betchiꞌbo. 3 Taa Jesukrijtota betana 
aapoꞌik siꞌime jumeꞌ oꞌowimmeu 
kobataka aꞌ yoꞌotukaꞌpo, enchim 
ne aꞌ juꞌuneiyaa iꞌa. Juꞌu intok 
kunawai, aꞌ jubibeu kobataka 
yoꞌowe, jukaꞌ Liojta, Jesukrijtotau 
kobataka aꞌ yoꞌotukaꞌa benasia. 
4

 Seenu, oꞌoutaka, Liojta yoꞌoriwaꞌpo 
aneka Liojtau bicha nokaka oo 

Liojta betana jukaꞌ nok lutuꞌuriata 
yee aꞌ majtakai, intok kobat au 
pattaika, tiusi machine. 5 Taa seenu, 
jamuttaka intok ka kobapo au 
pattaika, Liojtau bicha nokaka, oo 
Liojta betana nok lutuꞌuria weyemta 
yee majtakai, aapoꞌik betchiꞌbo 
tiusi machine, chonim tua siꞌimem 
chuktai benasia. 6 Taa juꞌu jamut, ka 
kobat au jintuaka, junuen aneꞌeteko, 
cheꞌa tuꞌine, chonim siꞌimem 
chuktako. Taa jukaꞌ jamutta junuen 
au yaꞌarik, ka tuꞌi jamutta benasi aꞌ 
bitwao, junak emo jintuane. 7 Taa 
juꞌu oꞌou, jum Liojta yoꞌoriwaꞌpo, 
ka au kobat pattaine. Bweꞌituk juꞌu 
oꞌou, wateku, aapoꞌik Liojta benasi 
juꞌunaktei. Intok Liojta betana 
weyeme aet yeu maachi, Liojta ae 
au uttianeꞌ betchiꞌbo juꞌunaktei. Taa 
juꞌu jamut, jukaꞌ oꞌouta yoꞌoreka, 
junuen aꞌ alleetuaneeꞌuta aet aayuk. 
8

 Bweꞌituk juꞌu Lios, jukaꞌ oꞌouta 
juꞌunaktekai, ka juꞌu jamutta taka 
betana aꞌ nuꞌuka aꞌ juꞌunaktek, taa 
ala jiba juꞌu oꞌouta sanaꞌita betana 
aꞌ nuꞌuka aꞌ juꞌunaktek. 9 Intok kia 
juꞌu jamut, juꞌu oꞌoutau aꞌ beꞌeꞌ 
betchiꞌbo juꞌunaktei. Intok ka jukaꞌ 
oꞌouta, jamuttau aꞌ beꞌeꞌ betchiꞌbo. 
10

 Inia betchiꞌbo san juꞌu jamut, jum 
Liojta yoꞌoriwaꞌpo, kobapo au aꞌ 
pattaineꞌpo au utteꞌa, jukaꞌ jamutta, 
oꞌouta au yoꞌotuneꞌ betchiꞌbo 
aꞌ juꞌunaktewakaꞌpo, junuen 
jumeꞌ ankelesim am juꞌuneiyaaneꞌ 
betchiꞌbo. 11

 Junuentaka juniꞌi, itom, 
jumeꞌ Krijtota nau sualeme nasuku, 
juꞌu oꞌou, ka jamutta betchiꞌbotuko, 
kaabe tu ean. Intok juꞌu jamut juniꞌi, 
ka oꞌouta betchiꞌbotuko kaabe 
tu ean. 12

 Bweꞌituk lutuꞌuriapo 
juꞌu jamut, oꞌouta taka betana aꞌ 

juꞌunakteituko, ket jiba junaen iꞌan 
lutuꞌuria, jumeꞌ oꞌowim jamuttat 
yeu am yoemtuꞌpo. Intok kia siꞌime 
juniꞌi, Liojta betana juꞌunaktei.

13
 Emeꞌeꞌem nokne, jukaꞌ jamutta 

ka aꞌ jiniaka Liojtau bicha aꞌ 
nokneꞌpo junuen aꞌ tuꞌireakaꞌpo oo 
ka aꞌ tuꞌireakaꞌpo. 14

 Siꞌimem betana, 
siꞌimem junuen itom ito ujuꞌuꞌuta 
aꞌ teuwaa, tiusi aꞌ machiakaꞌpo 
jukaꞌ oꞌouta tettebem aꞌ chonneꞌepo. 
15

 Taa jukaꞌ jamutta intok, tettebem 
aꞌ chonneꞌepo, aet aꞌ uttiakaꞌpo. 
Bweꞌituk aapoꞌik ammea au 
pattaineꞌ betchiꞌbo junuen tettebe 
chonim makri. 16

 Taa senu intok, 
inia betana aet nok nassuabaeꞌeteko, 
juꞌuneene, iitom intok, kia jumeꞌ 
siꞌimekut Krijtota nau sualeme 
juniꞌi, ka taꞌabwisi intok itom ito 
ujuꞌuuꞌpo.

Jesukrijtota yoꞌoriwaka, 
jiꞌibwaꞌpo ama butti aneme

17
 Taa naa buustia ne inikaꞌa emou 

jiꞌojtekai, enchim nau yaajaka, 
enchim boꞌo jooriaꞌu betana, kaitat 
nee enchim uttia machi. Bweꞌituk 
enchim nau yaajaka, enchim boꞌo 
jooriaꞌpo, tuꞌik ama jajjamꞌeaka 
su, ka tuꞌik ama tettea. 18

 Bweꞌituk 
cheꞌa bat naataka inen ne emo tana 
aꞌ jikkaja, Liojta yoꞌori betchiꞌbo, 
ka wepulsi enchim nau eaka aꞌ 
joaꞌapo. Nejpone intok, inia betana, 
wateku ne junuen aꞌ lutuꞌuriatu 
machia. 19

 Bweꞌituk, utteꞌa, emo 
nasuk junuen ka enchim nau 
eaka, nattepola enchim emo 
naꞌikimteneꞌpo. Junuen, jumeꞌ tua 
lutuꞌuriapo Krijtota suallame, am 
juꞌuneiyaanaꞌ betchiꞌbo. 20

 Junuen 
san, jum enchim nau emo totojaꞌpo, 

wepulsi nau aneka, juꞌu junamaꞌa 
enchim weetuaꞌu, ka lutuꞌuriapo 
emeꞌe, Jesukrijtotau waati betchiꞌbo 
aꞌ jooa. 21

 Bweꞌituk tukaapo jaibu 
jiꞌibwabaawao, weꞌepulaka, ka boꞌo 
bichaka, bem bwaꞌaneeꞌuta nunuꞌee. 
Jumeꞌ intok watem, tebaureka am 
tatawaꞌpo. Waate intok ket, kia 
nanaako juniꞌi. 22

 Emeꞌe, enchim 
joꞌaram beꞌekatana enchim 
jiꞌibwaneeꞌuta weetuane. Bweꞌituk 
emeꞌe, iꞌan junaen anekai, jumeꞌ 
Krijtota nau sualeme, teꞌopopo, jak 
waꞌam am eiyaamcha aane. Intok 
jumeꞌ kaita jipueme, tiusiꞌem am 
tatawa. Jaisa intok ne emou jiune. 
Inia betana su nee ka a enchim 
uttia.

Jesukrijtotau waatiwaka, 
jiꞌibwawame

23,24
 Bweꞌituk inepone, inikaꞌa 

in enchim majtakaꞌuta, jiba 
Jesukrijtota betana nee aꞌ taꞌaak. 
Aapoꞌik itom yoꞌowe Jesukrijtota, 
jiba junae tukaariat, aapoꞌik etbwa 
bwijwako, intok ket junako, jumeꞌ 
paanim nuꞌuka, ame betchiꞌbo 
Liojta baisaeka, am rebektaka, inen 
jiiak: “Inimeꞌe em bwaꞌane. Inimeꞌe 
in takaata, emo betchiꞌbo koꞌoko 
maisi aꞌ yaꞌatuneeꞌuta teuwaa. 
Inikaꞌa emeꞌe inien aꞌ boꞌo joorianee 
neu waatekai.” 25

 Intok ketchia, 
junamaꞌa kupteo jiꞌibwasukai, jukaꞌ 
paꞌasi baꞌawata ama aukaꞌuta 
nuꞌuka, inen jiiak: “Iniꞌi aꞌ teuwaa, 
jukaꞌ bemela lutuꞌuriata, Liojtamak 
jukaꞌ emo tuꞌutewamta. Juꞌu ojbo, 
kuuset popontaka in woꞌotaneeꞌue 
aꞌ chupiatukaꞌpo aꞌ teuwaa. 
Inikaꞌa paꞌasi baꞌawata enchim 
jeꞌeꞌebeleki, neweꞌem waateka aꞌ 

joone.” 26
 Junuen san beja, emeꞌe, 

Jesukrijtota juchi aꞌabo notteꞌu 
tajtia, inimeꞌe paanim bwaꞌeeka, 
intok jukaꞌ paꞌasi baꞌawata enchim 
jeꞌeꞌebeleki, aapoꞌik emo betchiꞌbo 
aꞌ mukukaꞌpo enchim au waateꞌuta 
aꞌ teuwaa.

Jesukrijtota yoꞌoriwaka, 
jiꞌibwawamta aꞌ joowaꞌu

27
 Junuen san, jabetaka juniꞌi, 

jukaꞌ Jesukrijtota betana junuen 
lutuꞌuriateita, jukaꞌ paꞌasi 
baꞌawata jeꞌeeka, intok jumeꞌ 
paanim bwaꞌeeka, Liojta bichapo 
ka ammaꞌali aneka, junuen ka 
aꞌ yoꞌoreka intok aꞌ joaꞌateko, 
Jesukrijtota ito betchiꞌbo aꞌ 
yaakaꞌuta bejeꞌekai, unnaa ka 
tuꞌisi aune. 28

 Junuen san beja, 
weꞌepulaka, nattepola, Liojta 
bichapo jachin aꞌ jiapsaꞌpo au 
juꞌuneiyaane, jumeꞌ paanim 
kee bwaꞌeekai intok jukaꞌ paꞌasi 
baꞌawata kee jeꞌeekai. 29

 Bweꞌituk 
juꞌu, junuen jukaꞌ aꞌ joaꞌuta, 
Jesukrijtota junuen yaꞌawaka 
ito betchiꞌbo mukukaꞌuta aꞌ 
teuwaaꞌut, ka juꞌuneaka, kia beja 
junakaꞌa bwaꞌeeme, ka tuꞌisi au 
aꞌ chupneeꞌuta ama bitne. 30

 Jiba 
inia betchiꞌbo san, emo nasuku 
juebenaka koꞌokoe. Intok ka 
uꞌutteꞌak. Intok ketchia, waate 
kokkosukamme. 31

 Taa itepo tuꞌisi 
aet mammateka aꞌ boꞌo jooriaꞌateko 
intok aet ito temaeka, jukaꞌ ka tuꞌik 
suꞌu tojako, junak juꞌu Jesukrijto ka 
junuen bettesi itou aꞌ chupaa ean. 
32

 Taa aapo juꞌu yoꞌowe Jesukrijto, 
itom aet sua tejwaꞌateko, bettesi 
itou aꞌ autuane. Taa junuen, jumeꞌ 
ka aapoꞌik sualemmak, ka itom 

amemak jiba betchiꞌbo ka tuꞌisi 
tawaanaꞌ betchiꞌbo.

33
 Junuen san Krijtopo nemak 

werim, kupteo nau jiꞌibwa betchiꞌbo 
nau aneꞌeteko, jiꞌibwabaeꞌeteko, 
emoꞌem boꞌo bibitne. 34

 Taa 
senu intok, tua tebaureꞌeteko, aꞌ 
joꞌawapo bat jiꞌibwane. Intok ka 
junuen, enchim nau aneka, jachin 
juniꞌi enchim joaꞌu betchiꞌbo Liojta 
ka bettesi emou aꞌ chupaꞌaneꞌ 
betchiꞌbo. Jukaꞌ waatek emou 
ayukamta, inepo, emomak 
aneꞌeteko nee aꞌ tuꞌutene.

Liojta tuꞌu jiapsi, weꞌepulaim jita 
bem boꞌo joorianeeꞌut yee aꞌ aniaꞌu

12  Krijtopo nemak werim, 
wate weyemta ne enchim 

juꞌuneiyaa iꞌa. Jukaꞌ Liojta betana 
emot autuarika enchim a joaꞌu 
betana.

2
 Emeꞌeꞌem tuꞌisi juꞌunea, ketuni 

kee Krijtota enchim sualeka, jumeꞌ 
ka liosimtaka juniꞌi yoꞌoriwame, am 
sualeka, enchim am yoꞌorisukaꞌpo 
intok ameu enchim emo suꞌu 
tojiriatukaꞌpo. 3 Junuen san ne iꞌan, 
inikaꞌa ne enchim juꞌuneiyaaꞌiiꞌa, 
jabeta juniꞌi, Liojta tuꞌu jiapsita aet 
aneo, junuen: “Juꞌu Jesus, Liojta 
bichapo ka tuꞌisi tawala”, ti kaibu 
aꞌ jiuneꞌpo. Intok kia jabeta juniꞌi, 
Liojta tuꞌu jiapsita ka aet aneo: 

“Jesukrijtota ne yoꞌowak”, ti ka aꞌ 
jiuneꞌpo.

4
 Liojta betana aet ayuka, senuk 

a jooneeꞌu, juebenaka ka nanau 
machika aayuk. Taa juꞌu, inikaꞌa 
itot autuame, jiba juꞌu wepul Liojta 
tuꞌu jiapsi junaꞌa. 5 Intok ketchia 
ka nanau maisi itepo te itom a 
joaꞌue te wate a yee ania. Taa juꞌu 

itom ae betchiꞌbo aꞌ joaꞌu, jiba 
juꞌu itom wepul yoꞌowe Jesukrijto 
junaꞌa. 6 Intok ket, juebena ka 
nanau machika tekil aayuk, itom a 
jooneeꞌu. Taa juꞌu, siꞌimem junuen 
aꞌ jootuame, jiba aapo juꞌu itom 
wepul achai Lios junaꞌa. 7 Taa 
weꞌepulaka siꞌimete Liojta tuꞌu 
jiapsi betana jitat aniari, itot aꞌ 
jiapsaꞌpo aꞌ juꞌuneiyaanaꞌ betchiꞌbo 
intok siꞌimem tuꞌik aet bitneꞌ 
betchiꞌbo. 8 Aapo, aꞌ tuꞌu jiapsie, 
waatem, tuꞌisi aapoꞌik betana 
suawakamta aꞌ teuwaaneeme, au 
am yumaꞌaneꞌ betchiꞌbo junau am 
yumaꞌatua. Waatem intok ket, jiba 
juꞌu aꞌ tuꞌu jiapsie, aapoꞌik betana, 
tua junama waꞌam suawakamta 
bem yee majtaneeꞌu bem aꞌ jooneꞌ 
betchiꞌbo junaet am ania. 9 Intok 
ket waate, jiba junae tuꞌu jiapsie, 
aapoꞌik Liojta siꞌimeku yumaꞌisi aet 
yoemꞌeeneꞌ betchiꞌbo, junaet am 
ania. Waate intok, jumeꞌ koꞌokoeme 
emo ineꞌetetuaꞌ betchiꞌbo ama 
yumaꞌatualaa, jiba aapoꞌik 
wepul tuꞌu jiapsie. 10

 Waate inim, 
machilaata ka a jootu machik a 
bem jooneꞌ betchiꞌbo am jootualaa. 
Intok waate, Liojta betana aꞌ 
juꞌuneiyaatuawaka, chukula yeu 
weenemta aꞌ teuwaatualaa. Intok 
watem ket, jiba aapo juꞌu Lios, 
suawata amet autua, senukut aꞌ 
jiapsiwata, lutuꞌuriapo Liojta betana 
aꞌ tuꞌu jiapsitukaꞌpo oo ka junuen 
aꞌ lutuꞌuriatukaꞌpo yetet juꞌunee 
betchiꞌbo. Wate ketchia, wate ka 
nanau maisi taꞌabwi nokpo a bem 
nokneꞌ betchiꞌbo amet autuari. 
Intok ketunia waate, junuen jukaꞌ 
wate tattaꞌabwi nokpo teuwaarita, 
junakaꞌa machisi aꞌ teuwaaneeme, 

au yumaka amet autuari. 11
 Taa 

siꞌimeta inikaꞌa inien weyemta, 
jiba juꞌu Liojta wepul tuꞌu jiapsi aꞌ 
jooa, juꞌu, junuen aꞌ eaꞌpo aman, 
weꞌepulaka, bem au yumaka, bem a 
jooneeꞌuta amet autuame.

Siꞌime te itepo, wepul takaapo 
nau chupiam benasi maachi

12
 Bweꞌituk juꞌu itom yoꞌowe 

Jesukrijto, takaata, jue benasi 
ka nanau maisi machika nau aꞌ 
wepuꞌulaikaꞌa benasi maachi. Intok 
junameꞌe, juebenaka juniꞌi, wepulsi 
nau chupia. 13

 Bweꞌituk itepo te 
siꞌime, juriomtakai oo riekomtakai, 
tekoka oo kaabeta tetekoka 
jiapsaka juniꞌi, taa Krijtota yoem 
eiyaaka batoꞌowaawakai, siꞌime nau 
tee, wepul Liojta tuꞌu jiapsie aman, 
itepo siꞌime, Liojta bichapo, takaata 
wepuꞌulaiꞌireakaꞌa benasi te bitwa. 
Intok siꞌime itepo, nanancha, wepul 
Liojta tuꞌu jiapsita amet jiapsatuari.

14
 Juꞌu itom takaa, ka wepul 

weyeme jiba. Taa mamaka, wokeka 
intok watek jue benasi ka nanau 
maisi machika chupia. 15

 Junuen 
san, jumeꞌ wokim: “Kannee 
jumeꞌ mamam bena, junuen san, 
kannee takaamak weye”, ti a 
jiaꞌateko, juniꞌi, jiba juꞌu takaamak 
weye. 16

 Intok jumeꞌ nakam juniꞌi: 
“Kannee puusim bena, junuen san 
nee ka juꞌu takaamak weye”, ti 
a jiaka juniꞌi, jiba juꞌu takaamak 
weye. 17

 Bweꞌituk juꞌu itom takaa, 
siꞌime pusituko, kaachin te a jikkaji 
ean. Intok juꞌu itom takaa, siꞌime 
nakamtuko, kaachin te jita a 
jujjuꞌubwa ean. 18

 Taa juꞌu Lios, juꞌu 
ka nanau machikue, aapoꞌik junuen 
aꞌ waataꞌpo aman, wepul takaata 

nau chupak. 19
 Junuen san, siꞌime, 

wepul weemta jiba tuko, kaachin 
takaatu ean. 20

 Taa junuentaka 
juniꞌi, inien maachi, juebenaka ka 
nanau machika juniꞌi, wepuꞌulai 
jiba juꞌu takaa.

21
 Jumeꞌ puusim, jumeꞌ 

mamammeu: “Kaitaꞌpo ne emot ea”, 
ti ka a jiia. Intok kia juꞌu koba juniꞌi, 
jumeꞌ wokimmmeu: “Kaitaꞌpo ne 
emot ea”, ti ka a jiia. 22

 Taa cheꞌa 
juni san, juꞌu ka nanau machika 
itom taka nau weyeme intok juꞌu 
cheꞌa kaitaꞌpo itom aet eeleeꞌu, 
cheꞌa juniꞌi itou beꞌee. 23

 Intok ket, 
itom taka betana juꞌu cheꞌa juniꞌi 
itom ito tiuleeꞌue, junae betana ket 
tee cheꞌa juniꞌi suasi ujuꞌu. 24

 Juꞌu 
itom taka betana, kaachin itom 
ae eaꞌuta, ka junuen eiyaaꞌpo. Taa 
aapo juꞌu Lios, junuen aꞌ taka 
chupak, junuen beja jukaꞌ cheꞌa 
juniꞌi ka eiyaawamta, cheꞌa juniꞌi 
itou tuꞌika itom aꞌ aniaꞌ betchiꞌbo. 
25

 Junuen, tua ka nanau machika 
jukaꞌ takaata ka nattepola au aꞌ 
ujuꞌuneꞌ betchiꞌbo, ala, jum takaapo, 
weꞌepulaika, siꞌimeta nanancha au 
aꞌ eiyaaneꞌ betchiꞌbo. 26

 Takaapo 
mamam betana oo wokim betana 
oo ka nanau machika weyemta 
betana, jak jiokot aꞌ machiako, juꞌu 
taka siꞌime aꞌ ineꞌene. Taa intok juꞌu 
takaapo nau weyemta betana, tuꞌik 
mabetao, siꞌime juꞌu taka alleene.

27
 Iꞌan intoko, emeꞌe junameꞌem 

jumeꞌe, Jesukrijtota sualeka, aꞌ 
taka benasi eiyaawame. Intok 
weꞌepulakai em, jukaꞌ aꞌ takaawata 
nau chupaꞌi. 28

 Junuen san beja, juꞌu 
Lios, jumeꞌ Krijtota nau sualeme 
nasuku, waatem yeu puꞌari. 
Weꞌepulaim a bem jooneeꞌu yeu 

am puꞌari. Jumeꞌ bat yeu puꞌarim, 
Krijtota betana naj bittuarim. 
Inimmet chaꞌaka intok, Liojta 
betana bem juꞌuneiyaatuawaꞌu yee 
majtaneeme. Inimeꞌe wooimmet 
chaꞌakai intok, jumeꞌe, Liojta 
nok lutuꞌuriata a yee aꞌ majtame. 
Junak intok ket jumeꞌe, aapoꞌikue 
aniawakai, ka a jootu maisi 
machik joame. Inimmet chaꞌaka 
intok, jumeꞌe, koꞌokoeme, emo 
ineꞌetetuaꞌ betchiꞌbo au yumame. 
Inimmet chaꞌaka intok, jumeꞌ a 
yee aniame. Intok jumeꞌe, jita 
weyeꞌpo, bat jajapteme. Intok 
ket jumeꞌe, juebena ka nanau 
maisi machik a nok betchiꞌbo 
junuen aꞌ mabetri. 29

 Bweꞌituk ka 
siꞌime Krijtota betana naj bittuari. 
Ka siꞌime Liojta betana bem 
juꞌuneiyaatuawaꞌuta, yeteu nonoka. 
Ka siꞌime, Liojta nok lutuꞌuriata a 
yee aꞌ majta. Intok kia ka siꞌime 
juniꞌi, ka a jootu maisi machik aꞌ 
jooa. 30

 Ka siꞌime jumeꞌ koꞌokoeme 
emo ineꞌetetuaꞌ betchiꞌbo au yuuma. 
Ka siꞌime, juebena ka nanau maisi 
machik a nok betchiꞌbo junuen aet 
juꞌuneetuari. Intok kia lutuꞌuria 
juniꞌi, ka siꞌimem jukaꞌ junuen 
taꞌabwisi ka juꞌunakkiachika 
nokwamta juꞌuneiyaaka, machisi a 
am teuwaaꞌpo. 31

 Junuen san emeꞌe, 
Liojta betana jukaꞌ cheꞌa juniꞌi 
tuꞌika, enchim au yumaka a enchim 
jooneeꞌutau, yumaꞌa betchiꞌbo aet 
emo utteꞌa jooriane. Taa ineponee 
ketuni senu weemta cheꞌa juniꞌi 
tuꞌik ket enchim majtabae.

Juꞌu yee nakwame

13  Ineponee ala ne, siꞌimem 
bepa cheꞌa ujyoisi a 

nokaꞌateko, intok kia jumeꞌ 
ankelesim benasi juniꞌi, taa nee 
in yee nakneeꞌuta ka taꞌaꞌateko, 
kia beja kubaji jiawaita simeꞌe 
benasi jiune. Oo jita sisiꞌiwookim 
nat tajtawaka am jiaꞌa benasia. 
2

 Intok nee ket, Liojta betana 
juꞌuneetuawaka chukula yeu 
weenemta a yeteu teuwaꞌateko, 
intok siꞌimeta ka juꞌuneiyaawamta 
juꞌuneiyaꞌateko, intok ne ket, kia 
siꞌimekut koba suawaka, intok 
ne ket, ka a jootu maisi machik 
betchiꞌbo, Liojtat eaka aꞌ joaꞌateko, 
taa ne, in yee nakneeꞌuta ka 
taꞌaꞌateko, kia beja ne aꞌ jooa. 
3

 Intok ne siꞌimeta in jipueꞌuta, 
poobemmet aꞌ naꞌikimteko, intok 
ne kia, in takaata juniꞌi, aꞌ tayaꞌanaꞌ 
betchiꞌbo ino suꞌu tojaka juniꞌi, 
taa ka yee nakeka aꞌ joaꞌateko, in 
joaꞌuta kaitaꞌpo tawane.

4
 Juꞌu tua yee nakeme, ka seej 

chukti eaka, jitat a boꞌo bicha. 
Tuꞌuwata jiba yeteu weiyaa. Intok 
ka jita nau nae. Kaitae au uꞌuttia. 
Intok ka au cheꞌewarine. 5 Juꞌu tua 
yee nakeme, kaitaꞌpo yee tiutua. Ka 
aapoꞌik betchiꞌbo jiba tuꞌik eiyaa. 
Kaabetamak juꞌena. Intok kaitat 
oꞌomte. 6 Juꞌu tua yee nakeme, jumeꞌ 
watem ka tuꞌisi aneꞌuta juꞌuneaka, 
ka aet alleebaane. Taa siꞌimeku 
tuꞌika lutuꞌuriakaꞌ betchiꞌbo jiba 
alleene. 7 Siꞌime au weyemta, Liojtat 
eaka aet a boꞌo bitne. Ka seej chukti 
eaka, aꞌ ineꞌene.

8
 Juꞌu yee nakwame, jakwoo 

juniꞌi ka luꞌutine. Taewai 
yumaꞌane, Liojta betana lutuꞌuriata 
juꞌuneiyaaka teuwaame, ka bem 
intok yee aꞌ majtaneꞌpo. Intok kia 
jumeꞌe, ka nanau maisi nokame, 

bem kaabeꞌintoktuneꞌpo. Intok kia 
juꞌu tuꞌisi jitat juꞌuneewame juniꞌi, 
ka intok aꞌ utteꞌatuneꞌpo. 9 Itepote 
ala, ka yumaꞌik, watek jiba te 
taꞌaa. Intok tee ka yumaꞌisia Liojta 
betana nok lutuꞌuriata, chukula yeu 
weenemta yee majta. 10

 Taa chukula 
jukaꞌ Liojta betana weyemta 
yumaꞌisi itom aꞌ juꞌuneiyaao, junako 
te ka iꞌan benasi, watekut jiba 
juꞌuneene.

11
 Maasu inepo ilitchikai, ilitchi 

benasi ne nookan. Intok ne jiba 
junaen bem joaꞌuta tuꞌureka ame 
benasi ean. Taa nee yoꞌotukai, 
ilitchi benasi in machiakaꞌuta, 
nee aꞌ koptak. 12

 Ket jiba junaeni, 
iꞌani, te jukaꞌ Liojta betana itom 
juꞌuneiyaaꞌut te ka yumaꞌisi, taa 
rebe rebekti te aet juꞌunea. Taa 
junakaꞌa taewaita yumako, te 
siꞌimeta machisi juꞌuneiyaane. Iꞌan, 
inepone, kia rebe rebekti ne jiba aꞌ 
juꞌuneiyaa. Taa chukula, junako ne 
yumaꞌisi aꞌ juꞌuneiyaane. Iꞌan Liojta 
nee juꞌuneiyaꞌa benasia. 13

 Junuen 
san beja, Jesukrijtota itom sualeka 
intok ae betana jukaꞌ tuꞌik chukula 
itom mabet boꞌo bitneeꞌu, intok 
juꞌu, itom yee nakneeꞌu jiba yuu 
itot aune. Taa inimeꞌe baji weemta 
betana, juꞌu itom yee nakneeꞌu, 
cheꞌa siꞌimem bepa bat eiyaawatchi.

Liojta tuꞌu jiapsie, ka 
nanau maisi nokwame

14  Junuen san enchim yee 
nakneeꞌuta emot auneꞌ 

betchiꞌbo, aet emo temaine. Intok 
ket iniamak nau, Liojta betana 
enchim au yumaka a jooneeꞌuta, au 
bicha aꞌaune. Taa juꞌu cheꞌa juniꞌi 
enchim eiyaaneeꞌu, Liojta betana aꞌ 

juꞌuneiyaaka aꞌ nok lutuꞌuriawata 
enchim yee majtaneeꞌu junaꞌatune. 
2

 Bweꞌituk juꞌu taꞌabwik, ka 
juꞌunakkiachik nokame, Liojta 
mak jiba etejo. Bweꞌituk kaabe a 
aet juꞌuneenee juꞌu aꞌ teuwaaꞌut. 
Jukaꞌ aꞌ teuwaaꞌuta, Liojta tuꞌu 
jiapsi junaꞌa juꞌu aꞌ noktuame. 
Taa juꞌu aꞌ teuwaaꞌu, ka aet 
juꞌuneewatchi. 3 Taa juꞌu, Liojta 
betana aꞌ juꞌuneiyaaka, aꞌ nok 
lutuꞌuriawata yee majtame, watem, 
cheꞌa juniꞌi yumaꞌisia Krijtota 
am sualneꞌ betchiꞌbo aꞌ jooa. Ket 
junuen am nok tejwaaka, junaen 
ket am jiapsi joꞌa betchiꞌbo. 4 Juꞌu 
junuen, taꞌabwik, ka juꞌunakkiachik 
nokame, aapo jiba, cheꞌa tuꞌisi 
Krijtota aꞌ sualneeꞌuta junae 
jajamne. Taa juꞌu, Liojta betana aꞌ 
juꞌuneiyaaka aꞌ nok lutuꞌuriawata 
yee majtame, jumeꞌ Krijtota 
sualeme, cheꞌa tuꞌisi Krijtota bem 
sualneeꞌut am ania.

5
 Ineponee ala, enchim siꞌimem 

juniꞌi, taꞌabwik, ka juꞌunakkiachik 
nokwame ne enchim au 
yumaꞌatuapea oꞌoben. Taa ne, cheꞌa 
juniꞌi, Liojta betana enchim aꞌ 
juꞌuneiyaaka aꞌ nok lutuꞌuriawata 
enchim yee aꞌ majtaneeꞌuta emo 
tana waata. Bweꞌituk inien weyeme 
boꞌo jooriaꞌpo cheꞌa juniꞌi tuꞌi, 
juꞌu taꞌabwik ka juꞌunakkiachik a 
nokwamta bepa. Ala juꞌu, junaen 
ka juꞌunakkiachik nokwame, 
aꞌ teuwaaꞌpo juꞌunakkiachisia 
teuwaatuko, jiba junen tuꞌine. 
Junae, jumeꞌ Krijtota nau sualeme, 
cheꞌa juniꞌi tuꞌisi bem aꞌ sualneeꞌut 
am aniaꞌ betchiꞌbo. 6 Junuen san, 
Krijtopo nemak werim, inepo 
emou aneka intok ne junuen, ka 

juꞌunakkiachik emou nokaꞌateko, 
kaitaꞌpo emou tuꞌine. Ala ne, Liojta 
betana in juꞌuneiyaatuawaꞌu betana 
emou aꞌ teuwaꞌateko, oo aapoꞌik 
betana nok lutuꞌuriata enchim 
aꞌ taꞌaaneeꞌuta oo Liojta betana 
aet juꞌuneetuawaka, chukula yeu 
weenemta emou teuwaꞌateko, oo 
jitaa, senuk lutuꞌuriat enchim 
majtakai, junak ala, junaꞌa emou 
tuꞌine.

7
 Maasuko ketchia, jumeꞌ 

jiutua betchiꞌbo yaꞌarim, ka 
bempola jiame, kusiatuko, oo 
aapatuko, junameꞌe intok, kia beja 
jiutuawaꞌateko, ka juꞌunakkiachinee 
jukaꞌ aꞌ ponaꞌuta. 8 Intok kia jum 
nassuabaawaka, nau kimuwaꞌpo 
juniꞌi, jukaꞌ kopre kusiata, ka 
junama waꞌam jiutuawao, jumeꞌ 
sontaom nassuabaeme, kaabe 
jiꞌaaniraane. 9 Emou juniꞌi ket 
jiba inien yeu weama. Emeꞌe, ka 
juꞌunakkiachik nokaꞌateko, kaabe 
enchim teuwaaꞌut juꞌuneene. Cheꞌa 
tuꞌisi, kia jekapo noknee. 10

 Lutula 
weeꞌpo inim bwiapo, juebena, jumeꞌ 
ka nanau machik nokame. Taa 
intok ketchia, jumeꞌ aꞌ nokame jiba 
emo jikkaja. 11

 Taa ineponee intok, 
senuk, ka in nokpo neu nokamta ka 
aꞌ jikkajakaꞌateko, junaꞌa, taꞌabwi 
bwiaarau in jometukaꞌa benasia nee 
eiyaane. Intok ketchia, aapo juniꞌi, 
nee betchiꞌbo junuen eiyaanaa. 
12

 Junuen san, emeꞌe, Liojta betana 
enchim au yumaka, a jooneeꞌut 
jiba jiapsekai, cheꞌa bat naataka 
jumeꞌ Krijtopo nau werim, bichau 
bicha, cheꞌa juniꞌi tuꞌisi bem aꞌ 
sualneeꞌut am anianemta enchim a 
jooneeꞌuta yeu aꞌ puꞌane. 13

 Junuen 
san beja, juꞌu junuen, taꞌabwik, ka 

juꞌunakkiachik nokame, Liojtau 
bicha aet ujbwanne, jukaꞌ junuen 
aꞌ nokaꞌuta, juꞌunakkiachisi a 
yeu aꞌ bwij betchiꞌbo. 14

 Bweꞌituk 
inepo nee junaen, taꞌabwi nokpo 
ka juꞌunakkiachisia Liojtau bicha 
nokaꞌateko, lutuꞌuria ala, senuk 
ka au juꞌuneiyaamta benasi 
machika, au bicha in nokaꞌapo. 
Taa junuen, inepo betchiꞌbo in 
a jita mammateꞌue, kaita tuꞌik 
nee jajjamne. 15

 Inien nee cheꞌa 
aꞌ tuꞌi machilee, junuen in ka ino 
juꞌuneiyaamta benasi machika, au 
bicha in nokneꞌpo. Taa ketchia, jukaꞌ 
in au teuwaaꞌpo ket in juꞌuneeneꞌpo. 
Intok ket jiba junaen, Liojta yoꞌori 
betchiꞌbo, ka ino juꞌuneiyaamta 
benasi machika au bicha in 
bwikneꞌpo. Taa ketchia, jukaꞌ in au 
bicha in bwikaꞌut in juꞌuneeneꞌpo. 
16

 Bweꞌituk empo junuen, wepulsi ka 
emo juꞌuneiyaamta benaka Liojta 
yoꞌoreka intok aꞌ bai saeka au bicha 
nokaꞌateko, junak juꞌu juꞌubwa 
Krijtota sualeme enchi jikkajaka 
juniꞌi, kaachin emak eaka Liojta 
bai saune, aapoꞌik juꞌu em jiaꞌut ka 
aꞌ juꞌuneaꞌ betchiꞌbo. 17

 Juꞌu junuen 
Liojtau bicha nokaka em aꞌ baisauꞌu, 
tua tuꞌineeka juniꞌi, taa juꞌu enchi 
jikkajame, Liojta betana weyemtat 
aꞌ suatuka aꞌ jajamneeꞌuta, ka aet 
anianaa. 18

 Inepo ala nee, Liojta 
baisae, enchim siꞌimem bepa juniꞌi 
cheꞌa buꞌuuk emo bepa, Liojtau 
bicha, taꞌabwisi a junuen in au 
nokaꞌapo. 19

 Taa jumeꞌ Krijtota 
sualeme nau aneꞌepo ne cheꞌa aꞌ 
tuꞌi machia mamni jikkajiwatchisia 
in teuwaaneꞌpo, junuen watem 
nookim in am majtabaeꞌ betchiꞌbo, 
junuen, woj mamni miil weyemta, 

taꞌabwika, ka juꞌunakkiachik in 
teuwaaneꞌpo bepa.

20
 Krijtopo nemak werim, enchim 

emo ujuꞌuneꞌpo betana, ka illitchi 
benasi ee baane. Ala, juꞌu ka tuꞌik 
ka enchim boꞌo joorianeꞌ betchiꞌbo, 
illitchi benasi emo eiyaane. Taa 
enchim tuꞌisi emo ujuꞌuneꞌpo 
betana, yoꞌowem benasi eebaane. 
21

 Taa nesaurim jiꞌojteipo inen 
jiꞌojtei: “Inia yoemratau ne, ka 
ame benasi nokame intok jumeꞌ 
ka amemak joomem ne ameu am 
noktuane. Taa kia junuentakai 
juniꞌi, kattim nee nok jikkajine”, 
ti jiia juꞌu achai Lios. 22

 Junuen 
san, juꞌu Liojta tuꞌu jiapsie 
junuen ka nanau machik, senuk a 
nokneeꞌu, jumeꞌ juriom, ka Krijtota 
sualeme, aet bem mammateneꞌ 
betchiꞌbo weye. Taa juꞌu intok, 
senuk, Liojta betana juꞌuneaka 
aꞌ nok lutuꞌuriawata, senuk yee 
majtaneeꞌu, jumeꞌ Krijtota sualeme, 
aet bem mammateneꞌ betchiꞌbo 
weye. Intok ka jumeꞌe, kee Krijtota 
sualeme betchiꞌbo. 23

 Junako 
jumeꞌ Krijtota sualeme, siꞌime 
nau aneka, ka nanau machik, ka 
juꞌunakkiachik siꞌimem junuen 
nokao, intok jumeꞌe, juꞌu lutuꞌuriat 
kee juꞌuneame oo Krijtota ka 
sualeme, wate ama yajako, jiba 
tua inimeꞌe enchim ka suatulam 
ti jiune. 24

 Taa enchim siꞌimem, 
Liojta betana aꞌ nok lutuꞌuriawat 
juꞌuneaka, jikkajiwatchisia enchim 
aꞌ teuwaao, intok seenu, ka Krijtota 
sualeka oo kee tuꞌisi aet juꞌuneame 
ama yepsako, junak junaꞌa, ka tuꞌisi 
aꞌ aulaꞌut juꞌuneene, intok junuen, 
enchim teuwaaꞌuta jikkajaka, juꞌu 
lutuꞌuriat au temaine. 25

 Intok ket 

junueni, junakaꞌa, aapoꞌik jiba 
juꞌuneiyaaka, juꞌu au aꞌ eetuaꞌut, 
Liojta aet juꞌuneaꞌpo juꞌuneaka, 
inen intok ketchia, Liojta yoꞌore 
betchiꞌbo tonommea kiktene, intok 
junuen tua aꞌ lutuꞌuria, ti jiune, 
Liojta emomaktukaꞌpo.

Siꞌimeta enchim joaꞌuta, ka jak 
waꞌam, taa aet suaka aꞌ joonee

26
 Junak san Krijtopo nemak 

werim, inien tua weye, Liojta 
yoꞌoreka nau aneka, waate emo 
betana bwikimmea, salmom 
teammea, Liojtau bicha bwikaka 
aꞌ yoꞌorine. Waate intok, Liojta nok 
lutuꞌuriae, yee majtane, oo Liojta 
betana enchim juꞌuneiyaatuawaꞌuta 
aꞌ teuwaane. Oo ket, Liojta tuꞌu 
jiapsie, ka juꞌunakkiachik a noknee. 
Oo senu intok, jukaꞌ junuen nokpo 
teuwaarita, juꞌunakkiachisia 
aꞌ teuwaaneeme a junuen aayu. 
Intok junueni, siꞌime juꞌu enchim 
boꞌo jooriaꞌu, jumeꞌ Krijtopo nau 
werim, cheꞌa juniꞌi tuꞌisi bem aꞌ 
sualneeꞌut am ania betchiꞌbotune. 
27

 Taa junamaꞌa intok, jumeꞌ Liojta 
tuꞌu jiapsie, ka nanau maisi ka 
jikkajiwatchik nokneeme, wooika, 
oo bajinee jiba. Ka siꞌime nawi. Taa 
weꞌepulaka nat chaꞌakai nokne. 
Intok ketchia, juꞌu, junameꞌe 
teuwaaꞌuta, juꞌunakkiachisia 
aꞌ teuwaaneeme ama annee. 
28

 Taa juꞌu, junuen, junakaꞌa 
juꞌunakkiachisia aꞌ teuwaaneemta 
kaabetuko, cheꞌa tuꞌinee junamaꞌa 
nau anwaꞌapo, kaabeta junuen, ka 
juꞌunakkiachik aꞌ nokneꞌpo. Ala, 
weꞌepulaka bem teuwaabaeꞌuta, 
bempola jiba, ka kusisi Liojtamak 
etejone. 29

 Intok ket jiba junaeni, 

jumeꞌ Liojta betana aꞌ juꞌuneiyaaka, 
jukaꞌ lutuꞌuriata yee majtaneeme, 
wooi oo bajinee jiba, jumeꞌ 
nokneeme. Jumeꞌ waate intok, jukaꞌ 
teuwaawamta, Liojta betana aꞌ 
weyeꞌpo, oo ka junaen aꞌ weyeꞌpo, 
aet mammatene. 30

 Taa intok, 
junamaꞌa, senuk anemta, juꞌu Lios, 
senu weemta aꞌ teuwaaneeꞌut aꞌ 
juꞌuneetuako, juꞌu jaibu ama aneka 
nokame, nok yaatine, junakaꞌa 
nokneꞌ betchiꞌbo. 31

 Junueni, siꞌime 
emeꞌe, jumeꞌ junuen Liojta betana 
weyemta aꞌ juꞌuneiyaatuawakame, 
weꞌepulaka junuen nok betchiꞌbo, 
nat chaꞌaka emo aꞌ tekil makne. 
Intok junuen, siꞌimem, Liojta 
nok lutuꞌuriata juꞌuneiyaaka, ket 
junuen cheꞌa tuꞌisi bem aet jiapsineꞌ 
betchiꞌbo. 32

 Jumeꞌ intok, Liojta 
betana weyemta juꞌuneiyaatuawaka, 
yee aꞌ majtame, junae betana, 
aꞌ boꞌo jooria betchiꞌbo suasi a 
emo yuꞌiine. 33

 Bweꞌituk juꞌu Lios, 
wepulsi suasi weyemta eiyaa. Intok 
jukaꞌ kia jak waꞌam, jachin juniꞌi 
weyemta, ka tuꞌure.

Siꞌimekut, jumeꞌ Krijtota sualeka 
bem nau yaajaꞌpo aꞌ weetuawaꞌa 
benasia. 34

 Jumeꞌ jaamuchim, 
jum Krijtota nau sualeme, Liojta 
yoꞌoreꞌpo, ka monteka ama 
annee. Bweꞌituk bempo, ka au 
lutuꞌuriak. Taa a ameu noktune, 
Liojta betana nesauta aꞌ lutuꞌuria 
yaꞌari benasia. 35

 Taa bempo, jita 
juꞌuneiyaabaeꞌeteko, joꞌaraapo bem 
kukunammeu nattemaine. Bweꞌituk 
Liojta yoꞌoriwaka nau anwaꞌapo, 
jamutta aꞌ nokneeꞌu, ka junuen aet 
utti.

36
 Auꞌem waatine, jukaꞌ Liojta 

nok lutuꞌuriata, ka emo betana 

bat aꞌ juꞌuneiyaawakaꞌpo. Intok ka 
emeꞌe jiba juniꞌi, jumeꞌ aꞌ sualeka 
aꞌ mabetlame. 37

 Taa seenu, Liojta 
betana aꞌ juꞌuneiyaaka, aꞌ nok 
lutuꞌuriawata yeteu aꞌ teuwaaneꞌpo, 
au ama yumaꞌaleeme, oo Liojta 
betana aꞌ tuꞌu jiapsie aniawaka, 
siꞌimeta a au joaꞌatiꞌeeneeme, 
inikaꞌa in emou jiꞌojteꞌuta, 
yoꞌowe Jesukrijtota betana 
in aet nesauritukaꞌpo aman aꞌ 
juꞌuneiyaane. 38

 Taa juꞌu, ka junaen 
aꞌ lutuꞌuria tiꞌeame, junak, aapo 
juniꞌi, Krijtota sualeme nasuk 
aapoꞌik kaita lutuꞌuriakaꞌpo 
juꞌuneiyaanaa.

39
 Junuen san, Krijtopo 

nemak werim, Liojta betana aꞌ 
juꞌuneiyaaka aꞌ nok lutuꞌuriawata a 
enchim teuwaaneeꞌut, emo temaine. 
Intok jumeꞌ junuen Liojta betana 
tuꞌu jiapsie, ka juꞌunakkiachik 
nokame, junae betana kaabe ameu 
suuane. 40

 Taa siꞌimeta jukaꞌ enchim 
boꞌo jooriaꞌuta, ka kia jak waꞌam 
juniꞌi, taa tua junama waꞌam suasi 
aꞌ joone, aꞌ weꞌeaꞌpo amani.

Jesukrijtota, aꞌ jiabijtekaꞌu

15  Iꞌan intoko, Krijtopo nemak 
werim, Jesukrijtota betana 

nok lutuꞌuriata in enchim majtakaꞌu 
beu ne enchim waati iꞌa. Jiba iniꞌi 
nok lutuꞌuria junaꞌa juꞌu enchim 
mabetakaꞌu, intok jiba inia betchiꞌbo 
emeꞌe bichau bicha ka taꞌabwisi intok, 
Krijtota sual saka. 2 Intok ketchia, jiba 
inia bemela nok lutuꞌuriata betchiꞌbo 
emeꞌe jinneꞌurim, emeꞌe, in enchim 
aꞌ majtakaꞌa benasia tua junen jiaka aꞌ 
sualeꞌeteko. Taa intok, jukaꞌ enchim 
sualekaꞌuta, kia kaita aꞌ teuwaao jiba, 
junak ka jinneꞌurimtune.

3
 Cheꞌa bat naatakai ineponee 

jukaꞌ Krijtota nee aꞌ juꞌuneiyaatuaka, 
junakaꞌa nee enchim aꞌ majtak. 
Jesukrijtota itom ka tuꞌuwa yaꞌarim 
betchiꞌbo aꞌ mukukaꞌuta ne enchim 
majtala. Jum Liojta nok lutuꞌuriapo 
jaibu aꞌ jiꞌojteitukaꞌpo amani 
junuen aꞌ mukneꞌeti jiakai. 4 Intok 
ketchia aꞌ maꞌawakaꞌpo intok baji 
taewaita weyeka aꞌ jiabijtekaꞌpo. 
Ket jiba jum Liojta nok lutuꞌuriapo 
aꞌ jiꞌojteitukaꞌpo benasi. 5 Intok ket 
Peotau, juꞌu Sepajpo taꞌeewamtau 
au yeu aꞌ machiakaꞌpo. Cheꞌa 
chukula intok ket, jumeꞌ woj mamni 
ama woika, yeu aꞌ puꞌarimmeu au 
yeu aꞌ machiakaꞌpo. 6 Chukula intok 
ketchia, jumeꞌe, aapoꞌik sualeka, 
mamni sientota bepa, wepulsi nau 
anemmeu, au yeu aꞌ machiakaꞌpo. 
Inimeꞌe betana intoko, juebenaka 
ketun jiapsa. Wate intok kokkosuk. 
7

 Intok cheꞌa chukula, Jakooboꞌ 
teamtau, juꞌu yeu aꞌ puꞌakamtau 
au yeu machiak. Intok ket cheꞌa 
chukula, siꞌime jumeꞌ yeu aꞌ 
puꞌakaꞌummewi yeu aꞌ machiakaꞌpo.

8
 Junak intok, cheꞌa siꞌimemmet 

chukula, neu ket au yeu machiak. 
Inepo ala ne junuen, ka jumeꞌ 
watem benasi aapoꞌik betana 
majtitakai juniꞌi, kia seej chukti yeu 
puꞌatuk. 9 Bweꞌituk inepo, siꞌime 
jumeꞌ wate, Krijtota yeu puꞌarim 
bepa, cheꞌa ka neu chaꞌaka ame 
benasi in eiyaanaaꞌu, intok kia 
ne, ame benasi in taꞌeenaꞌpo juniꞌi 
ka neu lutuꞌuria tu machia juniꞌi. 
Bweꞌituk inepone, jumeꞌ Krijtota 
nau sualeme, ka ama eltuaka ameu 
suuasuk. 10

 Taa ne, Jesukrijtota 
betana yeu puꞌari, aapoꞌik tuꞌisi nee 
aꞌ nakekaꞌ betchiꞌbo. Intok junuen 

aapoꞌik nee jiokoleka, aapoꞌik 
nee yeu puꞌakaꞌuta, ka kia beja 
junen taawak. Taa cheꞌa juni san 
ne, siꞌimem bempoꞌim bepa ne 
tekipanoala. Taa ka inepo in eaꞌpo 
aman junaꞌa junuen tekipanoame. 
Taa aapo juꞌu Lios, tuꞌisi yee aꞌ nakeꞌ 
betchiꞌbo nee aniak. 11

 Taa iꞌan, kia 
nee betana oo wate yeu puꞌarim 
betana emeꞌe majtimtuko, junaꞌa 
kaachin jiubae. Inien tee siꞌime 
enchim majtala, intok iniꞌi su junaꞌa 
juꞌu enchim sualekaꞌu.

Jumeꞌ kokkoarim jijiabijteꞌu
12

 Taa Jesukrijtota betana, aapoꞌik 
kokkoarim nasuk aꞌ jiabijtekaꞌu 
betana itom yee aꞌ majtao, jaisa 
betchiꞌbo emo betana waate, 
kokkoarim ka am jijiabijteꞌeti jiia. 
13

 Bweꞌituk jumeꞌ kokkoarim ka 
am jijiabijteo, junak ket Jesukrijto 
juniꞌi, aapo ka jiabijtek. 14

 Intok 
junuen Jesukrijtota ka jiabijteko, 
juꞌu aapoꞌik betana nok lutuꞌuria, 
itom yee majtaꞌu, tua kaita 
teuwaa. Intok kia aapoꞌik enchim 
sualeka juniꞌi, kaita em aet jajamla. 
15

 Junuen aꞌ lutuꞌuriatuko, itepo, 
Liojta betana juꞌu lutuꞌuria ti jiaka 
itom teuwaaꞌuta, aa nokiꞌichiatu 
ean. Bweꞌituk itepote, jukaꞌ Liojta, 
Jesukrijtota aꞌ jiabijtetuak ti jiula. 
Junuen san, jumeꞌ kokkoarim 
lutuꞌuriapo ka am jijiabijteo, junak 
ket ka lutuꞌuria, Liojta Jesukrijtota 
aꞌ jiabijtetuakaꞌpo. 16

 Bweꞌituk jumeꞌ 
kokkoarim ka am jijiabijtetuawao, 
junak ket aapo juꞌu Jesukrijto 
juniꞌi ka jiabijtela. 17

 Intok junuen 
juꞌu Jesukrijtota ka jiabijtelatuko, 
emeꞌe tua kaita betchiꞌbo aꞌ suale. 
Enchim ka tuꞌuwa yaꞌarimmet 

emeꞌe ketuni ka jiokoirim. 18
 Intok 

tua junuen aꞌ lutuꞌuriatuko, jumeꞌe, 
Jesukrijtota sualeka kokkosukame, 
jiba betchiꞌbo kokkolam. 19

 Itepo 
intok, jumeꞌ Jesukrijtota sualeme, 
ae betana inim bwiapo jiapsaka 
jiba, tee tuꞌik ae tana mabet boꞌo 
bichaꞌateko, siꞌimem bepa tee cheꞌa 
juniꞌi jiokolwatchisi machine.

20
 Taa iꞌan tua lutuꞌuria, jukaꞌ 

Jesukrijtota kokkoarim nasuk 
aꞌ jiabijtetuawakaꞌpo. Aapo 
intok junuen jiabijteka juꞌu aꞌ 
teuwaame, jumeꞌ aapoꞌik sualeka 
kokkokame, lutuꞌuriapo am 
jiabijteneꞌpo. 21

 Bweꞌituk jiba 
junaen, wepul yoemta betchiꞌbo, 
kokkowamta naatekaꞌa benasia, 
ket junuen wepul yoemta betana 
naatek juꞌu kokkoarim nasuk 
jiabijtewame. 22

 Siꞌimem juꞌu, 
Adamtukaꞌuta betchiꞌbo, ka tuꞌisi 
tawaka kokkowaꞌa benasia, ket 
jiba junaensu, siꞌime jumeꞌe, 
Jesukrijtota sualeme, ae betana, 
jiba yuu jiapsituannaa. 23

 Taa 
weꞌepulaim nat chaꞌakai, taewaim 
ameu yeu am puꞌawaꞌummetchi. 
Juꞌu Jesukrijto, jukaꞌ jiabijtewamta 
aꞌ teuwaaka jiabijtekame batchia. 
Chukula intok, Jesukrijtota 
juchi aꞌabo notteo, jumeꞌ aapoꞌik 
sualeka kokkokame ket jiabijtene. 
24

 Junak intok yumaꞌanee juꞌu 
taewai, siꞌimeta aet luꞌutineeꞌu. 
Junak, Jesukrijtota siꞌime yoꞌo 
yaꞌuraata kaitaꞌpo tawaako intok 
junuen, aꞌ yaꞌuraawata achai 
Liojtau suꞌu tojine. 25

 Bweꞌituk juꞌu 
yoꞌowe Jesukrijto, inikaꞌa kee yeu 
weyeo, inia bepat bat, inim bwiapo 
siꞌimekut nesaweka aꞌ yejneeꞌuta 
au lutuꞌuriatune, jumeꞌ aꞌ ee 

bejeꞌeka aneme am kobaꞌasuꞌpo 
tajtia. 26

 Junak intok, iniat chukula 
juꞌu kokkowame, juꞌu yee bejeꞌeka 
weyeme, jiba betchiꞌbo luꞌutanaa. 
27

 Bweꞌituk juꞌu Lios, Jesukrijtota, 
siꞌimek bepa aꞌ yoꞌotuneꞌ betchiꞌbo, 
au lutuꞌuriaka, siꞌimeta au aꞌ suꞌu 
tojak. Taa Liojta nok lutuꞌuriapo 
junuen, siꞌimeta au suꞌu tojituk ti 
Krijtotau jiaka juniꞌi, ite a juꞌuneene, 
ka achai Liojtau ket aꞌ yoꞌotukaꞌpo. 
Bweꞌituk aapo Lios junaꞌa juꞌu 
siꞌimeku aꞌ yoꞌo yaakame. 28

 Junak 
intok, siꞌimeta Jesukrijtota, siꞌimeku 
yoꞌotaka aneo, aapo Jesukrijto, juꞌu 
usiwai, achai Liojtau au suꞌu tojine, 
juꞌu, siꞌimeku aꞌ yoꞌo yaakamtawi. 
Junuen beja juꞌu achai Lios, 
siꞌimeku, siꞌimem bepa yoꞌotune.

29
 Junuentukaꞌateko, waate, 

jumeꞌ kokkoarim betchiꞌbo emo 
babatoowame, ka junuen an ean, 
jumeꞌ kokkoarim lutuꞌuriapo ka 
am jijiabijteo. Kaabe junuen emo 
batoꞌowaa ean.

30
 Junuentukaꞌateko, jumeꞌ 

kokkoarim ka jiabijteneeo, jiba 
jinilwatchiku itom ito bichaꞌu tua 
kaabetau tuꞌineeka we ean. 31

 Chikti 
taꞌapo in meꞌepeewaꞌu jinilwatchisi 
neu aayuk. Iniꞌi intok junuen in 
auneeꞌu, Krijtopo nemak werim, 
Jesukrijtota enchim sualeꞌ betchiꞌbo, 
nee ka jain eaka, aet yanti elaka 
nee junuen ino bicha. 32

 Inepo jum 
bweꞌu joꞌara Eepesoꞌ teaꞌpo, jumeꞌ 
ouseimmak nassuaka, jiokot ino 
bichakai. Taa nee junaet kaita jajamne, 
tua lutuꞌuriapo jumeꞌ kokkoarim 
ka am jijiabijteo. Junuentukaꞌateko 
inen tee jiu ean: “Jiꞌibwawamta intok 
jiꞌiwamta tee weetuane, kee yoko oo 
matchuko kokkokai.”

33
 Jumeꞌ junuen jiame betana 

kateꞌem emo bai tattaꞌaatebo. 
Lutuꞌuriapo inen jiuwaꞌa benasia: 

“Jumeꞌ ka tuꞌi yoemem, jumeꞌ 
tuꞌik boꞌo jooriame, ka tuꞌikut 
am jiꞌoptua.” 34

 Ka kia jak waꞌam, 
taꞌabwisi intok eaka jiapsibaane. 
Taa intok, siꞌimeku Krijtota nok 
lutuꞌuriawata tua junama waꞌam 
aꞌ sualeka, ka tuꞌisi ka enchim 
auneeꞌut emo suuane. Bweꞌituk 
emo betana waate ka Liojta taꞌaa. 
Inien ne emou jiia enchim tiuneꞌ 
betchiꞌbo.

Jumeꞌ kokkoarim jiabijteneeꞌu
35

 Taa jiba tua, senu 
nattemaibaanee: “Jaisam tua 
jiabijtenee jumeꞌ kokkoarim. Jaisa 
machim tua takaane”, ti jiakai. 
36

 Tua kaita mammatenee juꞌu 
junuen nattemaineeme. Bweꞌituk 
juꞌu jiabijtewame, bachia etwakame 
benasi maachi. Junaꞌa bachia, ka 
intok bachiataka tawanee jukaꞌ 
basiunemta yoꞌotuneꞌ betchiꞌbo. 
37

 Taa juꞌu etnaame, ka juꞌu ouwo 
ba siuneeme junaꞌa. Ala juꞌu 
bachia junaꞌa etnaame. Tiikotaka 
oo ket jita taꞌabwik bachiatakai. 
38

 Chukula intok, juꞌu Lios junakaꞌa 
bachiata, aꞌ eaꞌpo maisi maachik 
aꞌ ba siutuane. Intok jukaꞌ bachiata, 
weꞌepulaik, aꞌ eaꞌpo aman aꞌ 
ouwokaꞌuta aꞌ autuane. 39

 Ka siꞌime 
juꞌu jiapsame, nanaꞌanak takaak. 
Jukaꞌ yoem takaata aꞌ machiakaꞌut 
te juꞌunea. Intok siꞌime jumeꞌ 
naikim wokekame taꞌabwisi machik 
takaak. Jumeꞌ wikitchim juniꞌi ket 
tattaꞌabwisi maachi. Jumeꞌ kuchum 
juniꞌi ket, cheꞌa tattaꞌabwisi maachi. 
40

 Ket jiba junaeni, teekapo jiapsaka, 

intok inim bwiapo jiapsame, ka 
nanancha maachi. Taa jumeꞌ teekau 
jiapsame, ka jumeꞌ im bwiapo 
jiapsame benaka, taa cheꞌa taꞌabwik 
ujyooriak. 41

 Juꞌu taꞌa tachiria, juꞌu 
mecha tachiriata bepa taꞌabwisi 
maachi. Intok kia juꞌu chokim 
tachiria juniꞌi ka nanancha maachi. 
Intok jumeꞌ chokim nasuku, nat 
bepa tattaꞌabwik cheꞌa tattaꞌabwik 
tachiriak. 42

 Jumeꞌ kokkoarim 
jiabijteneeꞌu betana juꞌu bachia 
etwakame benasi maachi. Juꞌu 
takaa, a moyeka maꞌatune. Taa juꞌu 
jiabijteneeme, ka intok mukneeka 
yejtene. 43

 Ka bibit machika 
maꞌawaka juniꞌi, intok taꞌabwisi, 
suum watchika ujyoika jiabijtene. 
Tua kaita utteꞌaka juniꞌi, bwiata 
betuk maꞌawaka, siꞌimeku utteꞌaka 
jiabijtene. 44

 Inim juꞌunakteitaka, 
juꞌu takaa, maꞌatuko, chukula 
jiabijteka, Liojta betana, teekapo 
jiapsi betchiꞌbo takaatakai yejtene. 
Bweꞌituk inim bwiapo jumeꞌ taka 
juꞌunakteim ayukaꞌa benasia ket 
jiba junaen jum teekapo jiapsi 
betchiꞌbo jumeꞌ takaam aane.

45
 Junuen san, Liojta nok 

lutuꞌuriapo inen jiꞌojtei: “Juꞌu 
oꞌou, bat yoem yaꞌawakame, juꞌu 
Adam teame, Liojta betana inim 
jiapsiwamtae juꞌunakteitaka 
jiapsak.” Taa juchi juꞌu senu 
Adam teaka, Liojta uꞌusi chukula 
yebijneeꞌu, junaꞌa, Liojta tuꞌu 
jiapsie jiba yuu jiapsiwamta yetet 
autuaneeka yepsak. 46

 Taa juꞌu bat 
juꞌunaktewame, ka jum teekapo 
jiapsi betchiꞌbo junaꞌatuk, taa 
inim bwiapo jiapsi betchiꞌbo. 
Ala chukula, juꞌu, jum teekapo 
jiapsi betchiꞌbo junaꞌatune. 

47
 Juꞌu bat yoemtukaꞌu, bwiae 

juꞌunaktewakame, inim bwiapo 
betchiꞌbo juꞌunaktewak. Juꞌu intok 
chukula weyeme, juꞌu itom yoꞌowe 
Jesukrijto, teekau, Liojta yoꞌo 
nesaweka katekaꞌpo jiapsa. 48

 Jumeꞌ 
inim, iꞌan itom takaam, jiba junae 
yoeme, bwiae juꞌunaktewakamta 
takaasukaꞌu bebena. Jumeꞌ intok 
teekau betchiꞌbo takaamtuneeme, 
juꞌu yoꞌowe Jesukrijto, teekau 
jiapsamta takaam benane. 
49

 Iꞌan itepo, juꞌu yoeme bwiae 
juꞌunaktewakamta benasi 
mamachikai, ket jiba junaeni, 
chukula, itepotee junae teekapo 
jiapsamta bebenane.

50
 Inen ne emou jiubae, Krijtopo 

nemak werim. Jumeꞌ iꞌan inim 
itom takaam, ama teekapo, Liojta 
yoꞌotaka katekaꞌu, kaachin bem 
aman a jiapsineꞌpo betana. Bweꞌituk 
juꞌu, ka jiba betchiꞌbotuneeme, 
jum jiba yuu jiapsiwaꞌu, ka 
a aman jiapsa. 51

 Taa senu 
weemtat, kaabeta juꞌuneiyaaꞌuta 
ne enchim juꞌuneiyaa iꞌa. Katte 
siꞌime kokkone. Taa ala, siꞌime 
te, ka iꞌan bebenanee bweꞌituk 
juꞌu Lios, takaam tattaꞌabwisi 
mamachim itot autuane. 52

 Kia senu 
wechiapo, senu repiktiapo benasi, 
jukaꞌ sisiꞌiwok kusiata, kaaꞌintok 
jiuneeka, kusisi aꞌ jiao, jumeꞌ 
kokkoarim jiabijtenemme, jakwoo 
juniꞌi kaaꞌintok kokkoneekai. Itepo 
intok tee, ka iꞌan bebenane. Taa 
tattaꞌabwisi te juꞌunaktenaa. 
53

 Bweꞌituk iꞌanꞌ inim itom jiapsaꞌu, 
luꞌutineeme, utteꞌa, jiba yuu 
betchiꞌbo itom jiapsineeꞌuta itot 
aꞌ autuanaaꞌpo. Intok juꞌu itom 
taka juniꞌi, luꞌutineeme, utteꞌa jiba 

betchiꞌbo itom takaaneeꞌum, itot 
am autuawaꞌpo. 54

 Intok inikaꞌa 
inien itou chupsuko, junak inim 
itom juꞌunaktei, jukaꞌ takaata 
luꞌutineemta, jiba yuu jiapsi 
betchiꞌbo, taꞌabwisi yaꞌatuneeo, 
intok jiba inimeꞌe itom takaam 
kokkoneeme, jakwoo juniꞌi 
kaaꞌintok kokkoneꞌ betchiꞌbo, 
taꞌabwisi yaꞌatuneeo, junak 
chupnee juꞌu, jum Liojta nok 
lutuꞌuriapo jiꞌojtei: “Jiba betchiꞌbo 
juꞌu kokkowame, Krijtota kuuset aꞌ 
yaakaꞌue, iniꞌi, kaitaꞌpo tawaawaka, 
luꞌutawak”, ti jiame. 55

 Iꞌan jaibu 
juꞌu kokkowame kaita intok 
ito betchiꞌbo utteꞌak. Iꞌan jaibu 
juꞌu kokkowame, itom jiokot ito 
bittuaneꞌ betchiꞌbo kaita utteꞌak. 
56

 Juꞌu ka tuꞌik itom joaꞌu junaꞌa juꞌu, 
jukaꞌ itom kokkoneeꞌuta joame. Juꞌu 
intok, Liojta betana bat naataka 
nesauri, ka itom au yumaꞌ betchiꞌbo 
cheꞌa juniꞌi ka tuꞌisi itom tatawa. 
57

 Taa achai Liojta ne aet baisae 
itom yoꞌowe Jesukrijtota betchiꞌbo, 
junuen aꞌ yaakaꞌue kokkowamta 
betana itom aꞌ jinneꞌukaꞌ betchiꞌbo, 
intok siꞌimek ka tuꞌik betana, tuꞌisi 
itom yeu aꞌ kattuaꞌ betchiꞌbo.

58
 Inia betchiꞌbo san Krijtopo 

nemak werim tuꞌisi in nakeꞌum, 
itom jiabijteneeꞌuta juꞌuneaka, 
kaachin taꞌabwisi eaka, wepulsi 
Jesukrijtota jiba sualne. Intok itom 
yoꞌowe Jesukrijtota betana jukaꞌa, 
tekilta, jiba cheꞌa juniꞌi aꞌ boꞌo 
jooria sakane. Bweꞌituk emeꞌesu 
juꞌunea, jukaꞌ tekilta, yoꞌowe 
Jesukrijtotamak nau eaka, ae 
betana enchim joaꞌuta, ka kia beja 
tua enchim aꞌ yaꞌaneꞌpo. Taa tuꞌik 
enchim aet jajamneꞌpo.

Jumeꞌ Krijtota sualeme ania 
betchiꞌbo, juꞌu nau tojiwakame

16  Juꞌu intok, jumeꞌ Krijtopo 
itomak werim, bweꞌu joꞌara 

Jerusalen teaꞌpo anianeꞌ betchiꞌbo, 
enchim nau woꞌotaneeꞌu betana. 
Jum bwiaraa Kalaasiaꞌ teaꞌpo, 
Krijtota nau sualeme beꞌekatana, 
in am tejwaakaꞌa benasia, emeꞌe 
ame benasi ket aꞌ yaꞌane. 2 Chikti 
lominko taꞌapo, emeꞌe weꞌepulaka, 
enchim kobaꞌi, au enchim 
yumaꞌalaapo aman, aꞌ eꞌeriane. 
Junuen nee ama yepsako, ka 
junak juꞌubwa nau aꞌ toji betchiꞌbo. 
3

 Inepo intok, chukula aman 
yepsako, bweꞌu joꞌara Jerusalen 
teaꞌu bicha nee am bittuane, jumeꞌ 
junam bicha kat betchiꞌbo enchim 
yeu puꞌaneeꞌum. Jiꞌosiam intok ne 
ket amemak bittuane. Junuen junae 
mak, junaman, jumeꞌ junamaꞌa 
Krijtota sualemmeu, jukaꞌ enchim 
nau tojakaꞌuta am tojineꞌ betchiꞌbo. 
4

 Ne intoko, in aman weeneꞌpo 
junuen ket aꞌ tuꞌi machiako, nemak 
im katne.

Paplota Romaꞌ teaꞌu 
bichaa, aꞌ weebaeꞌu

5
 Aman emou bichaa weyeka 

intok, utteꞌa, jum bwiaara 
Maserooniaꞌ teaꞌpo bat in yebijneꞌpo. 
Junuen san ne cheꞌa chukula, jum 
bweꞌu joꞌara Korintoꞌ teaꞌu ne 
yebijne. 6 Jiba tua ne, junamaꞌa 
emomak ili binwaa ama tawane. Oo 
ne cheꞌa jumak, junamaꞌa seberiata 
simsuꞌutajti emomak anne. Intok 
junako, emeꞌe junuen a nee aniane, 
chukula in weeneꞌu bicha betchiꞌbo. 
7

 Iꞌan ne ka kia enchim bichaka 

emot waꞌam weebae. Taa ne, ili ne 
binwa emomak ama tawabaekaꞌea, 
Jesukrijtota junen eao. 8 Taa ne 
bweꞌu joꞌara Eepesoꞌ teaꞌpo ne 
tawabae, taewai Pentekojtej teamta 
aet yumaꞌu tajtia. 9 Bweꞌituk inimiꞌi 
juꞌu tekil, Jesukrijtota betana 
in jooneeꞌu, ketuni tuꞌisi neu 
aayuk. Intok ne tua tuꞌisi yeu aꞌ 
wee machia. Taa intok jumeꞌ nee 
bejeꞌeka aneme ket juebenamme.

10
 Timoteoꞌ teamta emou yepsako, 

kaitat jain eaka, taa alleaka 
emomak aꞌ anneꞌ betchiꞌbo, tuꞌisi 
em aꞌ bitne. Bweꞌituk aapo, yoꞌowe 
Jesukrijtota betana tekilta, nele 
benasi aꞌ jooa. 11

 Junuen san, kaabe 
emo betana, jak waꞌam aꞌ bitbaane. 
Taa ala emeꞌe, kaitat obisi eaka, 
naa buusti aꞌ sikaa, nee aꞌabo aꞌ 
bitneꞌ betchiꞌbo, aꞌ aniane. Bweꞌituk 
nee aꞌabo aꞌ yebij boꞌo bicha, jumeꞌ 
waate, Krijtopo itomak werimmake.

12
 Juꞌu intok, Krijtopo itomak 

weri, Apooloj teamta betana, jue 
benasi ne au ujbwanak, jumeꞌ wate 
Krijtopo itomak werimmak, aꞌ sikaa, 
aman enchim aꞌ bitneꞌ betchiꞌbo. 
Taa aapo iꞌan ka aman weebabaek. 
Aman emou weenee chukula, ama 
yumaꞌateko.

Jiꞌojtesuka am tebotua
13

 Tuꞌisi em emo suua. Yoꞌowe 
Jesukrijtota jiba enchim sualneeꞌu 
ka koptane. Kaitaꞌpo koꞌom eaka 
ousiꞌeene. 14

 Siꞌimeta enchim boꞌo 
jooriaꞌuta, yee nakeka aꞌ joone.

15
 Iꞌan intoko, Krijtopo nemak 

werim, emeꞌe tuꞌisi juꞌunea jum 
bwiaraa Akaayaꞌ teaꞌpo, Teepanaj 
teamtaim, bat Krijtota nok 
lutuꞌuriata am sualekaꞌpo. Intok 

bempoꞌim jumeꞌ Krijtopo itomak 
werim ania betchiꞌbo, emo am tekil 
maklatukaꞌpo. 16

 Kialiꞌikun san 
inepone emou ne ujbwana, enchim 
junuen bempoꞌim bebenam intok 
siꞌimem jumeꞌ a yee aniaka intok 
Krijtota tekil boꞌo jooriame, enchim 
am yoꞌoreka am nok jikkajineꞌ 
betchiꞌbo. 17

 Alleanee jumeꞌ emo 
betana inen teakame nemak im 
aneꞌ betchiꞌbo, Ejteepanak, juꞌu 
Portunaato intok juꞌu Akaikoꞌ 
teame. Bweꞌituk bempom, enchim 
ka a nemak anekai, ka enchim 
nee yaꞌariaꞌut inimeꞌe, neem aniak. 
18

 Bweꞌituk bempo, emo betana nee 
jiapsi yechak. Intok kia enchim 
juniꞌi. Inimeꞌesan emeꞌe am nakeka 
am yoꞌori taꞌaane.

19
 Jumeꞌ Krijtopo itomak werim 

bwiaraa Aasiaꞌ teaꞌa betana 
teꞌopom beꞌekatana nau yaajame, 
emou tebotemme. Akiila intok 

Risiila ti teakame. Intok ketchia 
jumeꞌ bem joꞌapo nau yaajame, 
Jesukrijtota enchim amemak nau 
aꞌ sualekaꞌ betchiꞌbo, utteꞌesia 
enchim tebotua. 20

 Siꞌime jumeꞌ 
inim, Krijtopo nemak werim 
betana em, teboteita mabeta. 
Emeꞌe intok ketchia, enchim naas 
emo nakeꞌepo teuwaaka, emo 
tebotuane.

21
 Inepo Paplo, inikaꞌa teboteita, 

in maammea jiꞌojteita, nee emou 
bittua.

22
 Senu intok, emo nasuk, yoꞌowe 

Jesukrijtota ka naksi aꞌ eiyaabaao, 
ka tuꞌisi aꞌ tawaneꞌpo betana witti aꞌ 
tejwaane. Yoꞌowe Jesukrijto, eu te 
chaae, lauti itou yebijne.

23
 Krijtopo nemak werim, itom 

yoꞌowe Jesukrijto aꞌ tuꞌuwae 
enchim alleetuane. 24

 Siꞌimem, 
Jesukrijtota itom aꞌ nakeꞌe benasi, 
nee ket junaen ne enchim nake. 

Paplo, bweꞌu joꞌaraa Korintoꞌ teaꞌu, 
jumeꞌ Krijtota sualemmeu jiꞌojte

1  Inepo Paplo, Liojta junen eakaꞌ 
betchiꞌbo, Jesukrijtota betana 

yeu puꞌaritaka ne yeteu bittuari. 
Krijtopo itomak weri Timoteoꞌ 
teamtamake, inikaꞌa jiꞌojteita te, 
jumeꞌ bweꞌu joꞌaraa Korintoꞌ teaꞌpo 
Krijtota sualeme, intok siꞌime 
jumeꞌe, bwiaraa Akaayaꞌ teaꞌpo, 
Liojta yoemiammeu te jiꞌojte. 2 Itom 
achai Lios, intok itom yoꞌowe 
Jesukrijtota betana tuꞌikue enchim 
alleeneeꞌuta, intok yanti elaka 
enchim jiapsineeꞌuta tee emot aꞌ au 
iꞌa.

Paplota jiokot au aꞌ bichaꞌu
3

 Liojta, jukaꞌ itom yoꞌowe 
Jesukrijtota achai yoꞌota, itom au 
alleaꞌuta tee jiba au bicha teuwaa 
sakane. Bweꞌituk aapo junaꞌa, juꞌu 
itom achai, itom nak jiokoleka itom 
bichame. Intok aapo ket junaꞌa 
juꞌu itom jiapsi joame. 4 Aapo juꞌu 
Lios, siꞌimekut, jiokot itom ito 
bichaꞌut itom jiapsi jojoa. Junuen 
itom ket, jumeꞌ jiokot emo bichame, 
itom a am jiapsi joꞌaneꞌ betchiꞌbo, 
jiba aapoꞌik Liojta betana itom 
aꞌ mabetakaꞌa benasia, itom am 

jiapsi joꞌaneꞌ betchiꞌbo. 5 Bweꞌituk 
Jesukrijtota itom yoꞌoreꞌ betchiꞌbo, 
ama butti jiokot itom ito bichaꞌa 
benasia, ket jiba junaen, itepo, 
chukula aapoꞌik Krijtota betana 
ama butti itom alleeneeꞌuta te 
bitne. 6 Junuen san, juu u jiokot 
itom ito bichaꞌu, junaꞌa, enchim 
jiapsi joꞌaa betchiꞌbo intok enchim 
jinneꞌuimtuneꞌ betchiꞌbo junuen 
itou weye. Taa Liojta betana itom 
jiapsi joꞌaawao, ket jiba enchim 
jiapsi joꞌaa betchiꞌbo, intok 
jinneꞌurimtuneꞌ betchiꞌbo weye. 
Junuen san chukula emeꞌe, ka seej 
chukti eaka itomak a jiokot emo 
bitne, iꞌan inim itom jiokot aet ito 
bichaꞌut, ka jain eaka ket enchim 
aꞌ inneꞌeneꞌ betchiꞌbo. 7 Kaitat te 
jain eaka enchim a yoemꞌeiyaa. 
Bweꞌituk te juꞌunea, itomak junuen 
jiokot enchim aet emo bichaꞌa 
benasia, junuen ket emeꞌe, itomak, 
Liojta betana itom jiapsi joꞌawaꞌuta, 
enchim aꞌ bitneꞌpo.

8
 Krijtopo itomak werim, enchim 

te juꞌunee iꞌa, jum bwiaraa Aasiaꞌ 
teaꞌpo, ama butti obiachisi itom ito 
bichakaꞌpo. Tua ama butti bettesi 
itou yeu siika. Kia te juniꞌi, ka ito 
au elpeiyaan itom au yumaꞌaneꞌpo. 
Intok te kia, jiapsaka itom ama 

yeu katneeꞌuta juniꞌi, tee ka boꞌo 
bichan. 9 Kia te suꞌabaawaka yeu 
puꞌarim benasi te ito eiyaan. Taa 
iniꞌi inien yeu siika, Liojta a itom 
yoemꞌeiyaaneꞌ betchiꞌbo, jukaꞌa, 
jumeꞌ kokkoarim jiabijtetuanemta. 
Intok ka junuen, jitau itom ito 
yoemꞌeiyaꞌ betchiꞌbo. 10

 Lios itom 
ama yoꞌeetuak. Intok iꞌan tajtia 
itom aet ania sime, juꞌu, tuꞌisi 
jinilwatchika kokkowamta betana. 
Aapoꞌik Liojtat te ea, bichau bicha 
ket aapoꞌik itom ama yoꞌeetuaneꞌpo. 
11

 Taa enchim juebenam, Liojtau 
bicha itom nokriaka, junaet enchim 
itom aniao, chukula juebenaka, 
Liojta aet bai saune, junuen aapoꞌik 
itom siꞌimem betchiꞌbo, jukaꞌ tuꞌik 
ae betana weyeka, aapoꞌik Liojta 
betana itom mabetaꞌu betchiꞌbo.

Paplota ka lauti, Korintoꞌ 
teaꞌu noitekaꞌu

12
 Lutula weeꞌpo, juꞌu itom 

aet ito uttiaꞌu iniꞌi junaꞌa, Liojta 
bichapo, aapoꞌik itom jiapsi iꞌaꞌpo 
aman, intok ka jak waꞌam, intok 
ka jiapsita bepa aꞌ sualeka, te 
inim junuen ito ujuꞌuꞌu itom ito 
juꞌuneiyaaꞌu junaꞌa. Intok cheꞌa bat 
naataka emo nasuk anekai. Lios, 
aapo tuꞌisi yee aꞌ nakeꞌ betchiꞌbo 
junuen itom jiapsineꞌ betchiꞌbo 
itom aet aniak. Iniꞌi intok, ka itom 
koba suawaeka au betchiꞌbo weye. 
13

 Juꞌu inim jiꞌojteimpo itom emou 
teuwaakaꞌu, kaita taꞌabwika, taa 
juꞌu enchim a nokaꞌu intok aet 
juꞌuneaꞌu jiba. Ne intok emot aꞌ boꞌo 
bicha, tua junama waꞌam enchim 
aet juꞌuneeneeꞌuta. 14

 Junuen 
wateku jaibu enchim juꞌuneaꞌa 
benasia. Junuen jukaꞌ taewaita 

yumako, yoꞌowe Jesukrijtota aꞌabo 
notteo, junak emeꞌe ito betchiꞌbo 
enchim alleewamta emo jajamek 
ti jiuneꞌ betchiꞌbo. Intok ket jiba 
junaeni itepo, ito betana emo 
betchiꞌbo itom alleaꞌu itot aune.

15
 Inia weyemta betana junuen 

aꞌ lutuꞌuriatukaꞌpo juꞌuneaka, 
emou ne cheꞌa bat noitibaeka ean. 
Junuen wosa in emou noiteka, 
junuen ne tana enchim alleeneꞌ 
betchiꞌbo. 16

 Bwiaraa Maserooniaꞌ 
teaꞌu bicha weyekai, nee emou 
bat yebijbaeka ean. Intok chukula, 
junaꞌabo notteka nee juchi emou 
yebijbaen. Junuen beja enchim a 
nee anianeꞌ betchiꞌbo, naa buusti, 
bwiaraa Jureaꞌ teaꞌu bicha in 
weeneꞌebetchiꞌbo. 17

 In teuwaarit 
yeu yumaꞌabaekai, kannee bai 
tiaka taa tua junuen jiaka aꞌ 
teuwaak. Bweꞌituk inepo, jukaꞌ 
in yaꞌabaeꞌuta, kannee jumeꞌ ka 
Krijtota sualeme benasi, wooi 
weyemta, ka wepulsi eaka aꞌ jooa. 
18

 Taa Lios itom juꞌuneiyaa, wepulsi 
eaka, intok ka woik teuwaaka, 
itom emou nokaꞌapo. 19

 Bweꞌituk 
juꞌu Jesukrijto, juꞌu Liojta yoemia, 
emou itom teuwaaꞌu, jakwoo juniꞌi 
ka lutuꞌuriata, wooi weyemta aꞌ 
nookak. Intok junuen siꞌime juꞌu 
Jesukrijtota betana itom teuwaaꞌu, 
Silbaanoꞌ teame, intok Timoteoꞌ 
teame intok inepo, lutuꞌuriataka 
yeu weama. 20

 Bweꞌituk ite aꞌ 
juꞌuneiyaa, aapoꞌik Liojta betana 
siꞌimeta jukaꞌ itou naꞌikiarita, 
aapoꞌik Krijtota betchiꞌbo itou 
aꞌ chupukaꞌpo. Inia betchiꞌbo 
itepo, Liojta nau yoꞌorekai, 
tua junuentunee ti jiaka, te aꞌ 
lutuꞌuriate. 21

 Intok jiba aapo juꞌu 

Lios junaꞌa juꞌu iitom intok enchim 
juniꞌi, ka taꞌabwisi intok eaka, 
Jesukrijtota itom sualneꞌ betchiꞌbo 
itom aniame. Intok jiba aapo junaꞌa 
juꞌu, siꞌimeku aapoꞌik betchiꞌbo jiba 
itom jiapsineꞌ betchiꞌbo itom junuen 
eetuame. 22

 Intok aapoꞌik betana 
itom kateꞌepo itot juꞌuneiyaatebo. 
Intok aꞌ tuꞌu jiapsiwata itot 
jiapsituari, junae, jukaꞌ chukula 
itom bitneeꞌuta, junuen itou aꞌ 
chupneꞌpo itou aꞌ lutuꞌuriatukaꞌpo 
junae itom aꞌ juꞌuneiyaatua.

23
 Taa ne iꞌan tajti, kee jum bweꞌu 

joꞌara Korintoꞌ teaꞌu weyekai, 
in junen jiulatukaꞌa benasia, 
Liojta nee aꞌ juꞌuneiyaaꞌpo, ne 
juꞌuneaka aꞌ teuwaa, junuen ka 
in enchim sioktuabaeꞌ betchiꞌbo 
ka in aman emou sikaꞌapo. Ka 
junuen lutuꞌuriatuko, Lios aapo 
nee betchiꞌbo juꞌunea. 24

 Itepotee 
ka jachin juniꞌi, Krijtota enchim 
sualneeꞌut enchim utteꞌa jooria. 
Bweꞌituk emeꞌe jaibu em junama 
waꞌam, ka taꞌabwisi intok Krijtota 
suale. Taa ala, cheꞌa juniꞌi enchim 
alleeneeꞌut te enchim aniabaekaꞌea.

2  Jiba inia betchiꞌbo san ne ka 
juchi emou noitibaekaꞌeꞌeak, 

ka alleewamta ka emo nasuk au 
iꞌakai. 2 Bweꞌituk inepo junuen ka 
enchim alleetuaꞌateko, junak, inepo 
emo tana alleꞌeaka su, ka in alleaꞌu 
emo betana neu aune. 3 Junuen 
san ne emou jiꞌojtek, jaibu enchim 
juꞌuneaꞌa benasia. Bweꞌituk inepo 
juniꞌi, nee ka emo betana in siokneꞌ 
betchiꞌbo, ne ka emou siika, emo 
betana alleꞌeaka su. Bweꞌituk ne 
jaibu juꞌunean, alleaka nee emo 
mak aneo, enchim siꞌimem ket 
nemak alleeneꞌpo. 4 Bweꞌituk junak 

inepo, junakaꞌa jiꞌosia jiꞌojteita 
emou bittuakai, unnaa ka in yanti 
elaꞌuta net ayukan. Intok tuꞌisi 
ka in alleaꞌuta, junuen in opoam 
woꞌotakai. Ala ne, ka enchim ka 
alleetuaꞌ betchiꞌbo emou jiꞌojtek, 
tua ama butti in enchim nakeꞌuta 
enchim juꞌuneiyaa iꞌakai.

Jukaꞌ ka tuꞌisi aulata jiokoiwakaꞌu
5

 Taa seenu, jabetaka juniꞌi, 
emo nasuk ka ammaꞌali aneka 
yee sioktuakaꞌateko, ka nee jiba 
junuen sioktua, taa wateku enchim 
siꞌimem juniꞌi sioktua. Wateku ti 
ne jiia, ka unnaa bettesi emou aꞌ 
yechaꞌabaekai. 6 Jum enchim nau 
aneꞌepo, junako emeꞌe batte siꞌime 
ama aneka, juꞌu oꞌoutau, kutti 
enchim au yechakaꞌue, junae aꞌ suꞌu 
tojine. 7 Junuen san iꞌani, emeꞌe 
aꞌ jiokoibaekaꞌeene. Intok aꞌ jiapsi 
yechakai. Ka junuen, ama butti au 
intok aꞌ sioktuaka, tokti koꞌom eaka, 
au aꞌ taꞌaruneꞌ betchiꞌbo. 8 Junuen 
san iꞌan ne emou ujbwana, juchi 
weeꞌpo emeꞌe, enchim aꞌ nakeꞌpo 
aman aꞌ juꞌuneetuane. 9 Cheꞌa bat 
naataka inia weemta betana ne 
emou jiꞌojtek, intok jiba junuen, 
enchim jiꞌobilaa betchiꞌbo, junuen 
enchim in tejwaaka enchim aet 
sawekaꞌut enchim aet jiapsekaꞌpo 
enchim juꞌuneiyaabaekai. 10

 Iꞌan 
intoko, jukaꞌ junuen jitat enchim 
jiokoekaꞌuta, nejponee ket 
aꞌ jiokoine. Bweꞌituk jukaꞌ in 
jiokoilaaꞌuta, lutuꞌuriapo junuen nee 
aꞌ jiokoiꞌeao, in emo betana jiokot 
eaꞌ betchiꞌbo, Jesukrijtota bichapo 
ne junuen aꞌ jiokoek. 11

 Jukaꞌ 
bebejeꞌerita junuen, kaitaꞌpo itom aꞌ 
kobaꞌaneꞌ betchiꞌbo. Bweꞌituk tuꞌisi 

te juꞌunea, aapoꞌik yee bai taꞌaaka a 
yee aꞌ jiꞌoptuaꞌpo.

Bweꞌu joꞌara Tooaj teaꞌpo aneka, 
Paplota ka yanti elakaꞌu

12
 Junak, jum bweꞌu joꞌaraa Tooaj 

teaꞌpo, Krijtota betana jukaꞌ nok 
lutuꞌuriata yee majtabaeka nee 
aman yepsako, junamaꞌa juꞌu tekil 
Krijtota betchiꞌbo in jooꞌeaꞌu neu 
juebenaek. 13

 Taa junuentaka juniꞌi, 
junamaꞌa jukaꞌ Krijtopo nemak weri 
Tiitoꞌ teamta ka ama teakai, ka 
in yanti elaꞌu net aukan. Junuen 
san beja ne, ka in ama tawaneꞌe 
betana ne ameu nokaka ne am 
mam bwiseka am tebotuaka, ne 
bwiaraa Maserooniaꞌ teaꞌu bicha ne 
yeu siika.

Krijtota betchiꞌbo siꞌimeku yoꞌooꞌam
14

 Taa Liojta te aet bai saune, 
aapoꞌik, jukaꞌ Jesukrijtota betchiꞌbo 
aꞌ yaakaꞌue, siꞌimeku yoꞌorika itom 
yeu katneꞌ betchiꞌbo itom aniamta. 
Intok aapo, aapoꞌik betana jukaꞌ aꞌ 
nok lutuꞌuriawata siꞌimekut itom 
yee aꞌ majtaneꞌ betchiꞌbo itom 
ania. Iniꞌi nok lutuꞌuria intok, jita 
tua win jubak siꞌimekut aꞌ weyeꞌe 
benasi machikai. 15

 Bweꞌituk 
itepote, Jesukrijtota sualekai, Liojta 
tuꞌisi alleetua. Intok itepo, jumeꞌ 
Krijtota sualeme nasuku, intok kia 
jumeꞌ ka aꞌ sualeme nasuku juniꞌi, 
Krijtota betana weyeme, itot yeu 
maachi win jubak naꞌikim weyeꞌe 
benasia. 16

 Jumeꞌ ka Krijtota nok 
jikkajibaemmeu, iniꞌi Liojta betana 
lutuꞌuria weyeme, cheꞌa juniꞌi bem 
ka tuisi tawaka kokkoneeꞌuta aet 
teune. Taa jumeꞌ intok, Krijtota 
sualeka, jinneꞌuimtuneemeꞌ 

betchiꞌbo, tuꞌika bem ae 
jiapsineeꞌuta aet jajamne. Intok 
inia tekilet, kaabe aapo aꞌ eaꞌpo au 
yuuma. 17

 Itepo, katte jukaꞌ Krijtota 
betana lutuꞌuriata teuwaaka, jita ae 
kobaꞌ betchiꞌbo aꞌ jooa, juebenam 
aneꞌe benasia. Taa ala, tee, tua 
junen jiaka, Krijtota nok lutuꞌuriata 
yee majta. Liojta betana itom aꞌ 
tekil maktukaꞌpo amani. Intok 
Liojta itom juꞌuneiyaaꞌpo juꞌuneaka 
aꞌ teuwaa. Intok Jesukrijtota itom aꞌ 
yoꞌowakaꞌpo amani.

Bemela lutuꞌuriata betana 
juꞌu yee majtawame

3  Inepo intoko, inile benak 
teuwaakai, katte itepo ito 

uttiabaeka juchi te emou nooka. 
Intok ka utteꞌa juniꞌi, jakuꞌubo itom 
kateꞌepo, tuꞌisi itom mabettuneꞌ 
betchiꞌbo, jiꞌosiaka itom emou 
yajineꞌpo. Intok kia emo betana, 
watemmeu kat betchiꞌbo juniꞌi, ka 
utteꞌa, jiꞌosiaka itom katneꞌepo, 
watem aꞌ joaꞌa benasia. 2 Ka 
junuentune. Bweꞌituk emeꞌeꞌem 
junameꞌem, juꞌu jiꞌosia, watemmeu 
kat betchiꞌbo itou beꞌeeka itom 
ae mabettuneeꞌu benakai. Emeꞌe, 
Krijtota enchim sualeꞌ betchiꞌbo, 
junuen, siꞌime ito tana aꞌ juꞌuneiyaa, 
lutuꞌuriapo Liojta betana tekilta 
itom joaꞌapo. 3 Bweꞌituk a emeꞌe 
juꞌuneiyaatu, Jesukrijtota betana 
enchim yoemiarimtukaꞌpo. Ite 
intok junameꞌem, tuꞌisi enchim 
aet yeu yumaꞌaneꞌ betchiꞌbo aet 
enchim majtame. Junuen san, jukaꞌ 
Liojta, jiba yuu jiapsamta, aꞌ tuꞌu 
jiapsiwata inen enchim jiapsituaꞌ 
betchiꞌbo, jiꞌosiampo jiꞌojteita bepa 
siꞌimem betana a emot juꞌuneetu, 

Krijtota enchim sualeꞌpo, ka kia jita 
teta bebberaimmet jiꞌojteita bepa 
juniꞌi. Taa ala tua enchim jiapsimpo 
juꞌunaktei.

4
 Itepo ala tee inikaꞌa, tua inien 

aꞌ weyeꞌpo te tua aꞌ lutuꞌuriaꞌati 
jiia, Jesukrijtota betchiꞌbo Liojtat 
eakai. 5 Katte itom eaꞌpo, jita a itom 
jooneeꞌuta ito au yumaꞌaleka aꞌ boꞌo 
jooria. Taa ala siꞌimeta jukaꞌ a itom 
joaꞌuta, Liojta a jita joaka intok 
aapoꞌik itomaktukaꞌ betchiꞌbo tee 
aꞌ jooa. 6 Bweꞌituk aapo, juꞌu aapoꞌik 
betana, senu bemela lutuꞌuriata, 
a itom au yumaka, aꞌ tekipanoaꞌ 
betchiꞌbo itom aet ania. Iniꞌi intok, 
ka jukaꞌ Moiseejta nesauri jiꞌojteita 
betana weye. Taa ala Liojta tuꞌu 
jiapsita, itom aꞌ mabetneꞌpo betana 
junaen weye. Bweꞌituk juꞌu nesauri 
jiꞌojtei, ka tuꞌisi tawaarimtaka, 
itom kokkoneeꞌut itom tejwaa. Taa 
juꞌu Liojta tuꞌu jiapsi, jiba yuu 
jiapsiwamta yee bittua.

7
 Iniꞌi nesauri, Moiseejtukaꞌuta 

betana, teta beraikut jiꞌojtei, 
iniꞌi intok, yeu machiaka, ama 
butti utteꞌakamta tachiriakan. 
Jumeꞌ intok ijraꞌeliitam, kia jukaꞌ 
Moiseejta, aꞌ mabetakamta, katim 
a aet remten. Bweꞌituk juꞌu aꞌ 
pujbawa, unnaa tachiriakan. Taa 
junuentaka juniꞌi, junaꞌa tachiria, 
laaauti weyeka, luꞌutek. Taa iniꞌi 
intok nesauri jiꞌojtewakame, ka 
tuꞌisi tawalamtaka kokkowamta 
yee teuwaame, junuen unnaa 
eiyaawaka aꞌabo tojiwakai, 8 juꞌu 
itom Jesukrijtota nok lutuꞌuriawa, 
Liojta tuꞌu jiapsiwata betana 
itom aet juꞌuneetuawaꞌu, cheꞌa 
juniꞌi eiyaawaka mabettune. 
9

 Junuen, juꞌu nesauri, ka tuꞌisi 

yee tawaaneeꞌut, yee tejwaakame, 
unnaa eiyaawatchisi yepsakaꞌateko. 
Junuen san, juꞌu, Krijtota betana 
nok lutuꞌuria, Liojta betana 
itom tuꞌisi mabettuneeꞌuta itom 
tejwaame, cheꞌa juniꞌi ujyoisi 
eiyaawaka mabettune. 10

 Bweꞌituk 
juꞌu nesauri jiꞌojtewakame, 
bat naataka weeria, junak 
eiyaawatchiakaꞌu, iꞌani junaꞌa, inia 
cheꞌa juniꞌi bepa eiyaawatchik 
betchiꞌbo kaita teuwaa. 11

 Junuen 
san, juꞌu chubala betchiꞌbo jiba 
tuꞌeaka, eiyaawatchisi machikai, 
cheꞌa juniꞌi eiyaawatchisi machine, 
juꞌu jiba yuu betchiꞌbotuneeme.

12
 Jiba iniat itom jiapsekaꞌ 

betchiꞌbo san, itepote aet ito 
ou bujtaka, kaitat jain eaka te 
yeteu aꞌ nooka. 13

 Kattee juꞌu 
Moiseejtukaꞌuta benasi aane, aꞌ 
pujbawata, tajoꞌorimmea au aꞌ 
pattakaꞌa benasia. Intok junuen, 
jumeꞌ ijraꞌeliitam, jukaꞌ tachiriata 
ka binwatunemta, ka aꞌ luꞌuti 
bit iꞌakai. 14

 Taa bempo, inikaꞌa 
siꞌimeta, jita aꞌ teuwaaꞌpo, katim 
aet juꞌunean. Iꞌan tajtia, jukaꞌ bat 
naataka weeriata, Liojta amemak 
wepulsi lutuꞌuriata yaakaꞌuta, aꞌ 
nokakai, junak naateka, ka bem a 
aet juꞌuneaꞌa benasia, jiba junaen 
iꞌan tajtia juniꞌi, katim a aet juꞌunea. 
Bweꞌituk juꞌu junuen ka bem aet 
juꞌuneaꞌu, Jesukrijtota betana 
weyemtae jiba a juꞌuneiyaatune. 
15

 Iꞌan tajtia bempo, jumeꞌ liprom, 
Moiseejtukaꞌuta jiꞌojtekaꞌum 
nokakai, juꞌu junak naateka bem 
ka aet juꞌuneaꞌu, ketun amet aayuk. 
16

 Taa jabetaka juniꞌi, yoꞌowe 
Jesukrijtota sualeka aꞌ mabetako, 
juꞌu bat naataka ka aꞌ juꞌuneiyaaꞌuta 

aꞌ juꞌuneiyaane. 17
 Juꞌu intok 

Liojta betana tuꞌu jiapsi, yoꞌowe 
Jesukrijto junaꞌa. Juꞌu intok Krijtota 
tuꞌu jiapsita mabetlame, ka intok 
utteꞌatune, bat naataka benasi, 
Moiseejta jiꞌojtekaꞌuta nesaurita 
boꞌo jooriaka aꞌ jiapsineꞌpo. 18

 Inia 
betchiꞌbo san siꞌime itepo jumeꞌ 
Krijtota sualeme, jaibu Krijtota 
betana lutuꞌuriata juꞌuneiyaakai, 
aapoꞌik yoꞌowe Jesukrijtota betana 
jukaꞌ eiyaawatchisi machika 
weyeme a itot juꞌuneiyaatu. Intok 
junueni, itepo, lau laauti tee, cheꞌa 
juniꞌi aapoꞌik Krijtota benasi jiapsi 
saka. Bweꞌituk cheꞌewasu juniꞌi, 
itepo, juꞌu eiyaawatchisi machika, 
juꞌu aapoꞌik betana weyeme, itot 
yeu maachi. Iniꞌi san, yoꞌowe 
Jesukrijtota betana weye, juꞌu Liojta 
betana tuꞌu jiapsi.

4  Junuen san itepo, katte aꞌ 
koptaka, jakwoo juniꞌi te 

ka koꞌom ea. Bweꞌituk Lios, aapo 
tuꞌisi itom aꞌ nakeꞌ betchiꞌbo, 
itom jiokoleka, inikaꞌa tekilta 
itom maki. 2 Itepote ala, jukaꞌ ka 
juꞌuneiyaawaka, tiusi machik 
watem boꞌo jooriaꞌuta, te aꞌ koptaka 
intok, kaabem te bai tattaꞌaaka 
jiapsa. Intok kia te ka taꞌabwisi 
juniꞌi watek yee majta. Taa ala 
Liojta betana jukaꞌ nok lutuꞌuriata 
jiba te yeteu teuwaa. Intok inieni 
itepo, siꞌimem bichapo, Liojta 
bichapo tuꞌisi itom jiapsaꞌpo ito 
juꞌuneiyaatebo, junuen bempo, 
tuꞌisi itom bichaka bem emo jiapsi 
temaineꞌ betchiꞌbo. 3 Taa juꞌu 
Jesukrijtota betana nok lutuꞌuria, 
itom yee majtaꞌu, watem betchiꞌbo 
juꞌuneiyaapo obiachiako, iniꞌi, 
jumeꞌ ka Liojta nok jikkajibaeka, 

jiba betchiꞌbo jiokot bem emo 
bitneeꞌu yajineemmeu inien 
maachi. 4 Inien bempoꞌim ka Liojta 
sualeꞌ betchiꞌbo, juꞌu bebejeꞌeri, 
inim bwiapo au lios joame, aapo, 
juꞌu lutuꞌuriat ka bem juꞌuneeneꞌ 
betchiꞌbo, ka bibichame benasi, 
a jita bem mammateneeꞌuta am 
uꞌaari. Junuen inimeꞌe, Jesukrijtota, 
yoꞌorisi intok eiyaawatchika, 
Liojtaka, inim ito benasi au yaaka, 
Liojta aꞌ machiakaꞌuta, machisi 
aꞌ teuwaamta betana jukaꞌ nok 
lutuꞌuriata ameu aꞌ teuwaawao 
juniꞌi, ka bem aet juꞌuneeneꞌ 
betchiꞌbo. 5 Itepo yee majtakai, 
katte ito betana weyemta yeteu 
teuwaa. Taa ala juꞌu itom yee 
majtaꞌu, Jesukrijtota itom aꞌ 
yoꞌowakaꞌpo betana aꞌ teuwaa. 
Itepo intoko ito betana kia te beja 
enchim nesauta jooriame benasi 
itom eaꞌuta ite enchim juꞌunee iꞌa, 
Jesukrijtota itom nakeka aꞌ yoꞌoreꞌ 
betchiꞌbo. 6 Bweꞌituk jiba junaꞌa juꞌu 
Lios, a jita joame, jum ka machiku, 
tachiriatunee ti jiaka, tachiriata 
juꞌunakteme, ket jiba aapo, jukaꞌ 
Krijtota betana lutuꞌuriata itom 
juꞌuneiyaatuala. Junuen junae 
lutuꞌuriae itom juꞌuneiyaaꞌue, itom, 
jukaꞌ Liojta betana siꞌimek bepa 
eiyaawatchisi machisi machika, 
Jesukrijtota betana a itom 
juꞌuneiyaaꞌuta, aet itom juꞌuneeneꞌ 
betchiꞌbo.

Krijtotat yoemꞌeaka jiapsiwame
7

 Taa inikaꞌa, Jesukrijtota 
betana lutuꞌuriata, siꞌimek jita 
bejeꞌewaekamta bepa cheꞌa 
eiyaawatchisi machika itom 
taꞌaaꞌuta, itom takaam, babu 

sotoꞌim benasi machika, ama itom 
aꞌ jipueꞌe benasi te ea. Junuen aꞌ 
juꞌuneiyaanaꞌ betchiꞌbo, junuen 
inikaꞌa itom bichaꞌuta, Liojta a jita 
joaꞌ betchiꞌbo, aapoꞌik betana aꞌ 
weyeꞌpo. Intok ka itom au yumaka, 
aꞌ joaꞌ betchiꞌbo. 8 Junuen san, itepo 
obisi itom ito bichaꞌuta jiba itou aꞌ 
ayukaꞌ nasuk juniꞌi, katte ito koꞌom 
eiyaa. Intok tee jamak, tua kaachin 
itom an machiakaꞌuta itou ayuk 
juniꞌi, katte kia beja ito suꞌu tottoja. 
9

 Jachin ito eewaka itou suuawao 
juniꞌi, katte itepolai benasi ito eiyaa. 
Jiokot maisi joowaka juniꞌi, katte 
aꞌ juiwaka, jiba itom boꞌo jooriaꞌut 
jiapsek. 10

 Jak juniꞌi itom aneꞌepo, 
jiba tee jiokot machik aet bichaka 
juniꞌi, Jesukrijtota ito betchiꞌbo aꞌ 
mukukaꞌuta, tee aꞌ teuwaa. Siꞌimek 
betana aapoꞌik benasi kokkolame 
benasi eakai. Junuen ket, jiba ito 
betchiꞌbo, Jesukrijtota aꞌ jiapsaꞌpo 
juꞌu itom jiapsaꞌue aꞌ juꞌuneiyaa 
tebokai. 11

 Bweꞌituk itepo ket inim 
jiapsakai, Jesukrijtota itom sualeꞌ 
betchiꞌbo, chikti taꞌapo jumeꞌ 
itom suꞌapeame, ka mekka itou 
aane. Junuen beja, ketchia, jiba 
itepo junaen, aet suꞌawaka juniꞌi, 
Jesukrijtota betana, jukaꞌ jiba yuu 
jiapsiwamta aꞌ juꞌuneiyaa tebone. 
12

 Junuen san, Jesukrijtota betana 
itom boꞌo jooriaꞌu betchiꞌbo, juꞌu 
kokkowame itou aayuk. Taa juꞌu 
intok, bemelasi jiapsiwame emo 
betchiꞌbotune.

13
 Liojta nok lutuꞌuriapo aꞌ 

jiꞌojteiꞌi benasia: “Nejpo nee 
aꞌ sualek, intok inia betchiꞌbo 
sanne aꞌ teuwaak.” Junuen ket, 
itepo jiba junakaꞌa aꞌ sualekaꞌa 
benasia, tee aꞌ sualla. Intok junae 

betchiꞌbo tee ket yeteu aꞌ teuwaa. 
14

 Bweꞌituk itepo te juꞌunea, Liojta, 
yoꞌowe Jesukrijtota, kokkoarim 
nasuk aꞌ jiabijtetuakamta, itom 
ketchia aapoꞌik, Krijtotamak an 
betchiꞌbo, itom jiabijtetuane. Intok 
emomak nau, aapoꞌiku mak te 
anne. 15

 Siꞌime iniꞌi inien itou weye, 
tuꞌik enchim jajamneeꞌutata itom 
waataꞌ betchiꞌbo. Intok junuen 
Liojta betana, juebenaka, jukaꞌ bem 
jiapsim betchiꞌbo tuꞌik jajameka, 
junuen ket, juebenam aꞌ bai sauneꞌ 
betchiꞌbo, Liojta junuen aꞌ yoꞌorinaꞌ 
betchiꞌbo. 16

 Inia betchiꞌbo san, 
katte koꞌom ea. Elaꞌpo junuen itom 
takaam lau laauti luꞌutineeka juniꞌi, 
taa juꞌu itom jiapsi ala, chikti taꞌapo, 
bemelasi, Liojta betana utteꞌata 
mabeta. 17

 Bweꞌituk juꞌu, inim, 
iꞌan itom inneꞌaaꞌu, ka binwatuka 
chubala jibatune. Intok iniat 
chukula itepo jiba yuu alleewamta 
Liojta mak itom bitneeꞌuta, cheꞌa 
juniꞌi bepa tuꞌik tee jajamne.

18
 Bweꞌituk itepo inim weyeka 

a bittumtat te ka ito temae. Taa 
ala, juꞌu itom eiyaaꞌu, chukula juꞌu 
itom bitneeꞌu junaꞌa. Bweꞌituk juꞌu 
inim ayuka, iꞌan itom bichaꞌu, ka 
binwatune. Taa juꞌu iꞌan, ka itom 
bichaka, itom eiyaaꞌu, jiba yuu 
betchiꞌbotune.

5  Bweꞌituk juꞌuneate, iꞌan 
itom takaam, karim ka 

binwatuneeme benasi maachim, 
luꞌutineeo, Liojtau, teekau ito 
beas jiba yuu itom ama aamak 
joꞌaneeꞌuta, ka maammea yaꞌarita 
itoas aꞌ ayuꞌupo. 2 Lutuꞌuria ala, iꞌan 
lautipo ket inim jiapsaka, ka itom 
yanti elaꞌuta itot aꞌ aukaꞌpo. Jumeꞌe, 
teekau, chukula itom takaaneeꞌum 

baa waatakai. 3 Intok junuen, jumeꞌ 
aman itom takaaneeꞌum jipueka, 
ka juneꞌelaka itom bitnaꞌ betchiꞌbo. 
4

 Itepo lutula weeꞌpo, inimeꞌe 
takaaka, inim ketun jiapsakai, 
katte allea, intok siokwame itot 
aayuk. Katte kia beja, inimeꞌe iꞌan 
itom takaam taꞌarupea oꞌoben. Taa 
ala juꞌu itom eiyaakaꞌu, baa, jumeꞌ 
aman itom takaaneeꞌum junameꞌe. 
Junuen, jukaꞌ inim tawanemta, aꞌ 
luꞌuteka, jiba yuu, bemelasi itom 
machineeꞌuta itot auneꞌ betchiꞌbo. 
5

 Intok Lios aapo junaꞌa, waꞌa inia 
betchiꞌbo itom au yeu puꞌakame. 
Intok aapo aꞌ tuꞌu jiapsiwata itot 
jiapsituari, jukaꞌa, chukula itom 
bitneeꞌuta, lutuꞌuriapo itou aꞌ 
chupneꞌpo itom aꞌ juꞌuneiyaaneꞌ 
betchiꞌbo.

6
 Junuen san itepo, jiba Liojtat 

itom eaꞌu itot aayuk. Juꞌuneate, 
inim ket itom jiapsaka, ketun 
kee itom au yaajaꞌpo. 7 Bweꞌituk 
Krijtota sualeka te jiapsa. Intok 
ka jukaꞌ itom inim a bichaꞌut 
jiapsekai. 8 Taa iniat te yoemꞌea, 
cheꞌa juniꞌi te aꞌ tuꞌi machia, ka 
intok inim takaampo itom jiapsaꞌpo, 
junuen yoꞌowe Jesukrijtotamak 
baa jiapsibaekai. 9 Inia betchiꞌbo 
te itepo, jiba weeꞌpo jukaꞌ 
Jesukrijtota, jachin jiapsaka itom 
aꞌ alleetuaneeꞌut ite ito temae, 
ket inim jiapsakai. Intok kia 
chukula juniꞌi, jaibu aamak anekai. 
10

 Bweꞌituk itepo siꞌime, Krijtota 
sualeme, kaabe yeu beꞌeeka, itepote 
siꞌime, utteꞌa, Jesukrijtota yaꞌuraa 
bichapo itom yeu machineeꞌu. 
Bweꞌituk weꞌepulaka, ket inim 
jiapsaka, juꞌu, tuꞌik oo ka tuꞌik 
bem yaꞌari betana, ameu aꞌ 

lutuꞌuriatukaꞌpo aman, bem aꞌ bitneꞌ 
betchiꞌbo.

Yanti elaka jiapsiwamta 
betana, juꞌu yee majtawame

11
 Junuen san, yoꞌowe 

Jesukrijtotat itom ee majjaeꞌpo 
amani, siꞌimem, Liojta betana 
lutuꞌuriata, aꞌ juꞌuneiyaaka, bem 
aꞌ mabetneeꞌut te jiapsek. Taa Lios 
jaibu itom juꞌuneiyaa siꞌimekut 
tuꞌisi itom jiapsaꞌpo. Intok enchim 
juniꞌi te ito betana junuen enchim 
aꞌ juꞌuneiyaatuapea. 12

 Iꞌan te emou 
jiꞌojteka, katte ito betana weyemta 
tuꞌik emou teuwaa enchim itom 
uttianeꞌ betchiꞌbo. Ala te emot boꞌo 
bicha, tuꞌik ito tana juꞌuneiyaaka, 
intok junuen itom yoemꞌeiyaaka, 
junae betana, a tuꞌisi itom 
jiapsaꞌatiuneꞌ betchiꞌbo. Junaen ket 
enchim, wameꞌe kia beja jiapsita 
bepa Krijtota sualeka emo uttiame, 
ka lutuꞌuriata bem itot nokaꞌu 
betana a am yoopnaneꞌ betchiꞌbo. 
13

 Bweꞌituk itepo, alleerimmea, 
ka juꞌuneame benasi bitwakai, 
Liojta te yoꞌoreka junen maachi. 
Intok itepo, junuen susuakai, 
emo betchiꞌbo tuꞌineeka weye. 
14

 Bweꞌituk Jesukrijtota tuꞌisi yee 
aꞌ nakekaꞌuta, itepo aꞌ juꞌuneiyaaka 
junae betchiꞌbo ae betana weyemtat 
ite ito utteꞌa jooria. Intok kia itepo 
aꞌ juꞌuneiyaa juniꞌi, senuk siꞌimem 
jinneꞌu betchiꞌbo aꞌ mukukaꞌpo 
intok inia betchiꞌbo san, siꞌime 
jumeꞌ aꞌ sualeme, inim weyemta 
betana aamak ka jiapsame benasi 
bem machiakaꞌpo. 15

 Siꞌimem 
betchiꞌbo muukuk juꞌu Krijto. 
Junuen jumeꞌ aapoꞌik sualeka 
jiapsame, ka bem eaꞌpo, taa aapoꞌik 

eaꞌpo aman bem jiapsineꞌ betchiꞌbo, 
juꞌu ame betchiꞌbo mukuka intok 
juchi jiabijtekamta betchiꞌbo. 
16

 Junuen san, iꞌan, bichau bicha, 
inim jumeꞌ eiyaawaka jiapsame, 
katte junaen am eiyaaka am 
taꞌaa. Bweꞌituk bat naataka itepo, 
Jesukrijtota inim aꞌ machika aꞌ 
jiapsakaꞌa benasi aꞌ taꞌaasukai juniꞌi, 
iꞌan te ka jiba junaen aꞌ taꞌaaka 
aꞌ suale. Ala taꞌabwisi te aꞌ yoꞌore. 
17

 Junuen san, juꞌu, Jesukrijtotamak 
eaka aꞌ mabetakame, iniꞌi, aapoꞌik 
a jita aꞌ joaꞌapo aman, bemelasi, 
taꞌabwisi tuꞌisi jiapsituanaa. Siꞌime 
waꞌa aapoꞌik betana bat naataka 
weeria luꞌutine, intok iꞌan, siꞌime, 
wepulsi bemelasi weemetune.

18
 Inikaꞌa siꞌimeta joame, Lios 

aapo junaꞌa. Jesukrijtota ito 
betchiꞌbo yaakaꞌue aamak itom 
ito tuꞌuteneꞌ betchiꞌbo itom aꞌ tuꞌu 
yaꞌariakame. Intok ket siꞌimem 
aamak bem emo tuꞌuteneꞌ betchiꞌbo, 
itom ameu nokneꞌ betchiꞌbo itom 
aꞌ tekil makak. 19

 Bweꞌituk Lios, 
Krijtota ito betchiꞌbo aꞌ yaakaꞌue, 
siꞌimem inim, aamak a emo 
tuꞌutineꞌ betchiꞌbo aꞌ tuꞌuwa yaak. 
Juꞌu yoemrata betana, ka tuꞌik bem 
yaꞌarit, ka nappat amet bichakai. 
Itom intoko, Krijtota nok lutuꞌuriata 
aapoꞌikumak emo tuꞌute betchiꞌbo 
weyemta itom ameu aꞌ teuwaa 
betchiꞌbo, itom aꞌ tekia makak. 
20

 Junuen san itepo, Jesukrijtota 
betana, aapoꞌik nok lutuꞌuriata 
teuwaa iꞌawakai, te yeteu bittuari. 
Lios aapo emou nokbaeka, itom 
enchim tejwaaneꞌ betchiꞌbo, itom 
emou bittuarikai. Junuen san, itepo 
emou ujbwana, junuen Jesukrijtota 
betana lutuꞌuriakai, Liojtamak 

enchim emo tuꞌuteneꞌ betchiꞌbo. 
21

 Krijto, jakwoo juniꞌi, tua kaita 
ka tuꞌuwata yaakai, taa ito 
betchiꞌbo juꞌu Lios, aapoꞌik ka tuꞌu 
yoemtukaꞌa benasi au aꞌ chupak. 
Junuen beja itom Krijtotamak eaka 
aꞌ sualeka, Liojta jukaꞌa, ka tuꞌik, 
kaita itom yaꞌarikaꞌa benasi, a itom 
tuꞌu mabetneꞌ betchiꞌbo.

6  Junuen san, itepo, Liojta 
betana tekilta itom nau 

joaꞌapo amani, emou te ujbwana, 
Liojta tuꞌisi yee nakeka yee aꞌ 
jiokoeꞌuta, aapoꞌik betana enchim 
juꞌuneiyaatuari, ka aꞌ koptaka aet 
jiapsine. 2 Bweꞌituk aapoꞌik betana 
nok lutuꞌuriapo inen jiia:

Wasuktiat enchim aniaꞌeaꞌut ne 
enchi jikkajak.

Intok taewait enchim a 
jinneꞌuituneeꞌut, ne enchi 
jikkajak.

Maa iꞌan junaꞌa juꞌu wasuktia, 
em aet anianaaꞌu.

Intok iniꞌi taewai junaꞌa, em a 
aet jinneꞌuituneeꞌu.

3
 Kaabeta te jitat jiꞌoptua. 

Junuen Liojta betana tekilta 
itom joaꞌut, kaabem ka tuꞌisi ae 
tana nokneꞌ betchiꞌbo. 4 Taa ala 
itepo siꞌimeku itom joaꞌut, ite ito 
juꞌuneiyaa iꞌa Liojta nesaupo itom 
ito bichaꞌpo. Itepo ka seej chukti 
eaka a boꞌo bichakai jiokot ito 
bichakai, obiachisi intok kokko 
maisi itom ito bichaꞌ nasuk juniꞌi. 
5

 Bweꞌituk itepo bepsuite. Intok 
te eꞌetasuak. Juebenam betana 
ka itomak eewaka, ka tuꞌisi 
bitwakai. Tekilpo unnaa betteku 
ito bichakai, yette kokkote. Intok 
te tebaure. 6 Taa ketchia, iniat ite 
ito juꞌuneiyaa iꞌa, siꞌimeku, tuꞌisi 

itom jiapsaꞌutchi, Liojta betana 
nok lutuꞌuriata aꞌ teuwaaꞌut, itom 
juꞌuneiyaaꞌue, ka seej chukti eaka 
a boꞌo bichakai. Intok itom a yee 
jiokoleeꞌue. Liojta tuꞌu jiapsiwata 
itot juꞌuneiyaa tebokai. Intok tua 
junuen jiaka, itom a yee nakeꞌue. 
7

 Aa nokiꞌichiata jakwoo juniꞌi 
ka nokakai. Lutuꞌuriata jiba te 
nooka. Intok Liojta a jita joaꞌuta 
itot bit tebokai. Tuꞌi lutuꞌuriata 
nokaka intok aꞌ boꞌo jooriaka, junae 
itepo, Krijtota betana weyemtae, 
juebenam Krijtota sualneꞌ betchiꞌbo 
am aniakai. 8 Jamak watem betana 
te tuꞌisi bitwaka eiyaawa. Jamak 
intok te ka yoꞌoriwa. Jamak, tuꞌisi 
itot nokwa. Jamak intok ka tuꞌisia. 
Kulupti te ket ka lutuꞌuriata 
teuwaame benasi bitwa. Taa 
junuentaka juniꞌi, lutuꞌuriata 
ausuꞌlik te nooka. 9 Kulupti te ket, 
ka taꞌeewame benasi bitwa. Jamak 
intok tuꞌisi taꞌeewame benasia. 
Kulupti intok ket itom suꞌapeame 
ka mekka itou aane, taa te ka 
susuꞌawa. Jiokot joowaka juniꞌi, te 
ka kokko. 10

 Siokame bebenaka 
juniꞌi, jiba te allea. Tua kaitae ito 
ania machika juniꞌi, juebenam te, 
juꞌu, Liojta betana siꞌimek bepa 
eiyaawatchisi machikue am ania. 
Tua te kaita jipueka juniꞌi, kaita itou 
beꞌee.

11
 Krijtopo itomak werim, Korintoꞌ 

teaꞌpo joomem. Tua te witti nokaka, 
emou te ito yeu bwijlaa. Kaita intok 
emou yeu bwij machika itot aayuk. 
12

 Ito betana tua kaita juꞌu ka itom 
enchim nakeꞌu. Ala emo betana 
weye juꞌu ka itomak eaka enchim 
ka itom nakeꞌu. 13

 Emou ne ujbwana, 
senu achaiwaita aꞌ yoemiammeu 

aꞌ ujbwanaꞌa benasia, in enchim 
nakeka, emou in ino yeu bwisekaꞌa 
benasia, enchim witti itou nokaka, 
enchim neu emo yeu bwijneꞌ 
betchiꞌbo.

Lios, jiba yuu jiapsamta, 
teꞌopom benasi te maachi

14
 Emeꞌe, jumeꞌ ka Krijtota 

sualemmak, ka amemak emo 
chupbaekaꞌeenee emo jujubekai. 
Bweꞌituk junuentuko, jiba ka nanacha 
eewamta ama aune. Bweꞌituk juꞌu 
tuꞌisi weyeme, juꞌu ka tuꞌik mak, ka 
a jootu. Juꞌu lutuꞌuria aukame juniꞌi, 
aa nokiꞌichiataka ka lutuꞌuriatamak 
ka a kuute. 15

 Krijto juniꞌi, jum 
bebejeꞌeritamak, tokti kaachin a 
aamak eene. Juꞌu Krijtota sualeme 
juniꞌi, juꞌu ka aꞌ sualemtamak kaachin 
nau tuttuꞌine, nau eaka bem jiapsineꞌ 
betchiꞌbo. 16

 Intok jum teꞌopompo, 
Liojta jiba yoꞌoriwaꞌpo juniꞌi, jumeꞌ 
ka liosimtaka yoꞌoriwame, ka ama 
kia. Emeꞌe intok junameꞌem, jumeꞌe, 
juꞌu Lios jiba yuu jiapsamta betchiꞌbo, 
teꞌopom benasi eiyaawame. Jiba 
aapoꞌik Liojta aꞌ teuwaakaꞌa benasi 
inen jiakai:

Amemak ne naj kuaktinee intok 
amemak ne jiapsine.

Nejponee ameu Liojtune, bempo 
intok in yoemratune, ti jiakai.

17
 Junuen san ket inen aꞌ teuwaak:

Jumeꞌ ka tuꞌik boꞌo jooriame 
betana em ame nasuk yeu 
katne.

Intok ka amemak emo tuꞌurine, 
ti jiia juꞌu itom achai Lios.

Intok jukaꞌ ka tuꞌik ka joobaane.
Junak ne enchim mabetne.

 18 Junak intok, emeꞌe nee 
yoꞌowane.

Emeꞌe intok in ou 
yoemiamtunee intok in jamut 
yoemiamtune,

Ti jiia juꞌu achai Lios siꞌimeku 
yumaka, siꞌimeta a joame.

7  Junuen san, Krijtopo itom 
nakeꞌum, inile benaka Liojta 

betana itou naꞌikiari, junuen san 
itepo ka tuꞌisi itom aet tawaneeꞌut 
te ito aet suuane. Itom jooneeꞌut 
intok kia itom eiyaaneꞌu betana 
juniꞌi. Intok Liojtat ee majjaekai, 
siꞌimeku wepulsi Liojta betchiꞌbo 
jiba jiapsaka, itom aet yeu 
yumaꞌaneeꞌut ito temaine.

Jumeꞌ Korintoꞌ teaꞌpo joomem, 
Liojta bichapo ka bat naataka 

benasi bem jiapsaꞌu
2

 Tua em junen jiaka, itom 
yoemꞌeiyaaka itom mabetne. 
Kia te jabetau juniꞌi ka tuꞌik ka 
yaꞌari. Intok kia te kaabeta ka 
tuꞌikut aꞌ majtala juniꞌi. Intok te 
kia kaabeta jitaꞌapo bai taꞌaari 
juniꞌi, jita au waatakai ujyoisi au 
nokaka. 3 Kannee jitat ka tuꞌisi 
enchim tawaneꞌeti jiaka inikaꞌa 
teuwaa. Bweꞌituk bat naataka in 
emou jiakaꞌa benasia, tua junen 
jiaka, enchim in nakeꞌpo enchim 
etejoriakai, junuen, emomak 
jiapsaka oo emomak mukneeka 
juniꞌi. 4 Tuꞌisi ne emot yoemꞌea, 
intok emo betchiꞌbo in ino uttiaꞌu 
net aayuk. Siꞌimeku, jiokot itom 
ito bichaꞌ nasuk juniꞌi, ka in koꞌom 
eaꞌu net aayuk. Intok ama butti in 
alleaꞌu.

5
 Bwiaraa Maserooniaꞌ teaꞌu itom 

yajakaꞌpo naateka te ka yanti ela. 
Taa ala, obiachika itou weyeme 
itou aayuk. Itom bejeꞌewaꞌu jiba 

itou aayuk. Intok itom am majjaeꞌu. 
6

 Taa juꞌu Lios, jumeꞌ rojiktiꞌeame, 
jiapsi jojoame, itom ou bujtala, jukaꞌ 
Tiitoꞌ teamta itou aꞌ tojakai. 7 Intok 
ka junae betchiꞌbo jiba, taa ket 
aapoꞌik emo betana aꞌ yantelaꞌuta 
aet bichakai. Aapo itom etejoriak, 
tuꞌisi enchim itom bitpeaꞌpo. Intok 
jukaꞌ enchim emo sioktuaꞌpo. Intok 
nee betana enchim jiokotꞌeaꞌpo. 
Inien sannee ketun cheꞌa juniꞌi 
alleaka taawak.

8
 Juꞌu jiꞌojtei in emou bittuakaꞌue, 

emeꞌe rojikteka taawak oꞌoben. Taa 
iꞌan ne kaachin ne jiia, ka aꞌ juiwakai. 
Bat naataka ala aꞌ juiwak, juꞌu 
jiꞌosiata in emou bittuakaꞌue, chuubaa, 
ka enchim alleaꞌuta juꞌuneiyaakai. 
9

 Iꞌan ala ne allea. Taa ka junuen 
enchim siokaꞌ betchiꞌbo. Ala junuen 
enchim siokaka, enchim emo jiapsi 
temaeka, taꞌabwisi enchim eakaꞌ 
betchiꞌbo. Intok emeꞌe, junuen ka 
alleaka juniꞌi, kaachin emo eetuaka, 
junuen Liojta bichapo tuꞌisi aayuk. 
Inien san itepo emou jiꞌojteka, kaita 
te ka tuꞌik emou yaak. 10

 Bweꞌituk 
senuk siokakai, Liojta betana 
weemtat au jiapsi temaeka, Liojta aꞌ 
alleetuaneeꞌuta aꞌ jinneꞌuituneeꞌuta 
aet jajamne. Intok inia betana kaabe 
aet siokne. Taa inim aniapo weemta 
betchiꞌbo senuk au sioktuaneeꞌu, 
kokkowame jiba ama aayuk. 11

 Emeꞌe 
em sioksi eaka junuen ka jain eaka 
emo temaeka, Liojta alleetuak. Intok 
iꞌani, em aꞌ mammate jukaꞌ emou 
yeu aꞌ sikaꞌapo. Bweꞌituk jukaꞌ ka tuꞌi 
weyemta enchim aet mammatetuak 
intok enchim yaꞌari emeꞌe yeu aa 
bwisek. Ka tuꞌisi aukamtamak, 
enchim ka junaemak alleaꞌuta. 
Enchim ee majjaeꞌuta emot autuak. 

Chukula intok emeꞌe nee bitpeꞌeak. 
Intok ama naa buustia emeꞌe wepulsi 
nau eaka, jukaꞌ ka tuꞌisi aukamta, 
bettesi au aꞌ chupneꞌ betchiꞌbo em 
aet nesawek. Siꞌime inile benakue 
emeꞌe emo juꞌuneiyaatebok, inile 
benaka ka tuꞌiku, kaita enchim 
ama yaꞌariakaꞌpo. 12

 Junuen san, 
junako, inepo junakaꞌa jiꞌojteita ne 
emou bittuakai, kanne, juꞌu ka tuꞌik 
yaakamta betchiꞌbo, intok kia juꞌu 
ka tuꞌik au yaꞌawakamta betchiꞌbo 
jiba, emou jiꞌojtek, taa ala, Liojta 
emot juꞌuneaꞌpo juꞌuneakai, enchim 
tua itot emo temaeꞌut, enchim emo 
juꞌuneiyaaneꞌ betchiꞌbo ne emou 
jiꞌojtek. 13

 Inia betchiꞌbo san itom 
yanti elaꞌu itot aayuk.

Taa ketunia iniat itom alleaꞌ 
nasuku, cheꞌa tee naa buusti allea, 
Tiitoꞌ teamta yantelaꞌuta bichakai. 
Bweꞌituk enchim siꞌimem betchiꞌbo 
aꞌ yantelaꞌu aet aayuk enchim yoem 
eiyaakai. 14

 Junuen san inepo, enchim 
uttiaka, Tiitoꞌ teamtau enchim 
etejokai, kannee jiꞌobek. Taa ala 
siꞌimeta jukaꞌ itom emou teuwaarita aꞌ 
lutuꞌuriatukaꞌa benasia, junuen ketchia, 
enchim uttiaka Tiitoꞌ teamtau itom 
teuwaakaꞌu, ka aa nokiꞌichiatukan, 
itom emo betchiꞌbo yantelaꞌati jiakai. 
15

 Aapo juꞌu Tiito intok, cheꞌa juniꞌi 
enchim nake, enchim siꞌimem aꞌ nok 
jikkajakaꞌuu waatekai. Intok enchim 
ka emo jabeleka taa enchim ee 
majjaeka aꞌ mabetakaꞌuu waatekai. 
16

 Alleane, siꞌimeku in a enchim 
yoemꞌeiyaꞌ betchiꞌbo.

Totomekame benasi eaka, 
jumeꞌ yee mikame

8  Iꞌan intoko Krijtopo nemak 
werim, enchim te etejoriabae, 

jum bwiaraa Maserooniaꞌ teaꞌpo 
siꞌimekut Krijtota sualeme beꞌekatana, 
Liojta betana aniawaka, bem yee 
jiokoleeꞌuta amet itom aꞌ bichaꞌpo. 
2

 Bempo, obiachikut, jiokot bem 
emo bichaꞌ nasuk juniꞌi, intok junae 
betchiꞌbo koꞌomꞌeꞌeaka su, tuꞌisi 
bem alleaꞌu amet aayuk. Intok 
tua kaita bem jipueꞌ nasuk juniꞌi, 
kaachin jiaka, totomekame benasi 
yeeꞌania betchiꞌbo, yumaꞌik nau tojak. 
3

 Ineponee am juꞌuneiyaa, tua junen 
jiaka, siꞌimeta bem ama yumaꞌalaapo 
aman bem nau aꞌ tojakaꞌpo. Intok naa 
buusti, ka junakaꞌa jiba, taa cheꞌa ae 
bepa eaka nau aꞌ tojakai. 4 Tuꞌisim 
itou ujbwanak, jumeꞌ Krijtopo itomak 
werim ania betchiꞌbo, bempo ket 
am aniabaekai. 5 Intok ketun naa 
buustia, itom ame tana boꞌo bichaꞌu 
bepa ayukamme. Bweꞌituk bempom 
cheꞌa bat, yoꞌowe Jesukrijtotau emo 
suꞌu tojak, aꞌ yoemꞌeiyaakai. Intok 
aet chukula, itowi ket emo suꞌu 
tojak, Liojta junen eakaꞌpo amani. 
6

 Junuen san itepo, Tiitoꞌ teamtau 
te ujbwanla, aapoꞌik bat naataka 
emo nasuk aꞌ naatekaꞌuta junuen 
enchim yee jiokoleka a yeeꞌaniaꞌu 
betana, intok aapoꞌik emo nasuk nau 
aꞌ toji taitekaꞌa benasia, iꞌan, bichau 
bicha aꞌ weetuaka, aet yeu yumaꞌaneꞌ 
betchiꞌbo. 7 Junuen siꞌimeku enchim 
yumaꞌa benasia, Krijtota tuꞌisi 
sualeka, aꞌ lutuꞌuriat tuꞌisi juꞌuneakai, 
tuꞌisi a yee aꞌ majtakai, tuꞌisi 
siꞌimekut jiapsekai, intok itom juniꞌi, 
tuꞌisi nakekai, junuen san emeꞌe ket 
inikaꞌa tuꞌik, enchim yee jiokoleka, 
a yee aniaꞌuta, ka koptaka aꞌ boꞌo 
jooriane.

8
 Inikaꞌa ne emou teuwaa, taa 

ka aꞌ nesau jiꞌojteitukaꞌa benasi, 

ala ne waatem, jumeꞌ inien iniat 
jiapsekammet enchim mammate 
iꞌaka emot nee juꞌuneebae, enchim 
yee nakeꞌuta tua aꞌ lutuꞌuriatukaꞌpo. 
9

 Bweꞌituk emeꞌe jaibu aꞌ juꞌuneiyaa, 
itom yoꞌowe Jesukrijtota betana, 
aapoꞌik ama butti yee aꞌ nak 
jiokoleeꞌuta kaita au beꞌeeka, aapo 
kaitaꞌpo jiokot eaka juniꞌi. Taa 
tuꞌisi enchim aꞌ nakekaꞌ betchiꞌbo, 
inim bwiapo jiokot au bichak. 
Junuen beja, aapoꞌik inim jiokot 
au aꞌ bichakaꞌu betchiꞌbo, jiba yuu 
betchiꞌbo tuꞌik, intok kaita emou 
beꞌeeka, enchim aamak aꞌ bitneꞌ 
betchiꞌbo.

10
 Inia weemta betana nee 

enchim etejoriabae, tuꞌik emo tana 
waatakai. Emeꞌe, wae wasuktiat 
naateka, tuꞌisi em aꞌ naatek. Inia 
weyemta betana ka kia aet jiapseka 
jiba taa tua junen jiaka aꞌ joobaekai. 
11

 Iꞌan emeꞌe bichau bicha aet yeu 
yumaꞌane. Bat naatakai enchim 
aet jiapseka aꞌ naatekaꞌa benasia, 
iꞌan enchim au yumaꞌalaapo nau 
aꞌ tojakai. 12

 Bweꞌituk seenu, tua 
junen jiaka yee aniabaeꞌeteko, juꞌu 
Lios aꞌ jipueꞌpo aman beekik aꞌ tuꞌu 
mabetriane. Bweꞌituk aapo juꞌu Lios, 
kaita jipuemta, ka utteꞌa jooria yee 
aꞌ anianeeꞌut.

13
 Katte enchim, kaita jipueka 

juniꞌi, yee enchim anianeeꞌut 
enchim utteꞌa jooriabae oꞌoben. 
14

 Ala, nanancha enchim emo 
bitneꞌ betchiꞌbo weye. Iꞌani 
emeꞌe, bempoꞌim ania betchiꞌbo 
aꞌ jipue. Chukula intok enchim 
jiokot eao, bempo enchim ania 
betchiꞌbo aꞌ jipuꞌune. Inien san 
nanancha enchim emo eiyaaꞌu 
emot aune. 15

 Liojta nok lutuꞌuriapo 

aꞌ jiꞌojteitukaꞌa benasia inen jiakai: 
“Juꞌu, yuꞌin nau aꞌ tojakamtau, kaita 
aet beꞌeeka. Juꞌu intok, iliikik nau aꞌ 
tojakamtau, ka au beꞌeeka.”

Tiitoꞌ teame intok waate 
aamak rejteme

16
 Taa Liojta te bai saune, 

jukaꞌ Tiitoꞌ teamta jiba in emot 
ino temaeꞌe benasia, aapoꞌik 
ket, Liojta junuen aꞌ eetuakaꞌ 
betchiꞌbo. 17

 Bweꞌituk aapo, in aet aꞌ 
tejwaakaꞌuta mabetak. Intok aapo 
emot tuꞌisi au aꞌ temaeꞌpo amani, 
iꞌan aapo aꞌ eaꞌpo enchim aman 
bichiꞌise.

18
 Intok aapo, Tiitoꞌ teamtamak 

ket seenuk, Krijtopo itomak werik 
te emou bittuabae. Iniꞌi intok, 
siꞌimekut, Krijtota nau sualeme 
beꞌekatana Krijtota nok lutuꞌuriata 
tuꞌisi a yee aꞌ majtaꞌ betchiꞌbo tuꞌisi 
uttiawa. 19

 Intok ka inia betana jiba, 
taa ketchia, siꞌimekut jumeꞌ Krijtota 
sualeme, jiba inikaꞌa Krijtopo itomak 
werik, yeu puꞌatuk, itomak aꞌ boꞌo 
jooneꞌ betchiꞌbo. Intok jiba inim 
tekilpo, jukaꞌ yee ae aniabaawaka, 
nau aꞌ toji betchiꞌbo yeu puꞌatuk. 
Junuen itom boꞌo jooriaꞌue, 
Jesukrijtota yoꞌorinaaꞌu au auneꞌ 
betchiꞌbo intok ket, tua enchim 
aet jiapseka enchim joopeaꞌuta 
emot juꞌuneiyaanaꞌ betchiꞌbo. 
20

 Intok junuen ket itepo, inia yee 
aniabaawaka itom nau tojaꞌu betana 
juꞌu itom aꞌ sawaꞌpo betana te ito 
suuabae, junuen, kaabem ka tuꞌisi 
itot nokneꞌ betchiꞌbo. 21

 Bweꞌituk 
itepo tee, jukaꞌ itom joaꞌut tuꞌisi 
te aet yeu yumaꞌabae, yoꞌowe 
Jesukrijtota bichapo intok ket siꞌime 
yoemrata bichapo juniꞌi.

22
 Tiitoꞌ teamtaimmak intok 

ketchia, juchi seenuk, Krijtopo 
itomak werik te emou bittua. 
Inikaꞌa ketchia, juebena weemtat 
tuꞌisi aꞌ jiapsekaꞌpo te aꞌ juꞌuneiyaa. 
Intok iꞌani, junaꞌa cheꞌa juniꞌi junen 
eaka emou weebae, emot tuꞌisi 
aꞌ yoemꞌeaꞌu betchiꞌbo. 23

 Senuk 
intok, Tiitoꞌ teamta aꞌ jabetukaꞌpo 
aꞌ nattemaeo, am tejwaane, nee 
betana aꞌ weyeꞌpo. Intok enchim 
ania betchiꞌbo, Jesukrijtota 
betana tekilta nemak aꞌ joaꞌapo. 
Oo jumeꞌ waate Krijtopo itomak 
werim betana am nattemaeo 
juniꞌi, am tejwaane, jumeꞌ Krijtota 
nau sualeme betana, aman am 
bittuarimtukaꞌpo. Intok Jesukrijtota 
bem yoꞌoriteboꞌpo. 24

 Junuen 
san, jumeꞌ Krijtota nau sualeme 
aꞌ juꞌuneiyaaneꞌ betchiꞌbo, tua 
lutuꞌuriapo enchim am nakeꞌepo 
aman, tuꞌisi am bitne. Intok junuen 
em juꞌuneeneꞌ betchiꞌbo, lutuꞌuriaka, 
tuꞌisi ameu enchim itom etejoꞌpo.

Krijtota sualeme ania betchiꞌbo, 
juꞌu nau tojiwakame

9  Jumeꞌ Liojta yoemiam 
enchim am anianeeꞌut, 

lutula weeꞌpo ka utteꞌa, in emou 
jiꞌojteneꞌpo. 2 Bweꞌituk jaibu nee 
enchim juꞌuneiyaa, tua junen jiaka, 
enchim yee aniabaeꞌpo. Jiba ne 
enchim uttiaka, jumeꞌe, bwiaraa 
Maserooniaꞌ teaꞌpo, Krijtota 
sualemmeu enchim eꞌetejo. Enchim, 
jumeꞌ Akaayaꞌ teaꞌpo joomem, wae 
wasuktiat naateka, enchim yee 
aniaꞌpo au enchim yumaꞌapo. Intok 
juebenaka, jumeꞌ Maserooniaꞌ 
teaꞌpo joomem, Krijtota sualeme, 
junuen enchim bichaka, ket junaet 

emo temae. 3 Junuentaka juniꞌi, 
inimeꞌe Krijtopo itomak werim 
ne emou bittuala. Inia weemta 
betana junuen, jukaꞌ tuꞌik in 
emo tana teuwaarita, ka aꞌ aa 
nokiꞌichiatukaꞌpo aman bem aꞌ 
juꞌuneiyaaneꞌ betchiꞌbo, intok in 
ameu jiaꞌa benasia, lutuꞌuriapo 
siꞌimeku yumaꞌisi enchim emo 
jipuꞌuneꞌ betchiꞌbo. 4 Kulupti 
juniꞌi, waate, bwiaraa Maserooniaꞌ 
teaꞌpo joomem, nemak emou 
katbaane, intok junuen, kee 
enchim nau aꞌ tojaosu, emou 
yajine. Iniꞌi junuen ito betchiꞌbo 
tiusi machine, itepo siꞌimeku 
enchim yoemꞌeiyaasukai. Emo 
betchiꞌbo cheꞌa juniꞌi tiusi machinee 
oꞌoben. 5 Jiba inia betchiꞌbo san 
ne aꞌ utteꞌa tu machiak, inimeꞌe 
Krijtopo itomak werimmeu ujbwan 
betchiꞌbo, bempoꞌim nepat bat 
emou noitineꞌpo, intok bempoꞌim 
enchim am aniaka, jukaꞌ yeeꞌania 
betchiꞌbo, bat naataka enchim 
nau tojirokakaꞌuta, aꞌ yumaꞌarianeꞌ 
betchiꞌbo. Intok junueni, jukaꞌ 
enchim nau tojineeꞌuta, jaibu 
emeꞌe aꞌ jipuꞌune, tua enchim 
yee jiokoleka aꞌ joaꞌuta, emot 
juꞌuneiyaatebokai. Intok ka junuen, 
itom enchim aet utteꞌa jooriaꞌpo 
benasi aꞌ weyeꞌpo.

6
 Iniau em waate, juꞌu ka yuꞌin 

echakame, ketchia iliikik ama 
toboktane. Juꞌu intok, yuꞌin 
echakame, ketchia yuꞌin jichupane. 
7

 Weꞌepulaka bem aꞌ tuꞌureꞌpo 
aman, tua junen jiaka, yee mikne. 
Intok ka kia ka babalekai, utteꞌapo 
benampo. Bweꞌituk juꞌu Lios, jumeꞌ 
tua junen jiaka, alleaka yeeꞌaniame, 
am nake. 8 Juꞌu Lios, siꞌimeta jukaꞌ 

ka nanau machika, emou tuꞌik, 
yumaꞌisi emou aꞌ chupaꞌane. Junuen 
beja, siꞌimeta emou beꞌemta, jiba 
enchim aꞌ jipuꞌuneꞌ betchiꞌbo. Intok 
naa buustia, emeꞌe yuꞌin aꞌ jipuꞌune, 
junuen, siꞌime yeteu tuꞌikue a 
yeeꞌaniane. 9 Liojta nok lutuꞌuriapo 
inen jiꞌojtei:

Jumeꞌ jiokot emo bichammeu, 
jukaꞌ tuꞌik, kaita beꞌeeka, 
yumaꞌisia ameu autuari juꞌu 
Lios.

Intok juꞌu tuꞌuwa aꞌ yaꞌari, jiba 
yuu betchiꞌbo tatawane.

10
 Juꞌu Lios, juꞌu bachiata et 

betchiꞌbo yee mikame, intok jukaꞌ 
bwaꞌanaamta bem bwaꞌaneeꞌuta 
ameu aꞌ buꞌuuriame, aapo ketchia, 
siꞌimeta jukaꞌ et betchiꞌbo emou 
beꞌemta, enchim mikne, intok 
emou aꞌ amuituane. Intok junuen, 
tuꞌik yeteu enchim joaꞌu betana, 
ama butti tuꞌik emeꞌe aet jajamne. 
11

 Junuen beja emeꞌe, kaita emou 
beꞌeeka, siꞌimeta jipuꞌune. Junuen 
yuyuꞌin yee mik betchiꞌbo emeꞌe 
ama yumaꞌane. Intok jukaꞌ enchim 
am aniaꞌ betchiꞌbo, itomak enchim 
aman bittuakaꞌue, jumeꞌ Krijtopo 
itomak werim, Liojta aet bai saune. 
12

 Bweꞌituk itepo, jumeꞌ Krijtopo 
itomak werim, junuen aniakai, 
katte, jukaꞌ ama ameu beꞌeeꞌut jiba 
te am ania. Taa ketchia, bempoꞌim 
tua junen jiaka, tuꞌisi Liojta am bai 
sauneeꞌut te a am ania. 13

 Bempo 
Liojtam aet yoꞌorine. Bweꞌituk 
inia enchim am aniaꞌue bempo aꞌ 
juꞌuneiyaanee junuen lutula weeꞌpo, 
Jesukrijtota nok lutuꞌuriatat enchim 
aet yeu yumaꞌapo. Intok jiba junaet 
enchim yee jiokoleeꞌut bempoꞌim 
intok juebenam aniaꞌut, Liojta 

yoꞌoritebone. 14
 Intok bempo juniꞌisu 

ket, emo betchiꞌbo, Liojtau bicha 
nokne, tuꞌisi enchim emo naktuakai, 
Liojta tuꞌisi yee aꞌ nakeꞌuta emot 
bichakai. 15

 Liojta te tuꞌisi aet bai 
sae, jukaꞌ aapoꞌik betana siꞌimek 
bepa eiyaawatchisi machika itot aꞌ 
autuariꞌ betchiꞌbo. Jukaꞌ itom tua 
witti intok juꞌunakkiachisi aꞌ teuwa 
betchiꞌbo, ka itom au yumaꞌuta.

Paplota, Krijtota betana yeꞌa 
puꞌaritukaꞌpo aman, juꞌu aꞌ nesaweꞌu

10  Inepo Paplo, Jesukrijtota 
tuꞌik yeteu jiapseka intok 

yee a jiokoleꞌe benasi enchim 
eiyaaka, emou ne ujbwanaka inen 
nooka. Nee betana inen jiuwa, emo 
mak aneka, ne ino koꞌom eiyaꞌati 
jiuwa, taa mekka nee emou aneo 
intok junak emou jiꞌojteka, bettesi 
ne nokaꞌati jiia. 2 Junuen san emou 
ne ujbwana, chukula aman nee 
emou yebijneeo, waatem jumeꞌ itom 
eaꞌpo inim bwiapo aꞌ weyemta itom 
boꞌo jooriaꞌati jiaka itot nokame, 
ka junuen aꞌ utteꞌatuneꞌ betchiꞌbo, 
kuttipo in ameu nokneꞌ betchiꞌbo, 
emo tuꞌutene. Bweꞌituk ameu ne ino 
yumaꞌalee, junuen kuttipo in ameu 
nokneꞌpo. 3 Lutuꞌuria ala, itom 
inim bwiapo yoememtaka itom naj 
kuakteꞌpo. Taa jukaꞌa, Jesukrijtota 
betchiꞌbo itom boꞌo jooriaꞌuta, ka 
juꞌu inim yoemrata bem aꞌ joaꞌa 
benasia aꞌ weetua. 4 Bweꞌituk juꞌu 
inim bwiapo itom boꞌo jooriaka, 
yee itom majtaꞌu, ka tuꞌik bejeꞌeka, 
itom ae ito jinneꞌuꞌu, ka inim boꞌo 
jooriawame. Ala iniꞌi, Liojta betana 
weyeka, junuen ket siꞌimeta jukaꞌ 
Liojta bejeꞌeka weyemta, tokti aꞌ 
kobaꞌ betchiꞌbo, utteꞌak. 5 Junuen 

san itepo, sua machika, siꞌimeta 
jukaꞌ Liojta bejeꞌeka nokwamta, 
intok kia jachin aꞌ bejeꞌeka weyeka 
juniꞌi, jumeꞌ cheꞌa emo eiyaaka, 
junuen jukaꞌ Liojta ka aꞌ sual 
teboka jukaꞌ bem nokaꞌuta, te, 
tua kaita lutuꞌuriata aꞌ jipueꞌuta 
te yeu aꞌ machia. Intok siꞌimem 
wameꞌe inim weyemta betana emo 
susuawaleme, juꞌu bem eaꞌu betana, 
itepo, Krijtotau bem emo suꞌu 
tojaka junuen bem aꞌ nok jikkajineꞌ 
betchiꞌbo, te am utteꞌa jooria. 
6

 Intok itepo te, siꞌimem jumeꞌe, 
emo nasuk ka ammaꞌali aneme, 
bettesi ameu itom aꞌ yechaꞌaneꞌpo 
te ama yuuma. Taa cheꞌa bat, 
enchim siꞌimem jumeꞌ watem, jaibu 
yumaꞌisi Krijtotau enchim emo suꞌu 
tojilamtukaꞌpo bat juꞌuneaki.

7
 Emeꞌe, jukaꞌ enchim bichaꞌuta, 

paꞌaria tana aꞌ bichame benasi 
maachi. Intok tua wajiwa jachin 
aꞌ weyeꞌut ka aꞌ juꞌuneiyaa. Senu 
intok, Jesukrijtota betana aꞌ 
yoemiaritukaꞌpo au juꞌuneiyaame 
ket inien ito tana au waatine, ket 
jiba junaeni, aapoꞌik benasi, itom 
juniꞌi, Krijtota yoemiamtukaꞌpo. 
8

 Ineponee intok, itou aꞌ 
lutuꞌuriatukaꞌpo aman, cheꞌa ili naa 
buusti emomak weyeꞌeteko juniꞌi, 
kaachin ne ino tiutua. Bweꞌituk 
juꞌu itom yoꞌowe Jesukrijto, inikaꞌa 
emou lutuꞌurianeeꞌuta itot autuari. 
Junuen, enchim Liojta betana 
weyemta, yumaꞌisi enchim majta 
betchiꞌbo te au yumaꞌatuari. Intok 
ka junuen ka tuꞌik enchim ae bittua 
betchiꞌbo. 9 Kanne inimeꞌe jiꞌosiam 
in emou bittuaꞌummea, in enchim 
wom womtaꞌa benasia enchim ee iꞌa. 
10

 Waate, net nokaka, jumeꞌ jiꞌosiam 

in emou bittuaꞌum, unnaa betteka 
intok kuttipo am nokaꞌati jiia. Taa 
ne intok, emomak aneꞌeteko intok, 
nee ka junaen ousi nonokaꞌ tea. 
Intok juꞌu in teuwaaꞌu juniꞌi, ka 
jikkajipeewatchiꞌ tea. 11

 Taa juꞌu 
intok, inile benak teuwaame, iniau 
waatine, junaen mekka betana 
emou jiꞌojteka, itom junuen emou 
nokaꞌa benasia, itom emomak 
aneka, te jiba junaen juꞌu itom 
joaꞌue, itom aet yumaꞌaneꞌpo.

12
 Itepote kia juniꞌi te ka ito 

ameu chatchaa, jumeꞌ waatem, 
bempo emo eiyaateboka, yeteu 
nokame benasia. Inimeꞌesan, ka 
suasim aane. Bempo emo naas 
nau tammachiakai intok bempo 
naas jitat nanancha emo joakai. 
13

 Itepote kaa, juꞌu ka itom au yeu 
puꞌari betchiꞌbo ito uttiabae. Lios 
ala, aapo junaꞌa juꞌu, jakun tajtia, 
juꞌu tekileu itom yeu puꞌame. Intok 
aapo, jum bweꞌu joꞌara Korintoꞌ 
teaꞌu, itom emou yeu yajineꞌ 
betchiꞌbo, itom aet aniak juꞌu tekilet 
tuꞌisi itom yeu katneꞌ betchiꞌbo. 
14

 Junuen san itepo, katte juꞌu itom 
au yeu puꞌari bepa te aane. Bat 
naataka ka emou lutuꞌuriakame 
benasi anekai. Bweꞌituk itepo 
junameꞌem, jumeꞌ cheꞌa bat emou 
yajaka, Krijtota nok lutuꞌuriata 
enchim majtakame. 15

 Intok te 
ka juꞌu tekil watem yaꞌarit te ito 
uttiatebo, itepo aꞌ yaꞌariꞌi benasia. 
Taa ala, inen te yeu aꞌ wee iꞌa, 
enchim bichau bicha cheꞌa juniꞌi 
tuꞌisi Krijtota sualeo, emo nasuk 
tekilta, cheꞌa juniꞌi itom aꞌ jooneꞌpo. 
Taa jiba Liojta betana, itom au yeu 
puꞌatukaꞌpo amani. 16

 Iniat chukula 
tee ket, cheꞌa naa buustia, kat baa 

saka emou wannaꞌabo, intok junuen, 
jukaꞌ Krijtota nok lutuꞌuriata, cheꞌa 
waꞌam bicha, taꞌabwi bwiaarampo 
joꞌaakammeu aꞌ teuwaa betchiꞌbo. 
Taa ka junuen, juꞌu tekil watem 
yaꞌarit ito uttia tebokai.

17
 Taa jabe juniꞌi, senuk 

uttiabaeme, yoꞌowe Jesukrijtota 
jiba uttiane. 18

 Bweꞌituk juꞌu tuꞌisi 
mabettuneeme, ka juꞌu au tuꞌisi 
jiapsaꞌati jiame junaꞌatune. Taa ala, 
waꞌa Liojta, tuꞌisi aꞌ jiapsaꞌpo aet aꞌ 
juꞌuneaꞌu junaꞌatune.

Paplo, intok jumeꞌ ka lutuꞌuriapo 
Krijtota tekil joame

11  Tuꞌi ean, emeꞌe, juꞌu ka 
tua suasi benasi machik 

in teuwaabaeꞌut, nee jiokoeko. Taa 
jachinpo juniꞌi, nee aet jiokoine. 
2

 Bweꞌituk enchim in nakeka in 
emot jiapsekaꞌu, net aayuk, Liojta 
itom nakeꞌe benasia. Bweꞌituk inepo, 
Jesukrijtota enchim sualtualataka, 
chukula, enchim au aꞌ bit iꞌa, jamut 
bemeta, ka tuꞌik kaita yaꞌarika, 
wepuꞌulaik jiba aꞌ kunakaꞌa benasia. 
3

 Taa jukaꞌ bebejeꞌerita a yee aꞌ bai 
taꞌaaꞌue, jukaꞌ Ebaꞌ teamta, ka tuꞌik 
aꞌ yaꞌatuakaꞌa benasia, enchim ket 
junaen emo bai taꞌaateboneeꞌut ne 
emo tana majjae. Intok enchim 
tua junen jiaka enchim Krijtota 
yoꞌoreeꞌut, ka intok enchim aet 
emo temaineeꞌu betana. 4 Bweꞌituk 
emeꞌe, unnaa amemak tuꞌik, 
jumeꞌe, Jesukrijtota betana ka 
itom enchim aꞌ majtakaꞌa benasia 
taa taꞌabwisi emou nokammake. 
Intok emeꞌe, Liojta tuꞌu jiapsi 
jaibu mabetlamtaka juniꞌi, ka 
jain eaka taꞌabwik jiapsitau emo 
suꞌu tojak. Intok Krijtota betana, 

jukaꞌ nok lutuꞌuriata jikkajisuka 
juniꞌi, taꞌabwisi weyemta intok, 
sualbae. 5 Bweꞌituk, jumeꞌ emo 
jabeleka chukula emou yajaka, 
intok taꞌabwisi enchim majtakame, 
jumeꞌ enchim jikkajipeaꞌum, nee 
ka cheꞌa nee bepa am eiyaa machia. 
6

 Nejponee ala, jumak, kannee 
ujyoika intok yeu puꞌata benak 
nooka oꞌoben. Taa Krijtota betana 
jukaꞌ lutuꞌuriata, ne yumaꞌisi 
aꞌ juꞌuneiyaaka, kaita neu beꞌee. 
Inikaꞌa intok tee jiba enchim 
juꞌuneiyaatuala, siꞌimeku itom boꞌo 
jooriaꞌue.

7
 Oo nee ka tuꞌisi aayuk jaꞌani, 

junak, Krijtota betana nok 
lutuꞌuriata enchim majtaka, kaita 
emou waatakai, intok ino koꞌom 
eiyaakai, junuen jukaꞌ emou tuꞌik 
jiba emo tana waatakai. 8 Inepone, 
jumeꞌ Krijtota nau sualeme, watem 
betana tomita mabetak, bempoꞌim 
neu naꞌikiakaꞌuta mabetakai, ae 
ino aniaka, junuen Krijtota betana 
tekilta emo nasuk joaka, enchim 
kaabeta obisi net eetuakai. 9 Intok 
nee junak emomak anekai, kaita 
jipuekai juniꞌi, emo nasuk kaabeta 
nee net obisi eetuak. Bweꞌituk jumeꞌ 
Krijtopo itomak werim, bwiaraa 
Maserooniaꞌ teaꞌa betana yajakame, 
in ino ae anianeeꞌuta, neu nuꞌupak. 
Junuen beja nee aet ino suuak, 
kaitaꞌpo enchim net obisi eeneꞌ 
betchiꞌbo. Intok ne jiba junaen, 
bichau bicha aꞌ boꞌo jooriabae. 
10

 Junuen san, Jesukrijtota betana 
jukaꞌ lutuꞌuriata tua yumaꞌisi ne in 
aꞌ taꞌaaꞌpo, tua in juꞌuneaꞌa benasia. 
Ket ne junuen juꞌunea, in inien 
ae ino uttiaka, Liojta bichapo in 
boꞌo jooriaꞌu, jum bwiaraa Akaayaꞌ 

teaꞌpo siꞌimekut, kaabe inia betana 
taꞌabwisi nee eetuane. 11

 Kanne 
taꞌabwi weemta betchiꞌbo intok, 
inien jiia. Taa tua in enchim nakeꞌ 
betchiꞌbo jiba. Lios nee juꞌuneiyaa, 
jaikisia in enchim nakeꞌpo.

12
 Taa ne, jukaꞌ in joaꞌuta, jiba ne 

aꞌ boꞌo jooriabae junuen jumeꞌ jitat 
jiawiteka bem uttianaaꞌuta jaiwame, 
ka junuen in am au iꞌaꞌ betchiꞌbo. 
Intok ka ito benasia bem emo 
aꞌ boꞌo jooria ti jiuneꞌ betchiꞌbo. 
13

 Bweꞌituk inimeꞌe, ka lutuꞌuriapo 
Krijtota betana yeu puꞌarimtakai, 
yeem bai tattaꞌaa, Krijtota 
betana yeu puꞌarim benasia emo 
tammachiakai. 14

 Taa iniꞌi intok, 
kaita ka juꞌuneiyaawamta teuwaa. 
Bweꞌituk juꞌu bebejeꞌeri, aapo juniꞌi, 
taꞌabwisi au yaaka, lutuꞌuriapo 
Liojta betana aꞌ weyeꞌe benasia au 
jooa. 15

 Junuen san, jumeꞌ aamak 
eaka intok aꞌ eaꞌpo aman kateme, 
jiba junaen ale benasi, taꞌabwisi 
emo yaaka, tuꞌik boꞌo jooriame 
benasi a emo joone. Taa inimeꞌe, 
jiba juꞌu bem yaꞌari betchiꞌbo, 
junaen ka tuꞌisi ameu chupne.

Paplota, Krijtota betana yeꞌa 
puꞌatukaꞌpo aman, junuen 

jiokot au aꞌ bichaꞌu
16

 Juchi weeꞌpo ne inen emou 
jiia, kaabe, ka in suuakaꞌa benasia 
nee eiyaane. Taa junuen emeꞌe 
nee eiyaꞌateko, junaen ket, ka 
in suuakaꞌa benasia em nee 
emou noktua. Junuen beja ne 
ket, ili ino uttiaka emou nokneꞌ 
betchiꞌbo. 17

 Inikaꞌa intok, in emou 
nokbaeꞌuta, ne ka Jesukrijtota 
betana aet sawaka aꞌ teuwaa. Taa 
inia betana, in ino uttianeeꞌu 

ti jiaka ne ka tua ino suareka 
aꞌ teuwaa. 18

 Inim aniapo betana 
weyemtae, juebenam emo uttiame 
aneꞌe benasia, junaen ket nee ino 
uttiabae. 19

 Bweꞌituk emeꞌe, tuꞌisi 
emo koba susuawarekai, jumeꞌ 
ka susuawakame, kaachin jiaka 
alleaka am jikkajibaane. 20

 Bweꞌituk 
emeꞌe, jumeꞌ enchim utteꞌapo am 
ania iꞌame, oo jumeꞌe, tuꞌik enchim 
jipueꞌuta enchim uꞌaame, oo jumeꞌe, 
emou bem yoꞌotukaꞌa benasi aneme, 
oo jumeꞌ enchim ka tuꞌureme, oo 
jumeꞌ ka enchim yoꞌoreme, oo jumeꞌ 
pujbat enchim choname, emeꞌe 
junuen am tuꞌureme benasi aane. 
21

 Inien inepo jiuneeka juniꞌi ne 
tiiwe oꞌoben. Bweꞌituk itepote ala, 
tua ka iniau ito yumaꞌalek, ka inien 
anbaekai.

Taa jukaꞌa, watem emo au 
yumaꞌaleka bem joaꞌuta, inepo 
nee ket iniau yumaka aꞌ jooa. 
Inikaꞌa intok inepo nee kia in eaꞌpo 
aman aꞌ teuwaa, ka suawaekamta 
nokamta benasia aꞌ teuwaa oꞌoben. 
22

 Jumeꞌ waate enchim majtame, 
ebreeo yoemrata betana kateo, 
nejpo juniꞌi ketchia. Bempoꞌim 
ijraꞌeliita yoemrata betana kateo, 
nejpo juniꞌi ketchia. Bempoꞌim 
Apraꞌamtukaꞌuta yoemrammet yeu 
am katriamtuko, nejpo juniꞌi ket 
ne aet yeu simria. 23

 Bempoꞌim 
Krijtopo betana aꞌ nesauri am 
joao, nejponee ket, cheꞌa juniꞌi ame 
bepa junakaꞌa tekilta jooa. Taa 
ne inikaꞌa inien teuwaaka, ka in 
eaꞌpo aman, taa emo tana utteꞌa 
jooriawakaꞌa benasia nee aꞌ teuwaa. 
Bweꞌituk ne cheꞌa juniꞌi ame bepa 
tekilta yaꞌari. Cheꞌa juniꞌi ne ame 
bepa Krijtota betchiꞌbo bepsui. 

Cheꞌa juniꞌi nee ame bepa yuꞌin 
eꞌetasuak. Jue benasi intok ne bat 
batte memeꞌesuak. 24

 Mamni weeꞌpo 
jumeꞌ juriom nee jiokot yaak. Senu 
taka ama woj mamni ama batanisia, 
waka bea jibebiae nee bepsukai. 
25

 Bajisia, kuta jibebiae ne bepsuak. 
Sejtul intok nee mamaasuak. 
Bajisia, jumeꞌ bawepo bweꞌu kuta 
kanoam in ama boꞌo jooakaꞌum, 
jekae, bawe mayoau nee tetammet 
kotti yeu biaktawak. Intok sejtul 
nee, bawe nasuk, tukaapo intok 
taewaimpo bawepo yeu bajumeka 
ino jinneꞌuk. 26

 Jue benasi nee 
wokimmea naas simla. Intok ne 
batweempo tuꞌisi jinilwatchisi 
aꞌansuk. Yee eꞌetbwariame nasuk 
ne jinilwatchisi ne ino bichak. Intok 
jumeꞌ nele benasi yoemrata, intok 
kia taꞌabwi yoemrata nasuk juniꞌi, 
ne jinilwatchisi ino bichak. Jum 
bwere joꞌarampo juniꞌi, intok ka 
joꞌara beꞌemu, intok kia bawepo 
juniꞌi, jinilwatchisi ino bichak. 
Intok jumeꞌe, ka lutuꞌuriapo 
Krijtota sualeme nasuk juniꞌi, ne 
jinilwatchisi jiapsak. 27

 Tekilpo 
intok obiachiku nee ino bitchuk. 
Jue benasi ne ka kokkotchuk. Baꞌae 
mumukeka, intok jiokot maisi 
nee tebbaurek. Binwa ne kaita 
bwaꞌamachika jiapsisuk. Seberiata 
nee jiokot ineꞌesuk. Intok nee ka 
tajoꞌosuk.

28
 Inikaꞌa intok waate weemta neu 

weyeꞌ nasuk juniꞌi, chikti taꞌapo ne 
cheꞌa juniꞌi bettesi aꞌ inneꞌa, jumeꞌ 
siꞌimekut Krijtota sualeme betana 
in amet ino temaeꞌpo, tuꞌik ame 
tana waatakai. 29

 Senuk, jabeta, 
Krijtota sualeka, taa kee aet suatuu 
nejpone, aamak ino machiakaꞌa 

benasia ne ea. Senuk, ka tuꞌikut 
jiꞌoptuawako, nejposu nee tiurae 
intok omtiae nee jiokot eene. 
30

 In ino uttianeeꞌuta utteꞌatuko, 
nejponee inia weemtae, ka in ino 
cheꞌewareeꞌuta intok ka in siꞌimem 
bepa machiakaꞌuta teuwaaka, 
junae nee ino uttiane. 31

 Juꞌu itom 
yoꞌowe Jesukrijtota achai Lios, juꞌu 
jiba betchiꞌbo yoꞌoriwame, aapo 
juꞌunea, lutuꞌuriata in teuwaaꞌpo. 
32

 Jum bweꞌu joꞌara Lamajkoꞌ teaꞌpo 
nee aneo, juꞌu kobanao, jukaꞌ senu 
rei Areetaj teamtau weyekame, 
junamaꞌa bweꞌu joꞌaraapo yeu 
katwaꞌu bicha nee bwiseka, nee 
weeyaaneeme joak. 33

 Taa ne senu 
bweꞌu warita benaku, junamaꞌa 
bweꞌu joꞌara, mekka jikat kora 
yaꞌaripo bepa omot wikiae ne 
koꞌom yechaꞌawak. Inien sannee 
junameꞌe betana ino jinneꞌuk.

Tenkupo benasi weyeka intok, juꞌu 
Liojta betana Paplota juꞌuneiyaaꞌu

12  Junuen ne, tuꞌik betana 
ino uttiaka nokaꞌateko, 

tuꞌik ne kaita ne aet tettea. Ala 
ne, achai Liojta betana, in mabetri, 
tenkupo benasi in bichakaꞌuta 
intok ae betana lutuꞌuriata in 
juꞌuneiyaatuarita neu aune. 2 Senuk 
oꞌouta, Krijtota sualemta ne taꞌaa. 
Junaꞌa intok woj mamni ama naiki 
wasuktiam simsukaꞌpo, teekau, 
Liojta yoꞌotaka katekaꞌu jikau 
noitawak. Kannee juꞌunea, chikti 
aꞌ takaamak aman aꞌ noitekaꞌpo, 
oo kia aꞌ jiapsi jiba. Ala Lios 
aapo juꞌunea. 3 Taa nee juꞌunea, 
junakaꞌa oꞌouta, aꞌ takaamak, oo 
ka aꞌ takaawamak, junakaꞌa ne 
ka juꞌuneiyaa, Lios aapo jiba aꞌ 

juꞌuneiyaa. 4 Junaꞌa, jumeꞌ Krijtota 
sualeka kokkokame yaajaꞌu 
noitek. Junamani nokta, tua ka a 
juꞌuneiyaatumta aꞌ jikkajak. Inikaꞌa 
nokta intok, inim yoeme, ka au 
chaꞌaka aꞌ teuwaaneꞌpo. 5 Senuk, 
junuen, aapoꞌik benasi maachik 
yoemta, ala ne uttiane. Taa 
ne, inepo, kaitat intok ino uttia, 
taa juꞌu kaabeta bepa cheꞌa in 
machiakaꞌut jiba ne ino uttia. 6 Nee 
intok, junuen ino uttiabaeꞌeteko 
juniꞌi, kannee ka suasi an ean 
oꞌoben. Bweꞌituk ne junuen 
lutuꞌuriata jiba nok ean. Taa ne ka 
ino uttiabae, junuen kaabeta net aꞌ 
bichaꞌu, oo net aꞌ jikkajaꞌu, cheꞌa 
bepa ka nee aꞌ eiyaaneꞌ betchiꞌbo.

7
 Junaꞌa, Liojta betana ama butti 

suum watchisi intok eiyaawatchisi 
machik in juꞌuneiyaatuawakaꞌu 
betchiꞌbo, intok nee ka ama bea 
butti in ino uttianeꞌ betchiꞌbo, 
koꞌokoata nee inneꞌetuak, wichata 
net kiktekaꞌaweelaꞌpo benasia. 
Iniꞌi wantia intok, bebejeꞌerita 
betana inen weyeka, ne ka ama 
eltuaꞌ betchiꞌbo neu suꞌu tojiri. 
8

 Inikaꞌa koꞌokoata intok, nee aꞌ suꞌu 
tojineꞌ betchiꞌbo, bajisi, yoꞌowe 
Jesukrijtotau ne au ino nokriak. 
9

 Taa juꞌu Jesukrijto inien nee aꞌ 
juꞌuneiyaatuari, aapoꞌik betana tua 
yee aꞌ nak jiokoleka yee aꞌ bichaꞌut 
jiba in eeneeꞌu. Intok junuen 
senuk ka cheꞌa bepa au aꞌ eiyaaꞌue, 
aapoꞌik a jita aꞌ joaꞌuta, junuen 
cheꞌa tuꞌisi aꞌ juꞌuneiyaatuneeꞌu. 
Inien san nee inien jiapsaka ne 
cheꞌa aꞌ tuꞌure. Junuen weyeka 
beja, jukaꞌ Jesukrijtota a jita aꞌ 
joaꞌuta, net aꞌ bitnaꞌ betchiꞌbo. 
10

 Junuen san ne aet yanti ela juꞌu 

inim jiapsaka neu weyemta betana. 
Jaana in jiawaawaꞌut. Jukaꞌ ka in 
jipuꞌusukaꞌutchi. Intok jukaꞌ neu 
suawaka, ka in bibitpeewaꞌut. Intok 
jukaꞌ obiachika, Krijtota betchiꞌbo 
in aet jiokot ino bichaꞌut. Bweꞌituk 
ne junuen, in jiapsaꞌ nasuk juniꞌi, 
Krijtota betana juꞌu a jita aꞌ joaꞌuta, 
cheꞌa juniꞌi neas yeu maachi.

Korintoꞌ teaꞌpo Krijtota sualeme 
betana, Paplota jachin au eetuaꞌu
11

 Inim nee inien jiba inepo nee 
betana tuꞌisi in jiapsaꞌuta teuwaakai, 
senuk tua ka suawaekamta benasi 
nee aulaa. Taa emeꞌe junameꞌe jumeꞌ 
nee inien noktuakame. Bweꞌituk 
emeꞌe junameꞌemtukan jumeꞌ nee 
uttiaka nee tana tuꞌik teuwaaꞌeaꞌum. 
Bweꞌituk inepo nee kaitaꞌpo nee a 
ino yeu tawaa machia, inimeꞌe ka 
lutuꞌuriapo, Krijtota betana emo 
kateꞌeti jiame bepa, jumeꞌ enchim 
amemak eaꞌum. Junuen nee intok 
kaitaꞌpo cheꞌa ne ino eiyaao juniꞌi. 
12

 Emomak aneka, jukaꞌ tekilta, ka aꞌ 
rojiktaka, ino ou bujtaka emo nasuk 
in yaakaꞌue, machilae juꞌuneiyaatuk, 
Liojta a jita joaꞌue, intok suum 
watchisi machikue junuen tua 
lutuꞌuriapo, Krijtota betana in yeteu 
bittuaritukaꞌpo. 13

 Enchim nee, jiba 
jumeꞌ wate siꞌime Krijtota sualeme 
benasi amewit nee tuꞌisi enchim 
bichak. Ala inepone, kaitaꞌpo nee 
enchim nee aniatuak. Iniae nee ka 
ammaꞌali emomak ayuko, nee em 
aet jiokoe.

14
 Iꞌanne iniamak beja, bajisi ne 

emou noitine. Intok junuentaka 
juniꞌi kaitaꞌpo nee enchim net obisi 
ee iꞌa. Bweꞌituk kannee jita enchim 
jipueꞌuta emot jaiwa. Ala ne, emo 

tana su, tuꞌik waatakai. Bweꞌituk 
jumeꞌ achaiwaim junameꞌem, 
jumeꞌe, bem yoemiam betchiꞌbo 
tomita yoꞌoneeme. Intok ka jumeꞌ 
yoemiarim junameꞌe, jumeꞌ bem 
yoꞌowam betchiꞌbo. 15

 Inepo intok, 
ne kaachin jiaka, alleaka, jukaꞌ in 
jipueꞌuta ne emot wiutane. Intok ne 
kia inepo juniꞌi, ne ka ino beutia, 
enchim jinneꞌuimtuneeꞌuta cheꞌa 
emo tana waatakai. Taa emeꞌe 
intok, cheꞌa in enchim nakeꞌ nasuk 
su, cheꞌewasu ka nee eiyaame bena.

16
 Taa waate, kaitaꞌpo enchim net 

obisiꞌeakaꞌpo, tuꞌisi juꞌuneaka juniꞌi, 
ne enchim bai taꞌaaka ne etbwa 
emot eak, ti jiia. 17

 Jaisa ne enchim 
bai taꞌaabaeka, jumeꞌ watem emou 
bittuak jaꞌani. Emeꞌesu juꞌunea, 
ka aꞌ lutuꞌuriatukaꞌpo. 18

 Tiitoꞌ 
teamtau ne ujbwanak, emou aꞌ 
noitineꞌ betchiꞌbo. Intok ket ne 
aamak, senuk Krijtopo itomak 
werik bittuak. Jaisa enchim bai 
taꞌaak jaꞌani juꞌu Tiito. Emeꞌe su 
juꞌuneakai, aapoꞌik intok neetchi, 
nanancha itom eaka siꞌimeta 
nanancha itom aꞌ boꞌo jooriaꞌpo.

19
 Jaisa emeꞌe jumak, itom ito 

nokriaka inien emou jiaꞌatiꞌea. Taa 
ka junuen weye. Ala te, Liojta 
itom juꞌuneiyaaꞌpo juꞌuneaka 
intok Krijtota betana lutuꞌuriaka 
emou nooka. Taa siꞌime iniꞌi, 
Liojta betana weyemtat cheꞌa 
juniꞌi yumaꞌisi enchim aꞌ taꞌaaneꞌ 
betchiꞌbo weye, Krijtopo itomak 
werim, tuꞌisi in nakeꞌum. 
20

 Bweꞌituk ikaꞌa ne ama au machia. 
Nee emou noiteo jumak juniꞌi, ka in 
emot juꞌuneiyaabaeꞌu su, ama emot 
aunee tiꞌeakai. Intok kia enchim 
juniꞌi, ka enchim net boꞌo bichaꞌu 

su, enchim net juꞌuneiyaaneꞌpo. Ka 
baeka juniꞌi, ne inen ea, enchim 
emo ee bejeꞌeeꞌuta intok jitat ka 
nat tuꞌuriwamta, emo omtawamta, 
emo cheꞌewariwamta, cheꞌa emo 
eiyaawamta, ka lutuꞌuriata yetet 
nokwamta, jitat ka yee tuꞌuriwaka 
yetet nokwamta, emo jabeliwamta 
intok ka suasi jiapsiwamta, inikaꞌa 
siꞌimeta ne ama au machia. 21

 Iꞌan 
ne emou noitineeo, inen nee yeu 
aꞌ wee machia, enchim, Liojta 
bichapo tiusi nee tawaaneꞌpo. Intok 
kia ketchia, enchim juebenam 
betchiꞌbo in bwanneꞌpo. Jumeꞌ 
binwatuk naateka, Liojta bichapo 
emo nasuk ka tuꞌisi jiapsame 
betchiꞌbo. Junuen, inikaꞌa ka 
ammaꞌali anwamtat ka emo 
temaeme. Intok jukaꞌ tattaꞌabwi 
jaamuchim mak, kaꞌam jubekai 
juniꞌi, amemak emo tuꞌuriwamta 
intok siꞌimeta jukaꞌ ka tuꞌik bem au 
joiwalataka boꞌo jooriaꞌutat, ka emo 
temaeme.

Jiꞌojtesuka, juꞌu Paplo am sua 
tejwaaka intok am tebotua

13  Iniamak ne beja, bajisi ne 
aman emou noitine. Siꞌime 

juꞌu emo nasuk ka tuꞌisi weyeme, 
wooi oo bajika aꞌ juꞌuneiyaaka, 
machisi aꞌ teuwaaneeme betana 
jiba tuꞌutenaa. 2 Intok jumeꞌe, bat 
naataka ka tuꞌisi ayukame intok 
kia siꞌimem, iꞌan nee ket, mekka 
emou aneka, juchi jukaꞌa, wosa in 
emou noiteka in enchim aet sua 
tejwaakaꞌuta, juchi enchim aet 
tejwaa. Iꞌan, in juchi emou noiteka, 
kutti in emou aꞌ yechaꞌaneꞌpo. 
3

 Junak emeꞌe, jukaꞌ enchim 
juꞌuneiyaabaeꞌuta bitne, Krijtota 

betana juꞌuneetuawaka, aapoꞌik 
betana weyemta in teuwaaꞌpo. Juꞌu 
yoꞌowe Jesukrijto intok, enchim 
sua tejwaakai, kuttipo emou nooka. 
Intok ama naa buustia, siꞌime 
utteꞌata aet ayukaꞌuta emo nasuk 
yeu aꞌ machia. 4 Lutuꞌuria ala, tua 
kaita utteꞌata aet ayukaꞌa benasia, 
kuuset aꞌ poponwakaꞌpo. Taa Liojta 
betana utteꞌata aet autuawakaꞌue, 
iꞌan junae, jiba yuu jiapsa. Junuen 
san ket itepo, ale benasi te ito 
eiyaaka, kaita utteꞌakame benasi te 
mamachi. Taa itepo aamak eakai, 
Liojta betana aniawaka te jiapsine, 
Krijtota betana weyemtat enchim 
ania betchiꞌbo.

5
 Emeꞌeꞌem emo aet temaine, 

ka taꞌabwisi intok jiapsita 
bepa Krijtota enchim sualeꞌpo 
juꞌunee betchiꞌbo. Bweꞌituk 
juꞌu Jesukrijtota tuꞌu jiapsiwa, 
lutuꞌuriapo emot jiapsa. Enchim 
junuen ka jiapsita bepa lutuꞌuriapo 
aꞌ sualeo. 6 Taa itepo ala te, enchim 
juꞌunee iꞌa, itom ka junuen aa 
nokiꞌichiapo itom aꞌ sualekaꞌpo. 
7

 Intok jiba te Liojtau bicha enchim 
nokria, junuen enchim kaita ka 
tuꞌuwata boꞌo joorianeꞌ betchiꞌbo. 
Ka junuen, watem, itom tekilta 
betchiꞌbo itom am uttia iꞌaka. Taa 
kia beja te tuꞌik jiba enchim joo 
iꞌakai, elaꞌpo su itepo junae, tuꞌik 
betana ka lutuꞌuriakame benane. 
8

 Bweꞌituk itepo, katte a jukaꞌ 
Liojta betana lutuꞌuriata bejeꞌeka 
aane. Ala tee, siꞌimeta itom boꞌo 
jooriaꞌuta, Krijtota nok lutuꞌuria 
nokriaka aꞌ jooa. 9 Inia betchiꞌbo 

san te yanti ela junuen itepo 
kaitau yumame benakai, taa itepo 
enchim siꞌimeku yumamebaekai. 
Intok jiba te bichau bicha Liojtau 
bicha enchim nokriane, junuen 
siꞌimeku, Krijtota benasi enchim 
jiapsineeꞌuta enchim jajamneeꞌuta 
emo tana waatakai. 10

 Inikaꞌa 
jiꞌojteita ne bat emou bittua, kee 
emou noitekai, junuen chukula 
emomak aneka, emomak etejoka, 
ka unnaa bettesi emou in nokbaeꞌ 
betchiꞌbo. Bweꞌituk yoꞌowe 
Jesukrijtota betana, kutti in emot 
nesaweeꞌuta, nee au yumaꞌatuari. 
Taa junuen emou nokaka, Liojta 
betana lutuꞌuriat yumaꞌisi enchim 
aꞌ taꞌaaneꞌ betchiꞌbo. Intok ka 
junuen, ka tuꞌikut enchim jiꞌoptua 
betchiꞌbo.

11
 Iꞌan intoko Krijtopo nemak 

werim, Lios emo maktune. 
Enchim inien tuꞌisi enchim 
jiapsineeꞌut em emo temaine. 
Emoꞌem naas jiapsi joꞌane. 
Siꞌimeku em wepulsi nau eene. 
Yantelaka nau jiapsine. Intok 
junuen juꞌu Lios, yantelwamta 
yetet autuame, intok tuꞌisi yee 
nakeme, aapo emomaktune. 
12

 Emeꞌe intok ket, tua naksi emo 
eiyaaka, naas emo tebotuane.

13
 Siꞌime jumeꞌe, Krijtopo itomak 

werimtaka, inim aneme, utteꞌesia 
enchim tebotua. 14

 Yoꞌowe 
Jesukrijtota betana jukaꞌ emou 
tuꞌik em mabetne. Intok Liojta 
jiba enchim nakneeꞌuta em bitne. 
Intok Liojta tuꞌu jiapsiwa jiba 
emomaktune. Tua junuentune. 

Juꞌu Paplo, siꞌime jumeꞌ 
bwiaara Kalaasiaꞌ teaꞌpo 

Krijtota sualemmeu jiꞌojte

1  Inepo Paplo, Jesukrijtota 
betana sawaka nee yeteu 

bittuari. Ka inim senuk betana 
nok lutuꞌuriata weiyaaka intok 
kia ka inim watem betana yeu 
puꞌaritakai. Ala jiba aapoꞌik 
Jesukrijtota betana intok juꞌu Lios 
achaiwai, juꞌu aapoꞌik kokoarim 
nasuk aꞌ jiabijtetuakamta betana 
weyekai nee aꞌ tekil makritakai. 
2

 Inepo intok siꞌime jumeꞌ Krijtota 
sualeme nemak aneme, itepo nau 
inikaꞌa jiꞌosiata te emou jiꞌojte, 
siꞌime jumeꞌe, bwiaara Kalaasiaꞌ 
teaꞌpo Krijtota sualemmewi. 
3,4

 Itom yoꞌowa Liojta betana intok 
itom yoꞌowe Jesukrijtota betana, 
jiba aapo juꞌu, itom ka tuꞌuwa 
yaꞌarimmet itom jiokoinaꞌ betchiꞌbo, 
meꞌetuneeka au suꞌu tojakame, 
junuen inim aniapo ka tuꞌik 
weyemta betana itom jinneꞌubaekai, 
iniꞌi, itom Lios achaita junuen au 
aꞌ chupakaꞌpo amani. Inime betana, 
tuꞌika enchim alleeneeꞌuta intok 
yanti, kaitat jain eaka enchim 
jiapsineeꞌuta tee emo tana aꞌ waata. 
5

 Liojtau bicha aapoꞌik alleetuawaka 

aꞌ yoꞌorinaaꞌu, jiba yuu betchiꞌbo au 
aune. Tua junuentune.

Ka taꞌabwika intok Krijtota 
nok lutuꞌuria aayuk

6
 Emo tana tua nee aꞌ suum 

eiyaa, Liojta junuen lauti enchim 
aꞌ koptaꞌ betchiꞌbo. Aapoꞌik 
jukaꞌ Krijtota, yee aꞌ nak jiokoleꞌ 
betchiꞌbo, chukula teekau enchim 
aamak jiapsineꞌ betchiꞌbo enchim 
nunukamta. Intok enchim, jukaꞌ 
Krijtota betana nok lutuꞌuriata, yee 
jinneꞌumta, ka inikaꞌa, taꞌabwik 
enchim aꞌ sualeꞌ betchiꞌbo. 7 Ka 
junuen lutula weeꞌpo taꞌabwika 
intok Krijtota nok lutuꞌuria aayuk 
oꞌoben. Senu weeme ala aayuk, 
inim waate ka enchim yanti eltuaka 
intok inimeꞌe, Krijtota bemela 
nok lutuꞌuriata taꞌabwisi enchim 
aꞌ majtabaeme ama aneꞌepo. 8 Taa 
jabetaka juniꞌi, waꞌa enchim 
taꞌabwisi weyeka Krijtota betana 
nok lutuꞌuriata, ka juꞌu itom 
enchim aꞌ majtai benasi enchim aꞌ 
majtaꞌateko, junaꞌa, Liojta betana 
ka tuꞌisi aꞌ tawaanaaꞌuta au chupne. 
Iniꞌi, elaꞌpo su, jiba ito betana senu 
weyekai, oo kia teeka betana senu 
ankeles weyeme tuneeka juniꞌi, ka 
tuꞌisi aꞌ tawaanaaꞌuta au chupne. 

9
 Inikaꞌa nee juchi emou aꞌ teuwaa, 

jabetaka juniꞌi, Krijtota bemela 
nok lutuꞌuriata, taꞌabwisi, ka bat 
naataka jukaꞌ enchim jikkajaka 
enchim sualekaꞌuta benaka aꞌ 
teuwaamta aneo, iniꞌi Liojta betana 
ka tuꞌisi aꞌ tawaanaaꞌuta au chupne.

10
 Inikaꞌa inepo teuwaaka, jaisa 

nee inim jukaꞌ yoemrata nee aꞌ 
uttia iꞌakai, oo inepo jukaꞌ Liojta 
nee aꞌ uttia iꞌaka aꞌ teuwaa, jaꞌani. 
Kannee inim jabetamak tuꞌisi 
tawabaekaꞌea. Bweꞌituk junuen 
inepo inim yoemratamak tuꞌisi 
tawabaeꞌeteko, iꞌan kannee intok 
inepo, Jesukrijtota betana weyeka 
intok aꞌ tekil joaka jiapsi ean.

Paplota Krijtota betana nokneeka, 
jaisa yeu aꞌ puꞌawakaꞌpo

11
 Taa inikaꞌa emeꞌe juꞌuneiyaane, 

Krijtopo nemak werim, jukaꞌ 
Krijtota bemela nok lutuꞌuriata in 
yee majtaa tekiakaꞌuta, inikaꞌa ka 
jabe inim yoemta suawa betana aꞌ 
weyeꞌu.

12
 Intok nee kia ka inim 

jabeta betana jiꞌosiapo jiꞌojteita 
majtawaka aꞌ mabetlaa. Ala jiba 
aapo juꞌu Jesukrijto inikaꞌa nee aꞌ 
juꞌuneiyaatuak.

13
 Emeꞌe jaibu nee betana aꞌ 

jikkajilaa, bat naataka in jiapsakaꞌu 
betana, junako inepo inim jukaꞌ 
jurio yoemrata, junuen Liojta 
bem sualeꞌpo aman, ketun nee 
amemak eaka aꞌ sualeo. Intok 
emeꞌe juꞌunea, kia jumeꞌ Krijtota 
sualeme, junuen tua ka ameu 
alleaka in ameu suuaka intok in 
am luꞌutabaekaꞌpo. 14

 Intok inepo, 
jumeꞌ juriom junuen weyeka, Liojta 
am sualeꞌpo, inepo nee, jumeꞌ nele 

benasi jurio yoemem, newit kateka 
juꞌubwa yoꞌotume, inime bepa 
cheꞌa nee ame bepat tulatukan 
yaꞌuraa tekil betchiꞌbo. Bweꞌituk 
inim inepo cheꞌa tuꞌisi aet jiapseka 
aꞌ boꞌo joorian, jukaꞌa, wameꞌe bat 
naataka in yoꞌowasukaꞌum, bem 
sualeka, au joiwalataka bem boꞌo 
jooriasukaꞌuta. 15,16

 Taa juꞌu Lios, 
kee nee yeu yoemtuu naataka nee 
yeu puꞌak. Intok aapoꞌik tua yee 
aꞌ nak taꞌaꞌ betchiꞌbo, ka neu aꞌ 
lutuꞌuriatuk juniꞌi, aapoꞌik tekileu 
aapo nee kechak. Intok chukula, 
aapoꞌik junen aꞌ waatakaꞌpo amani, 
jukaꞌ aꞌ usiwata Krijtota nee aꞌ 
taꞌaatuak, junuen aapoꞌik betana 
jukaꞌ bemela nok lutuꞌuriata, juꞌu 
ka jurio yoemrata nasuk in yee aꞌ 
majtaneꞌ betchiꞌbo. Junako inien 
neu yeu aꞌ siiko, inepo inia betana 
juꞌunee betchiꞌbo, nee kaabetamak 
etejok. 17

 Intok ne kia jum bweꞌu 
joꞌara Jerusalen teaꞌu juniꞌi ne ka 
noitek, junaman jumeꞌ nee bepat 
jaibu Krijtota betana yeu puꞌarim 
inia betana am bit betchiꞌbo. Ala 
nee, inepo junaman noitiꞌeaka su, 
nee ka boꞌo bichaka nee bwiaara 
Araabiaꞌ teaꞌu ne noitek. Iniat 
chukula, inepo junaꞌabo juchi nee 
jum bweꞌu joꞌara Lamajkoꞌ teaꞌu 
nottek.

18
 Intok inepo, jum bweꞌu joꞌara 

Jerusalen teaꞌu, kannee aman siika. 
Baji wasuktiam simsuk chukula 
inepo aman sikaari. Junako jukaꞌ 
Peota nee aꞌ taꞌaak. Intok junamaꞌa 
nee woj mamni ama mamni taꞌapo 
nee aamak ama taawak. 19

 Taa 
junamaꞌa, wameꞌe Krijtota yeu 
puꞌarim betana kaabeta intok ne 
ama bichak, kia jukaꞌ Jakooboꞌ 

teamta jiba, Jesukrijtota sailawata 
jiba nee ama bichak. 20

 Inikaꞌa in 
emou jiꞌojteꞌuta, Liojta bichapo nee 
tua aꞌ lutuꞌuriatukaꞌuta nee enchim 
aꞌ tejwaa.

21
 Inim, iniat chukula nee 

intok bwiaara Siiriaꞌ teaꞌu intok 
Siliisiaꞌ teaꞌu ne siika. 22

 Jumeꞌe, 
bwiaara Jureaꞌ teaꞌpo Krijtota 
sualeme, inimeꞌe ka nee bit taꞌaan. 
23

 Bempo senu weemta jiba nee 
betana jikkajilamtakai: “Juꞌu 
bat naataka itou ka alleaka itou 
suaꞌu, iniꞌi iꞌan Krijtota aꞌ sualwaꞌu 
betana yee aꞌ majta. Inikaꞌa, bat 
naataka wasuktiammet aapoꞌik aꞌ 
luꞌutabaekaꞌu ti,” jiuwamta. 24

 Intok 
inimeꞌe inien neu yeu aꞌ sikaꞌ 
betchiꞌbo, Liojta baisaeka bem aꞌ 
yoꞌoreeꞌuta au aꞌ teuwaan.

Jumeꞌ wate Krijtota yeu puꞌarim 
Paplota mak eakaꞌpo

2  Junama woj mamni ama 
naiki wasuktiam sikaa, 

chukula nee juchi bweꞌu joꞌara 
Jerusalen teaꞌu ne noitek. Inim 
juꞌu Bernabeeꞌ teamtamake. Jukaꞌ 
Tiitoꞌ teamta intok ket inepo aꞌ 
weiyaakai. 2 Ineponee junaman 
noitek, Liojta betana junaman 
in weeneeꞌut juꞌuneetuawakai. 
Junaman Jerusalenpo inepo 
jumeꞌ waate Krijtota sualeme 
nasuk jumeꞌ cheꞌa bat eiyaawaka, 
siꞌimeku yoꞌowe benasi bitwame, 
omola bempoꞌimmak jiba anekai, 
inepo, jukaꞌa, jumeꞌ ka juriom 
nasuk Krijtota betana bemela 
nok lutuꞌuriata in yee majtaꞌuta 
nee am juꞌuneiyaatuak. Inien ne 
aayuk, jukaꞌ in joaꞌuta, inikaꞌa 
bempoꞌimmak jumak juniꞌi tuꞌisi 

aꞌ weyeꞌut juꞌuneebaekai. 3 Taa 
inim, kia juꞌu Tiitoꞌ teame, nemak 
weamaꞌu, aapo ka jurio yoemtaka 
juniꞌi, ka aet nesawak, aapoꞌik 
au sirkunsiraaroaneeꞌu betana. 
4

 Ala lutuꞌuria junamaꞌa wate, 
ka lutuꞌuriapo Krijtota sualeme 
aneꞌepo, inimeꞌe etbwa ito nasuk 
kimulamtaka aꞌ sirkunsiraaroa 
iꞌan. Inimeꞌe, wateku kia itot 
mammatebaeka ama yajilamtukan. 
Inimeꞌe junuen, Jesukrijtotamak 
eaka aꞌ sualeka, inia betchiꞌbo 
Moiseejtukaꞌuta nesauri jiꞌojteim 
betana, utteꞌataka joowamta, itou 
bicha ka aꞌ utteꞌatukaꞌuta itot aꞌ 
juꞌuneiyaabaekai. Intok inimeꞌe, 
jumeꞌ nesaurim, juchi utteꞌapo itom 
am joaka jiapsineꞌ betchiꞌbo itom 
utteꞌa jooriabaekai. 5 Taa itepo, kia 
chubala jitaꞌapo juniꞌi te ka amemak 
eak. Bweꞌituk itepo, Krijtota betana 
jukaꞌ bemela nok lutuꞌuriata, bichau 
bicha, ka taꞌabwisi intok enchim aꞌ 
sual iꞌakai.

6
 Taa junamaꞌa Jerusalenpo jumeꞌ 

bajika, Jakooboꞌ teamta intok 
Peota intok Joanta, jumeꞌ Krijtota 
sualeme nasuk cheꞌa bat eiyaawaka, 
siꞌimeku yoꞌowe benasi bitwame, 
bempo, in yee majtaꞌu betana, kaita 
bemelasi weyemta nee tejwaak. 
Nee intok inia betana bempoꞌim 
junuen bitwaka bem eiyaawaꞌuta, 
iniꞌi nee betchiꞌbo kaita teuwaa 
bweꞌituk Liojta bichapo itepo 
siꞌime nanancha bitwaa. 7 Bempo 
jitaa bemelasi weyemta nee 
tejwaaꞌeaka su, bempo nemak eaka 
nee betana aꞌ juꞌuneiyaak, jukaꞌ 
Liojta, Krijtota betana bemela nok 
lutuꞌuriata jumeꞌ ka juriommeu 
in aꞌ teuwaaneꞌ betchiꞌbo, aapoꞌik 

nee aꞌ tekil makriakaꞌuta, jiba jukaꞌ 
Peota, juꞌu jurio yoemratau jiba 
inikaꞌa nok lutuꞌuriata, aꞌ teuwaaneꞌ 
betchiꞌbo aꞌ tekil makakaꞌa benasia. 
8

 Bweꞌituk jiba aapo juꞌu achai 
Lios, jukaꞌ Peota, yeu aꞌ puꞌaka, 
jurio yoemratau bichaa aꞌ bittuaka, 
aapoꞌik utteꞌawae, aamaktukame, 
aapo ketchia, juꞌu ka jurio 
yoemratau bicha nee yeu puꞌaka, 
aapoꞌik utteꞌawae nemaktukai.

9
 Inia betchiꞌbo juꞌu Jakooboꞌ 

teame, juꞌu Peeo intok juꞌu Joan, 
inimeꞌe, jumeꞌ Krijtota sualeme 
nasuk, eiyaawaka siꞌimeku 
yoꞌowe benasi bitwame, inimeꞌe 
inile benaka aapoꞌik betana tua 
eiyaawaka tuꞌik net aꞌ autuakaꞌuta 
aꞌ tuꞌureka aꞌ bichak. Intok 
junamaꞌa, neetchi intok Bernabeeta, 
bempo itom mam bwisek, iniae 
aꞌ teuwaakai, itom nakeka, itomak 
bem eaꞌu, ka jurio yoemrata 
nasuk ameu sajaka, aman itom 
tekipanoaneeꞌuta. Bempo intok 
junamaꞌa jumeꞌ jurio yoemrata 
nasuk tekipanoabaekai. 10

 Inimeꞌe 
ala, kaita intok, kia junamaꞌa jumeꞌ 
tua jiokot aneka jiapsame, itom 
am anianeeꞌu betana itou nookak. 
Intok inikaꞌasan nee aꞌ joobaeka aet 
jiapsek.

Paplo, jum Antiokiaꞌ teaꞌpo, 
Peota nok tejwaa

11
 Taa junaet chukula, jukaꞌ 

Peota, bweꞌu joꞌara Antiokiaꞌ teaꞌu 
aꞌ yepsako, jum teꞌopopo inepo 
nee witti aapoꞌiku nokaka, ka 
ammaꞌali aꞌ anekaꞌu betana nee 
aꞌ nok tejwaak. Bweꞌituk aapo 
junamaꞌa juꞌu aꞌ weetuaꞌu, ka juꞌu 
lutuꞌuriata mak weyen. 12

 Bweꞌituk 

aapo junamaꞌa cheꞌa bat jumeꞌ 
ka jurio yoememtaka Krijtota 
sualemmak au weiyaaka amemak 
jiꞌibwak. Taa chukula junama 
Jakooboꞌ teamta betana watem 
ama yajako, junak aapo inime mak 
ka intok eaka ka intok amemak 
jiꞌibwak. Bweꞌituk aapo junamaꞌa 
jumeꞌ waate, jukaꞌ sirkunsision ti 
teaka aꞌ boꞌo jooriame, ame tana 
majjaekai. 13

 Junako junamaꞌa jumeꞌ 
waate jurio yoemem taka, Krijtota 
sualeme, inimeꞌe, jukaꞌ Peota 
junuen ka lutuꞌuriataka aꞌ joaꞌuta 
aꞌ bichaka, bempo ale benasi eaka, 
jukaꞌ kia beja aꞌ joaꞌuta, aꞌ joo 
japtek. Intok kia juꞌu Bernabeeꞌ 
teame juniꞌi, iniat amemak eakai. 
14

 Taa junako inepo, inimeꞌe, ka 
jukaꞌ Krijtota betana nok lutuꞌuriata 
itom yee majtawamta aꞌ weyeꞌe 
benasia, ka iniamak weyeka am 
jiapsame aꞌ juꞌuneiyaakai, inepo 
nau anwaꞌapo siꞌimem bichapo juꞌu 
Peotau: “Empo jurio yoem takai, 
inim jumeꞌ ka jurio yoemem benasi 
emo ujuꞌuk. Junuen san jaisaakai 
inimeꞌe ka jurio yoemem Krijtota 
sualeme, utteꞌapo jiba jumeꞌ jurio 
yoemem benasi am jiapsi iꞌa”, ti ne 
au jiiak.

Jumeꞌ juriom, siꞌime jumeꞌ wate 
yoemra benasi, Krijtota sualeka 

bem jinneꞌuimtukaꞌpo
15

 Empo intok inepo, jurio 
yoemem tee yoꞌowak. Intok itepo 
tee ka omot bwiaara yoemrata 
benasi, Liojta bichapo ka tuꞌik tee 
ka aꞌ jooa. 16

 Junuentaka juniꞌi inim 
kaabeta, jumeꞌ Moiseej tukaꞌuta 
nesauri jiꞌojteim boꞌo jooriaka 
aꞌ jiapsaꞌ betchiꞌbo junae Liojta 

bichapo tuꞌisi aꞌ mabettuneeꞌuta 
tee juꞌunea. Taa inikaꞌa, wepulsi 
Jesukrijtota betchiꞌbo aꞌ sualekai 
jiba. Inia betchiꞌbo itepo ketchia 
Jesukrijtota tee aꞌ suallam junuen 
itepo, Liojta bichapo, ka tuꞌika 
kaita itot ayuka bitwaka, tuꞌisi 
mabettubaekai. Intok inikaꞌa, ka 
nesauri jiꞌojteimpo weyemta itom 
aꞌ boꞌo joorialatukaꞌ betchiꞌbo. 
Bweꞌituk kaabe, jum nesauri 
jiꞌojteimpo weyemta aꞌ boꞌo 
jooriaka aꞌ jiapsaꞌ betchiꞌbo 
jinneꞌuitune.

17
 Taa inim itepo Krijtota sualeka, 

aapoꞌik betchiꞌbo Liojta bichapo 
tuꞌisi mabettubaekai, taa ketchia 
itepo ka tuꞌik itom joaꞌu itot ayukai, 
jaisa iniꞌi aꞌ teuwaa jaꞌani, Krijtota 
jukaꞌ ka tuꞌik itom joaꞌuta, aapoꞌik 
itom aꞌ jootuaꞌuta. Kaachin itepo 
inien aapoꞌikut nokne. 18

 Bweꞌituk 
inim inepo, jumeꞌ Moiseej tukaꞌuta 
nesauri jiꞌojteim sualwame 
bejeꞌeka, ka inimmea senuk aꞌ 
jinneꞌuituneꞌeti jiaka, intok inepo 
chukula, iniae, Liojta bichapo tuꞌisi 
itom mabettuneeꞌu aꞌ utteꞌatukaꞌuta 
juchi aꞌ teuwaꞌateko, junak ala 
inepo tua ka tuꞌik joone. 19

 Bweꞌituk 
inepo juꞌu nesaurita betana, tuꞌisi 
aet tawaa betchiꞌbo ka au yumakai, 
iꞌan, inia nesaurita betana nee ka 
in jiapsaꞌa benasi nee ino eiyaak. 
Jiba juꞌu nesauri inien nee tawaak 
junuen bemelasi Liojta betchiꞌbo 
jiba in jiapsineꞌ betchiꞌbo. 20

 Inepo, 
Krijtotamak in eaꞌ betchiꞌbo, aamak 
kuuset in popontukaꞌa benasia nee 
ino eiyaa. Inien san, kannee inepo 
junaꞌa, witti jiapsame. Ala aapo 
Krijto junaꞌa net jiapsaka aapoꞌik 
eaꞌpo aman nee jiapsituame. Iꞌan 

inim juꞌu in takaapo in jiapsaꞌu, 
inepo, jukaꞌ Liojta uꞌusi, inim tua 
nee aꞌ nak taꞌaaka intok aꞌ meꞌetuneꞌ 
betchiꞌbo au suꞌu tojakamta, 
aapoꞌik nee sual taꞌaaka aꞌ jiapsa. 
21

 Inepo junuen, jukaꞌ Liojta yee 
aꞌ nak taꞌaꞌ betchiꞌbo itou bicha 
aꞌ naꞌikiakaꞌuta, kannee omola aꞌ 
eiyaa. Bweꞌituk inim seenu, Moiseej 
tukaꞌuta nesaurim am boꞌo jooriaka 
aꞌ jiapsakaꞌ betchiꞌbo, junae, Liojta 
bichapo aꞌ mabettuneeo, junako 
juꞌu, jukaꞌ Krijtota aꞌ meꞌetukaꞌuta, 
tua kaita teuwaaka yeu sim ean.

Moiseejtukaꞌuta nesaurim 
joakai, oo Krijtota sualekai

3  Uu emeꞌe, bwiaara Kalaasiaꞌ 
teaꞌpo joome. Tua emeꞌe tuꞌika 

suawa kaita emot aayuk. Jabesa 
inim sibowamta benasi weyeka 
enchim bai taꞌaak, junuen, Krijtota 
betana bemela nok lutuꞌuriata 
inikaꞌa ka enchim aꞌ nok jikkajineꞌ 
betchiꞌbo. Itepo enchim majtakai, 
jiba aapoꞌik Jesukrijtota, kuuset 
popontukamta, machisi sep a 
aet juꞌunee maisi itepo emou 
aꞌ teuwaaka, junak emeꞌe sep 
juꞌunakiachisi tua junen jiaka 
aꞌ mabbetan. 2 Inia betana emeꞌe 
nee tejwaane, emeꞌe jaisa jukaꞌ 
Moiseej tukaꞌuta nesaurimpo 
weyemta enchim aꞌ boꞌo jooriaka 
jiapsaꞌ betchiꞌbo, oo jukaꞌ Krijtota 
betana enchim majtawaka enchim 
aꞌ sualeka aꞌ jikkajakaꞌue betchiꞌbo, 
Liojta betana jukaꞌ aꞌ tuꞌu jiapsita 
mabetakai. 3 Jaisa emeꞌe enchim 
suawa taꞌarulaa jaꞌani. Jaisa 
weyeka iꞌan emeꞌe, wakaꞌa bat 
naataka ka au yumaka, junako 
wepulsi Liojta tuꞌu jiapsie aniawaka, 

aapoꞌik betana enchim jajamekaꞌuta, 
emeꞌe iꞌan, au yumaka kia enchim 
a joaꞌue, naa buusti emeꞌe cheꞌa 
yumaꞌisi tuꞌisi Liojta yoemiam 
tubae jaꞌani. 4 Jaisa emeꞌe, bat 
naataka, jaibu enchim emo 
bichakaꞌu betana, kaita aet taꞌaak 
jaꞌani. Tuꞌi ean ka junuentuko, taa 
emeꞌe tuꞌik ama taꞌaako. 5 Inim 
juꞌu Lios, jukaꞌ aꞌ tuꞌu jiapsiwata 
emot aꞌ jiapsituaka, intok iniae 
jukaꞌ ka a jootu machik emo nasuk 
joaka, jaisaaka aꞌ jooa. Inikaꞌa, 
aapo, ka Moiseej tukaꞌuta nesauri 
jiꞌojteimpo weyemta enchim aꞌ 
boꞌo jooriaꞌ betchiꞌbo, taa ala aapo, 
jukaꞌ enchim majtawaka enchim 
jikkajakaꞌuta, junakaꞌa enchim aꞌ 
sualeꞌ betchiꞌbo aꞌ jooa.

6
 Juꞌu Apraꞌamtukaꞌu inim 

jiapsakai, aapo jukaꞌ Liojta au bicha 
aꞌ naꞌikiakaꞌuta, aꞌ sualeka aet 
yoem eaka jiapsak. Intok aapoꞌik 
inien aet yoem eakaꞌ betchiꞌbo, juꞌu 
Lios iniae aapoꞌik bichapo tuꞌisi aꞌ 
mabetak. 7 Inia betchiꞌbo emeꞌe aꞌ 
juꞌuneiyaane, jumeꞌ tua lutuꞌuriapo 
juꞌu Apraꞌamtukaꞌutat yeu katriam 
benasi taꞌeewame, inimeꞌe, wameꞌe 
Krijtota sualeme bem junameꞌem 
tukaꞌu. 8 Cheꞌa bat naatakai jum 
Liojta jiꞌosia jiꞌojteimpo jaibu ama 
weyen iniꞌi, kia jumeꞌ ka jurio 
yoemem nasuk, wameꞌe Krijtota 
sualeme, Liojta betana tuꞌisi bem 
mabetrimtuneeꞌu. Aapo inikaꞌa 
bemela nok lutuꞌuriata, juꞌu 
Apraꞌamtukaꞌutau, inikaꞌa: “Ee 
betchiꞌbo, siꞌime aniat juꞌu ka nanau 
machi yoemra, nee betana jukaꞌ 
chukula tua ameu tuꞌik bitne”, ti au 
aꞌ teuwaakai. 9 Junuen san, siꞌime 
jumeꞌ Krijtota sualeme, inimeꞌe, 

juꞌu Apraꞌamtukaꞌu, aapoꞌik Liojta 
sualekamtamak nau, jukaꞌ Liojta 
betana weyeka, chukula tua ameu 
tuꞌik aꞌ bittualaa.

10
 Jumeꞌe, bem jinneꞌuituneꞌ 

betchiꞌbo, jumeꞌ Moiseej tukaꞌuta 
nesaurimmet eaka amet boꞌo 
bichame, inimeꞌe, ka tuꞌik ameu 
chupneeꞌuta bitne. Bweꞌituk jum 
Liojta jiꞌosia jiꞌojteimpo: “Jabetaka 
juniꞌi, Moiseej tukaꞌuta nesauri 
jiꞌojteimpo weyemta, ka siꞌimeta 
jukaꞌ ama jiꞌojteita yumaꞌisi aꞌ 
joame, iniꞌi, ka tuꞌik au chupneeꞌuta 
bitne”, ti ama jiꞌojtei. 11

 Junuen 
san, juꞌunakkiachi inim, kaabeta, 
jumeꞌ nesauri jiꞌojteimpo weyemta 
aꞌ joaka jiapsakaꞌ betchiꞌbo, 
junae Liojta betana tuꞌisi aꞌ 
mabettuneeꞌuta. Bweꞌituk jum 
Liojta betana nok lutuꞌuriapo: “Waꞌa, 
Liojta bichapo tuꞌisi mabettukame, 
iniꞌi, wepulsi Liojtat yoemꞌeaka 
aꞌ sual taꞌaꞌ betchiꞌbo mabetri”, ti 
ama jiꞌojtei. 12

 Juꞌu intoko, Moiseej 
tukaꞌuta betana nesauri jiꞌojteimpo 
weyemta boꞌo jooriaka jiapsame, 
iniꞌi, ka utteꞌa Liojtat yoem eewaka 
aꞌ joonaaꞌuta. Taa inia betana: “Juꞌu 
am joame, iniꞌi, wepulsi siꞌimekut 
yeu yumakame jiapsiwamta amet 
bitne”, ti jiꞌojtei.

13
 Juꞌu nesauri jiꞌojteita ka 

yumaꞌisi itom aꞌ chupaꞌ betchiꞌbo, 
ka tuꞌisi tawarimtaka jiokot 
itom ito bitꞌeaꞌu betana, aapo 
juꞌu Krijto itom ama yoꞌeetuak. 
Bweꞌituk jiba aapo junaꞌa tuk, 
juꞌu, itou chupꞌeaꞌu betana ito 
betchiꞌbo, senuk ka tuꞌisi tawalata 
tawakame. Bweꞌituk: “Jabetaka 
juniꞌi, kutat jikat chayaꞌawakame, 
junaꞌa, Liojta bichapo ka tuꞌisi 

tawaritaka bitnaa”, ti jiꞌojtei. 14
 Iniꞌi 

inien chupuk, junuen, jukaꞌ Liojta 
betana, kaitau a tamachiatuka tuꞌik, 
aapoꞌik, Apraꞌamtukaꞌutau, au aꞌ 
chupneꞌeti jiaka au aꞌ naꞌikiakaꞌuta, 
inikaꞌa, jumeꞌ ka jurio yoememmeu, 
Jesukrijtota sualeka, bempoꞌimmeu 
aꞌ naꞌikiatuneꞌ betchiꞌbo. Intok 
junuen, inim itepo siꞌimem, Krijtota 
sualeka, jukaꞌ Liojta tuꞌu jiapsita, 
aapoꞌik itou naꞌikiarita, itom aꞌ 
mabetneꞌ betchiꞌbo.

Moiseej tukaꞌuta nesaurimmet, 
intok Liojta betana itou 

naꞌikiawakamtat nokame
15

 Emeꞌe Krijtopo nemak werim, 
inim jiapsiwaka joowamta betana, 
iniat nee nokaka senu weemta 
enchim tejwaabae. Inim, seenu, 
yaꞌuraata bichapo jitaa betana, 
senuku bicha aꞌ lutuꞌuriatuneeꞌu 
betana aꞌ tuꞌu yaako, intok 
iniꞌi, aapoꞌik aꞌ teawam ama aet 
aꞌ jiꞌojteko, junak, junuen jiba 
tawaka, kaabe a au suuane. 16

 Iꞌan 
intoko ketchia, juꞌu Lios, juꞌu 
Apraꞌamtukaꞌutau bicha intok jumeꞌ 
aet yeu katriam betana, senukuu 
bicha ket aꞌ lutuꞌuriatakai. Inim 
aꞌ mammatene, Liojta betana 
jiꞌosia jiꞌojteimpo, inimeꞌe betana 
ka juebenammet aꞌ nokaꞌuta, ala, 
inikaꞌa wepuꞌulairiakaꞌuta jiba. Iniꞌi 
intok juꞌu Krijto, aapo junaꞌa. 17

 Juꞌu 
in teuwaaꞌu, iniꞌi junaꞌa oꞌoben. 
Juꞌu Lios, juꞌu Apraꞌamtukaꞌutamak, 
senu lutuꞌuriata aamak yaak. 
Inikaꞌa intok, tua au aꞌ chupneeꞌu 
betana machilaatamak weyekai. 
Inia betchiꞌbo san, jumeꞌ Moiseej 
tukaꞌuta nesaurim, naiki siento 
ama senu taka ama woj mamni 

wasuktiam beas chukula 
jiꞌojtewakame, inimeꞌe, wakaꞌa 
bat naataka, Liojta betana 
aꞌ chupneꞌeti jiaka aꞌ lutuꞌuria 
yaꞌawakamta, kaachin aawaj tuka 
ka yeu aꞌ yumaꞌatuane. 18

 Bweꞌituk 
jukaꞌ Liojta betana weyeka 
aapoꞌik yee mikaꞌuta, inikaꞌa, 
jumeꞌ Moiseejtukaꞌuta nesaurimpo 
weyemta am boꞌo jooriaka junaen 
jiba aꞌ mabetwaao, junako iniꞌi 
ka jita yeteu naꞌikiaritaka yee 
mikwame tu ean. Taa juꞌu yeu 
sikame iniꞌi junaꞌa, juꞌu Lios, 
Apraꞌamtukaꞌutau, kia beja mikpo 
au aꞌ naꞌikiak.

19
 Junak su, jumeꞌ Moiseej tukaꞌuta 

betana nesaurim, jitau sa tuꞌika 
jiꞌojtewak. Inimeꞌe, cheꞌa chukula 
weyeka ama jiꞌojtewak iniꞌi junuen, 
inim siꞌimem, Liojta bichapo ka 
aꞌ joo iꞌaꞌuta, nesaurimmea inim 
aꞌ ayukaꞌut bem aet juꞌuneeneꞌ 
betchiꞌbo. Iniꞌi nesauri jiꞌojtei 
ka jiba sawaawaka, kia chukula, 
Krijtota, jukaꞌ Apraꞌam tukaꞌutat yeu 
katriam betana weyemta, aapoꞌiku 
naꞌikiawamta aꞌ yepsaꞌu tajtia jiba 
tu ean. Jumeꞌ nesauri jiꞌojteim, 
inimeꞌe, Liojta betana ankelesim 
aapoꞌiku am teuwaak. Juꞌu Moisees 
intok junuen, inim inime betana 
naa buustia juꞌu Ijraꞌel yoemrata am 
juꞌuneiyaatuak. 20

 Taa inia betana 
kaabeta intok aneka, wepuꞌulaik jiba 
aꞌ weyeo, ka utteꞌa naa buusti juchi 
senuk weeneeꞌu. Inim intok juꞌu Lios, 
aapola wepuꞌulai jiba.

Jumeꞌ nesaurim, jaisa 
betchiꞌbo bem jiꞌojtewakaꞌu

21
 Iꞌan su, jaisa iniꞌi aꞌ teuwaa 

machi jaꞌani, Moiseej tukaꞌuta 

betana jumeꞌ nesauri jiꞌojteim, 
inimeꞌe, wakaꞌa bat naataka Liojta 
betana tuꞌika itou chupneeka itou 
naꞌikiawakamta, inikaꞌa bejeꞌeka 
aꞌ jiꞌojtei tukaꞌuta jaꞌani. Kaachin 
inientune. Bweꞌituk nesauri, 
iniꞌi, jiba yuu jiapsiwamta a aet 
jajamtuka yee maktuko, junak iniae, 
jabe juniꞌi, Liojta bichapo a tuꞌisi 
mabet tu ean junakaꞌa nesauta aꞌ 
joaꞌ betchiꞌbo. 22

 Taa iniꞌi jiba jum 
Liojta betana jiꞌosia jiꞌojteimpo aꞌ 
teuwaari benasi, inim kaabe yeu 
beꞌeeka, siꞌime, Liojta bichapo, juꞌu 
ka tuꞌik betana ka a emo yuꞌeeka, 
iniꞌi inien weye junuen, siꞌime jumeꞌ 
Krijtota sual taꞌaame, inimeꞌe, a 
bem aet yoem eaꞌue, jukaꞌ tuꞌika 
Liojta itou bicha aꞌ naꞌikiarita, a 
bem aꞌ mabetneꞌ betchiꞌbo.

23
 Bat naataka Krijtota kee inim 

aneka, kee aꞌ sual taꞌeewao, juꞌu 
yoemra, jumeꞌ nesauri jiꞌojteim, 
utteꞌapo benasi am boꞌo jooriaka, 
itom jiapsaꞌu. Iniꞌi, chukula jukaꞌ 
sualnaamta inim yeu aꞌ machiaka 
aꞌ juꞌuneiyaawaꞌu tajtia. 24

 Inien san 
juꞌu nesauri jiꞌojtei, itom illitchika, 
senuk itom suuatuawamta benasi 
weyeka, chukula Jesukrijtota 
aꞌabo aꞌ yepsaꞌu tajtia, senuk 
itom aꞌ majtamta benasi machika, 
junuen itepo Krijtota sualeka, 
aapoꞌikue Liojta bichapo a tuꞌisi 
itom mabettuneꞌ betchiꞌbo. 25

 Taa 
iꞌan intok, jukaꞌ Krijto sualwamta 
inim aꞌ aneo, iꞌan itepo, katte intok 
junae bat naataka jukaꞌ senuk itom 
majtamta benasi machika jumeꞌ 
nesauri jiꞌojteim am boꞌo jooriaka 
jiapsa.

26
 Bweꞌituk, Jesukrijtotamak 

eaka, aapoꞌik enchim sualeꞌ 

betchiꞌbo, iniae siꞌime emeꞌe 
Liojta yoemiam. 27

 Siꞌime emeꞌe, 
iꞌan Krijtotamak eaka jiapsibaeka 
emo batoꞌowaalame, emeꞌe jiba 
aapoꞌik utteꞌae, aꞌ tuꞌu jiapsie, 
Liojta bichapo emeꞌe aapoꞌik 
benasi bitwaa. 28

 Iꞌan jaibu inim 
inia betchiꞌbo, juriotaka oo 
rieekotaka, nesaupo jipuꞌuwame 
oo ka tekokame, oo oꞌoutaka oo 
jamuttaka, kaabe Liojta bichapo 
taꞌabwisi eiyaawa. Bweꞌituk 
emeꞌe, Jesukrijtotamak eaka 
jiapsakai, siꞌime emeꞌe wepul 
yoemta benasi bitwaa. 29

 Iꞌan intoko, 
emeꞌe Krijtotamak eaka, aapoꞌik 
sual taꞌaꞌateko, junako emeꞌe 
Apraꞌamtukaꞌuta yoemiammet yeu 
katriam benasi bitwaa. Intok naa 
buustia, emeꞌe inia betana emou 
aꞌ lutuꞌuriatukaꞌpo aman, jukaꞌ 
tuꞌika, Liojta Apraꞌam tukaꞌutau aꞌ 
naꞌikiakaꞌuta, emeꞌe aꞌ mabetne.

4  In emou teuwaabaeꞌu inen 
weye oꞌoben. Senu usiwai, iniꞌi, 

chukula aꞌ yoꞌowa betana jitaa tuꞌik 
aꞌ atteawata, siꞌimeta mabetneeme, 
iniꞌi, ketuni aꞌ ilitchiako, aꞌ 
joꞌawapo, kia senuk utteꞌapo 
jipuꞌuwaka tekipanoatuawamta 
benasi jipuꞌunaa, lutula weeꞌpo 
iniꞌi chukula junamaꞌa yoꞌotaka 
juniꞌi. 2 Junamaꞌa inikaꞌa, wate 
aꞌ suuaka intok aapoꞌik betana 
siꞌimeku aꞌ bichame annee, chukula 
inikaꞌa aꞌ yoꞌowa, junuen aꞌ bit iꞌaꞌu 
tajtia. 3 Iꞌan intok jiba inien itou 
machiakan. Bat naataka inia betana 
ketun ili usim benasi machikai, 
jukaꞌ bat naataka katriam betana, 
ka nanau machika joowamta, au 
joiwalataka utteꞌapo itepo aꞌ joakai. 
4

 Taa chukula, jukaꞌ taewai au yeu 

puꞌarita aꞌ yumako, juꞌu Lios, jukaꞌ 
aꞌ usiwata aꞌabo itou aꞌ bittuak. 
Aapo, inim yoeme, senu jamut aꞌ 
asoakai. Intok aapo, jurio taka inim 
aꞌ yepsakaꞌ betchiꞌbo, jumeꞌ Moiseej 
tukaꞌuta jiꞌojtekaꞌu nesaurim boꞌo 
jooriaka jiapsak.

5
 Inien aapo inim aꞌabo yepsak, 

junuen, itom jumeꞌ nesauri jiꞌojteim 
utteꞌapo am boꞌo jooriaka jiapsame, 
junae betana itom aniaka, itom 
ama yoꞌeetuabaekai. Intok junuen 
ketchia, Liojta aꞌ yoemiam benasia 
itom a mabetneꞌ betchiꞌbo. 6 Junako 
chukula juꞌu Lios junuen jaibu 
aapoꞌik betana enchim yoemiam 
tukaꞌpo, inia betana enchim aꞌ 
juꞌuneiyaa iꞌakai, aꞌ yoemia betana 
jukaꞌ aꞌ tuꞌu jiapsiwata emot 
jiapsituak. Intok inia betchiꞌbo, iꞌan 
itepo Liojtau bicha nokaka, itom 
yoꞌowa ti te a au jiia. 7 Junuen san 
beja iꞌani, empo, aapoꞌik Liojta 
betana yoemiari intok iꞌan empo, 
ka utteꞌapo nesaupo jipuꞌuwamta 
benasi jiapsa. Intok empo, aapoꞌik 
betana yoemia takai, juꞌu Lios, 
Jesukrijtota em sualeꞌ betchiꞌbo, 
iniae, jukaꞌ tuꞌika yeteu aꞌ naꞌikiaka, 
yee aꞌ mikbaeꞌuta, enchi aꞌ bittuane.

Juꞌu Paplo, jumeꞌ Krijtota sualeme 
betchiꞌbo jain au eetua

8
 Bat naataka emeꞌe junako kee 

Liojta aꞌ taꞌaakai, emeꞌe inim 
jumeꞌ maammea yaꞌarim, ka 
liosimtaka yoꞌoriwame, inimeꞌe 
tua am eiyaaka, ammeu emo suꞌu 
tojilamtukan. 9 Taa iꞌan intok emeꞌe, 
jaibu jukaꞌ Liojta aꞌ taꞌaakai, oo, 
ala inikaꞌa cheꞌa tuꞌisi jiaꞌateko, 
jiba emeꞌe Liojta betana aapoꞌik 
yoemiarim benasi taꞌeewakai, iꞌan 

su inia betana, jaisa weyeka, emeꞌe 
junakaꞌa bat naataka inim jiapsame 
betana, tua kaita tuꞌika aet ayuka 
jukaꞌ boꞌo jooriawamta juchi au 
notteka juchi aꞌ joobae. Inikaꞌa 
emeꞌe juchi bat naataka benasi 
utteꞌapo au suꞌu tojiri benasi aꞌ 
joobaekai. 10

 Emeꞌe ketuni inim jita 
betana taewaim yumakame, oo 
wate meecham oo wate wasuktiam 
yumakame, am yoꞌoreka amet 
papajkowame, inikaꞌa kee koptaka 
aꞌ jooa. 11

 Emo betana tua ka 
in yanti elaꞌu net aayuk, emo 
nasuk jukaꞌ tekil in yaꞌarita kaita 
betchiꞌbo aꞌ tuꞌiriak ti eakai.

12
 Krijtopo nemak werim, enchim, 

jiba inim in sualeꞌuta, juꞌu nesauri 
jiꞌojteipo, kaitaꞌpo in iniat eaka 
jiapsaꞌa benasia inien enchim 
jiapsineꞌ betchiꞌbo inia betana ne 
emou nooka. Inepo, bat naataka 
aꞌ boꞌo jooriasuka nee ino, enchim, 
ka nele benasi jurio yoemem 
taka emo benasi nee ino eiyaa. 
Junako nee emo mak aneo, emeꞌe 
siꞌimekut tuꞌisi nee bichak. 13

 Iꞌan 
intok, enchim jaibu juꞌuneaꞌa 
benasia, junako cheꞌa bat Krijtota 
bemela nok lutuꞌuriata aman in 
emou aꞌ teuwaako, inikaꞌa junuen, 
senu koꞌokoa in ino jiokot bichaꞌ 
betchiꞌbo nee emou aꞌ teuwaak. 
14

 Intok, junaen in koꞌokoekaꞌu, emo 
betchiꞌbo siꞌimeku betteꞌeaka juniꞌi, 
taa emeꞌe ka junuen junae betchiꞌbo 
jak waꞌam nee bichak. Intok kia 
emeꞌe ka nee omola tawaak. Ala 
emeꞌe, nee, senu Liojta betana 
weyeka ankelej tukaꞌa benasia, oo 
nee, jiba aapoꞌik Jesukrijto tukaꞌa 
benasi emeꞌe alleaka nee mabetak. 
15

 Intok junako nee emo mak aneka, 

jukaꞌ tuꞌik tua alleewamta in emo 
tana bichakaꞌu, iꞌan, junaꞌasu 
jaisa taawak. Bweꞌituk inepo 
inim emo tana nee a inen jiia, 
junako, emeꞌe, kia enchim pusim 
a nee makaꞌateko juniꞌi, emeꞌe 
nee am mak ean. 16

 Intok iꞌan su 
emeꞌe junae betchiꞌbo nee enchim 
bejeꞌeꞌe benasi nee bicha jaꞌani, 
inikaꞌa inien lutuꞌuriata in emou aꞌ 
teuwaakaꞌ betchiꞌbo.

17
 Jumeꞌ ka lutuꞌuriata betana 

enchim majtame, inimeꞌe emo 
betana tua emo temaeka jiapsa. 
Taa bempo ka jak tuꞌik bem emo 
tana aꞌ waataꞌ betchiꞌbo. Ala 
bempo, ito tana enchim emo 
naꞌikimteneeꞌuta waata, junuen 
chukula, emeꞌe emo temaeka, 
siꞌimeku amemak eaka enchim 
jiapsipeeneꞌ betchiꞌbo. 18

 Iniꞌi 
kaachin maachi inien yetet emo 
temaiwame, taa iniꞌi, siꞌimeku 
tuꞌisi weyeka joowaꞌateko. Intok 
inia betana jiba juniꞌi weyekai 
intok ka kia in emomak aneo jiba. 
19

 Emeꞌe tua in naksi eiyaaꞌum, iꞌan 
juchi nee emo betchiꞌbo jiokot 
ino bicha, jiba senu jamutta abe 
yoemiaka, jiokot au aꞌ bichaꞌa 
benasi jiokot ino bichakai. Intok 
ketun nee inien jiokot ino bitne, 
inim Krijtota tuꞌu jiapsita emot 
jiapsaka intok junuen enchim 
jiapsiꞌeaꞌa benasia, inikaꞌa enchim 
aꞌ taꞌaaꞌu tajtia. 20

 Inepo ala, iꞌan 
lautipo aman emo mak aneꞌeteko 
juniꞌi, tua tuꞌi ean. Intok junuen 
inepo emo mak aneka inia betana, 
taꞌabwisi, cheꞌa witti a emo 
mak etejo betchiꞌbo. Bweꞌituk 
lutuꞌuriapo nee tua ka juꞌunea emo 
betana juꞌu in eeneꞌpo.

Juꞌu, taꞌabwikut nokaka, 
jaamuchim Akar intok Saaraꞌ 

teamtat nokaka, teuwaari
21

 Emeꞌe jumeꞌ Moiseej tukaꞌuta 
nesauri jiꞌojteimmet eaka am 
boꞌo jooriabaeme, emeꞌe inia 
betana nee tejwaane, jaisa emeꞌe 
junamaꞌa nesauripo weyeka 
teuwaarita ka aꞌ jikkajilaa jaꞌani. 
22

 Bweꞌituk aꞌ jiꞌojteiꞌi benasi, juꞌu 
Apraꞌamtukaꞌu, wooim oꞌowim 
yoemiakan, seenuk, jiba ama juꞌu 
jamut bempoꞌim tekoka jiapsame 
aꞌ yoemiakan. Jukaꞌ senuk intok, 
juꞌu tua aꞌ jubiawa, iniꞌi kaabeta 
tekokame aꞌ yoemiakan. 23

 Juꞌu 
ama bempoꞌim tekokamta asoa, 
iniꞌi, inim siꞌimem usiwame, junuen 
weyeka am yoemiawaꞌa benasia yeu 
yoemtuk. Taa juꞌu kaabeta tekoka 
intok aapoꞌik Apraꞌamta kunakamta 
asoa, iniꞌi, inia betana, aapoꞌik 
Liojta junuen ameu aꞌ chupneeꞌu 
betana ameu bicha aꞌ teuwaarita 
junuen aꞌ chupneꞌ betchiꞌbo iniꞌi 
yeu yoemtuk. 24

 Iniꞌi intok taꞌabwik 
teuwaamta benasi yeu weama. 
Inimeꞌe wooi jaamuchim, wooi 
weyemta, Liojta lutuꞌuriata yaꞌarika 
yeteu aꞌ chupbaeꞌuta teuwaa. Juꞌu 
seenu, Moiseej tukaꞌuta, jum 
kawi Sinaiꞌ teaꞌpo aꞌ makwakaꞌuta 
teuwaa. Inikaꞌa intok, juꞌu jamut 
Akar teame aꞌ teuwaa. Jumeꞌ intoko 
junameꞌe, junakaꞌa lutuꞌuria yaꞌarita, 
nesaurim boꞌo jooriaka jiapsame, 
inimeꞌe, tetekoka jiapsame benane. 
25

 Bweꞌituk juꞌu jamut Akar teame, 
iniꞌi, jum Aarabem bwiaarapo senu 
kawi Sinaiꞌ teaka ama katekaꞌpo 
junamaꞌa jukaꞌ senuk lutuꞌuria 
yaꞌaritaka yeteu aꞌ chupbaeꞌuta 

aꞌ teuwaa. Intok iniꞌi, iꞌan jumeꞌ 
bweꞌu joꞌara Jerusalen teaꞌpo 
jiapsame teuwaa. Inimeꞌesu, jukaꞌ 
nesaurita utteꞌapo aꞌ boꞌo jooriaka 
bem jiapsaꞌ betchiꞌbo, tetekoka 
jiapsame benasi maachi. 26

 Taa 
waꞌa, teekau Liojtamak itom 
bitneeꞌu, Jerusalenpo taꞌeewaka, 
iniꞌi, juꞌu jamut, ka tekoka jiapsame 
aꞌ teuwaa. Itepo tee intok junae 
betana yoemiarim bena. 27

 Bweꞌituk 
jum Liojta jiꞌosia jiꞌojteimpo:

Alleaꞌe, jamut, juꞌu ka a asoame. 
Intok empo, ka yoemiakame, 
jukaꞌ em alleaꞌuta, chai 
nokpo aꞌ teuwaane, jiba empo 
iꞌan juꞌu asou wantiriam ka 
taꞌaame.

Bweꞌituk juꞌu jamut 
jimaatukame, juꞌu, iniꞌi 
kunakamta bepa cheꞌa yuꞌin 
yoemiane, ti jiꞌojtei.

28
 Krijtopo nemak werim, 

emeꞌe junameꞌe, juꞌu yoemra, 
Liojta betana, chukula aapoꞌik 
yoemiamtuneeka aꞌ teuwaari, jiba 
jukaꞌ Isaak tukaꞌuta au aꞌ chupakaꞌa 
benasia. 29

 Taa junak taewaimmet 
benasia, juꞌu usiwai, inim siꞌimem 
usiwame junuen weyeka yeu 
yoemtukame, inikaꞌa, wakaꞌa senuk, 
Liojta betana aꞌ tuꞌu jiapsi a jita 
aꞌ joaꞌapo aman yeu yoemtukamta, 
junau aꞌ bejeꞌeka au suuaka aꞌ 
jiapsakaꞌa benasia, iꞌan taewaimmet 
ket inia betana jiba inien weye. 
30

 Taa jum Liojta jiꞌosia jiꞌojteimpo 
inen jiꞌojtei: “Jukaꞌ jamut, enchim 
tekokamta intok jukaꞌ inia 
asoawata, ka intok emomak am 
joꞌaaneꞌ betchiꞌbo, am sakaꞌatuane. 
Bweꞌituk juꞌu jamut tekokamta 
asoa, juꞌu tua em juubi, iniꞌi ka 

tekokamta, aꞌ asoamak, jukaꞌ ee 
betana tuꞌika, kaachin aamak aꞌ 
atteaka aꞌ mabetne.” 31

 Junuen san 
Krijtopo nemak werim, itepo katte 
juꞌu jamut tekoka jiapsakamta 
betana yoemiarim taka, ala itepo, 
junaꞌa jamut ka tekoka jiapsamta 
betana itepo yoemiarim bena itou 
yeu weama.

Juꞌu itom joo tekiakaꞌu 
betana tee aet jiokoilaa

5  Juꞌu Krijto, aapo iꞌan jukaꞌ 
nesauri jiꞌojteita betana ka 

nanau maisi weyeka itom joo 
tekiakaꞌu betana, ka naa buustia 
itom aꞌ tekipanoaneꞌ betchiꞌbo, itom 
aet jiokoeka itom aniak. Junuen 
san emeꞌe, inien, wakaꞌa junae 
betana enchim yum joꞌeriakamta 
emeꞌe aet jiapseka, bichau bicha 
ka aꞌ koptane. Intok emeꞌe junuen 
ka intok naa buusti emo au suꞌu 
tojirika jiapsibaane, jukaꞌ ka nanau 
machika, enchim joaka jiapsaꞌuta, 
tetekokame benasi utteꞌapo enchim 
joaka jiapsaꞌuta.

2
 Iniat emeꞌe nee jikkajine, jiba 

inepo Paplo inen ne emou aꞌ 
lutuꞌuriate, emeꞌe, jukaꞌ sirkunsision 
teaka boꞌo jooriawamta tuꞌisi 
tawaa betchiꞌbo aet eaka enchim 
aꞌ joao, junako Krijtota betana 
weyeme tuꞌikai, kaitaꞌpo emou 
tuꞌine. 3 Inikaꞌa nee juchi nee emou 
teuwaabae, inim jabeta juniꞌi oꞌouta, 
junakaꞌa, jukaꞌ sirkunsision ti teaka 
boꞌo jooriawamta aꞌ joamta, inikaꞌa, 
siꞌime jukaꞌ Moiseej tukaꞌuta 
nesauri jiꞌojteimpo weyemta, aꞌ boꞌo 
joorianeeꞌuta au aꞌ utteꞌatuneeꞌu. 
4

 Emeꞌe, inim wameꞌe nesauri 
jiꞌojteim boꞌo jooriaka, Liojta 

bichapo ammea tuꞌisi tawarimtune 
ti eame, emeꞌe Jesukrijtota omola 
aꞌ tawaalam. Intok emeꞌe, aapoꞌik 
Liojta yee aꞌ nak taꞌaꞌ betchiꞌbo 
jukaꞌ jiba betchiꞌbo, kaitau a 
tamachiatuka tuꞌik, yetet aꞌ 
autuaꞌu betana emo naꞌikimtelaa. 
5

 Bweꞌituk itepo, jiba jukaꞌ Liojta 
tuꞌu jiapsita itot jiapsaꞌue intok 
aapoꞌik Krijtota itom sual taꞌaꞌ 
betchiꞌbo, inia betchiꞌbo itepo, juꞌu 
Liojta bichapo tuꞌisi itom tawarim 
tuneeꞌuta aꞌ bicha. 6 Intok itepo iꞌani 
Jesukrijtotamak eaka jiapsakai, inia 
betana itepo, kia sirkunsiraaroa 
taka, oo ka junuen yaꞌarim takai 
juniꞌi, iniꞌi kaita teuwaaka intok 
kia beja joowaka yeu weama. Ala 
juꞌu inim itou tuꞌika yeu weamame, 
Krijtota itom aꞌ sual taꞌaakai intok 
jiba inia betchiꞌbo, itom yee nak 
taꞌaaka jiapsineeꞌu, junaꞌa.

7
 Emeꞌe, juꞌu lutuꞌuriata betana 

tuꞌisi jiapsan. Junak su inia 
lutuꞌuriata betana, jabesa ka 
enchim aꞌ nok jikkajineꞌ betchiꞌbo 
emoas kiktek. 8 Iniꞌi junuen ka 
enchim aꞌ nok jikkajaka jiapsaꞌu, 
ka aapoꞌik Liojta betana weye, jiba 
jukaꞌa, ka intok tetekokame benasi 
enchim jiapsineꞌ betchiꞌbo enchim 
yeu puꞌabaemta betana. 9 Emeꞌe 
inien weyemtau waatine, juꞌu 
reberuua, iliikika juniꞌi, siꞌime jumeꞌ 
aina kittimmet kimuka, inikaꞌa am 
boboyoriaꞌu. Iniꞌi inikaꞌa teuwaakai, 
inim jukaꞌ ka Liojta betana 
lutuꞌuriata, ka junen machika 
juniꞌi, juebenam aet emo am bai 
tattaꞌaaꞌu. 10

 Ineponee intok, jiba 
emo betana juꞌu yeu aꞌ weeneeꞌut, 
juꞌu lutuꞌuriata betana ka taꞌabwisi 
intok enchim aꞌ sualneeꞌut, yoꞌowe 

Jesukrijtota enchim anianeꞌpo nee 
aet yoemꞌea. Taa aapo juꞌu Lios, 
jukaꞌ ka yanti enchim eltuamta, 
inikaꞌa kia aꞌ jabetuk juniꞌi, jiokot 
au aꞌ bittuane.

11
 Nee betana intoko Krijtopo 

nemak werim, inepo nee ketuni 
jukaꞌ sirkunsision teamta aꞌ boꞌo 
joorianaꞌ betchiꞌbo inikaꞌa nee yee 
aꞌ majtao, jumeꞌ juriom ka neu suua 
ean. Bweꞌituk inikaꞌa junuentuko, 
juꞌu Krijtota nok lutuꞌuria, aapoꞌik 
kuuset aꞌ poponwakaꞌu betana in 
yee majtaꞌu, ka am omtitua ean. 
12

 Taa junameꞌe inien enchim emo 
sirkunsiraaroa iꞌaka, ka enchim 
ama eltuame betana, tuꞌi ean 
inimeꞌe, bempo kaita amet beꞌaako 
siꞌimeta emo chuktariapo.

13
 Bweꞌituk, Krijtopo nemak 

werim, emeꞌe Krijtota betana yeu 
puꞌatuk, ka naa buusti, utteꞌapo 
tetekokame benasi jumeꞌ nesauri 
jiꞌojteimpo weyemta enchim joaka 
jiapsi betchiꞌbo. Taa ala, emeꞌe, ka 
junuen iniat jiaꞌawiteka, wepulsi 
jukaꞌ ka tuꞌik enchim tuꞌureeꞌuta 
aꞌ jooneꞌ betchiꞌbo. Inien tuꞌeaka 
su ala, emeꞌe, yee nak taꞌaaka 
jiapsakai, siꞌimeku naas emo aniaka 
jiapsine. 14

 Bweꞌituk juꞌu Moiseej 
tukaꞌuta nesaurim jiꞌojteita betana 
weyemta, siꞌime, wepulsi inien 
jiamtat: “Em emo nakeꞌe benasia, 
empo, jukaꞌ inim ele benasi yoemta 
aꞌ nak taꞌaane”, ti jiamta junamaꞌa 
wepulsi chupiataka yeu weama. 
15

 Taa inia betana intoko, emeꞌe, 
emo nasuk ka nau eaka, ka nau 
tuttuꞌika jiapsaꞌateko, iniat emeꞌe 
emo suuane, ka junuen jiba enchim 
emo nasuk iniae, Krijtota betana 
jukaꞌ tuꞌik enchim aꞌ yaꞌariaka emo 

nasuk ayukamta, ka aꞌ luꞌutineꞌ 
betchiꞌbo.

Juꞌu ka tuꞌuwa senuk joopeaꞌu, intok 
juꞌu Liojta tuꞌu jiapsi itom joo iꞌaꞌu
16

 Taa juꞌu in teuwaaꞌu inen weye 
oꞌoben, emeꞌe, jiba jukaꞌ Liojta 
tuꞌu jiapsi emot anemta, enchim 
aꞌ joo iꞌaꞌa benasi jiapsinee intok 
junuen emeꞌe ka intok inim jukaꞌ ka 
tuꞌika enchim tuꞌureeꞌuta aꞌ joone. 
17

 Bweꞌituk inim juꞌu ka tuꞌika itom 
tuꞌureka itom joopeaꞌu, iniꞌi, jukaꞌ 
Liojta tuꞌu jiapsi itom joo iꞌaꞌuta aꞌ 
bejeꞌe. Juꞌu intok Liojta tuꞌu jiapsi 
betana weyeme, jukaꞌ inim itom 
joopeaꞌuta aꞌ bejeꞌe. Inimeꞌe ka 
nanancha ea. Inia betchiꞌbo emeꞌe, 
jukaꞌ enchim tuꞌureka enchim 
joopeaꞌuta ka aꞌ jooa. 18

 Taa emeꞌe 
jiba jukaꞌ Liojta tuꞌu jiapsita, jukaꞌ 
emot anemta betana aniawakai 
aꞌ eaꞌpo aman jiapsaꞌateko, junako 
emeꞌe, jumeꞌ nesauri jiꞌojteimpo 
weyemta enchim boꞌo jooriaka 
jiapsineeꞌu ka utteꞌatune.

19
 Ka obiachi aet juꞌuneepo inim 

juꞌu, jumeꞌ wepulsi ka tuꞌika bem 
tuꞌureeꞌuta joaka jiapsame juꞌu 
bem joaꞌu. Inimeꞌe oꞌowimtaka oo 
jaamuchimtaka, ka emo jujubeka 
nau emo tuꞌuriwamta boꞌo jooria. 
Jita tua tiusi machika ka tuꞌik 
intok ka a bem suꞌu tojaꞌuta jojoa. 
20

 Inimeꞌe, jumeꞌ bem yaꞌarim, 
liosim benasi am yoꞌore. Intok ka 
tuꞌik bem taꞌaaꞌue, yee sisibowamta 
boꞌo jooria. Yee omta. Emo 
ee bejeꞌe. Jujuꞌenamme. Intok 
naꞌet bukeꞌam. Kaita betchiꞌbo 
juniꞌi oꞌomte. Inimeꞌe, ameu 
tuꞌik betchiꞌbo jiba, ujbwanta 
jooa. Teꞌopompo nattepola emo 

eiyaawamta joaka ka lutuꞌuriata 
sualemmak eꞌea. 21

 Inimeꞌe jitat kop 
kopte. Yee sussuꞌa. Naakowamte 
tuꞌure. Ka weelaꞌpo jijiꞌibwa. Intok 
naa buustia watek ale benak boꞌo 
jooria. Inia betana bat naataka in aꞌ 
teuwaari benasia, juchi nee enchim 
aet tejwaa, wameꞌe inile benak 
joaka jiapsame, jum teekau, Liojta 
cheꞌa yoꞌotaka aꞌ jiapsaꞌu, kaachin 
bem aman lutuꞌuriaka bem aman 
anneeꞌu.

22
 Taa jukaꞌ Liojta tuꞌu jiapsita yee 

aꞌ jiapsituaꞌu, iniꞌi, yee nak taꞌeewame. 
Alleaka jiapsiwame. Yanti, kaitat 
jain eaka jiapsiwame. Ka seej chukti 
eewaka, a boꞌo bitwame. Siꞌimeku 
yeteu tuꞌu jiapsiwamta senuk tuꞌuwata 
yete tana waataneeꞌu. Siꞌimeku 
senuk aꞌ yoem eiyaatuneeꞌuta. 
23

 Kaitaꞌpo emo cheꞌewariwame. A 
emo yuꞌiiwame, iniꞌi junaꞌa. Inile 
bena weemta betana, kaita aꞌ 
bejeꞌeka nesauri aayuk. 24

 Jumeꞌ 
intoko, Krijtota sualeka ae betana 
kateme, bempo inim jukaꞌ ka tuꞌik 
bem joopeaka amet ayukamta 
betana, jiba aapoꞌik Krijtota, kuuset 
poponwaka aꞌ mukukaꞌa benasi emo 
jipue. 25

 Junuen itepo, jiba juꞌu Liojta 
tuꞌu jiapsi betana bemelak taꞌabwisi 
jiapsiwamta itot autuarikai, ketchia 
itepo iꞌan, jiba jukaꞌ Liojta tuꞌu jiapsita 
juꞌu itom joaꞌut aapoꞌik itom aet aꞌ 
juꞌuneetuaꞌpo amani, itepo aꞌ joone.

26
 Itepo, kaitaꞌpo te ito 

cheꞌewaripo yumaꞌi, junuen ka naas 
ito ka alleetuaꞌ betchiꞌbo. Intok te 
kia ito nasuk ka nat koptine.

Emoꞌem naas ania saka

6  Krijtopo nemak werim, emeꞌe, 
junamaꞌa emo nasuk seenuk 

jabeta, Liojta bichapo ka tuꞌisi 
aulata aꞌ juꞌuneiyaꞌateko, inien 
jumeꞌe, Liojta tuꞌu jiapsi enchim 
jiapsi iꞌaꞌpo aman jiapsame, emeꞌe, 
junakaꞌa, juchi yumaꞌisi tuꞌisi aꞌ 
jiapsineꞌ betchiꞌbo, emeꞌe iniat aꞌ 
aniapo yumaꞌi. Taa inia betana 
emeꞌe, kaitaꞌpo emo cheꞌewareka 
aꞌ joone. Intok siꞌime inia betana 
ka emo koptaika, tuꞌisi emo suuane, 
jiꞌobek junak jiba junaen emou 
chupneꞌeti eakai. 2 Emeꞌe emo nasuk 
weꞌepulaka, juꞌu bettesi machik 
emou ayukamta betana, tuꞌisi aet 
yeu kat betchiꞌbo, emo aniane. 
Intok junuen emeꞌe, jukaꞌ Krijtota 
itom aet aꞌ tejwaakaꞌuta, nesauta, aꞌ 
chupaꞌika jiapsine.

3
 Bweꞌituk inim seenu, jitaꞌapo tua 

au eiyaa tebokai, aapo junae betana 
kaitaꞌpo au lutuꞌuriatakai, junae 
aapo au bai taꞌaarine. 4 Weꞌepulaka, 
junuen bem jiapsaka bem joaꞌut, 
emo bichaka emo temaine. Intok 
junako, senu siꞌimeku tuꞌisi aꞌ 
weyeꞌuta au juꞌuneiyaakai, junuen, 
aapo ka watem betana tuꞌisi aꞌ 
aneꞌut uttiawakai juniꞌi, aapo 
yanti elne. 5 Bweꞌituk utteꞌa, inim 
weꞌepulaka, nattepola, ameu aꞌ 
lutuꞌuriatukaꞌpo aman, bem aet 
yeu yumaka jiapsiꞌeaꞌuta ameu aꞌ 
ayukaꞌuta.

6
 Juꞌu, Krijtota bemela nok 

lutuꞌuriata betana tuꞌikut 
majtawame, utteꞌa, jukaꞌ au 
kechaꞌitaka aꞌ majtamta, siꞌime 
ka nanau machika tuꞌikue aꞌ 
anianeeꞌuta.

7
 Ka emeꞌe, ka tuꞌik enchim joaꞌue, 

Liojta emo bai tattaꞌaꞌati eene. 
Bweꞌituk kaabe, Liojtamak yeeweka, 
jaana aꞌ bitne. Maa suko, inikaꞌa 

teuwaaka senu inen jiunee: “Senuk 
echakaꞌu betana, senu jiba junakaꞌa 
ama jichupane.” 8 Inim seenu, juꞌu 
aapoꞌik ka tuꞌik aꞌ joopeaꞌpo aman 
jiba weyeka, ka tuꞌik joaꞌateko, iniꞌi, 
junae betana juꞌu aꞌ jajameka, au 
chupneeme, iniꞌi juꞌu aꞌ mukneeꞌu 
junaꞌatune. Taa juꞌu, Liojta tuꞌu 
jiapsita aꞌ joo iꞌaꞌuta aman weeka, 
tuꞌik joame, iniꞌi, Liojta tuꞌu 
jiapsi betana juꞌu aꞌ jajameka 
au chupneeme, juꞌu jiba yuu 
jiapsiwame junaꞌatune. 9 Junuen 
san itepo, katte aꞌ rojiktaka, jukaꞌ 
tuꞌisi weyemta jiba aꞌ joo sakane. 
Bweꞌituk itepo inia betana ka 
taꞌabwisi eaka ka aꞌ koptaꞌateko, 
chukula taewaita Liojta yeu puꞌarita 
yumako, inia betana tee tuꞌik aet 
bitne. 10

 Inia betchiꞌbo san itepo, 
tee ama yumakai intok jiba weeꞌpo, 
itepo siꞌimem te tuꞌik am jooriane. 
Intok inia betana, jumeꞌ Krijtota 
sualeka itomak werim, cheꞌasan 
ameu lutuꞌuriatakai.

Wate weemtat am tejwaaka, 
jiꞌojtesuka am tebotua

11
 Akeꞌem aꞌ mammate, inim 

naateka tua ne bweresi jiꞌojte, iꞌan 
tua inepo in maammea emou 
jiꞌojtekai. 12

 Jumeꞌe, taꞌabwisi 
enchim majtaka, bem aꞌ joaꞌa 
benasi, utteꞌapo enchim emo 
sirkunsiraaroa iꞌame, inimeꞌe 
inikaꞌa jooa, wepulsi juꞌu jurio 
yoemratamak tuꞌisi kat betchiꞌbo. 
Intok bempo, ka witti, Krijtota ito 
betchiꞌbo kuuset aꞌ mukukaꞌuta 
bem aꞌ lutuꞌuriateꞌu betana, ka 
iniat jiokot emo bitbaekai aꞌ jooa. 
13

 Bweꞌituk inien, kia jumeꞌe, jukaꞌ 
sirkunsision ti teaka joowamta 

boꞌo jooriame, bempo juniꞌi ka 
siꞌimeta jukaꞌ nesauri jiꞌojteipo 
weyemta aꞌ boꞌo jooriaka jiapsa. 
Taa ala bempo inikaꞌa enchim 
aꞌ boꞌo jooria iꞌa junuen, bempo 
inia betana enchim aet utteꞌa 
joorialamtaka emo cheꞌewareka 
emo uttiabaekai. 14

 Taa inepo inia 
betana, juꞌu ae in ino uttianeeꞌu, 
kaita intok aayuk. Ala jiba jukaꞌ 
yoꞌowe Jesukrijtota ito betchiꞌbo 
kuuset popontaka aꞌ mukukaꞌut, 
intok in aꞌ teuwaaneeꞌut jiba nee 
ino uttia. Bweꞌituk junuen aapoꞌik 
Krijtota, kuuset mukukai, nee 
betchiꞌbo ket inim bwiapo, siꞌimeta 
ka tuꞌik joowamta betana inepo 
aamak inia betana in mukukaꞌa 
benasi nee ino eiyaa. Intok ket jiba 
inepo, jumeꞌ inim jiapsame betana 
nee kaita teuwaakai. 15

 Bweꞌituk ito 
betchiꞌbo, jukaꞌ sirkunsision teamta, 
aꞌ boꞌo jooriakai oo inikaꞌa ka aꞌ 
joakai juniꞌi, iniꞌi kaita teuwaaka, 
kia beja joowa. Ala inim juꞌu itom 
eiyaaꞌeaꞌu, Liojta betana weyeka, 
Krijtotamak itom eaꞌ betchiꞌbo, jukaꞌ 

taꞌabwik bemelak jiapsiwamta itom 
mabetlaaꞌuta junaꞌa. 16

 Junuen san, 
siꞌime wameꞌe, chupaꞌanaaka jiba 
inikaꞌa inim teuwaarita aꞌ weyeꞌpo 
aman jiapsame, jumeꞌe, kaita 
taꞌabwik betana, wepulsi Krijtota 
sualeka, lutuꞌuriapo Liojta yoemiam, 
inimmeu, kaitat jain eaka, yanti 
elaka intok Liojta betana nak 
jiokoliwaka bem jiapsineeꞌu ameu 
aune. Ala inimeꞌe tua junameꞌe, 
Liojta bichapo Ijraꞌel yoemrapo 
taꞌeewame.

17
 Iꞌan inim bichau bicha, 

kaabeta ne intok, jitat nee sioktua 
iꞌa. Bweꞌituk inepo, Krijtota 
betchiꞌbo bepsuitaka, jumeꞌe, 
takaapo sipakiam net ayukaꞌum, 
inimeꞌe, Jesukrijtota betana in 
yeu puꞌaritaka, aapoꞌik betchiꞌbo 
jiapsaka aꞌ tekilwata in aꞌ joaꞌuta, aꞌ 
teuwaa.

18
 Krijtopo nemak werim, 

juꞌu itom yoꞌowe Jesukrijto, 
aapoꞌik betana tuꞌik weyemtae, 
siꞌimeku enchim alleetuane. Tua 
junuentune. 

Juꞌu Paplo, jumeꞌe, bweꞌu 
joꞌara Eepesoꞌ teaꞌpo Krijtota 

sualemmeu jiꞌojte

1  Inepo Paplo, Liojta junen 
eakaꞌ betchiꞌbo, Jesukrijtota 

betana nee yeteu bittuari. Inepone, 
jumeꞌ Krijtota sualeka, bweꞌu joꞌara 
Eepesoꞌ teaꞌpo, Liojta yoemiammeu 
nee inikaꞌa jiꞌosiata nee emou aꞌ 
jiꞌojte. 2 Itom yoꞌowe Jesukrijtota 
betana intok itom yoꞌowa Liojta 
betana, tuꞌik enchim alleeneeꞌuta 
intok yanti elaka, ka jain eewamta 
nee emo tana waata.

Krijtota sualeka, Liojta betana 
itou tuꞌika weyeme

3
 Itom yoꞌowe Jesukrijtota 

yoꞌowa jukaꞌ Liojta, alleaka 
itom aꞌ baisaeꞌuta te au aꞌ 
teuwaane. Jiba aapo juꞌu Lios, 
jukaꞌ Jesukrijtotamak eaka itom 
jiapsaꞌ betchiꞌbo, aapoꞌik betana 
siꞌime ka nanau machika itou 
tuꞌika, aamak itom bitneeꞌuta, 
itom juꞌuneiyaatualaa. 4 Aapo juꞌu 
Lios, inim kee aniata juꞌunakteka 
naatekai, Krijtota itom aꞌ sualeka, 
aapoꞌik betchiꞌbo inien aapoꞌiku 
bicha itom yeu puꞌariakan, junuen 
siꞌimeku, wepulsi aamak, wepul 

yoemta benasi intok ka tuꞌisi itom 
aet tawaaneeꞌu, kaita itou aꞌ ayuka, 
aamak itom jiapsineꞌ betchiꞌbo. 
5

 Aapoꞌik, tuꞌisi yee aꞌ nakeꞌ 
betchiꞌbo, cheꞌa bat taewaimmet 
naateka, inien aapoꞌik betana 
itom yoemiarim tuneꞌ betchiꞌbo, 
itom yeu puꞌak, Jesukrijtota ito 
betchiꞌbo aꞌ yaakaꞌue, aapoꞌik 
junen aꞌ tuꞌureka aꞌ yaꞌabaekaꞌpo 
aman. 6 Inia betchiꞌbo itepo, Liojta 
betana kaitau a tamachiatuka 
tuꞌik itom aꞌ yaꞌariakaꞌu betchiꞌbo, 
jiba te aapoꞌiku bicha itom aꞌ 
bai saeꞌuta, alleaka te au bicha 
aꞌ teuwaa. Inikaꞌa aapo, juꞌu aꞌ 
yoemiawata, tuꞌisi aꞌ nakeꞌu mak 
itom eaka jiapsaꞌ betchiꞌbo, itom 
aꞌ bittuak. 7 Juꞌu Lios, tua yumaꞌisi 
yee nak taꞌaakai, aapo, juꞌu aꞌ 
usiwata kuuset aꞌ mukukaꞌue, 
junae itom jinneꞌulaa, junuen 
itom ka tuꞌuwa yaꞌarimmet itom 
jiokoekai. 8 Juꞌu Lios, ama butti 
yee aꞌ nakeꞌuta, kaita beꞌeeka 
itom aꞌ juꞌuneiyaatuari, siꞌimeku 
koba suawata intok yumaꞌisi juꞌu 
lutuꞌuriat itom juꞌuneetualatakai. 
9

 Intok naa buustia, inikaꞌa, 
tua aapoꞌik jiba juꞌuneiyaaka 
aꞌ weetuabaeꞌuta, itom aꞌ 
juꞌuneiyaatuari, jiba inikaꞌa aapoꞌik 

betana cheꞌa bat naataka naateka 
jaibu Krijtota betana weyeka aꞌ 
chupneꞌeti jiaka aꞌ teuwaariakaꞌuta. 
10

 Jiba inien, aapoꞌik cheꞌa bat inien 
weetuabaeꞌut wikiakai, inikaꞌa, aꞌ 
teuwaaripo aman, chukula taewai 
aapoꞌik au yeu aꞌ puꞌari yumako, 
junako juꞌu Lios, Krijtota siꞌimeku 
aꞌ yoꞌo yaꞌane, kia jukaꞌ teekapo 
ayukamtau, intok kia jukaꞌ inim 
bwiapo ayuka jiapsamtau juniꞌi.

11
 Itepo, jiba Krijtota mak eaka 

itom jiapsaꞌ betchiꞌbo, juꞌu Lios, 
jukaꞌ aapoꞌik betana weyeka yetet 
aꞌ autuaneeꞌuta, inia betana itom 
ama aꞌ bitneꞌ betchiꞌbo, cheꞌa bat 
naatakai itom yeu puꞌak. Intok 
siꞌime iniꞌi, jiba Liojta, siꞌimeta 
junuen aꞌ weetuabaeꞌpo aman 
weye. Aapo juꞌu, siꞌimeta, aapoꞌik aꞌ 
tuꞌureeꞌpo aman aꞌ joame. 12

 Inikaꞌa 
inien yeu aꞌ simtuak, junuen, 
itom jumeꞌ cheꞌa bat naataka 
Krijtota sualeka aet eaka jiapsame, 
junuen juꞌu itom jiapsineeꞌue, 
junae, jukaꞌ Liojta aapoꞌik kaitau 
a tamachiatuka aꞌ yoꞌotukaꞌuta, 
aꞌ taꞌeewaka, aapoꞌik yoꞌorinaꞌ 
betchiꞌbo. 13

 Intok ketchia emeꞌe, 
junako Krijtota betana jukaꞌ bemela 
nok lutuꞌuriata, jukaꞌ enchim 
jinneꞌuimtuneeꞌu betana, emou 
aꞌ teuwaawakamta, aꞌ jikkajaka 
intok emeꞌe Krijtota sualeka au 
emo suꞌu tojakai, junak aapo 
aꞌ tuꞌu jiapsi, juꞌu jaibu yetet aꞌ 
autuaneeka aꞌ teuwaakaꞌuta, inikaꞌa 
emot aꞌ jiapsituak. Iniae, Liojta 
betana enchim yoemiamtukaꞌuta, 
jiba betchiꞌbo emou aꞌ lutuꞌuria 
yaak. 14

 Intok juꞌu Liojta tuꞌu jiapsi 
junaꞌa, juꞌu, jukaꞌ Liojta betana 
tuꞌika itou naꞌikiarita, chukula 

aapoꞌik itom bittuaneeꞌuta 
itom aꞌ jajamneꞌ betchiꞌbo itou 
aꞌ utteꞌatukaꞌuta aꞌ teuwaame. 
Chukula jumeꞌ aꞌ makneeꞌum, 
aapoꞌik am yumaꞌariasuko. Junuen 
jukaꞌ Liojta, kaitau a tamachiatuka 
aꞌ yoꞌotukaꞌuta aꞌ taꞌeewaka aapoꞌik 
yoꞌorinaꞌ betchiꞌbo.

Juꞌu Paplo, jumeꞌ Krijtota 
sualeme, koba suawata 
Liojtau bicha am aꞌauria

15
 Inia betchiꞌbo inepo, yoꞌowe 

Jesukrijtota yumaꞌisi enchim aꞌ 
sualeꞌpo intok siꞌime jumeꞌ Liojtau 
bicha siꞌimeku wepulsi yeu puꞌarim, 
tuꞌisi enchim am nak taꞌaaꞌpo 
enchim juꞌuneiyaakai, 16

 jiba, ka 
enchim koptaka nee emo betchiꞌbo 
Liojta bai sae. Inepo, Liojtau bicha 
in nokaꞌabeleki ne emou waateka 
enchim nokriakai. 17

 Inepo jiba 
nee itom yoꞌowe Jesukrijtota aꞌ 
yoꞌowa Liojtau bicha, juꞌu siꞌimem 
bepa yoꞌorisi machikamtau, jiba ne 
enchim nokria, aapoꞌik tuꞌu jiapsi 
betana weyeka, suawata emot aꞌ 
autuaka, junuen aapoꞌik betana 
weyemta lutuꞌuriat intok iniae, 
aapoꞌik Liojta cheꞌa tuꞌisi enchim 
aꞌ taꞌaaneꞌ betchiꞌbo. 18

 Intok inepo 
Liojtau bicha ne nooka, enchim 
machisi jitat juꞌuneeneeꞌut, aapoꞌik 
enchim aꞌ anianeꞌ betchiꞌbo. 
Junuen, jachin juniꞌi weyeka, tua 
junen aꞌ junaꞌatukaꞌuta, wakaꞌa 
jiba enchim bit boꞌo bichaka iniau 
aapoꞌik enchim yeu aꞌ puꞌariakaꞌuta. 
Intok naa buustia jukaꞌa, aapoꞌik 
betana weyeka, jumeꞌ aapoꞌik 
yoemiam jiba betchiꞌbo aapoꞌik am 
bittuaꞌuta, kaitau a tamachiatuka, 
eiyaawatchika, tuꞌikut iniat enchim 

juꞌuneeneꞌ betchiꞌbo. 19,20
 Intok 

ketchia, juꞌu ka luꞌuteka intok 
ama bea butti jukaꞌ utteꞌata aet 
ayukaꞌue, jiba iniae, iitom, jumeꞌ 
Krijtota sualeme, ae itom aꞌ aniaꞌuta 
aapo itom aꞌ juꞌuneiyaatuane. Jiba 
iniꞌi, aapoꞌik utteꞌae, aapo junuen 
junako jukaꞌ Krijtota kokkoarim 
nasuk aꞌ jiabijtetuaka intok aapo, 
teekau aꞌ batatana betana aꞌ 
yejtetuaka, junuen tua yumaꞌisi 
utteꞌaka aꞌ aniaka aꞌ bit tebok. 
21

 Junuen aapoꞌik siꞌime jukaꞌ yoꞌo 
yaꞌuraata bepa, kia inim bwiapo 
oo teekau, nesaweka, siꞌimemmeu 
jaꞌabwekame bepa, oo kia inim 
jachin teuwaawaka yoꞌoriwame 
bepa, jukaꞌ Krijtota yoꞌo yaak. Intok 
kia inia betana, iꞌan lautipo inim 
jiapsiwao betchiꞌbo intok chukula, 
teekau jiba yuu jiapsinaao betchiꞌbo 
juniꞌi. 22

 Intok, kaita beꞌeeka, 
siꞌimeta jiba aapoꞌik yoꞌotaka 
kateka aꞌ nesauta betuk au aꞌ suꞌu 
tojak. Intok jiba aapoꞌik Krijtota, 
aapoꞌik inikaꞌa aꞌ sualemmeu 
siꞌimeku ameu aꞌ yoꞌo yaak ameu 
kobata benasi weyekai. 23

 Bweꞌituk 
siꞌime jumeꞌ Krijtota sualeme 
nau, weꞌepulaka, jiba aapoꞌik aꞌ 
takaawata aꞌ yumaꞌarialata benakai. 
Krijto, aapo junaꞌa, siꞌimeta aapoꞌik 
betana weyeka, siꞌimeta yumaꞌisi aꞌ 
chuptuame.

Liojta yee nakeꞌ betchiꞌbo 
jumeꞌ jinneꞌurim

2  Juꞌu Lios, enchim Krijtota 
mak nau, jukaꞌ jiba yuu 

jiapsiwamta aamak enchim aꞌ 
bittuak. Junuen, junako ketuni 
enchim ka tuꞌik emot ayukamta 
betchiꞌbo intok enchim ka tuꞌuwa 

yaꞌarim betchiꞌbo, ka jiapsame 
benasi enchim jiapsao juniꞌi. 2 Jiba 
inim ka tuꞌisi jiapsiwaꞌa benasi, 
emeꞌe junakaꞌa joaka jiapsan. Intok 
junuen, emeꞌe, jukaꞌ bebejeꞌerita, 
jumeꞌ ka bittakai ka tuꞌi jiapsim 
jekapo naj kateme saweme, jukaꞌa, 
jumeꞌ ka Liojta eaꞌpo aman 
jiapsibaeme, ka tuꞌikut am aniamta, 
emeꞌe aapoꞌik eaꞌpo aman jiapsan. 
3

 Siꞌime tee itepo juniꞌi ket, bat 
naataka taewaimmet, jiba tee inien 
tee jiapsak. Itepo ka tuꞌik betana 
itom eaꞌpo aman jiapsakai. Intok 
jukaꞌ ka tuꞌik itot ayuka itom 
joopeaꞌuta intok inia betana junuen 
itom eaka itom eiyaaꞌuta, aꞌ joaka 
jiapsan. Inia betchiꞌbo itepo ketchia, 
jiba jumeꞌ watem benasia, Liojta 
betana jukaꞌ aapoꞌik tua jiokot yee 
aꞌ bittuaneeꞌuta, itou chaꞌakan. 
4

 Taa juꞌu Lios, tua yumaꞌisi yee 
aꞌ nak jiokoleꞌ betchiꞌbo intok tua 
ama butti itom aꞌ nakeꞌ betchiꞌbo, 
5

 aapo junuen, aapoꞌik Krijtotamak, 
jiba yuu jiapsiwamta itom bittuak, 
junuen, aapoꞌik bichapo, itepo itom 
ka tuꞌuwa yaꞌarim betchiꞌbo, ka 
jiapsame benasi bitwakai, junuen 
itom naj kuakteo juniꞌi. Bweꞌituk 
emeꞌe, jiba Liojta tua tuꞌik yeteu aꞌ 
jiapsekaꞌ betchiꞌbo emeꞌe jinneꞌuim. 
6

 Ketchia, aapo juꞌu Lios, inim 
aapoꞌik Krijtota mak nau, kokolam 
nasuk itom jiabijtetuaka intok aapo, 
jiba aapoꞌiku mak, jum teekau jaibu 
aman aamak aneme benasi aapo 
itom bicha. 7 Aapo inikaꞌa yaak 
junuen, chukula wasuktiammet 
inim aapoꞌik tua itom aꞌ nak 
taꞌaaꞌuta intok jiba Jesukrijtota itom 
aꞌ yaꞌariakaꞌu betchiꞌbo, aapoꞌik 
tua tuꞌik yete tana aꞌ waataꞌuta aꞌ 

juꞌuneiyaa tebobaekai. 8 Bweꞌituk 
emeꞌe, jiba jukaꞌ Liojta junuen 
yee aꞌ nak taꞌaꞌ betchiꞌbo, emeꞌe 
jinneꞌurim, ket Jesukrijtota emeꞌe 
aꞌ sualekai. Intok iniꞌi sualwame, 
ka jita emo betana tuꞌika enchim 
yaꞌari, ala inikaꞌa emeꞌe Liojta 
betana kia beja aꞌ bittuari. 9 Iniꞌi, ka 
jita senuk tuꞌik aꞌ yaꞌari betchiꞌbo 
weye, junuen san iniat kaabe au 
cheꞌewarine. 10

 Bweꞌituk juꞌu Lios 
itom juꞌunaktei. Aapo, Jesukrijtota 
betchiꞌbo inim siꞌimeku tuꞌik boꞌo 
jooriawamta betchiꞌbo, taꞌabwika 
bemela yoemrata benasi itom 
juꞌunaktei. Inia betana aapoꞌik jaibu 
bat naataka aꞌ weetuabaeꞌpo amani.

Krijtota betana juꞌu itom 
yanti elaꞌu itot ayukame

11
 Junuen san emeꞌe au 

waatine, bat naataka enchim 
jiapsisukaꞌubewi. Emeꞌe, ka jurio 
yoemratukan. Intok jiba inia 
betchiꞌbo, jumeꞌ juriom bempo 
jumeꞌ bem ou yoemiam, bem 
takaapo am sirkunsiraaroaka, 
inimeꞌe, junuen yaꞌarimpo emo 
teuwaa. Enchim intok inia betana, 
ka junuen yaꞌarimpo enchim 
taꞌaa. 12

 Jiba junakriapo emeꞌe, ka 
Krijtota taꞌaaka intok juꞌu ijraꞌel 
yoemrata mak ka naꞌikiarimtaka 
jiapsak. Intok emeꞌe, Liojta betana 
jukaꞌ bemela lutuꞌuria yaꞌarita 
intok jukaꞌ Liojta betana tuꞌika itou 
chupneeka itou naꞌikiarita, emeꞌe 
ka aꞌ taꞌaan. Emeꞌe inim jiapsaka, 
chukula teekau tuꞌik enchim 
bitneeꞌuta, tua kaita boꞌo bichakai, 
intok Liojta juniꞌi ka taꞌaaka jiapsan. 
13

 Taa emeꞌe, Jesukrijtota sualeka, 
aamak eakai, kia bat naataka, 

Liojtamak ka lutuꞌuriaka, mekka 
au aneme benasi jiapsakai juniꞌi, 
iꞌani, Krijtota emo betchiꞌbo kuuset 
aꞌ mukukaꞌue, emeꞌe junae aamak 
lutuꞌuriaka, aapoꞌik bichapo tuꞌisi 
mabetrimtakai, ka au mekka aneme 
benasi jiapsa. 14

 Aapo juꞌu Krijto 
junaꞌa, juꞌu ka jain eaka yanti elaka 
jiapsiwamta itot autuakame. Jiba 
aapo, jukaꞌ jurio yoemrata intok 
jukaꞌ ka jurio yoemrata, inimmea 
wepul yoemrata yaak. Junuen 
aapo, bempoꞌim nasuk, saptita 
nananaꞌaku aman weeka benasi, 
jukaꞌ emo bejeꞌewaka, iniae ka 
bem nau eaꞌuta aꞌ luꞌutakai. 15

 Juꞌu 
Krijto, jiba aapo aꞌ takaapo, jiokot 
aꞌ yaꞌanaꞌ betchiꞌbo au nenkakai 
junuen jukaꞌ ka nanau maisi 
weyeka, jum nesauri jiꞌojteipo 
weyemta, ka naa buusti aꞌ boꞌo 
joorianaaꞌuta junuen junamaꞌa aꞌ 
kechak. Intok junuen aapo, inimeꞌe 
ka nanaꞌanaka woi yoemrata 
nasuk, aamak eaka jiapsaka, 
ammea bemelaka wepul yoemrata 
yaakai. Junuen ka jain eaka, yanti 
elaka jiapsiwamta amet autuakai. 
16

 Jiba inien weyekai, aapo, kuuset 
popontaka aꞌ mukukaꞌue, juꞌu 
Krijto, juꞌu woi yoemrata nasuk 
jukaꞌ emo am bejeꞌeka jiapsaꞌuta, 
ka nau eewamta am luꞌutariaka 
intok junuen aapo, bempoꞌim 
eiyaawaka, Liojta bichapo tuꞌisi am 
mabettuneeꞌuta, tuꞌik am yaꞌariak. 
Junuen aapo inimmea, aapoꞌik yeu 
puꞌarim, wepul yoemta benasi am 
yaakai.

17
 Juꞌu Krijto inim aneka intok 

inim siꞌimemmeu, Liojta mak 
eewaka aamak emo tuꞌutewamta 
betana, jukaꞌ tuꞌi nok lutuꞌuriata 

ameu aꞌ teuwaak. Kia emou, jumeꞌ 
ka jurio yoemrataka, ka Liojta mak 
lutuꞌuriaka, mekka au jiapsammeu, 
intok kia juꞌu jurio yoemrataka 
aamak lutuꞌuriaka jiapsammeu 
juniꞌi. 18

 Bweꞌituk aapoꞌik Krijtota 
betchiꞌbo inim siꞌime itepo, kia 
jurio yoemratakai oo taꞌabwika 
ka jurio yoemratakai juniꞌi, iꞌan 
itepo, jiba Liojta wepul aꞌ tuꞌu 
jiapsiwae itot jiapsamtae, itepo 
Liojtau bicha, itepo siꞌime, au bicha 
nok betchiꞌbo au lutuꞌuriak. 19

 Jiba 
inia betchiꞌbo emeꞌe, iꞌan Liojta 
bichapo, ka watem jak taꞌabwi, ka 
bem bwiaarapo jiapsame benasi 
bitwaa. Ala iꞌan emeꞌe, siꞌime jumeꞌ 
Liojta yeu puꞌarimmak, aman 
lutuꞌuriaka emeꞌe aꞌ joꞌapo, Liojta 
yoemiammak aman amemak 
naꞌikiarim. 20

 Senu bweꞌu karita 
yoꞌoturiawamta benasi, emeꞌe, 
jumeꞌ Krijtota betana yeu puꞌarim 
taka naas bittuarim intok jumeꞌe, 
Liojta betana juꞌuneetuawaka 
yeteu noktuawakame, inimeꞌe, 
Liojta betana bem juꞌuneiyaaka 
bem sualeꞌuta, inia betana emeꞌe, 
inimmet, jikau yoꞌotume benaka, 
amemak aꞌ suale. Juꞌu Jesukrijto 
intok ket jiba aapo junaꞌa, inikaꞌa 
siꞌimeta senu bweꞌu teta, karita 
utteꞌaneeka aet aꞌ naateꞌu benakai. 
21

 Iniꞌi, karita aet utteꞌakame, 
jiba aapo Krijto takai, jumeꞌ aꞌ 
sualeme, aapoꞌikut bepaa bicha, 
karita ae yaꞌarim yoꞌoturia benasi 
machikai, tua junama waꞌam 
weyeka, yoꞌotuka, chukula inimeꞌe, 
teꞌopota, wepulsi Liojta betchiꞌbo 
yaꞌarita intok Jesukrijtota mak 
eaka jiapsakai. 22

 Junuen ket 
emeꞌe, Krijtota sualeka aamak eaka 

jiapsakai, siꞌime wameꞌe waate, bat 
naataka Liojta yoemiammak emo 
naꞌikiarikai, senu karita, Liojta aꞌ 
tuꞌu jiapsie ama jiapsineeꞌuta nau aꞌ 
chupakame benakai.

Paplo, jumeꞌ ka juriom 
betchiꞌbo Krijtota betana 
weyemta aꞌ tekil makri

3  Jiba inikaꞌa bitwamta 
betchiꞌbo, inepo Paplo, 

Jesukrijtota betana weyekai intok, 
enchim, jumeꞌ ka jurio yoemem 
betana tuꞌik waataka nee inim 
etaꞌitaka, nee Liojtau bicha enchim 
nokria. 2 Bweꞌituk iꞌan emeꞌe jaibu 
aꞌ juꞌuneiyaapo yumaꞌi, jukaꞌ Liojta 
tuꞌisi yee aꞌ jiokol taꞌaꞌ betchiꞌbo, 
inikaꞌa, aapoꞌik betana tekilta, jiba 
emo betchiꞌbo tuꞌika weyeka, nee 
aꞌ makriakaꞌu. 3 Juꞌu Lios inim 
jukaꞌ aapoꞌik jiba juꞌuneiyaaka 
aꞌ weetuaꞌuta, jukaꞌ lutuꞌuriata 
nee aꞌ juꞌuneiyaatuak. Inia betana 
bat naataka wateku jiba, in emou 
jiꞌojtesukaꞌa benasia. 4 Junakaꞌa 
jiꞌosiata emeꞌe aꞌ nokakai, Krijtota 
betana lutuꞌuriata, Liojta jiba 
juꞌuneiyaaka aꞌ weetuaꞌuta, in 
juꞌuneetuaritukaꞌuta emeꞌe juchi 
ama aꞌ bitne. 5 Iniꞌi, Liojta jiba 
juꞌuneiyaaka aꞌ weetuaꞌu, bat 
naataka taewaimmet inim kaabeta 
yumaꞌisi juꞌuneiyaatuawakame, 
inia betana iꞌan juꞌu Lios, jumeꞌe, 
wepulsi aapoꞌik betchiꞌbo jiapsaka, 
Krijtota yeu puꞌarim intok jumeꞌe, 
Liojta betana juꞌuneetuawaka, 
chukula yeu weenemta teteuwaame, 
jiba aapoꞌik Liojta tuꞌu jiapsie 
inikaꞌa aapo am juꞌuneiyaatualaa. 
6

 Jiba iniꞌi junaꞌatukan juꞌu lutuꞌuria 
Liojta jiba juꞌuneiyaaꞌu, iꞌan jiba 

jukaꞌ Krijtota betana bemela nok 
lutuꞌuriata sualekai, jumeꞌ ka 
jurio yoemem takai, inimeꞌe, jiba 
jumeꞌ jurio yoemem benasi jukaꞌ 
Liojta betana tuꞌik bem bitneeꞌuta, 
amemak aꞌ bitne. Intok inimeꞌe 
jiba bempoꞌimmak wepulai benasi 
Liojta yoemiamtune. Intok jukaꞌ 
Liojta, aapoꞌik betana weyeka, 
siꞌimeku tua tuꞌika aapoꞌik itou 
aꞌ naꞌikiakaꞌuta, jiba Krijtota 
enchim sualeꞌ betchiꞌbo, emeꞌe aꞌ 
bitne. 7 Nee intok, inikaꞌa ka neu 
aꞌ lutuꞌuriatuko juniꞌi, taa Liojta 
yee aꞌ nak taꞌaꞌ betchiꞌbo, inepo, 
Krijtota betana aapoꞌik bemela 
nok lutuꞌuriata in aꞌ teuwaaneꞌ 
betchiꞌbo, iniꞌi, jukaꞌ Liojta, aapoꞌik 
a jita joaꞌ betchiꞌbo weyekai, ne 
au yeu puꞌawak. 8 Ineponee intok, 
siꞌime jumeꞌ Krijtota sualeme bepa, 
kia jeela juniꞌi ka neu lutuꞌuriatakai, 
taa junuentaka juniꞌi, juꞌu Lios 
inikaꞌa yeu puꞌata benaka tua nee 
alleetuamta neu yeu puꞌak. Junuen 
juꞌu ka jurio yoemratau, Krijtota 
betana bemela nok lutuꞌuriata, inim 
kaitau a tamachiatuka, tuꞌik aet 
ayukamta, in ameu aꞌ teuwaaneꞌ 
betchiꞌbo inikaꞌa nee tekil 
makak. 9 Intok aapo inim siꞌimem, 
jukaꞌ bat naataka taewaimmet 
naateka, Liojta, jukaꞌ inim siꞌimeta 
juꞌunaktekamta aapoꞌik jiba 
juꞌuneiyaaka aꞌ weetuabaeꞌuta, 
inim siꞌimem inia betana in am 
majtaka in am etejorianeꞌ betchiꞌbo 
nee aꞌ tekil makak. 10

 Iniꞌi inien 
yeu siika junuen, iꞌan siꞌime jumeꞌ 
teekapo yoꞌotaka nesaweme, inim 
jumeꞌ Krijtota sualeme betchiꞌbo, 
jukaꞌ Liojta ame nasuk aꞌ joaꞌuta, 
bem aꞌ mammateka, inimeꞌe, jukaꞌ 

Liojta aapoꞌik ka nanau maisi 
siꞌime suawata aꞌ jipueꞌpo bem aꞌ 
juꞌuneiyaaneꞌ betchiꞌbo. 11

 Aapo 
juꞌu Lios, junuen cheꞌa bat naataka, 
aniata kee juꞌunaktewao naatekai, 
chukula itom yoꞌowe Jesukrijtota aꞌ 
yoemiaꞌue aapoꞌik aꞌ chupaꞌaneeka 
aꞌ yaꞌabaeꞌue aapo aꞌ yaak. 12

 Intok 
itepo, Krijtotat eaka, kaitat te 
majjaeka itepo Liojtau bicha 
witti a ito nokria. Inikaꞌa au itom 
nokaꞌu betana itepo aꞌ sualekai. 
13

 Inia betchiꞌbo inepo, jiba emo 
betchiꞌbo tua jiokot in ino bichaꞌu 
betana, ka enchim koꞌom eeneꞌ 
betchiꞌbo ne emou nooka. Bweꞌituk 
ala iniae emeꞌe tua enchim 
eiyaawatchiakaꞌuta aꞌ juꞌuneiyaaka 
intok iniat emo ou bujtane.

Jesukrijtota jaisa yee aꞌ nakeꞌu
14

 Jiba inikaꞌa bitwamta betchiꞌbo, 
inepo, juꞌu itom Jesukrijtota 
yoꞌowa Liojta bichapo nee 
tonommea kikteka nee au bicha 
nooka. 15

 Juꞌu Lios, siꞌime jumeꞌ 
ka nanau machi yoemra inim 
jiapsame, intok jum teekapo 
juniꞌi, siꞌime jumeꞌ ankelesim ama 
aneme, aapoꞌik bichapo siꞌime juꞌu 
bem taꞌeenaaꞌuta ameu yeu am 
puꞌanemta, junae Liojta bichapo 
ne enchim nokria. 16

 Inepo aapoꞌik 
itom yoꞌowa Liojtau, aapoꞌik tua 
eiyaawatchika aapoꞌik betana 
tuꞌik weyemtae, jiapsi utteꞌata, ka 
enchim koꞌom eeneeꞌuta, aapo, 
aapoꞌik betana aꞌ tuꞌu jiapsie, emot 
aꞌ autuaa betchiꞌbo. 17

 Junuen jiba 
enchim aꞌ sual taꞌaꞌ betchiꞌbo, aapo 
juꞌu Krijto emot jiapsine. Intok ket, 
jiba iniae, lutuꞌuriapo, ka jiapsita 
bepa enchim a yee nak taꞌaaꞌu emot 

ayuka, 18
 junuen enchim, siꞌime 

jumeꞌ waate Krijtota sualemmak 
nau, aapoꞌik Krijtota betana kia ka 
nuklaka intok ka a tamachiatuka 
jukaꞌ yee aꞌ nak taꞌaaꞌuta, yumaꞌisi 
enchim aet juꞌuneeneꞌ betchiꞌbo. 
19

 Junuen san nee inepo inia 
betana, Krijtota tua yee aꞌ nak 
taꞌaaꞌuta, inia betana inim siꞌime 
itom taꞌaaꞌu bepa cheꞌa yumaꞌisi 
aꞌ eiyaawatchiakaꞌuta enchim aꞌ 
taꞌaaneꞌ betchiꞌbo ne Liojtau bicha 
nee enchim nokria. Intok junueni 
iniae enchim, jukaꞌ Liojta betana 
weyeka, yumaꞌisi aapoꞌik enchim aꞌ 
jiapsi iꞌaꞌa benasia, enchim jiapsineꞌ 
betchiꞌbo.

20
 Iꞌan intoko, Liojta, aapoꞌik 

inim siꞌimem betana eiyaawaka 
aꞌ yoꞌorinaaꞌuta au lutuꞌuriatune. 
Aapo juꞌu, inim siꞌimekut yumaka, 
siꞌimeta jukaꞌ aapoꞌiku bicha itom 
aꞌawaꞌuta intok kia jukaꞌ itom 
aꞌauꞌeaꞌu betana ka itom teuwaaꞌu 
bepa, cheꞌa naa buustia itom aꞌ 
bittua betchiꞌbo utteꞌakame. Intok 
junae, siꞌimeku itom yumaꞌatuakai. 
21

 Inim jukaꞌ Liojta, Krijtota 
sualeme betana, jiba aapoꞌik 
Krijtota betana weyemta betchiꞌbo, 
jiba yuu betchiꞌbo Liojta, siꞌimem 
betana eiyaawaka aꞌ yoꞌorinaaꞌuta 
au lutuꞌuriatune. Tua junuentune.

Liojta tuꞌu jiapsi betchiꞌbo, 
jumeꞌ nau eaka jiapsame

4  Inia betchiꞌbo inepo Paplo, 
yoꞌowe Jesukrijtota mak 

in eaka jiapsaꞌ betchiꞌbo inim 
etaꞌitakai, inepo nee emou nooka, 
enchim, jiba siꞌime jumeꞌ waate 
Liojta betana yeu puꞌarimtakai, 
bem jiapsiꞌeaꞌu benasia junuen 

enchim emo ujuꞌuka jiapsineꞌ 
betchiꞌbo, emeꞌesu ket, jiba aapoꞌik 
betana yeu puꞌarimtakai. 2 Emeꞌe ka 
emo cheꞌewareka jiapsine. Taa ala 
siꞌimeku a naas emo eiyaakai, emo 
nasuk ka seej chukti eakai a boꞌo 
bichaka intok emo nak taꞌaakai, 
emeꞌe siꞌimeku tuꞌik betana nat 
jiapsekai. 3 Emeꞌe intok, juꞌu Liojta 
tuꞌu jiapsi betana aniawakai, jiba 
enchim nau eaka jiapsineeꞌut emo 
temaine, enchim yanti, nau eaka 
jiapsipeaꞌue, iniae emeꞌe a aet 
yumaꞌaneekai. 4 Itepo siꞌime nau, 
wepul yoemta benasi tee bitwaa. 
Intok ito nasuk wepul Liojta tuꞌu 
jiapsi jiba aayuk. Inia mak ketchia, 
juꞌu tuꞌika, Liojta betana itom bit 
boꞌo bichaꞌu juniꞌi, ket wepuꞌulaikai. 
5

 Ito betchiꞌbo wepuꞌulaka jiba 
itou yoꞌowe, juꞌu Krijto. Juꞌu itom 
aꞌ sualeꞌu ket wepuꞌulaisi weye. 
Aapoꞌik sualeka ito batoꞌowaawame, 
wepulsi jiba joowa. 6 Juꞌu siꞌimem 
yoꞌowa Lios, wepuꞌulai jiba. Aapo 
inim siꞌimemmeu yoꞌotaka nesawe. 
Aapo, aꞌ weetuabaeꞌuta, itom 
sawaka aꞌ jooa. Intok aapo, itom 
siꞌimemmet aane.

7
 Taa ito betana, weꞌepulaka, 

aapoꞌik betana weyeka, itepo, au 
yumaka a itom joaꞌuta, Krijtota 
itou yeu aꞌ puꞌakaꞌpo amani tee au 
yumaꞌatuari. 8 Inia betchiꞌbo, jum 
Liojta betana jiꞌosia jiꞌojteipo:

Aapo teekau jikau nottek intok 
jumeꞌe, bebejeꞌerita betana 
jipuꞌuwaꞌum aamak nuk 
sikaari.

Intok aapo, inim jiapsame, tuꞌik 
betana, au yumaka, bem a 
jooneeꞌuta amet naꞌikimtek ti 
jiꞌojtei.

9
 Iꞌan intok iniꞌi: “teekau jikau 

nottek ti”, jiame jaisa jiubae. Iniꞌi, 
cheꞌa bat teeka betana koꞌom 
yepsaka, inim bwiapo cheꞌa 
koꞌom betukun bicha noitek ti 
jiubae oꞌoben. 10

 Juꞌu inim koꞌom 
yepsakame, jiba aapo junaꞌa juꞌu, 
ket cheꞌa mekka jikau teekau bicha 
nottekame. Junuen junamaꞌa, 
aapo inim bwiapo aapoꞌik betana 
weyeka, jiba betchiꞌbo tuꞌik aꞌabo 
bitnaꞌ betchiꞌbo ama aane. 11

 Intok 
aapo, inim ito nasuk au yumaka 
itom a jooneeꞌuta itot autuak. 
Inimeꞌe betana, waatem aapoꞌik 
betana yeteu bittuarim tuneeme 
yeu puꞌak. Watem, Liojta betana 
juꞌuneetuawaka, chukula yeu 
weenemta teuwaaneeme. Watem 
intok, naj kateka, Krijtota betana 
jukaꞌ bemela nok lutuꞌuriata aꞌ 
teuwaaneeme. Watem ket, jumeꞌ 
Krijtota sualeme suuaneeka ameu 
yoꞌo yaꞌa tuneeme. Intok watem 
ket, Liojta betana nok lutuꞌuriata 
jiꞌojteita a yee aꞌ majtaneeme yeu 
puꞌak. 12

 Aapo junuen, inim jumeꞌ 
yeu aꞌ puꞌarim, aapoꞌik betana 
weyeka, tekilta bem au yumaka 
bem aꞌ jooneꞌ betchiꞌbo am aniak. 
Junuen jumeꞌe, aꞌ sualeka, wepul 
yoemta benasi nau bitwame, 
inimeꞌe, aapoꞌik betana weyemtat 
cheꞌa yumaꞌisi am yoꞌoturiabaekai. 
13

 Junuen siꞌime itom nanancha 
aapoꞌik sualeka, intok Liojta yoemia 
betana weyemta, lutuꞌuriata 
yumaꞌisi aꞌ taꞌaaka, junuen wepulsi 
nau eaka, itom jiapsaꞌu tajtia. 
Junuen beja itepo, senuk aꞌ yoꞌotu 
chupakaꞌa benasia, Krijtota betana 
weyeka, siꞌimeku aapoꞌik betana 
itom jiapsiꞌeaꞌa benasi, yumaꞌisi 

itepo junaen jiapsine. 14
 Junuen 

itepo, katte wameꞌe ili uusim 
bebenane. Inimeꞌe, bem sualeꞌu 
betana ka wepulsi aꞌ sualeka, jukaꞌ 
ka nanau maisi weyeka, bemelasi 
sualwamta yee majtammak eꞌeame. 
Junuen bempo, wameꞌe ujyoisi 
weyeka ka lutuꞌuriata yee majtaka, 
bempoꞌim iniat amemak aꞌ ee 
iꞌaka am bai taꞌaabaeme betana 
bai taꞌaarimtakai. 15

 Ala itepo iniat 
wikiaka, itom yee nak taꞌaaꞌuta ka 
koptaikai, itepo siꞌimeku lutuꞌuriata 
jiba aꞌ nokne. Itepo siꞌimeku 
Krijtota mak eaka, jiba juꞌu, jumeꞌ 
aꞌ sualemmeu yoꞌotakai, aapoꞌik 
betana itom jiapsi iꞌawaꞌa benasi 
yumaꞌisi jiapsakai. 16

 Intok jiba 
aapoꞌik Krijtota betana aniawakai, 
siꞌime jumeꞌ aapoꞌik sualeka aꞌ 
takaawa benasi eiyaawame, inimeꞌe, 
takaata nau aꞌ chupeꞌe benasi, 
wepulsi nau eaka jiapsakai intok 
inimeꞌe weꞌepulaim, tuꞌisi jiapsaka, 
tuꞌisi am kateo, inimeꞌ nasuk senuk 
yoꞌotu chupaꞌa benasia cheꞌa tuꞌisi 
bempoꞌim naas emo nak taꞌaaka 
jiapsaꞌu ka chukteka jiba aune.

Krijtota sualeka, juꞌu ka bat 
naataka benasi jiapsiwame

17
 Inikaꞌa junen nee, inepo emou 

teuwaaka intok inia betana nee, 
Jesukrijtota betana au lutuꞌuriaka, 
enchim inim ka intok, wameꞌe 
ka Liojta sual taꞌaaka, inimeꞌe 
ka tuꞌikut jiapseka, kaitat am 
aniame, Liojta betana suawa 
kaita amet ayukame, inimeꞌe 
jiapsaꞌa benasia, junuen ka enchim 
jiapsineꞌ betchiꞌbo nee emou nooka. 
18

 Bempo, jukaꞌ Liojta betana 
weyeka, bem bemelasi jiapsiꞌeewaꞌa 

benasi ka junuen jiapsa. Bweꞌituk 
inimeꞌe Liojtau ka bem emo suꞌu 
tojirika jiapsibaeꞌ betchiꞌbo, juꞌu 
lutuꞌuriat ka juꞌunea. 19

 Inimeꞌe, 
jukaꞌ ka tuꞌika, tiusi machik 
betana bem tiuꞌeaꞌuta, taꞌarulam. 
Intok ka tuꞌika am kobaꞌalataka 
iniau emo suꞌu tojiri. Bempo 
siꞌime ka nanau machika, tiusi 
ka tuꞌika, kaachin emo eetuaka 
joakai. 20

 Taa emeꞌe, jukaꞌ Krijtota 
betana enchim taꞌaakaꞌuta ka 
inien aꞌ taꞌaak. 21

 Inikaꞌa emeꞌe, 
tua junen jiaka, aapoꞌik betana 
weyemta aꞌ jikkajaka intok emeꞌe 
aapoꞌik Jesujta betana lutuꞌuriata, 
tua aapoꞌik betana majtimtaka 
aꞌ taꞌaalamtuko. 22

 Emeꞌe, bat 
naataka, jiba inim juꞌu enchim 
emo ujuꞌuka jiapsisukaꞌu, wakaꞌa 
bebejeꞌerita betana ka tuꞌikue bai 
taꞌaarimtakai, bat naataka weeriata, 
ka tuꞌika enchim joopeaka emot 
ayukaꞌuta betana, inikaꞌa koptaine. 
23

 Emeꞌe intok inim jachin enchim 
eaka intok jita joopeaka enchim 
jiapsipeaꞌu betana, Krijtota 
enchim aꞌ ee iꞌaꞌa benasi, bemelasi 
taꞌabwisi iniat enchim jiapsineeꞌu 
utteꞌa. 24

 Intok emeꞌe inim Liojta 
betana aꞌ tuꞌureꞌpo aman, bemelasi 
jiapsituawaka, aapoꞌik enchim jiapsi 
iꞌaꞌa benasia, iniae emo aniaka 
jiapsine. Inia betana emeꞌe Liojta 
betana, tua machisi lutuꞌuriataka, 
siꞌimem bichapo ammaꞌali 
jiapsiwame intok ka tuuꞌiika kaita 
emot ayuka bittukai.

25
 Inia betchiꞌbo, emeꞌe ka intok 

aa nokiꞌichiata nokbaane. Emo 
betana, weꞌepulaka, inim jumeꞌ 
watemmak, lutuꞌuriata jiba noknee. 
Bweꞌituk itepo siꞌime, Krijtota 

nau sualeme, takaata junuen nau 
weyeka aꞌ chupeꞌe benasi te maachi.

26
 Intok emo betana senu 

oꞌomteko, iniꞌi, ka inia betchiꞌbo 
jitaꞌapo ka tuꞌik yaꞌabaane. Intok 
juꞌu enchim omteꞌu, ka jiba emot 
ayuka siꞌime taewaine. 27

 Intok 
jitaꞌapo juniꞌi, bebejeꞌerita ka 
enchim aꞌ jiꞌoptuaneꞌ betchiꞌbo 
emeꞌe emo suuane.

28
 Juꞌu jita eꞌetbwame, ka intok aꞌ 

joone. Ala iniꞌi tekipanoane, junuen, 
aapo aꞌ mamammea, jukaꞌ tuꞌisi 
bitwaka tekilta joone. Intok ket, 
junuen aneka, aapo, jumeꞌ kaitae 
emo ania machim, inimeꞌe ania 
betchiꞌbo, jita jipuꞌune.

29
 Emeꞌe, ka tuꞌik tiusi machik ka 

nokbaane. Ala emeꞌe, juꞌu nooki 
enchim sawaꞌu, iniꞌi siꞌimeku 
tuꞌine. Intok iniae jumeꞌ enchim 
jikkajame, ameu tuꞌika intok Liojta 
betana weyemta bem taꞌaaneeꞌuta, 
intok siꞌimeku am aniamta jiba 
nokbaane. 30

 Emeꞌe, jukaꞌ Liojta 
betana tuꞌu jiapsita, kaitaꞌpo, ka 
aꞌ alleetuabaane. Bweꞌituk juꞌu 
Liojta tuꞌu jiapsie, emeꞌe, enchim 
Liojta betana yoemiarim tukaꞌu, 
emeꞌe junuen taꞌeenaaka aꞌ bittuari. 
Junuen, chukula taewait, aapoꞌik 
inim siꞌimeta yumaꞌisi weyeka, 
enchim aet aꞌ jinneꞌuneeꞌuta aꞌ 
yumaꞌu tajtia.

31
 Emeꞌe, siꞌimeku, ka nau 

alleewame, intok siꞌime ka 
juꞌuneame benasi omtiwame, intok 
enchim ka emo bibitpeaꞌu, intok 
senuku omteka, jaana au nokwame, 
intok siꞌime ka tuꞌisi weyeme, inile 
benaka kaita emot aune. 32

 Ala, 
emeꞌe emo nasuk nau tuttuꞌika 
intok naas emo nak jiokoleka emo 

bitne. Intok emeꞌe ket emo nasuk a 
emo jiokol taꞌaane, jiba jukaꞌ Liojta, 
Krijtota emo betchiꞌbo aꞌ yaakaꞌue, 
enchim aꞌ jiokoekaꞌa benasia.

Jumeꞌ Liojta betana yoemiarim, 
jaisa bem jiapsiꞌeaꞌu

5  Emeꞌe intok inien weyeka, 
Liojta betana tua nakwaka 

yoemiarimtakai, emeꞌe ket, jiba 
aapoꞌik jiapsaꞌa benasi jiapsibaane. 
2

 Emeꞌe yee nak taꞌaaka jiapsine, 
jiba iniat, Krijtota junuen itom 
aꞌ nakeka intok itom ka tuꞌuwa 
yaꞌarimmet itom a jiokoimtuneꞌ 
betchiꞌbo, aapo aꞌ meꞌeetuneꞌ 
betchiꞌbo au suꞌu tojakaꞌa benasia. 
Junuen, bwalata aꞌ meꞌetukaꞌa 
benasia machika, iniat Liojta 
bichapo tua tuꞌisi aet mabetwakai.

3
 Emeꞌe inien Liojta betana kateka, 

aꞌ yoemiarimtakai, jukaꞌ ka emo 
jubeka emo nau tuꞌuriwamta, oo 
kia jita juniꞌi tua tiusi machika 
ka tuꞌik joowamta, oo jukaꞌ ka 
weelaꞌpo jita waatiawamta, inikaꞌa 
emeꞌe ka aꞌ boꞌo jooriaka intok 
emo nasuk kaabe aꞌ etejopo yumaꞌi. 
4

 Jukaꞌ ka tuꞌik tiusi machik ka 
teuwaane. Intok kia watem bichapo, 
jukaꞌ kaita tuꞌika ka suasi jiuwamta 
juniꞌi emeꞌe ka aꞌ nokbaane. 
Bweꞌituk iniꞌi inile benaka 
nokwame, kaitaꞌpo tuꞌika, ka emou 
chaꞌaka. Ala inien tuꞌeaka su, emeꞌe, 
Liojta betana yee aꞌ nak taꞌaaꞌuta 
teuwaane. 5 Bweꞌituk emeꞌe jaibu 
juꞌunea, jabeta juniꞌi, jukaꞌ ka emo 
jujubeka emo nau tuꞌuriwamta 
aꞌ joamta, oo jukaꞌ ka tuꞌik tiusi 
machik joamta, oo jukaꞌ jain juniꞌi 
ka weelaꞌpo jita waatiawamta, iniꞌi 
ket jiba jumeꞌ maammea yaꞌarim 

yoꞌoriwamme am yoꞌoriwaꞌa benasi 
yeu weama, juꞌu inile benak joame, 
junaꞌa, teekau Krijtota intok achai 
Liojta yoꞌotaka nesaweka bem 
jiapsaꞌu, ka aman aꞌ lutuꞌurianeꞌpo. 
6

 Inim emeꞌe, kaabeta, nooki ka 
suawakamtae emeꞌe kaabeta iniae 
enchim bai taꞌaatuane. Bweꞌituk tua 
inia ka tuꞌika ayukamta betchiꞌbo 
san, aꞌabo weye, wameꞌe aapoꞌik 
Liojta ka aꞌ nok jikkajaka jiapsame 
betchiꞌbo juꞌu Liojta tua jiokot yee 
aꞌ bittuaneeꞌu. 7 Junuen san, emeꞌe 
inile benasi jiapsammak emeꞌe 
junae betana kaitaꞌpo amemak emo 
tuꞌurine.

8
 Emeꞌe, bat naataka Liojta betana 

lutuꞌuriat ka juꞌuneaka, tua ka 
machiku benasi jiapsan. Taa iꞌani 
emeꞌe, yoꞌowe Jesukrijtota mak 
eaka jiapsakai, juꞌu aapoꞌik betana 
lutuꞌuria, tachiriata benaka emot 
aayuk. Junuen san, emeꞌe tachiriata 
benaka lutuꞌuriat juꞌuneame benasi 
jiapsine. 9 Bweꞌituk Krijtota betana 
juꞌu, tachiriata benaka, aꞌ nok 
lutuꞌuriawa, yee jiokol taꞌeewamtat, 
intok lutuꞌuriata nokwamtat, intok 
siꞌimeku lutuꞌuriataka junuen 
jiapsiwamtat yee juꞌuneetuaka, 
junuen yee jiapsitua. 10

 Emeꞌe, 
junuen enchim jiapsaka, 
Jesukrijtota enchim junuen aꞌ 
yoꞌoreka intok enchim aꞌ alleetuaka 
jiapsineeꞌut, aꞌ taꞌaa betchiꞌbo 
emo temaine. 11

 Emeꞌe, wameꞌe 
lutuꞌuriat ka juꞌuneaka, inimeꞌe 
tua ka machiku jiapsame benaka, 
jukaꞌ kaitaꞌpo tuꞌika ka tuꞌik emo 
alleetuaka bem joaꞌuta, ka amemak 
aꞌ joobaane. Ala, inimeꞌe, emeꞌe 
juꞌu lutuꞌuriae junae betana am 
nok tejwaane. 12

 Bweꞌituk inimeꞌe, 

etbwa bem joaꞌuta, teuwaapo juniꞌi 
tiusi maachi. 13

 Taa inia betana, juꞌu 
Krijtota betana lutuꞌuriae, bempo 
juꞌu ka tuꞌik bem joaꞌut, junaet 
juꞌuneakai, junak bempo ka tuꞌik 
betana emo temaine. Bweꞌituk iniꞌi 
lutuꞌuria, tachiriata benasi, siꞌimeta 
tajpaꞌalasia yeu aꞌ mamachia. 14

 Inia 
betchiꞌbo, Liojta jiꞌosia jiꞌojteipo:

Empo, juꞌu lutuꞌuriata ka 
taꞌaaka, intok chukula, 
Liojta mak em bitneeꞌut ka 
juꞌuneame, aet juꞌuneaka emo 
temaine.

Junuen empo Liojta bichapo, ka 
intok ka jiapsamta benasi em 
machineꞌ betchiꞌbo, Krijtota 
sualeka aꞌu emo suꞌu tojine.

Aapo juꞌu Krijto intok, inia 
betana enchi aniaka enchi 
jinneꞌunee ti jiꞌojtei.

15
 Junuen san, emeꞌe inim juꞌu 

enchim emo ujuꞌuka enchim 
jiapsaꞌu betana aet em mammatene. 
Intok emeꞌe, ka wameꞌe kaita 
bichaka ka juꞌuneame benasi 
jiapsine. Ala wameꞌe lutuꞌuriat 
yumaꞌisi suawaka jiapsiꞌeaꞌa 
benasia. 16

 Ka emeꞌe inim kia 
jachin juniꞌi jiapsaka, taewaim 
sakaꞌatuane. Bweꞌituk inim inimeꞌe 
taewaimmet siꞌime ka tuꞌisi weye. 
17

 Inia betchiꞌbo san, kaachin 
emeꞌe kia beja ka suasi jiapsibaane. 
Ala emeꞌe, yoꞌowe Jesukrijtota aꞌ 
tuꞌureka aꞌ joo iꞌaꞌut aet juꞌunee 
betchiꞌbo aet emo temaine. 18

 Ka 
emeꞌe nanaakobaane. Bweꞌituk iniat 
enchim tuꞌi eerim ae nasontuneeꞌu 
jiba ama aayuk. Inien tuꞌeaka ala 
emeꞌe, Liojta betana tuꞌu jiapsita 
yumaꞌisi emot jiapsituaka, siꞌimeku 
aapoꞌik enchim jiapsi iꞌaꞌpo aman 

jiapsine. 19
 Emeꞌe, emo nasuk jumeꞌ 

salmom teaka jiꞌojteim nokaka, 
Liojta betana weyemta teuwaane. 
Intok jumeꞌe, Liojta ammea 
yoꞌori betchiꞌbo bwiikim tuꞌuteim 
bwikakai. Intok ka jiapsita bepa, 
tua junen jiaka junuen Liojtau 
bicha enchim alleaꞌuta teuwaakai. 
20

 Emeꞌe, jiba weeꞌpo siꞌimek 
betchiꞌbo jukaꞌ achai Liojta aꞌ bai 
saune, junuen iniat itom yoꞌowe 
Jesukrijtota betana lutuꞌuriakai.

Jumeꞌ Krijtota sualeka nau 
jiapsame, jaisa bem nau jiapsiꞌeaꞌu
21

 Emeꞌe, Jesukrijtota enchim nau 
yoꞌoreꞌ betchiꞌbo, nanancha emo 
yoꞌoreka, emeꞌe siꞌimeku naas emo 
nok jikkajine.

22
 Jumeꞌ kukunakame, inimeꞌe, 

bem kukunam eiyaaka, bem 
nesaupo aman katne, bempoꞌim, 
Jesukrijtota eiyaaka aꞌ nok jikkajaꞌa 
benasia. 23

 Bweꞌituk juꞌu oꞌou 
aꞌ jubiawatau yoꞌowe, jiba jukaꞌ 
Krijtota, jumeꞌ aapoꞌik sualemmeu 
aꞌ yoꞌotukaꞌa benasia. Juꞌu Krijto 
ket aapo junaꞌa, jumeꞌ aꞌ sualeme 
betchiꞌbo mukuka intok am 
jinneꞌuka, aapo, aapoꞌik betchiꞌbo aꞌ 
takaawa benasi am eiyaame. 24

 Taa 
jumeꞌ Krijtota sualeme, bempoꞌim 
Krijtota eiyaaka aamak eaka 
aꞌ nok jikkajaꞌa benasia, ket jiba 
junaen jumeꞌ kukunakame, inimeꞌe 
siꞌimeku bem kukunammak eaka 
am nok jikkajaka jiapsine.

25
 Emeꞌe jujubekame, jumeꞌ 

enchim juubim am nak taꞌaane. 
Krijtota, jumeꞌ aꞌ sualeme, am 
nakeka intok aꞌ meꞌetuneꞌ betchiꞌbo, 
aapoꞌik au aꞌ suꞌu tojakaꞌa benasia. 
26

 Aapo inien aayuk, junuen, jumeꞌ 

aꞌ sualeme, am jiokoituka, wepulsi 
Liojta betchiꞌbo am jiapsineꞌ 
betchiꞌbo. Aꞌ nok lutuꞌuriae ka 
tuꞌik betana, yumaꞌisi kaita amet 
ayukaꞌa benasi bem bittuneꞌ 
betchiꞌbo. 27

 Junuen inimeꞌe Krijtota 
sualeme, yumaꞌisi intok ujyoisi 
tuꞌuteimtaka, ka tuꞌika kaita amet 
bittaka, ala bempoꞌim, wepulsi 
siꞌimeku yumaꞌisi Liojtau emo suꞌu 
tojilamtaka, aapoꞌik bichapo bem 
bittuneꞌ betchiꞌbo. 28

 Jiba inien 
san, jumeꞌ jujubekame, bem emo 
nakeꞌe benasia, junuen bem jujubim 
am nak taꞌaaneeꞌuta ameu utteꞌa. 
Bweꞌituk, juꞌu aꞌ jubiawata nak 
taꞌaame, cheꞌa tuꞌisi iniꞌi, jiba aapo 
au nakeka juneꞌelaane. 29

 Bweꞌituk 
kaabe inim, aapo aꞌ taka omtaka 
aane. Ala, juꞌu aꞌ takaakame, 
bwaꞌawamta aꞌ bwaꞌatuaka intok 
inikaꞌa aꞌ suuane. Juꞌu Jesukrijto 
intok ket, jumeꞌ aapoꞌik sualeka 
aꞌu emo suꞌu tojame, jiba inien 
am bicha. 30

 Bweꞌituk inimeꞌe, aꞌ 
takaawa, ka nanau machika nau aꞌ 
weyeꞌe benasi maachi. 31

 “Jiba inia 
betchiꞌbo san, inim seenu, jubeko, 
iniꞌi utteꞌa jumeꞌ aꞌ yoꞌowawam, 
aapoꞌik am toꞌo simneeꞌuta, junuen 
aꞌ jubiamak jiapsi betchiꞌbo. Intok 
junuen inimeꞌe, Liojta bichapo, 
woika juniꞌi, wepul yoemta benasi 
bittune”, ti jiꞌojtei. 32

 Iniꞌi inien 
weeme, ka witti machisi a aet 
juꞌuneetuka, tua eiyaawatchik, 
taꞌabwik teuwaa oꞌoben. Ineponee 
intok inikaꞌa, jumeꞌ Krijtota 
sualeme intok aapoꞌik Jesukrijtota 
aꞌ wepul yoemta benasi bem 
machiaꞌut aꞌ nokaꞌati jiia. 33

 Taa 
ketchia iniꞌi, enchim weꞌepulaim, 
jiba enchim emo nakeꞌe benasia, 

emeꞌe enchim jubim junuen 
enchim am nak taꞌaaneeꞌuta 
aꞌ teuwaa. Intok naa buustia, 
jumeꞌ kukunakame, inimeꞌe bem 
kukunam, bem am nak yoꞌoreeꞌuta 
aꞌ teuwaa.

6  Emeꞌe usiwaim, Krijtota 
sualeka enchim jiapsaꞌ 

betchiꞌbo, enchim yoꞌowam 
enchim am nok jikkajineeꞌuta 
utteꞌa. Bweꞌituk iniꞌi, Liojta betana 
lutuꞌuriaka weye. 2 Jum nesauri 
jiꞌojteimpo Liojta betana juꞌu seenu, 
iniat chukula tuꞌika aet bitneeka 
juꞌu inen bat weyeme, iniꞌi: “Em 
yoꞌowam empo am nak yoꞌorine”, ti 
jiame junaꞌa. 3 “Junuen empo, inim 
binwaa jiapsaka intok Liojta betana 
tua alleewamta bichaka em jiapsineꞌ 
betchiꞌbo”, ti jiꞌojtei.

4
 Emeꞌe intoko yoꞌowawaim 

yoemiakame, jumeꞌ enchim 
yoemiam, ka naa buusti ameu 
nokaka am omtituabaane. Ala 
emeꞌe inimeꞌe, siꞌimeku tuꞌik 
ammaꞌali kateka bem jiapsineeꞌut 
am yoꞌoturiane. Intok Liojta betana 
weyemtat am majtakai, junuen 
Jesukrijtota sualeka bem jiapsineꞌ 
betchiꞌbo.

5
 Emeꞌe intok, jumeꞌ enchim 

tekom betchiꞌbo jiapsaka 
tekipanoame, emeꞌe, jumeꞌ inim 
bwiapo enchim tekom, tekilpo am 
yoꞌoreka, intok kaitaꞌpo am bai 
tattaꞌaka am omtituaka, junuen 
am nok jikkajaka jiapsine. Iniat 
jiba, Krijtota betchiꞌbo enchim 
tekipanoaꞌa benasia. 6 Emeꞌe, 
inimeꞌe, ka ama am aneo jiba, 
intok junuen, tuꞌisi amemak 
tawabaekai, tekilpo am bitne. Ala 
emeꞌe, Krijtota betchiꞌbo jiapsaka 

EPEESIOM 5 ,  6



489

tekilta enchim joaꞌa benasi eaka, 
ka jiapsita bepa, Liojta enchim 
aꞌ jiapsi iꞌaꞌpo aman jiapsakai. 
7

 Emeꞌe, jukaꞌ enchim tekilta, emeꞌe 
babaeka aꞌ joone. Inikaꞌa emeꞌe, 
ka inim watem betchiꞌbo jiba, ala 
yoꞌowe Jesukrijtota betchiꞌbo 
enchim aꞌ joaꞌa benasi eakai. 
8

 Bweꞌituk emeꞌe jaibu juꞌunea, 
jumeꞌ tekom betchiꞌbo jiapsame, 
oo jumeꞌ ka tetekoka jiapsame 
juniꞌi, weꞌepulaim, jita tuꞌik juniꞌi 
aꞌ yaakaꞌu betchiꞌbo, yoꞌowe 
Jesukrijtota betana inikaꞌa junaet 
tuꞌik aꞌ bittuanaaꞌu.

9
 Emeꞌe intoko tekowaim, 

jumeꞌ emo betchiꞌbo jiapsaka, 
tekipanoammak, jiba junaen 
siꞌimeku amemak tuttuꞌine. Intok 
kaitaꞌpo naa buusti bettesi amemak 
katnee. Iniau emeꞌe waatine, 
kia enchim intok kia bempoꞌim 
Lios, teekau jiapsamta, siꞌimem 
nanancha aꞌ yoꞌowakaꞌu. Aapo 
juꞌu achai Lios intok, kaabeta yeu 
beꞌerika, siꞌimem nanancha eiyaaka 
am bicha.

Jumeꞌ Krijtota sualeme, 
Liojta betana weyeka, juꞌu 

ae bem emo anianeeꞌu
10

 Iꞌan intok Krijtopo nemak 
werim, emeꞌe, yoꞌowe Jesukrijtota 
mak eaka jiapsakai, siꞌimeku 
aapoꞌik betana utteꞌaka jiapsine. 
Jiba aapoꞌik betana weyeka, tua 
bepa aapoꞌik utteꞌawae. 11

 Emeꞌe, 
Liojta betana weyeka, juꞌu enchim 
ae emo anianeeka emot autuarie, 
emeꞌe junuen bebejeꞌerita betana 
weyeka yee ae aꞌ bai taꞌaaꞌu betana 
ka bai taꞌaarim tu betchiꞌbo 
iniae emo aniane. 12

 Bweꞌituk 

itepo, katte watem inim jiapsaka 
bitwame betana bejeꞌewa. Taa 
ala iniꞌi, bebejeꞌerita betana ka 
tuꞌi jiapsim, ka bittaka jekapo 
rejteme betana te bejeꞌewakai. 
Inimeꞌe inim bwiapo, ka tuꞌik 
ayukaꞌpo, aꞌ kobaꞌika im nesaweka 
aneme junameꞌe. 13

 Junuen san 
emeꞌe, siꞌimeta jukaꞌ enchim 
emo ae aniaka, Liojta betana 
emot autuarie, inikaꞌa, sontaota 
nassuabaeka juꞌu ae au aꞌ 
aniaꞌue benasi machikai, ka aꞌ 
koptane. Junuen emeꞌe, taewaita, 
bebejeꞌerita betana ka tuꞌik weyeo, 
kaitaꞌpo jiꞌop betchiꞌbo intok 
chukula emeꞌe iniau yumaꞌasukai, 
ka taꞌabwisi eaka, tuꞌisi jiapsaka 
enchim yeu kat betchiꞌbo. 
14

 Junuen san emeꞌe, wikosata 
benaka, Liojta nok lutuꞌuriae 
emo aniaka, bichau bicha, 
kaitaꞌpo taꞌabwisi eene. Intok 
lutuꞌuriakamta, tuꞌik jiba enchim 
joaka jiapsaꞌue, juꞌu ka tuꞌik betana 
emo aniane. Sontaota, sisiꞌiwook 
supem benakue taupo iniae au aꞌ 
aniaꞌa benasia. 15

 Emeꞌe, Liojta mak 
yanti, kaitat jain eaka jiapsiwamta 
betana weyeka jukaꞌ bemela 
nok lutuꞌuriata, yeteu enchim aꞌ 
teuwaaneeꞌu betana, enchim aꞌ 
taꞌaaka intok au yumaka enchim aꞌ 
jooneꞌ betchiꞌbo, emo aet temaine. 
Inia betana jiba jukaꞌ sontaota, au 
aꞌ bochampo wokteka, au aꞌ aniaꞌa 
benasia. 16

 Taa siꞌimeta inia bepa, 
emeꞌe, siꞌimeku Liojta emomak 
tukaꞌuta enchim aꞌ yoemꞌeiyaa 
taꞌaaꞌue emo aniane. Junuen, 
sontaota koꞌei sisiꞌiwokta mampo 
weiyaaka ae au aꞌ aniaꞌa benasia. 
Junuen emeꞌe, bebejeꞌerita betana, 

juꞌiwam tajekame emou bicha 
kateme benaka, bettesi machika ka 
tuꞌik emou aꞌ joobaeꞌuta, ka emou 
aꞌ yumaꞌ betchiꞌbo. 17

 Emeꞌe, Liojta 
betana weyeka, enchim jinneꞌurim 
tukaꞌuta, aꞌ juꞌuneiyaaka, kaitat 
jain eaka jiapsine. Junuen sontaota, 
kobat sisiꞌiwook moꞌobeꞌie au 
aꞌ aniaꞌa benasia. Intok emeꞌe, 
jukaꞌa, Liojta betana aꞌ nok 
lutuꞌuriata, inikaꞌa, tebe kuchiꞌim 
benasi, Liojta betana tuꞌu jiapsita 
enchim sawaatuaꞌuta, iniat eene. 
18

 Inikaꞌa siꞌimeta emeꞌe, jiba Liojta 
betana aꞌ tuꞌu jiapsie aniawaka, 
aet juꞌuneaka, Liojtau bicha aet 
emo nokriaka aꞌ joone. Junuen 
inikaꞌa, emeꞌe, aꞌ joo betchiꞌbo, ka 
taꞌabwisi eaka, ka emo koptaika 
aet jiapseka aꞌ joone. Intok 
ket siꞌime wameꞌe inim, Liojta 
yoemiam am nokriane. 19

 Nee 
betchiꞌbo intok ket emeꞌe, Liojtau 
bicha nokne. Junuen, chukula 
in teuwaaneeꞌut, aapoꞌik nee 
anianeꞌ betchiꞌbo. Intok ketchia, 
jukaꞌ Krijtota betana bemela nok 
lutuꞌuriata, bat naataka kaabeta 
tua aet juꞌuneaꞌuta, inim, kaitat 
jain eaka, machisi yeteu in aꞌ 
teuwaaneꞌ betchiꞌbo nee nokriane. 
20

 Juꞌu Lios, Krijtota betana 
bemela nok lutuꞌuriata, mekkaa, 
taꞌabwi yoemratau in aꞌ weiyaaneꞌ 

betchiꞌbo, nee au yeu puꞌak. Jiba 
inia betchiꞌbo iꞌan inepo inim etaꞌi. 
Jiba inikaꞌa Krijtota nok lutuꞌuriata, 
ka jain eaka in yee aꞌ majtaꞌeaꞌa 
benasi in aꞌ teuwaaneꞌ betchiꞌbo 
emeꞌe Liojtau nee nokriane.

Jiꞌojtesuka juꞌu Paplo, 
siꞌimem tebotua

21
 Juꞌu Tiikiko, tua naksi itom 

eiyaaꞌu, juꞌu Krijtopo itomak 
weri, intok Jesukrijtota tekilpo, 
ka aꞌ koptaka siꞌimeku tuꞌisi itom 
aniame, aapo, siꞌimeta jukaꞌ nee 
betana weyemtat intok inim in 
joaꞌu betana enchim etejoriane. 
22

 Inia betchiꞌbo inepo, aapoꞌik 
aman emou aꞌ bittua, junuen itom 
ito bichaꞌut, enchim tejwaakai 
intok ket enchim jiapsim aꞌ joꞌaneꞌ 
betchiꞌbo.

23
 Aapo juꞌu itom yoꞌowa 

Liojta betana intok itom yoꞌowe 
Jesukrijtota betana, siꞌime jumeꞌ 
Krijtota sualemmeu, kaitat jain 
eaka, yanti jiapsiwamta intok 
aapoꞌik Jesukrijtota enchim sual 
taꞌaaꞌuta enchim yee nak taꞌaaꞌue 
emot aꞌ bit teboka, inikaꞌa emot 
autuane. 24

 Intok aapo juꞌu Lios, 
siꞌime jumeꞌe, tua junen jiaka jiba 
betchiꞌbo yoꞌowe Jesukrijtota aꞌ nak 
taꞌaame, aꞌ tuꞌuwae am alleetuane. 
Tua junuentune. 

Juꞌu Paplo, jum aꞌ etaꞌipo aneka, 
bweꞌu joꞌara Piliipoj teaꞌpo 
Krijtota sualemmeu jiꞌojte

1  Inepo Paplo, intok juꞌu 
Timoteeo, itepo, yoꞌowe 

Jesukrijtota tekoka ae betchiꞌbo 
jiapsame, itepo inikaꞌa jiꞌosia 
jiꞌojteita tee siꞌime wameꞌe, jum 
bweꞌu joꞌara Piliipoj teaꞌpo Krijtota 
sualemmeu intok junamaꞌa jumeꞌ 
ameu yoꞌo yaꞌarim intok jumeꞌ 
ame nasuk ama wate tekilta 
joaka jiapsammeu, inimeꞌe, Liojta 
yoemiam taka intok Jesukrijtota 
mak eaka jiapsame, inikaꞌa jiꞌosiata 
te emou aꞌ bittua. 2 Itom yoꞌowa 
Liojta betana intok itom yoꞌowe 
Jesukrijtota betana siꞌime tuꞌika 
enchim ae alleeneeꞌuta, intok yanti, 
ka jain eaka enchim jiapsineeꞌuta te 
emo tana waata.

Juꞌu Paplo, jumeꞌ Krijtota sualeme 
Liojtau bicha am nokria

3
 Inepo, in emou waateꞌebeleki 

jiba Liojta yoꞌoreka emo betchiꞌbo, 
alleaka nee in aꞌ bai saeꞌuta 
teuwaa. 4 Inepo nee jaksa Liojtau 
bicha yee nokriakai, jiba nee tua 
alleaka siꞌimem enchim au bicha 
nonokria. 5 Bweꞌituk emeꞌe, cheꞌa 

bat, Krijtota enchim aꞌ sualekaꞌpo 
naateka iꞌan tajtia, Krijtota bemela 
nok lutuꞌuriata, in aꞌ teuwaaꞌut, 
emeꞌe nemak eaka iniat nee 
anialaa. 6 Ineponee ala iniat Liojtat 
yoemꞌea, jiba aapoꞌik, jukaꞌ bat 
naataka emou tuꞌika, Krijtota 
betana weyeka, enchim aꞌ yaꞌariaka 
enchim aꞌ mabettuakame, inia 
betana emou tuꞌik aꞌ joaꞌut, taewai, 
Jesukrijtota juchi aꞌabo aꞌ notteꞌu 
tajtia, junuen chupiasi, yumaꞌisi 
enchim aet yeu yumaꞌaneeꞌut, 
enchim aꞌ anianeꞌpo ne aet yoemꞌea. 
7

 Inepo, inia betana enchim siꞌimem 
betana inikaꞌa in aꞌ teuwaaneeꞌuta, 
nee inien aꞌ lutuꞌuriaꞌati ea, tua 
junen jiaka enchim in nakeꞌu net 
aayukaꞌ betchiꞌbo. Intok kia inia 
betana, jum yee eꞌetawaꞌpo nee 
kateko, oo juꞌu yaꞌuraata bichapo, 
jiba Krijtota betana jukaꞌ nok 
lutuꞌuriata, aꞌ lutuꞌuriatukaꞌuta 
in aꞌ nokriaꞌpo nee aneo, emeꞌe, 
nemak eaka nee anialaatukaꞌ 
betchiꞌbo, jiba Liojta betana jukaꞌ 
tuꞌik in bichaꞌuta, emeꞌe nemak aꞌ 
bicha. 8 Bweꞌituk juꞌu Lios juꞌunea, 
enchim siꞌimem tua in enchim 
nakeꞌepo, jiba aapoꞌik Jesukrijtota 
tua junen jiaka itom aꞌ nakeꞌe 
benasia enchim nakekai. 9 Liojtau 

bicha nee enchim nokria, junuen 
enchim, emo nasuk cheꞌa juniꞌi 
yumaꞌisi enchim emo nak taꞌaaka 
intok ket iniamak, enchim, Liojta 
betana, aꞌ tuꞌu jiapsie aniawaka, 
koba suawata intok inim siꞌimeku, 
witti jita mammateka, a jitat 
juꞌuneewamta emot auneꞌ betchiꞌbo 
enchim nokriakai. 10

 Junuen, 
emeꞌe inim, juꞌu ka tuꞌik betana 
intok juꞌu tuꞌik betana, jukaꞌ tuꞌik 
machisi bichakai, a enchim yeu 
aꞌ puꞌaneꞌ betchiꞌbo. Intok junuen 
emeꞌe inim, Liojta bichapo kaita ka 
tuꞌika boꞌo jooriaka jiapsine. Intok 
junuen, kaita ka tuꞌik emot enchim 
bejeꞌeka aune, chukula Krijtota 
aꞌabo aꞌ notteo. 11

 Intok inien, juꞌu 
Jesukrijto, aapo inim juꞌu enchim 
jiapsaꞌut, siꞌimeku tuꞌik enchim boꞌo 
joorianeeꞌut, watemmeu tuꞌineeka 
weyeka, intok junuen jukaꞌ Liojta 
tua aꞌ eiyaawaka aꞌ yoꞌorinaꞌ 
betchiꞌbo, iniat enchim aniane.

Juꞌu in tuꞌureeꞌu, Krijtota 
betchiꞌbo jiapsiwame junaꞌa

12
 Krijtopo nemak werim, inikaꞌa 

nee enchim juꞌuneiyaa iꞌa, inim 
siꞌimeta jukaꞌ jiokot neu weyemta 
in bichaꞌuta, inikaꞌa, yoꞌowe 
Jesukrijtota bemela nok lutuꞌuriata 
yee jinneꞌuka, cheꞌa juniꞌi siꞌimekut 
aꞌ teuwaatuneꞌ betchiꞌbo aꞌ 
weyeꞌu. 13

 Junuen weyekai, inim 
yaꞌuraata bweꞌu karipo, siꞌime 
jumeꞌ sontaaom, jumeꞌ inim etaꞌim 
suuame, intok ket inim siꞌime, 
inimeꞌe, Krijtotamak eaka in jiapsaꞌ 
betchiꞌbo inim in etaꞌitukaꞌpo 
aꞌ juꞌuneiyaa. 14

 Intok inien, inim 
bweꞌu joꞌarapo, siꞌime jeela jumeꞌ 
Krijtota sualeme, inim etaꞌita nee 

juꞌuneiyaakai, bempo, Krijtota 
betana jukaꞌ bemela weyemta, aet 
bamseka intok ka majaeka, Krijtotat 
yoemꞌeaka, yeteu aꞌ teuwaa saka.

15
 Lutuꞌuria ala, inim watem aneꞌu, 

inimeꞌe, Krijtota nok lutuꞌuriata 
yeteu aꞌ teuwaaka juniꞌi, taa inimeꞌe 
net kopteka intok bem eiyaanaaꞌuta 
cheꞌa waataka intok nok nassuaka 
aꞌ joame. Taa waate, Krijtota bem 
nakeꞌ betchiꞌbo, tua junen jiaka 
aꞌ jooa. 16

 Waate, Krijtota betana 
weyeka jukaꞌ nok lutuꞌuriata 
teuwaa, iniae ame betchiꞌbo jiba 
tuꞌik aet bitbaekai. Intok ka tua 
junen jiaka intok ka lutuꞌuriapo 
inimeꞌe aꞌ teuwaakai. Bweꞌituk 
inimeꞌe, nee etaꞌita bichakai, iniae 
cheꞌa juniꞌi bettesi bem neu aꞌ au 
iꞌaꞌ betchiꞌbo. 17

 Taa jumeꞌ waate ala, 
Krijtota tua bem nakeꞌ betchiꞌbo 
aꞌ teuwaa. Bweꞌituk bempo, jukaꞌ 
Krijtota betana nok lutuꞌuriata, 
aꞌ lutuꞌuriatukaꞌuta in aꞌ nokriaꞌ 
betchiꞌbo inim in etaꞌitukaꞌuta 
juꞌuneyakai. 18

 Taa inia betana 
ne kaachin jiia. Bweꞌituk jachin 
weyeka juniꞌi, inia betana tua junen 
jiaka, oo kia ka tua junen jiaka aꞌ 
teuwaawao, inimeꞌe jiba Krijtota 
betana weyemta aꞌ teuwaa. Iniꞌi 
intok nee betchiꞌbo alleewame.

Intok inepo chukula ketun 
san nee cheꞌa bepa ne alleene. 
19

 Bweꞌituk juꞌuneanee siꞌimeta inia 
betana, nee betchiꞌbo chukula tuꞌisi 
yeu aꞌ weeneꞌpo. Jiba iniat emo 
betana Liojtau bicha nokriawakai, 
intok Jesukrijtota tuꞌu jiapsi betana 
aniawakai. 20

 Bweꞌituk inim juꞌu 
in waataka chukula in bitbaeꞌu, 
kaitat tiweka, ala inepo kaitat jain 
eaka in nokneeꞌu junaꞌa. Junuen 

weyeka, bat naataka benasia, jiba 
iꞌani intok chukula juniꞌi, aapoꞌik 
Krijtota, nee betchiꞌbo cheꞌa juniꞌi 
aꞌ yoꞌorinaaꞌuta aapoꞌiku aꞌ auneꞌ 
betchiꞌbo. Iniat inepo, elaꞌpo su 
nee inim jiapsaka tawanee oo ae 
betchiꞌbo meꞌetuneekai. 21

 Bweꞌituk 
inim, nee betchiꞌbo, ket jiapsakai 
juꞌu in eiyaaꞌu, Jesukrijtota 
betchiꞌbo jiapsakai in aꞌ yoꞌorineeꞌu 
junaꞌa. Intok inim juꞌu chukula in 
mukneeꞌu, iniat cheꞌa tuꞌisi, kia 
juꞌu cheꞌa eiyaawatchika jiba yuu 
in bitneeꞌu tune. 22

 Taa inepo ketun 
inim jiapsaka Krijtota betana jukaꞌ 
tuꞌik aapoꞌik aꞌ sualnaaꞌuta aꞌ joakai, 
inien san inepo ka juꞌunea inia 
betana in yeu puꞌaneeꞌut. 23

 Inia 
wooi weemta betana obiachi juꞌu 
in ama yeu puꞌaneeꞌu. Senu weeꞌpo, 
nee mukuk juniꞌi inien aꞌ tuꞌure. 
Junuen inepo baa Krijtotamak 
anpeakai. Bweꞌituk iniꞌi junuen, 
nee betchiꞌbo cheꞌa juniꞌi tuꞌi ean. 
24

 Taa inia betana, emou tuꞌik 
betchiꞌbo, utteꞌatunee ketun inim 
in jiapsineeꞌuta. 25

 Ineponee intok 
inien yeu aꞌ weeneeꞌut juꞌuneakai, 
ketun inim emomak in tawaneeꞌut 
nee juꞌunea. Junuen inepo, Krijtota 
cheꞌa yumaꞌisi sualeka, intok 
junuen iniat, tua alleaka enchim 
jiapsineeꞌut ne enchim ania 
betchiꞌbo. 26

 Junuen weyeka, emeꞌe 
chukula juchi aman nee bitne. Inie, 
emo betchiꞌbo enchim alleeneeꞌu, 
intok Krijtota enchim bai saeꞌu 
emot aune.

27
 Wepulsi juꞌu enchim eiyaaneeꞌu 

ala, iniꞌi, Krijtota nok lutuꞌuriata, 
junama waꞌam enchim aꞌ nok 
jikkajaka jiapsineeꞌu junaꞌa tune. 
Inien, jiba inepo aman enchim 

bichakai, oo mekkaa, ka nee 
ama emomak aneo juniꞌi, emo 
betana nee aꞌ juꞌuneiyaabae, aman, 
Krijtota enchim sualeꞌu betana, ka 
taꞌabwisia, taa wepulsi jiba enchim 
nau eaka junuen emeꞌe siꞌime nau, 
yoꞌowe Jesukrijtota nok lutuꞌuria 
yee jinneꞌumta, enchim sualeeꞌu, 
aet bejeꞌewaka juniꞌi, jiba bichau 
bicha enchim aꞌ sual teboka jiapsaꞌu. 
28

 Emeꞌe, wameꞌe enchim bejeꞌeka 
jiapsame, tua kaitaꞌpo am majaune. 
Iniꞌi inien bem enchim bejeꞌeeꞌu, 
machisi aꞌ teuwaa, bempoꞌim jiba 
betchiꞌbo ka tuꞌisi tawaaneeꞌuta. 
Taa ketchia iniꞌi, enchim intok, 
jiba betchiꞌbo jinneꞌuimtuneeꞌuta 
aꞌ teuwaa. Intok jiba Liojta betana 
weyekai. 29

 Bweꞌituk emeꞌe, jiba 
Krijtota betana, junuen weyeka, 
tua eiyaawatchika, aapoꞌik enchim 
sual taꞌaaꞌu, iniau enchim yeu 
puꞌak juꞌu Lios. Taa iniemak emeꞌe, 
Krijtota betchiꞌbo, jukaꞌ jiokot emo 
bitwamta enchim aꞌ bitneꞌ betchiꞌbo 
yeu puꞌarim ketchia. 30

 Emeꞌe ket, 
wepulsi weyeka, Krijtota mak eaka 
intok aꞌ nok lutuꞌuriata nokriakai, 
emeꞌe bejeꞌewa intok jiokot emo 
bicha. Jiba, bat naataka, tua jiokot 
in ino bichakaꞌuta nee betana 
enchim aꞌ juꞌuneiyaakaꞌa benasia. 
Intok iꞌan juniꞌi, emeꞌe, tua bettesi 
weyeka, in jiokot ino bichaꞌuta nee 
betana aꞌ juꞌuneiyaatuarim tukaꞌa 
benasia.

Krijtota jaisa ka au cheꞌewarekaꞌu, 
intok jaisa yoꞌorisi aꞌ machiakaꞌu

2  Junuen san emeꞌe, Krijtota 
betana aniawakai, ka koꞌom 

eakai, intok emeꞌe, aapoꞌik yee aꞌ 
nak taꞌaaꞌuta juꞌuneiyaaka junae 

jiapsi joteꞌelaa takai, intok aapoꞌik 
Krijtota tuꞌu jiapsi emomak tukaꞌut 
juꞌuneakai, intok emeꞌe, enchim 
yee nakꞌeiyaaꞌu intok enchim 
yee jiokol taꞌaaꞌu emot ayukai, 
2

 inien tukaꞌateko, emeꞌe, siꞌime 
emo nasuk, wepulsi nau eaka 
jiapsaka, intok wepulsi siꞌime 
emo nak taꞌaakai, intok inim, jita 
betchiꞌbo jiapsaka, chukula enchim 
bitbaeꞌut, nanancha eaka, emeꞌe 
junuen enchim jiapsaꞌue, junae, 
in alleeneeꞌuta emo betana nee 
bitbae. 3 Emeꞌe, siꞌimeta jukaꞌ 
enchim joaꞌuta, ka emou jiba tuꞌik 
waataka oo ae betchiꞌbo emo jikat 
eiyaabaeka, taa ala emeꞌe, kaitaꞌpo 
emo cheꞌewarekai aꞌ joone. Intok 
emo nasuk, siꞌime nanancha bem 
eiyaawatchiakaꞌuta, nat bichaka 
jiapsine. 4 Kaabe emo nasuk, au 
jiba tuꞌik jariune. Ala emeꞌe, inim 
watemmeu bicha tuꞌika weyemtat 
jiapsine.

5
 Emeꞌe, emo nasuk, jiba 

Jesukrijtota ka jikat au eiyaaka aꞌ 
jiapsakaꞌa benasia eaka jiapsine. 
6

 Bweꞌituk aapo inim aneka, jiba 
Liojtakai juniꞌi, taa aapo inim ka 
junuen Liojta benasi aꞌ bitnaaꞌuta 
aapoꞌik betchiꞌbo aꞌ waatak. 7 Ala 
aapo, Liojtaka, junae betana jukaꞌ 
au aꞌ lutuꞌuriatukaꞌuta, aꞌ koptaka 
omola aꞌ tawaak. Intok aapo jiba 
inim ito benasi yoemtaka aapo yeu 
tomtekai, inim tekoka jiapsamta 
benasi au tawaak. 8 Intok chukula 
aapo, inien ito benasi inim 
jiapsakai, kaitaꞌpo jikat au eiyaaka 
jiapsaka intok Liojta aꞌ yaꞌaa 
iꞌaꞌuta aꞌ chupaꞌabaekai, aapo, aꞌ 
meꞌetuneꞌ betchiꞌbo au suꞌu tojak, 
junuen aapo, kia tiusi machika 

kuuset mukneeka juniꞌi. 9 Jiba inia 
betchiꞌbo juꞌu Lios, aapoꞌik siꞌime, 
siꞌimeku juꞌu eiyaawamta bepa, 
aapoꞌik yoꞌorisi aꞌ eiyaanaaꞌuta au 
lutuꞌuriataka, inikaꞌa aꞌ bittuak. 
Intok ketchia, jumeꞌ team, siꞌimekut, 
siꞌime team bepa taꞌeewame 
aꞌ teatuakai. 10

 Junuen, chukula 
taewaita yumako, siꞌime, kia jum 
teekau intok inim bwiapo jiapsame, 
intok kia jumeꞌe, ka tuꞌisi tawaka, 
mekka bwiata betuk jipuꞌuwame 
juniꞌi, siꞌimem, kaabeta beꞌeeka, 
jumeꞌ Jesujta team jijikkajakai, 
tonommea am japteneꞌ betchiꞌbo. 
11

 Intok junuen, siꞌimem, aapoꞌik 
yoꞌowe Jesukrijtota, siꞌimeku aꞌ 
yoꞌotukaꞌuta, aꞌ taꞌaaka junuen 
aꞌ lutuꞌuria ti bem aꞌ teuwaaneꞌ 
betchiꞌbo, junuen achai Liojta 
siꞌimem betana yoꞌorisi aꞌ eiyaanaꞌ 
betchiꞌbo.

Jumeꞌ Krijtota sualeme inim 
jiapsaka, tachiriata benasi maachi
12

 Junuen san Krijtopo nemak 
werim, tua in nakeꞌum, in emomak 
aneo, enchim jiba in enchim 
tejwaakaꞌut, enchim nee aet 
jikkajakaꞌa benasia, inia betana 
emeꞌe iꞌan, mekka nee emou nee 
aneo, ketun cheꞌa bepa nee aet 
jikkajine. Emeꞌe, jinneꞌurimtakai, 
kaitat emo cheꞌewareka, intok 
iniat Liojta bichapo, ka tuꞌiku jiꞌop 
majjaeka aet jiapsine. 13

 Bweꞌituk 
juꞌu Lios, aapo junaꞌa, jukaꞌ 
tuꞌik, intok aapoꞌik enchim nok 
jikkajineeꞌut, kia junuen enchim aꞌ 
yaꞌapeꞌeeneꞌ betchiꞌbo intok inikaꞌa, 
aapo, enchim aet yeu yumaꞌaneꞌ 
betchiꞌbo enchim aniame, tua 
aapoꞌik junen aꞌ tuꞌureꞌpo amani.

14
 Siꞌimeta jukaꞌ enchim joaꞌuta, 

emeꞌe kaachin ae tana jiaka intok 
kaitat nok nassuaka aꞌ joone. 
15

 Junuen, inim kaabeta, ka tuꞌik 
intok enchim a aet naꞌatejonaaꞌuta, 
emot aꞌ bitneꞌ betchiꞌbo. Ala 
emeꞌe jumeꞌ inim jiapsame, jumeꞌ 
wepulsi ka tuꞌikut jiba jiapseka aꞌ 
joame, intok siꞌime ka tuꞌi yoemem 
nasuk, emeꞌe, Liojta betana 
yoemiarimtakai, ka tuꞌika kaita 
emot aune. Emeꞌe inime nasuk, 
teeka tua ka machiku chokim 
beeteme benasi tachiriam benaka, 
juꞌu tuꞌik betana am juꞌuneetua. 
16

 Intok emeꞌe, jiba yuu jiapsiwamta 
betana, jukaꞌ Krijtota bemela nok 
lutuꞌuriata ameu aꞌ teuwaakai. 
Junuen chukula Jesukrijtota aꞌabo 
notteo, inepo emo betchiꞌbo tua 
yumaꞌisi in alleaꞌuta inepo aꞌ bitne. 
Inepo, jukaꞌ emo nasuk in ino 
utteꞌa jooriaka in yaꞌari intok kia 
jukaꞌ tekilta juniꞌi, ka kia beja in 
aꞌ yaꞌariakaꞌpo juꞌuneakai. 17

 Intok 
junuen inepo, Liojta enchim aꞌ 
sual taꞌaꞌ betchiꞌbo, aꞌ yoꞌoribaeka, 
jiokot aneka enchim boꞌo jooriaꞌuta, 
inikaꞌa emomak aꞌ chupaꞌ betchiꞌbo, 
inepo meꞌetuneeka juniꞌi, inien 
weyeka inepo, kaachin jiaka, iniat 
Liojtau bicha emomak in alleaꞌuta 
nee enchim aꞌ bit iꞌa. 18

 Junae 
betana ket emeꞌe alleene. Intok 
inien in alleaꞌut emeꞌe nemak 
alleene.

Juꞌu Timoteeo intok juꞌu 
Epaproliitoꞌ teame

19
 Yoꞌowe Jesukrijtota junen 

eao, ineponee jukaꞌ Timoteeota 
nee lauti aman emou aꞌ bittuabae. 
Bweꞌituk junuen inepo enchim 

aman juꞌuneiyaaka allee betchiꞌbo. 
20

 Bweꞌituk inepo kaabeta intok 
inim nele benasi eaka emot 
jiapsekamta intok tua lutuꞌuriapo 
emo tana tuꞌik waatamta emou 
bittua machi. 21

 Bweꞌituk inim 
siꞌime jumeꞌ waate, bempo 
betchiꞌbo bem jooneeꞌut jiapse. 
Intok inimeꞌe, Krijtota betana 
weyeka boꞌo jooriawamtat, ka aꞌ 
eiyaaka, ka aet jiapsek. 22

 Taa emeꞌe 
emo nasuk jaibu tuꞌisi aꞌ taꞌaa 
Liojta betana weyemtau yumaka 
aꞌ joaꞌuta. Intok aapoꞌik Krijtota 
nok lutuꞌuriata in yee majtaꞌut, 
nemak tekilta aꞌ yaꞌariakaꞌuta, 
yoemiawaita, aapoꞌik achaiwa 
aꞌ aniaꞌa benasia. 23

 Inien san, 
inepo aapoꞌik ne aman emou aꞌ 
bittuabaekaꞌea. Taa inepo inim 
neu aꞌ chupneeꞌuta bat juꞌuneesuko. 
24

 Ineponee ala, inia betana yoꞌowe 
Jesukrijtotat yoemꞌea, junuen, 
jiba inepo weyeka, lauti in aman 
enchim bitneeꞌu betana.

25
 Taa ketchia, inepo jukaꞌ 

Krijtopo itomak weri, Epaproliitoꞌ 
teamta, jukaꞌ tekilta nemak 
joamta intok iniat nemak jiokot 
au bichamta, iꞌan lautipo in aman 
emou aꞌ bittuaneeꞌuta aꞌ utteꞌa ti ea. 
Jiba jukaꞌ enchim, neu ayukamtat 
nee aꞌ anianeꞌ betchiꞌbo aman bat 
naataka enchim aꞌabo bittuakaꞌuta. 
26

 Bweꞌituk aapo tuꞌisi aman enchim 
siꞌimem bitpea. Intok aapo emo 
betchiꞌbo ka yanti ela, aapoꞌik 
koꞌokoekaꞌu betana enchim aꞌ 
juꞌuneiyaakaꞌ betchiꞌbo. 27

 Lutuꞌuria 
ala, junuen aapoꞌik aꞌ koꞌokoekaꞌpo 
intok inim batte mukukai. Taa 
juꞌu achai Lios aapoꞌik aꞌ jiokoleka 
aꞌ aniak. Intok ka aapoꞌik jiba taa 

nee ketchia junuen inim, junae 
betchiꞌbo, ka naa buusti intok 
in siokaꞌu net auneꞌ betchiꞌbo. 
28

 Inia betchiꞌbo nee, inepo cheꞌa 
juniꞌi, aman emou aꞌ bittuabaeka 
bamseka junuen aapoꞌik juchi 
aꞌ bichaka enchim alleaka intok 
junuen inepo nee juniꞌi, ka unnaa 
siok betchiꞌbo ne aman emou aꞌ 
bittua. 29

 Aapoꞌik emeꞌe, Krijtopo 
emomak aꞌ weriakaꞌpo aman, emeꞌe 
tuꞌisi, intok tua enchim alleerie aꞌ 
mabetne. Intok emeꞌe, jiba inien 
aapoꞌik bebenaka Krijtota sualeme, 
am eiyaaka am bitne. 30

 Bweꞌituk 
aapo junuen, wepulsi Krijtota 
betana tekil weyemtat aꞌ jiapsekaꞌ 
betchiꞌbo batte mukukai. Aapo, juꞌu 
au yeu aꞌ weeneeꞌut ka au jinileka, 
enchim inim nemak aneka, enchim 
nee aet aniaꞌeaꞌut, nee aniakai.

Tua lutuꞌuriapo, Liojta betana 
juꞌu lutuꞌuria weyeme

3  Iꞌan intok, Krijtopo nemak 
werim, yoꞌowe Jesukrijtotat 

eaka, emeꞌe enchim alleaꞌu emot 
aune. Inim nee betchiꞌbo kaachin 
maachi, jukaꞌ cheꞌa bat in emou 
jiꞌojtekaꞌu betana juchi in emou 
aꞌ teuwaaneeꞌuta, bweꞌituk iniꞌi, 
emo betchiꞌbo, tuꞌineeka weye. 
2

 Emeꞌe, wameꞌe ka tuꞌik joaka 
intok jukaꞌ Liojta betana nok 
lutuꞌuriata, ka junama waꞌam yee 
aꞌ majtame betana, intok jumeꞌ 
sirkunsision teamta, jinneꞌui tu 
betchiꞌbo aꞌ boꞌo joorianaaꞌuta aꞌ 
utteꞌa ti jiame betana, emo suuane. 
3

 Bweꞌituk itepo, witti weyeka, 
itom jiapsie, Liojta yoꞌoreme, intok 
Jesukrijtotamak itom eaꞌ betchiꞌbo 
tua alleaka jiapsakai, itepo 

junameꞌem jumeꞌe, Liojta bichapo 
lutuꞌuriapo sirkunsiraaroarim 
benasi bitwame. Intok itepo, jukaꞌ 
inim ka nanau machika boꞌo 
jooriawamtat ka iniat eaka boꞌo 
bichame. 4 Jiba nee inepo, inile 
benaka boꞌo jooriawamtat eaka, a 
aet boꞌo bit betchiꞌbo, lutuꞌuriaka 
juniꞌi. Inim kaabe intok cheꞌa 
nee bepa lutuꞌuriata jipuꞌuu ean 
inile benaka boꞌo jooriawamtat 
eaka boꞌo bit betchiꞌbo. 5 Inepone, 
woj naiki taewaim weyeka yeu 
tomtilataka, nee sirkunsiraaroawak. 
Bweꞌituk inepo Ijraꞌel tukaꞌuta 
betana nat tomti aꞌ yoemrawa 
betana ne weye. Ket aapoꞌik 
yoemia, Benjamin teamtat yeu 
katriam betana ne weyekai. 
Ineponee epreeo, jumeꞌ in yoꞌowam, 
bempoꞌim tua epreeo yoemra 
tukaꞌ betchiꞌbo. Inepone, jumeꞌ 
Moiseejtukaꞌuta betana nesauri 
jiꞌojteim, kaita beꞌeeka, yumaꞌisi 
ket in am boꞌo jooriasukaꞌpo, 
inikaꞌa teuwaaka nee paiseeom 
teammak naꞌikiatukan. 6 Inepo, 
tua junen jiaka, aet jiapseka, 
junuen inepo, teꞌopommet, jumeꞌ 
Krijtota sualeme am luꞌutabaeka 
ne ameu suuan. Intok inepo, 
jum Moiseejtukaꞌuta nesauri 
jiꞌojteimpo weyeka, siꞌimeku 
ammaꞌali jiapsiꞌeewamta betana, 
yumaꞌisi in aꞌ jooaꞌ betchiꞌbo, 
kaitaꞌpo naꞌatejo machikai. 7 Taa 
siꞌime juꞌu inile benaka boꞌo 
jooriawaaꞌu, bat naataka nee 
betchiꞌbo tua in eiyaaka aꞌ bichaꞌu, 
iꞌan inepo, Krijtotamak eaka in 
jiapsaꞌ betchiꞌbo, junakaꞌa boꞌo 
jooriawame, nee betchiꞌbo, kaita 
tuꞌika aet aayuk. 8 Intok naa 

buustia, inepone, inim siꞌimeta 
nee, kaita teuwaamta benasi nee 
aꞌ eiyaa. Inikaꞌa, iꞌan jukaꞌ in 
yoꞌowa, Jesukrijtota, kaitau a 
tamachiatuka weyeka, inepo aꞌ 
eiyaa taꞌaakai. Aapoꞌik Krijtotamak 
eaka intok aapoꞌik yeu puꞌarika 
jiapsibaeka, inepo siꞌimeta ne omola 
tawaaka, mekka woꞌotita benasi 
aꞌ eiyaaka aꞌ bicha. 9 Intok junuen 
aapoꞌik sualeka, nee siꞌimeku 
aapoꞌikumak eaka jiapsibae. Intok 
iniat, ka junuen Moiseej tukaꞌuta 
nesauri jiꞌojteimpo weyemta in aꞌ 
joaka jiapsakaꞌ betchiꞌbo, junaet 
eaka, tuꞌisi in mabettuneeꞌuta boꞌo 
bichakai. Ala, Jesukrijtota in aꞌ 
sualekaꞌ betchiꞌbo, junae, Liojta 
betana tuꞌisi in mabettuneeꞌuta 
bitbaekai. Bweꞌituk juꞌu Lios, jumeꞌ 
Krijtota sualeme, inimeꞌe, ka tuꞌik 
kaita amet ayukame benasi am 
bichaka, tuꞌisi am mabbeta. 10

 Juꞌu 
in bit boꞌo bichaka in taꞌaaneeꞌu, 
inien weyeka, yumaꞌisi, Krijtota 
in aꞌ taꞌaaka jiapsineeꞌu, intok, 
kokoarim nasuk ae aꞌ jiabijtekaꞌu 
utteꞌawae aniawaka in jiapsineeꞌu, 
intok jiba aapoꞌik inim jiokot au aꞌ 
bichakaꞌu benak nee aꞌ inneꞌaakai, 
junuen, jiba aapoꞌik aꞌ mukukaꞌa 
benasi, inepo mukneeka juniꞌi, 
iniꞌi junaꞌa. 11

 Junuen, inepo ket 
ale benasi, kokkoarim nasuk in 
jiabijteneeꞌuta, in aꞌ jajamneeꞌuta 
bit boꞌo bichakai.

Chukula, Liojtamak tuꞌik jajam 
betchiꞌbo, uꞌu itom aet jiapsiꞌeaꞌu
12

 Ineponee siꞌimeta inia betana, 
juꞌu in teuwaaꞌue, kannee jaibu in aꞌ 
jajam sukaꞌuta intok kia jukaꞌ inim 
siꞌimeku yumaꞌisi in jiapsiꞌeaꞌuta 

juniꞌi, kannee inikaꞌa teuwaa. Taa 
inepone, jukaꞌ Jesukrijtota nee 
aꞌ bit iꞌaka, junak junae betchiꞌbo 
nee yeu aꞌ puꞌakaꞌuta, jiba iniat, 
bichau bicha nee ino utteꞌa jooria, 
junuen inikaꞌa in aꞌ jajamneꞌ 
betchiꞌbo. 13

 Krijtopo nemak werim, 
ineponee iniat nee kee ino aet yeu 
yumaꞌasukaꞌa benasi ne ea. Ala nee 
senu weemtat eaka jiba aꞌ yaꞌabae. 
Siꞌimeta jukaꞌ jaibu simsukamta, 
aꞌ koptaka, intok iꞌan inepo, jukaꞌ 
bichau bicha in yaꞌaꞌeaꞌut jiba ne 
jiapse. 14

 Inien weyeka, nee aet yeu 
yumaka intok jukaꞌ Liojta, aapoꞌik 
chukula, Jesukrijtota mak itom 
eaka jiapsakaꞌ betchiꞌbo, jukaꞌ jiba 
betchiꞌbo tuꞌik itou aꞌ naꞌikiakaꞌuta, 
junuen junakaꞌa jiba jajambaeka 
nee ino utteꞌa jooria.

15
 Siꞌime itepo jumeꞌe, ka jiapsita 

bepa, yumaꞌisi Krijtota sual 
taꞌaame, itepo inien inia weyemtat 
itepo tee eepo yumaꞌi. Inia betana 
intok, emo nasuk watem, wateku 
taꞌabwisi eaꞌateko, aapo juꞌu Lios, 
inia betana enchim aet juꞌuneeneꞌ 
betchiꞌbo enchim aniane. 16

 Taa iniꞌi 
ala, itepo, Krijtota betana weyeka 
jukaꞌ lutuꞌuriata, iꞌan tajtia itom 
taꞌaalaaꞌu betana, iniamak weyeka 
itepo iniat jiapseka, inim siꞌimeta 
tee aꞌ boꞌo jooriaka jiapsine.

17
 Krijtopo nemak werim, emeꞌe, 

inim juꞌu in jiapsakaꞌut, nee 
bichaka, neu aꞌ taꞌaarika jiapsine. 
Intok ketchia, emeꞌe, jumeꞌ watem, 
enchim itou aꞌ taꞌa iꞌaka, juꞌu 
itom jiapsakaꞌut, itou aꞌ taꞌaaka 
jiapsammet mammatene. 18

 Inim jue 
benasi enchim aꞌ etejorialaa, intok 
iꞌan nee ketun juchi weeꞌpo, tua aet 
siokaka ne emou aꞌ teuwaa, inim 

juebenam aneꞌu, Krijtota junuen 
weyeka, kuuset ito betchiꞌbo aꞌ 
mukukaꞌu betana, jukaꞌ lutuꞌuriata 
aꞌ bejeꞌeka jiapsame. 19

 Taa chukula 
inimmeu juꞌu chupneeme, jiba 
betchiꞌbo jiokot bem emo bitneeꞌu 
junaꞌatune. Inimeꞌe, waꞌa Liojta 
yoꞌoriwamta benasi bem aet 
jiapsekaꞌu, juꞌu tua kiak bem 
bwaꞌaneeꞌu junaꞌa. Juꞌu tiusi 
machika bem joaꞌu, ame betchiꞌbo 
alleewaka, ae emo uttiawame. Intok 
inimeꞌe, wepulsi inim weyemtat 
jiba jiapsek. 20

 Taa itepo, jiba teekau 
jiapsammak tee aman lutuꞌuriak. 
Intok ketchia, itepo, jiba junaꞌabo 
teeka betana tee aꞌ boꞌo bicha, jukaꞌ 
yee jinneꞌumta, jukaꞌ itom yoꞌowa 
Jesukrijtota. 21

 Aapo intok, inimeꞌe 
inim, ka eiyaawatchika jiokot 
machika itom takaam, aapo junuen, 
aapoꞌik takaawa, ujyoisi machika, 
ka luꞌutineeme, junuen am machineꞌ 
betchiꞌbo junuen itom tawaane. 
Intok aapo, inikaꞌa, jiba juꞌu aapoꞌik 
utteꞌawae, siꞌimekut, siꞌimeta ae aꞌ 
yekaꞌue, inikaꞌa yaꞌane.

Yoꞌowe Jesukrijtota ka 
koptaka, jiba alleenee

4  Inien san Krijtopo nemak 
werim, tua in nakeꞌum, 

emeꞌe iꞌan tua in bitpeaꞌum, jiba 
jumeꞌe, emo betchiꞌbo tua alleaka 
intok emo nasuk aneka tekilta in 
yaꞌari betchiꞌbo, chukula jukaꞌ jiba 
betchiꞌbo tuꞌik emot in bitneeꞌu. 
Emeꞌe, jiba inien ka taꞌabwisi eaka, 
bichau bicha Krijtota ka koptaka, aꞌ 
sualne, tua in nakeꞌum.

2
 Juꞌu Ebooriaꞌ teamtau intok 

juꞌu Sintiikeꞌ teamtau ketchia, 
itom yoꞌowa Krijtota enchim nau 

aꞌ sualeꞌpo aman, enchim nau 
emo tuꞌuteneꞌ betchiꞌbo nee emou 
nooka. 3 Empo intoko, nemak juka 
tekilta, ka oubaka, jiba nemak aꞌ 
joame, inimeꞌe jaamuchim Krijtopo 
itomak werim, amemak etejoka 
em am anianeꞌ betchiꞌbo ne eu 
ujbwana. Bweꞌituk bempo nemak, 
jukaꞌ Krijtota nok lutuꞌuriata, jiokot 
emo bichaka, emo utteꞌa jooriaka aꞌ 
teuwaa betchiꞌbo nee aniak. Bempo, 
juꞌu Klementeꞌ teamta make intok 
jumeꞌ waate nemak tekipanoakam 
mak nawi, inimeꞌe, bempoꞌim team, 
bempo wameꞌe Liojtamak jiba yuu 
jiapsineeme, junamemak naꞌikiari.

4
 Emeꞌe, yoꞌowe Jesukrijtotat 

eaka, jiba weeꞌpo, alleaka jiapsine. 
Intok ne wosa nee aꞌ teuwaa, tua 
emeꞌe alleene. 5 Inim emeꞌe, siꞌimem 
betana, siꞌimeku tuꞌik yeteu enchim 
joaka jiapsaꞌuta emot bitnaa. Juꞌu 
taewai, yoꞌowe Jesukrijtota aet 
aꞌabo aꞌ nottineeꞌu abe yuuma.

6
 Inim emeꞌe, kia jita ayukamta 

betchiꞌbo juniꞌi, ka siok eebaane. 
Ala emeꞌe junae betana, siꞌimeta 
Liojtau bicha nokaka au aꞌ 
teuwaane. Junuen au bicha 
emo nokriaka intok ketchia 
siꞌimeta betchiꞌbo enchim aꞌ bai 
saeꞌuta teuwaane. 7 Junako juꞌu 
Lios, aapoꞌik betana weyeka, 
jukaꞌ kaitat jain eewaka yanti 
elwamta, inia betana, kaitau a 
tamachiatuka, inim siꞌimek cheꞌa 
bepa eiyaawatchik enchim bittuane. 
Intok iniꞌi, aapoꞌik betana weyeka 
yanti elwaka jiapsiwame, inim 
enchim jiapsim intok enchim aet 
jiapsekaꞌut, inikaꞌa, Jesukrijtotamak 
eaka enchim jiapsaꞌut, siꞌimekut 
enchim aniane.

Emeꞌe tuꞌik ausuꞌlikut emo temainee
8

 Iꞌan intoko Krijtopo nemak 
werim, emeꞌe, siꞌime juꞌu inim 
lutuꞌuria taka weyemtat, intok 
siꞌime juꞌu yoꞌori maisi weyemtat 
intok juꞌu siꞌimeku lutuꞌuriaka boꞌo 
jooriawamtat, siꞌime juꞌu, Liojta 
bichapo tuꞌisi jiapsiwaka joowamtat, 
siꞌime tuꞌisi weyeka naksi machika 
weyemta aet ayukamtat, siꞌime 
juꞌu inim tuꞌika aet ayuka senuk 
a jooneeꞌut, emeꞌe siꞌime inile 
benakut jiapsine. Emeꞌe, siꞌime 
wakaꞌa tuꞌika intok junae betchiꞌbo 
jiba enchim aet mabbetnaaꞌut emo 
temaine.

9
 Emeꞌe, jukaꞌ in enchim majtai, 

jukaꞌ enchim boꞌo joorianeeka in 
enchim tejwaarita intok jukaꞌ nee 
betana enchim jikkajakaꞌu intok 
enchim bichapo aꞌ joaka in yaꞌari 
enchim bichakaꞌuta, au waateka aꞌ 
boꞌo jooriane. Juꞌu Lios intok, aapo, 
kaitat jain eewaka yanti elwamta 
yee bittuame, aapo emomaktune.

Bweꞌu joꞌara Piliipoj teaꞌa betana, 
Krijtota sualeme Paplota betchiꞌbo, 

juꞌu tomi nau tojiwakame
10

 Tua ne alleaka itom yoꞌowe 
Jesukrijtota bai sae, juchi weeꞌpo 
juꞌu in ino ae anianeeꞌue, enchim 
neu waatekaꞌ betchiꞌbo. Inen jiaka, 
kannee enchim nee koptalatukaꞌuta 
aꞌ teuwaakai. Ala cheꞌa, inia betana, 
bat naataka enchim nee anianeeꞌuta 
ka utteꞌatukan. 11

 Inikaꞌa nee 
teuwaaka, kannee inim tua kaita 
in jipueka neu aꞌ beꞌeꞌ betchiꞌbo 
aꞌ teuwaa. Bweꞌituk inepo nee, kia 
jita ili in jipueꞌue, in yanti elaka 
jiapsineeꞌu nee joiwala. 12

 Inepo 

nee kaita jipueka in jiapsineeꞌuta, 
intok kia ae in ino aniaꞌuta jipueka 
in jiapsineeꞌuta juniꞌi, nee aꞌ 
taꞌaa. Inepo inim, jachin weyeka, 
jiꞌibwaka oo ka jiꞌibwaka, yuꞌin jita 
jipueka oo tua kaita jipueka juniꞌi, 
ka jain eaka in jiapsineeꞌuta, nee 
aꞌ taꞌaa. 13

 Inim siꞌime weyemta 
betana, iniau nee yuuma. Bweꞌituk 
Krijto junaꞌa, nee aniaka, aapo juꞌu 
inia betchiꞌbo utteꞌata net autuame. 
14

 Taa junuen taka juniꞌi, inim 
lautipo tua obiachisi in ino bichaka 
neu ayukamtat emeꞌe nee aniakai, 
iniat emeꞌe tuꞌisi aayuk.

15
 Jiba enchim, jumeꞌe, jum bweꞌu 

joꞌara Piliipoj teaꞌpo joomem ket 
juꞌuneaꞌa benasi, junako, jum 
bwiaara Maserooniaꞌ teaꞌa betana 
Krijtota bemela nok lutuꞌuriata 
juꞌubwa nee yee aꞌ majta taiteka 
nee yeu simeo, emeꞌe, kaabe intok 
jumeꞌ Krijtota sualeme, Liojta 
betana weyeka tuꞌik enchim nee 
betana mabetaka, inikaꞌa alleaka 
enchim aꞌ bai saekaꞌ betchiꞌbo, 
emeꞌe, siꞌime nau aꞌ yumaꞌariaka, 
jukaꞌ in ino ae anianeeꞌuta 
neu aꞌ bittuakame. 16

 Bweꞌituk 
junako, ketun jum bweꞌu joꞌara 
Tesaloonikaꞌ teaꞌpo nee ama aneo, 
emeꞌe wosa oo ae bepa, nau aꞌ 
tojaka, jukaꞌ in ino ae anianeeꞌuta, 
aman neu aꞌ bittuak. 17

 Kannee 
jak wepulsi emo betana jita in 
mabetneeꞌut jiba eakai. Ala juꞌu in 
bitbaeꞌu, iniꞌi, tuꞌik enchim yaꞌari 
betchiꞌbo, chukula, Liojta bichapo, 
cheꞌa juniꞌi emou tuꞌik enchim 
bitneeꞌu junaꞌa. 18

 Bweꞌituk inim 
inepo, iꞌan naa buusti nee aꞌ jipue, 
kaita neu beꞌeekai. Inepo, juꞌu 
Epaproliitoꞌ teamta mak, enchim 

neu bittuakaꞌuta, iniamak jukaꞌ 
neu beꞌeemta bepa nee naa buusti 
aꞌ jipue. Juꞌu enchim nau tojaka 
enchim neu bittuakaꞌu, iniꞌi, win 
jubaka tattaawame, insiensoꞌ 
teamta benaka intok Liojta yoꞌori 
betchiꞌbo, bwalata meꞌerita, aapoꞌik 
ae alleaꞌu benasi machika aapo 
tuꞌisi aꞌ mabetak. 19

 Aapo juꞌu in 
yoꞌowa Lios, siꞌimeta jukaꞌ emou 
beꞌeemta enchim aꞌ bittuane. Aapo, 
cheꞌa bepa kaitau a tamachiatuka, 
Jesukrijtota betchiꞌbo, yee aꞌ 
jooriasukaꞌu betana weyekai. 
20

 Jukaꞌ itom Lios intok aapo 
itom yoꞌowa, tua alleaka jiba yuu 
betchiꞌbo aꞌ yoꞌorinaaꞌu, aapoꞌiku 
aune. Tua junuentune.

Jiꞌojtesuka, juꞌu Paplo am tebotua
21

 Emeꞌe, nee betana siꞌime 
jumeꞌ ama Krijtota sualeka, Liojta 
yoemiam nee am tebotuariane. 
Jumeꞌ Krijtota sualeka, nemak inim 
aneme, enchim tebotua. 22

 Inim 
bweꞌu joꞌarapo, siꞌime jumeꞌ wate 
Krijtota sual taꞌaame, intok cheꞌa 
bat nokaka, jumeꞌ inim bweꞌu 
joꞌara Romaꞌ teaꞌpo, juꞌu cheꞌa 
yoꞌo yaꞌarita Sesar teamta joꞌaapo 
joꞌaakame, inimeꞌe enchim tebotua.

23
 Juꞌu itom yoꞌowe Jesukrijto, 

aman enchim siꞌimem, aapoꞌik 
betana weyeka, emou tuꞌik enchim 
alleeneeꞌu, emou aꞌ autuane. Tua 
junuentune. 

Juꞌu Paplo, bweꞌu joꞌara Koloosaj 
teaꞌpo Krijtota sualemmeu jiꞌojte

1  Inepo Paplo, Liojta junen eakaꞌ 
betchiꞌbo, Jesukrijtota beetana 

yeu puꞌataka nee yeteu bittuari. 
Inepo intok ket, juꞌu Krijtopo 
itomak weri, Timoteeoꞌ teamta 
make, 2 itepo inikaꞌa jiꞌojteita, 
tee, jumeꞌ bweꞌu joꞌara Koloosaj 
teaꞌpo joomem taka, jumeꞌe, ka 
aꞌ koptaka, Krijtota sualeka Liojta 
yoemiammeu, tee aꞌ jiꞌojte. Aapo 
juꞌu Lios itom yoꞌowa, aapoꞌik 
betana ka jain eaka, yumaꞌisi yanti 
elwamta enchim aꞌ bittuane.

Paplo, jumeꞌ Krijtota sualeme, 
Liojtau bicha am nokria

3
 Itepo tee jiba jukaꞌ Liojta, itom 

yoꞌowe Jesukrijtota yoꞌowata 
tee aapoꞌiku bicha enchim 
nokriakai, emo betchiꞌbo te aꞌ 
bai sae. 4 Bweꞌituk itepotee inim, 
emo betana Jesukrijtota enchim 
aꞌ sual taꞌaaꞌuta intok siꞌime 
jumeꞌ Liojta yoemiam enchim 
tuꞌisi am nak taꞌaaꞌu betana, tee 
emo tana aꞌ etejoriari. 5 Emeꞌe 
junuen aneka, jukaꞌa, chukula 
jiba betchiꞌbo teekau tuꞌik enchim 
bitneeꞌuta aꞌ ayukaꞌpoꞌenchim 

aꞌ juꞌuneiyaꞌ betchiꞌbo. Emeꞌe, 
inikaꞌa teekau jiba betchiꞌbo 
enchim bitneeꞌut, jukaꞌ Krijtota 
betana bemela nok lutuꞌuriata, 
aꞌ jikkajaka aꞌ mabetakai, junue 
inikaꞌa taꞌaak. 6 Jiba iniꞌi, Krijtota 
bemela nok lutuꞌuria, emou 
bicha teuwaawakame, aniat yeu 
tajtia siꞌimekut weyeka intok 
teuwaawaka, sualwa. Inia betana, 
jiba emo nasuk yeu aꞌ sikaꞌa 
benasia, junak bat naataka jukaꞌ 
Liojta, tuꞌisi aapoꞌik yee aꞌ nakeꞌuta 
enchim aꞌ jikkajakaꞌpo naatekai 
intok junako, emeꞌe junuen yee aꞌ 
nak taꞌaaꞌuta tua lutuꞌuria taka aꞌ 
weyeꞌuta enchim aꞌ juꞌuneiyaakai. 
7

 Inia betana juꞌu itom nak taꞌaaꞌu, 
Epapraaj teame, iniꞌi itomak 
tekipanoakame, intok jiba aapo, 
emo betchiꞌbo Krijtota betana 
tekilta ka aꞌ koptaka aꞌ joame, aapo 
enchim aꞌ majtak. 8 Aapo aꞌabo inim 
emo betana etejota itou nuꞌupaka 
intok, Krijtota sualeka enchim yee 
nak taꞌaaꞌuta emot ayukaꞌu, itom 
etejoriak.

9
 Inia betchiꞌbo itepo, inia betana 

enchim juꞌuneiyaaka naatekai, 
itepo katte enchim koptaka, Liojtau 
bicha jiba enchim nokria. Intok 
junuen, inepo, aapoꞌik Liojta, 

aꞌ eaꞌpo aman inien enchim 
jiapsiꞌeaꞌut, tuꞌisi yumaꞌisi enchim 
aꞌ taꞌaaneeꞌut, intok ket, siꞌimekut, 
koba suawata emot aꞌ autuaneeꞌut, 
intok aapoꞌik betana weyeka, 
siꞌime jukaꞌ lutuꞌuriata, yumaꞌisi 
enchim aꞌ taꞌaaneeꞌut, enchim aꞌ 
anianeꞌ betchiꞌbo aapoꞌiku bicha 
ne enchim nokria. 10

 Junuen emeꞌe, 
jumeꞌ Liojta yoemiam jiapsiꞌeaꞌa 
benasia, a jiapsine. Intok emeꞌe 
jiba aapoꞌik tuꞌureka aꞌ joo iꞌaꞌuta 
aꞌ joakai. Junuen emeꞌe inim 
siꞌime tuꞌik boꞌo jooriawamta 
emot bittebone. Intok jiba cheꞌa 
juniꞌi emeꞌe yumaꞌisi Liojta aꞌ 
taꞌaa sakakai. 11

 Itepo, siꞌimeku 
aapoꞌik Liojta betana weyeka, 
kaitau a tamachiatuka juꞌu aapoꞌik 
utteꞌawae, yumaꞌisi aapoꞌik enchim 
anianeꞌ betchiꞌbo te au bicha 
enchim nokria. Junuen enchim 
siꞌimeta jukaꞌ bette maisi machik 
emou weyemta, yumaꞌisi, ka seej 
chukti eaka, intok tua enchim 
alleaꞌu emot ayuka, ka enchim 
koꞌom eeneꞌ betchiꞌbo. 12

 Intok jukaꞌ 
itom yoꞌowa Liojta junuen aapoꞌik, 
jumeꞌ teekau ujyoiku jiapsammak, 
jukaꞌ aapoꞌik betana tuꞌik, jumeꞌ 
aꞌ yoemiam am bittuaneeꞌuta, ket 
enchim aꞌ mabetneeꞌuta enchim au 
lutuꞌuriatuneꞌ betchiꞌbo enchim aꞌ 
tuꞌu yaꞌariakamta, enchim aet aꞌ bai 
sauneꞌ betchiꞌbo. 13

 Juꞌu Lios, inim 
itom jumeꞌ lutuꞌuriat ka juꞌuneaka 
intok bebejeꞌerita betana yekawaka, 
ka tuꞌik itot ayukamta betana, aapo 
itom jinneꞌuk. Intok aapo, tua aꞌ 
nakeka aꞌ yoemia, teekau nesaweka 
aꞌ katekaꞌu, junaman jiba betchiꞌbo 
itom aamak aneꞌuta itom aꞌ tuꞌu 
yaꞌariak. 14

 Jiba junae, aapoꞌik 

ito betchiꞌbo aꞌ mukukaꞌue itom 
jinneꞌuka intok itom ka tuꞌuwa 
yaꞌarimmet itom jiokoekai.

Krijtota kuuset mukukaꞌ betchiꞌbo, 
uꞌu Liojtamak a emo tuꞌutewame

15
 Juꞌu Lios, juꞌu ka bittaka 

jiapsame, aꞌ uꞌusiwa aꞌabo yepsaka 
junuen aapo inim bittaka aanek. 
Iniꞌi intok aapo jiba juꞌu Liojtamak 
tuka siꞌime jukaꞌ juꞌunakteita au 
yoꞌotaka aꞌ yekame. 16

 Ketchia, 
jiba aapo juꞌu Krijto junaꞌatakai, 
juꞌu, jum teekapo ayukamta intok 
inim bwiapo ayukamta, kia juꞌu a 
bittumta intok kia juꞌu ka a bittumta 
juniꞌi, aapo junaꞌa aꞌ juꞌunaktekame. 
Inien aꞌ weyekai, kia teekau juniꞌi, 
siꞌime ka bittaka juꞌu yoꞌo yaꞌuraa 
nesawemta, intok jumeꞌ inim siꞌimem 
bepa yaꞌuraam, cheꞌa utteꞌaka yoꞌo 
nesaweme, aapo siꞌimeta juꞌunaktek, 
intok siꞌime aapoꞌik betchiꞌbo 
juꞌunaktewak. 17

 Aapo juꞌu Krijto, 
siꞌime ayukamta bepat cheꞌa bat 
naataka naateka jiapsa. Intok aapoꞌik 
betchiꞌbo siꞌime juꞌunaktei ayukame, 
ka taꞌabwisi, ala tua junaen aꞌ weꞌeaꞌa 
benasia ayuka weye. 18

 Intok naa 
buustia juꞌu Krijto, siꞌime jumeꞌ aꞌ 
sualeme, inimeꞌe aapoꞌik taka benasi 
machika, aapo junaꞌa juꞌu inimmeu 
koba taka ameu yoꞌowe. Jiba 
aapo, inimeꞌe aꞌ sualeme, jiba yuu 
jiapsiwamta amet autuame. Aapo 
junaꞌatuk, inim juꞌu cheꞌa bat weyeka, 
jumeꞌ kokkoarim nasuk jiabijtekame. 
Junuen weyeka, aapoꞌik siꞌimeku 
yoꞌotaka, bat aꞌ kikteneeꞌuta junuen au 
lutuꞌuria tuneꞌ betchiꞌbo. 19

 Bweꞌituk 
juꞌu Lios, junuen aapo, aapoꞌik junuen 
weyeka aꞌ Lioj tukaꞌu, siꞌimeku 
aapoꞌik Krijtota aꞌ bittuneeꞌuta 

KOLOSENSEM 1



503

junuen aꞌ waatak. 20
 Intok ketchia 

juꞌu Lios, Krijtota inim aꞌ yaakaꞌue 
amani, siꞌimeta ayukamta, junuen 
jumeꞌ inim bwiapo jiapsame, intok 
kia aman teekapo jiapsame nasuk 
juniꞌi, nau eewamta aꞌ yaꞌaneeꞌuta 
waatak. Junuen Krijtota inim siꞌimem 
betchiꞌbo kuuset popontaka aꞌ 
mukukaꞌue, aapoꞌiku mak a bem emo 
tuꞌuteneeꞌuta aꞌ yaakai.

21
 Bat naataka emeꞌe Liojta mak 

ka lutuꞌuriakai, intok juꞌu ka tuꞌik 
enchim boꞌo jooriaꞌ betchiꞌbo, Liojta 
ka alleetuaka, aꞌ bejeꞌeka jiapsaka 
juniꞌi, taa iꞌani juꞌu Lios, jiba aapoꞌiku 
mak eaka enchim jiapsineeꞌuta aꞌ 
yaak. 22

 Inikaꞌa, jiba aapo juꞌu Krijto, 
aꞌ takaawapo jiokot koꞌokosi machik 
aꞌ ineꞌaka, mukuka aꞌ yaakai. Inien 
inikaꞌa aapo aꞌ yaak, junuen chukula, 
wepulsi aapoꞌik betchiꞌbo yoemra 
taka intok ka tuꞌika kaita emot 
tawalataka intok naa buusti, jiokot 
enchim aet tawaanaaꞌuta, kaita emot 
ayuka, junuen Liojta bichapo enchim 
mabet tuneꞌ betchiꞌbo. 23

 Taa inikaꞌa 
bit betchiꞌbo, emeꞌe, Krijtota enchim 
sual taꞌaaꞌut, ka taꞌabwisi eaka, iniat 
emeꞌe machisi aet juꞌuneaka bichau 
bicha aet eaka jiapsine. Intok juꞌu 
Krijtota bemela nok lutuꞌuriata 
enchim aꞌ jikkajakaꞌ betchiꞌbo, tuꞌik 
enchim aet bit boꞌo bichaꞌuta, ka aꞌ 
koptakai. Iniꞌi Krijtota bemela nok 
lutuꞌuria junaꞌa, juꞌu inim siꞌimekut 
aniat yeu tajtia teuwaawame, intok 
inepo Paplo, nee ket inikaꞌa aꞌ tekiaka, 
yee aꞌ majta betchiꞌbo ne au puꞌari.

Paplo, Krijtota sualeme am bit 
betchiꞌbo am tekil maki

24
 Iꞌan ne allea juꞌu inim emo 

betchiꞌbo jiokot in ino bichaꞌutchi. 

Bweꞌituk inepo inien nee jiba jukaꞌ 
Krijtota, jumeꞌ aapoꞌik sualeme, 
aapoꞌik takaawa benasi aꞌ bichaꞌum, 
ame betchiꞌbo jiokot au aꞌ bitꞌeaꞌuta, 
ama beꞌeemta, junuen inepo in 
takaapo aꞌ chupaꞌi. 25

 Inepone, jumeꞌ 
Krijtota nau sualeme nasuk, Liojta 
betana weyemtat siꞌimeku am 
bichaka ne au yeu puꞌatuk. Liojta, 
tuꞌik emo tana waataka, jukaꞌ 
tekilta aapoꞌik betana in mabetri, 
iniꞌi emo betchiꞌbo tuꞌika weyeka, 
Krijtota bemela nok lutuꞌuriata, 
yumaꞌisi, kaita beꞌeeka in yee 
aꞌ majta iꞌawaꞌu betchiꞌbo. 26

 Jiba 
inikaꞌa, cheꞌa bat naataka naateka 
taewaimmet, jukaꞌ Liojta jiba aꞌ 
juꞌuneiyaaka, intok ka yeu machiari 
tukaꞌuta, taa inia betana aapo 
iꞌan, jumeꞌ aapoꞌik yoemiammeu 
machisi aet am juꞌuneetualaa. 
27

 Inimeꞌe bempoꞌimmeu juꞌu Lios, 
inia betana ka juꞌuneiyaawamta, 
juꞌu ka jurio yoemrata betchiꞌbo, 
kaitau a tamachiatuka, ama butti 
tuꞌik aet ayukaꞌuta, inikaꞌa am 
juꞌuneiyaatuabaek. Iniꞌi Liojta jiba 
juꞌuneiyaaꞌu intok, iniꞌi, Krijtota 
iꞌan emot jiapsaꞌu junaꞌa. Intok 
aapoꞌikut emeꞌe aꞌ bitne, jukaꞌ 
chukula, aapoꞌik bichapo tua 
enchim eiyaanaaꞌuta.

28
 Itepo, Krijtota betana weyemta 

tee yeteu aꞌ teuwaa. Intok itepo 
inim siꞌimemmeu nokaka am 
tejwaa. Intok tee siꞌimem majta, 
junuen yumaꞌisi bem juꞌuneeneꞌ 
betchiꞌbo. Junuen inim weꞌepulaka 
Krijtotamak eaka, cheꞌa yumaꞌisia 
aꞌ sualeka bem jiapsineꞌ betchiꞌbo. 
29

 Jiba inia betchiꞌbo, inepo, Krijtota 
utteꞌata net aꞌ autuaꞌue, iniat 
jiapseka, aet bejeꞌewaka jiokot aet 

ino bichaka juniꞌi, jiba nee bichau 
bicha jukaꞌ tekilta jooa.

2  Bweꞌituk inepo, emo betchiꞌbo 
intok jumeꞌ jum bweꞌu 

joꞌara Laoriseaꞌ teaꞌpo joꞌaakame 
betchiꞌbo, intok siꞌime jumeꞌ 
kee nee bit taꞌaame betchiꞌbo, 
nee Liojta bichapo aneka, tua 
unnaa in tekipanoaꞌuta nee 
enchim aꞌ juꞌuneiyaa iꞌa. 2 Inien 
inepo, kaitaꞌpo bem koꞌom eeneꞌ 
betchiꞌbo intok nau eaka bem 
emo nak taꞌaaneꞌ betchiꞌbo intok 
Liojta betana suawata, kaitau a 
tamachiatuka, amet auneꞌ betchiꞌbo. 
Junuen Liojta betana, aapoꞌik jiba 
aꞌ juꞌuneiyaaka, iniꞌi, jiba aapoꞌik 
jukaꞌ Krijtota, aꞌ taꞌaaka, ka 
taꞌabwisi eaka aet bem yoem eeneꞌ 
betchiꞌbo iniat nee am nokriakai. 
3

 Bweꞌituk aapoꞌik Krijtotat aayuk 
juꞌu kaitau a tamachiatuka koba 
suawa, intok siꞌime waꞌa, siꞌimekut 
a juꞌuneewaka intok a taꞌeewaka 
suawa. Iniꞌi aapoꞌikut essoitaka 
aayuk. 4 Inepo nee inia betana nee 
inikaꞌa emou teuwaa, junuen, inim 
kaabem, ujyoisi, sual maisi emou 
nokaka enchim am bai taꞌaatuaneꞌ 
betchiꞌbo. 5 Bweꞌituk kannee aman 
emomak aneka enchim bichaka 
juniꞌi, inepo emot eaka, emomak in 
aneꞌe benasi ne ea. Intok alleenee 
emo nasuk siꞌimeku enchim nau 
eaka jiapsaꞌuta intok ka taꞌabwisi 
eaka, Krijtota ka aꞌ koptaka enchim 
aꞌ sualeꞌuta enchim juꞌuneiyaakai.

6
 Inien san, jiba enchim, yoꞌowe 

Jesukrijtota aꞌ mabetakaꞌa benasia, 
emeꞌe junuen bichau bicha aapoꞌiku 
mak eaka enchim jiapsineeꞌu utteꞌa. 
7

 Emeꞌe, wepulsi aapoꞌikut eaka 
enchim jiapsaꞌut emo juꞌuneiyaakai, 

intok enchim aꞌ sual taꞌaꞌ betchiꞌbo 
aet emo utteꞌa jooriakai, intok 
aapoꞌik junuen enchim jiapsi iꞌaꞌut, 
bichau bicha cheꞌa yumaꞌisi aet emo 
temaineekai, jiba junaen enchim 
majtawakaꞌa benasia, emeꞌe jiba 
Liojta yoꞌoreka aꞌ bai saekai.

Krijtota sualeka, ka bat 
naataka benasi jiapsiwame

8
 Emeꞌe emo suuane, jumeꞌe, 

bempo bem suawa betana aꞌ taꞌaaka 
intok ka lutuꞌuriata weiyaaka, 
yee nok kobaꞌ betchiꞌbo bem yee 
majtaꞌue, iniae ka enchim am bai 
taꞌaatuabaane. Bweꞌituk bempo ka 
Krijtota betana weyeka lutuꞌuriat 
eakai, ala, inim bat naataka 
katriam betana bem taꞌaakaꞌut 
intok inim ayuka weyemta betana 
junuen sualwaka aꞌ taꞌaaka iniat 
eaka iniae yee majta.

9
 Bweꞌituk Liojta betana, aapoꞌik 

tokti aꞌ Liojtukaꞌuta, iniꞌi, kaita 
beꞌeeka, Jesukrijtotat ayuka bitwaa. 
10

 Emeꞌe intok, iꞌan Krijtota sualeka 
aamak eaka jiapsakai, jinneꞌuimtaka, 
aapoꞌik Liojta betana weyeme 
kaita emou beꞌee. Aapo juꞌu Krijto 
intok, siꞌime yoꞌo yaꞌuraata intok 
nesaweme bepa cheꞌa yoꞌotaka, 
am saweka am yekame. 11

 Ketchia 
emeꞌe jiba Krijtota mak eaka enchim 
jiapsaꞌ betchiꞌbo, iꞌan aapoꞌik betana 
inien yaꞌarim benasi bitwaa. Taa 
iniꞌi, sirkunsisionpo taꞌeewame, ka 
juꞌu takaapo aꞌ joowaꞌa benasia 
weyekai. Ala, emeꞌe juꞌu enchim 
inim ka tuꞌi yoemem tukaꞌ betchiꞌbo, 
ka tuꞌik emot ayuka, enchim ka 
tuꞌuwa yaꞌarim betana emeꞌe 
jiokoiwaka, junuen emou chupuk. 
Inile benaka, junaꞌa Krijtota betana 

KOLOSENSEM 1 ,  2



505

weyeka, sirkunsisionpo taꞌeewame. 
12

 Emeꞌe, batoꞌowaawakai, junako 
emeꞌe junae, aapoꞌik Krijtota mak 
maꞌatuka intok ketchia junamaꞌa 
emeꞌe, kokolam taka, aamak nau 
jiabijtek. Junuen emeꞌe, Liojta 
utteꞌata aet ayuka, Krijtota kokoarim 
nasuk aꞌ jiabijtetuakaꞌuta enchim 
aꞌ sualekaꞌ betchiꞌbo. 13

 Emeꞌe bat 
naataka enchim ka tuꞌuwa yaꞌarim 
betchiꞌbo intok emeꞌe junak ka 
enchim sirkunsiraaroarim tukaꞌ 
betchiꞌbo, Liojta bichapo kokolam 
benasi bitwan. Taa iꞌan juꞌu Lios, 
aapoꞌik Krijtota mak jiba yuu 
jiapsiwamta emot autuari, siꞌime 
enchim ka tuꞌuwa yaꞌarimmet 
enchim jiokoekai. 14

 Aapo juꞌu Lios, 
jumeꞌ nesauri jiꞌojteim, inia betana 
itou utteꞌataka intok inikaꞌa, ama 
weyemta itom chupaꞌika jiapsiꞌeaꞌuta 
ka itom chupaꞌiakaꞌ betchiꞌbo junuen 
ka tuꞌisi itom tatawamta, aapo, 
jukaꞌ itou utteꞌatukaꞌuta junamaꞌa 
aꞌ chupuk. Inikaꞌa, Krijtota mak 
kuuset aꞌ poponakamta benasi 
ayukai. 15

 Krijto, aapo junuen 
jum kuuset mukuka, junamaꞌa, 
bebejeꞌerita betana siꞌime nesaweme 
intok yoꞌo yaꞌuraa utteꞌakame, ama 
am koobak. Intok aapo junamaꞌa, 
teekapo Liojta saweꞌum ankelesim 
bichapo, junameꞌe, ka am utteꞌakaꞌa 
benasi am tawaakai. Inien kuuset 
aꞌ yaakaꞌue, ka naa buusti intok 
utteꞌaka bem tawaneeꞌu am kobakai.

Liojta betana weyemtat 
emeꞌe emo temainee

16
 Inien san emeꞌe inim juꞌu 

jita enchim bwaꞌeeꞌu oo enchim 
jeꞌeeꞌu betana, oo pajko taewaim 
yoꞌoriwame betana oo bemela 

metta yejtemta yoꞌoriwamta betana 
oo yum joꞌe taewaita yoꞌoriwamta 
betana, inikaꞌa ka enchim 
aꞌ boꞌo jooriaꞌu betana, kaabe 
iniat lutuꞌuriaka a emot nokne. 
17

 Siꞌime iniꞌi weyeme, wepulsi 
jukaꞌ chukula yeu weenemta aꞌ 
teuwaaka joowan. Taa iꞌan juꞌu inia 
betana tua lutuꞌuriapo aꞌ teuwaaka 
weyeme, aapo juꞌu Krijto junaꞌa. 
18

 Emeꞌe, wameꞌe inim, bempo aa 
nokiꞌichiapo tua ka emo jabeleme 
benasi jiapsame, intok jumeꞌ 
ankelesim yee yoꞌori iꞌame betana, 
emeꞌe, jukaꞌ Liojta betana, kaitau a 
tamachiatuka enchim mabetri, ka 
enchim aꞌ uꞌaatuabaane. Bempo, 
Liojta betana tenkupo benasi 
emo aꞌ bichaꞌati jiaka juniꞌi, ka 
lutuꞌuriata yee majta. Intok inimeꞌe 
inim ayuka bem taꞌaakaꞌut jiapseka, 
emo cheꞌewareka jiapsa. 19

 Bempo, 
bem joaꞌuta ka Krijtota sualeka 
ka aamak eaka aꞌ jooa. Juꞌu Krijto, 
siꞌime jumeꞌ aꞌ sualeme aapoꞌik 
takaawata benasi machika, aapo 
bempoꞌim kobata benaka, aapoꞌik 
betana weyemtae am aniaka junaet 
am yoꞌoturiaka, intok inimeꞌe, bem 
jooꞌeaꞌut tekilet, siꞌimem nau am 
tojaka, inien Liojta aapoꞌik betana 
weyemta junaen aꞌ chup iꞌaꞌuta aꞌ 
joame.

20
 Emeꞌe inim Krijtota mak 

nau kokokame benasi bitwaa. 
Iniat emeꞌe jiba juꞌu inim jachin 
jiapsiwaka joowamta betana 
au joiwaka enchim aꞌ koptakaꞌ 
betchiꞌbo. Junak su, jaisaaka emeꞌe 
ketuni inim kee Krijtota taꞌaame 
benasi jiapsibae. Emeꞌe junuen 
jukaꞌ enchim yoꞌowasukaꞌum 
betana, nesauta benaka utteꞌataka 

joowamta aꞌ joakai. 21
 Maa suko 

emeꞌe: “Inikaꞌa ka bwaꞌane, 
junakaꞌa ka jiubaanee intok kia 
ka aꞌ nuꞌubaekaꞌeenee juniꞌi”, ti 
jiia. 22

 Inia betana siꞌime juꞌu 
nesauta benaka joowame, juꞌu 
inim sawaawaka intok lauti luꞌu 
luꞌutemta betana weye. Intok inim 
watem betana jiba yee majtawaka 
intok nesaurim benakai. 23

 Lutuꞌuria 
ala inile benaka boꞌo jooriawame, 
Liojta betana lutuꞌuria taka, 
suawaekamta benasi aꞌ machiaꞌu. 
Bweꞌituk iniat wateku Liojta ae 
yoꞌoriwamta benak ama weye, ka 
emo jabeliwamta betana intok 
bettesi machika tekiata ama weye. 
Taa inia betana, siꞌime iniꞌi, ka 
tuꞌika senuk joopeaꞌuta betana 
junakaꞌa aꞌ suꞌu toji betchiꞌbo, ka 
yee aniakai.

3  Junuentuko, inien emeꞌe, jaibu 
Krijtota mak kokoarim nasuk 

jiabijtelame benasi bitwakai, emeꞌe, 
Krijtota teekau Liojta batatana 
betana aꞌ katekaꞌu, chukula, kaitau 
a tamachiatuka tuꞌika enchim 
bitneeꞌut emo utteꞌa jooriaka 
jiapsine. 2 Emeꞌe, juꞌu jum teekau 
enchim juꞌuneiyaaꞌuta, ka koptaika 
aet jiapsine. Intok inim weyeka, ka 
tuꞌik ka eiyaakai. 3 Bweꞌituk emeꞌe 
inim ka tuꞌik betana, Jesukrijtota 
mak enchim kokokaꞌa benasi 
tawalam. Intok iꞌani emeꞌe, tua 
lutuꞌuriapo jiapsiwamta emot 
ayukaꞌue, aapoꞌik Krijtota mak 
nau, teekau Liojta mak emot aayuk. 
4

 Jiba aapo juꞌu Krijto junaꞌa, juꞌu 
jiba yuu jiapsiwamta yetet autuame. 
Intok chukula, aapoꞌik juchi 
aꞌabo notteko, junako emeꞌe ket 
aamak ama bittune. Intok emeꞌe, 

aapoꞌik tua ujyoika intok yoꞌorisi aꞌ 
machiakaꞌuta, emeꞌe aamak aꞌ bitne.

Juꞌu bat naataka jaisa 
jiapsiwakaꞌu, intok chukula 

juꞌu bemelasi jiapsiwame
5

 Inien san emeꞌe, siꞌimeta jukaꞌ 
inim ka tuꞌika enchim joopeaꞌuta, 
ka au jiapsame benaka, tokti 
kaita emot aune. Kaabe, oꞌoutaka 
oo jamuttaka, ka emo jubeka 
emo nau tuꞌurine. Intok kia jukaꞌ 
ka tuꞌuwata tiusi machik ka aꞌ 
joobaane. Intok kaabe bichau bicha 
ka tuꞌik betana ama butti eewamta 
intok siꞌime ka tuꞌik tuꞌuriwamta 
intok kia ka weelaꞌpo, jain juniꞌi 
jita waatiawamta, inikaꞌa jiba inim 
taꞌabwi liosim yoꞌoriwaꞌa benasi 
weyekai, ka aꞌ weetuane. 6 Jiba inile 
benaka ka tuꞌik betchiꞌbo, wameꞌe, 
Liojta ka aꞌ nok jikkajammeu, 
aapoꞌik Liojta betana junen juꞌu tua 
jiokot yee aꞌ bittuaneeꞌu ameu weye. 
7

 Emeꞌe intoko ketchia, bat naataka 
kee Krijtota sualeo, siꞌimeta inikaꞌa 
ka tuꞌik aꞌ joaka jiapsan. 8 Taa 
iꞌani emeꞌe, siꞌimeta inikaꞌa aꞌ suꞌu 
tojine, inim jitat kujtiꞌeewamta, 
intok jukaꞌ seej chukti ama butti 
omtiwamta. Intok jukaꞌ ka tuꞌik 
yeteu eiyaawamta. Intok ka yee 
yoꞌoriwaka jaana yeteu nokwamta. 
Intok siꞌime ka tuꞌika seej chukti 
enchim nokꞌeaꞌuta, siꞌimeta inikaꞌa 
suꞌu tojine. 9 Emo nasuk ka aa 
nokiꞌichiata nau nokbaane. Emeꞌe 
junuen iꞌan, ka bat naataka benasia 
inim ka tuꞌisi jiapsiwaꞌa benasia 
jiapsakai, intok jukaꞌ bat naataka 
ka tuꞌik enchim joo sukaꞌuta 
junakaꞌa suꞌu tojilam takai. 10

 Intok 
iꞌan emeꞌe, bemelasi, Liojta tuꞌu 

jiapsie aniawaka, bemelasi tuꞌik 
joaka jiapsa. Iniat emeꞌe, aapoꞌik 
Liojta, jukaꞌ inien jiapsiwamta emot 
autuakamta, aꞌ eaꞌpo aman, aet 
suatu saka. Junuen emeꞌe, aapoꞌik 
yumaꞌisi enchim aꞌ taꞌaaꞌu tajtia. 
11

 Iꞌan inim, jurio yoem tuwame 
oo ka jurio yoem tuwame. Intok 
kia sirkunsiraaroari taka oo senu 
ka junuen yaꞌataka, intok kia inim 
mekka taꞌabwi yoemra takai intok 
kia tekoka jiapsiwame, oo kaabeta 
tekoka jiapsiwame, siꞌime iniꞌi kaita 
teuwaa. Ala inim iꞌan juꞌu Krijto, 
siꞌimem betchiꞌbo taka intok jumeꞌ 
aꞌ sualemmet jiapsa.

12
 Aapo juꞌu Lios enchim nakke. 

Intok aapo, enchim aapoꞌik 
yoemiam tuneꞌ betchiꞌbo enchim 
yeu puꞌari. Junuen san emeꞌe, 
inim tua junen jiaka, yeteu tuꞌu 
jiapseka yee nak jiokol taꞌaaka 
jiapsaka, kaitaꞌpo emo cheꞌewareka, 
emeꞌe kaabeta betana jitat enchim 
uttianaaꞌuta jariwakai. Intok ka 
seej chukti eaka, a enchim boꞌo 
bitneeꞌuta, inikaꞌa emot bit teboka 
jiapsine. 13

 Emo nasuk emeꞌe ka seej 
chukti eaka, nau tuttuꞌine. Intok 
emo nasuk jita nat juꞌuneiyaꞌateko, 
emo jijiokoine. Junuen Krijtota, 
ka tuꞌuwa yaꞌarimmet, aapoꞌik 
enchim jiokoekaꞌa benasia, jiba 
inien emeꞌe a emo jiokoine. 14

 Intok 
siꞌimeta bepa emeꞌe tua emo nak 
taꞌaaka jiapsine. Bweꞌituk inien 
emo nasuk emeꞌe siꞌimekut yumaꞌisi 
nau eewamta aet bitne. 15

 Intok 
Krijtota betana juꞌu yanti, ka jain 
eaka enchim jiapsaꞌu jiba emot 
ayuka, inim tuꞌisi enchim jiapsiꞌeaꞌu 
junuen jiapsa betchiꞌbo, junae emo 
aniane. Bweꞌituk jiba inia betchiꞌbo 

juꞌu Lios, wepul yoemta benasi 
aapoꞌik betana enchim yoemiarim 
tuneꞌ betchiꞌbo enchim yeu puꞌak. 
Intok emeꞌe, siꞌimeku Liojta a bai 
saune.

16
 Juꞌu Krijtota betana bemela nok 

lutuꞌuria, kaitaꞌpo emou beꞌeeka, 
emeꞌe yumaꞌisi aꞌ taꞌaaka, jiba au 
waateka jiapsine. Emo nasuk, inia 
betana siꞌime suawaka ayukamtae 
emo majtaka, intok emo nasuk, ka 
koꞌom eeneꞌ betchiꞌbo naas emo 
aniane. Emeꞌe, jumeꞌ salmom 
teaka bwiknee. Intok jumeꞌe, Liojta 
yoꞌori betchiꞌbo bwiikim, Liojtau 
bicha, jiba enchim aꞌ bai saeka aꞌ 
yoꞌoreeꞌuta au aꞌ teuwaaka bwiknee. 
17

 Jita juniꞌi enchim joaꞌuta oo jukaꞌ 
enchim nokaꞌuta, emeꞌe, siꞌimeta, 
yoꞌowe Jesukrijtotat eaka aꞌ yoꞌori 
betchiꞌbo aꞌ joone. Intok Krijtotat 
eaka, itom yoꞌowa Liojtau bicha a 
nokaka, aapoꞌik bai saune.

Krijtota sualeme, jaisa emo 
bichaka nau am jiapsiꞌeaꞌu

18
 Emeꞌe kukunakame, enchim 

kukunammak tuttuꞌika, am nok 
jikkajaka jiapsine. Bweꞌituk iniꞌi 
emou chaꞌaka, yoꞌowe Jesukrijtota 
enchim aꞌ sual taꞌaꞌ betchiꞌbo. 
19

 Emeꞌe intok jujubekame, jumeꞌ 
enchim jujubim nakeka, tuꞌisi 
amemak jiapsine. Intok emeꞌe, 
kaitaꞌpo bettesi amemak katne. 
20

 Emeꞌe intok yoemiawaim, 
enchim yoꞌowam, siꞌimekut am nok 
jikkajine. Bweꞌituk emeꞌe junuen 
jiapsaka, yoꞌowe Jesukrijtota 
alleetuane. 21

 Emeꞌe yoemiakame, 
enchim yoemiam, kaitaꞌpo bettesi 
amemak kateka am omtituabaane, 
junuen inimeꞌe kaitaꞌpo siokaka, 

kaitat emo suꞌu tojirika kia beja 
bem jiapsineꞌ betchiꞌbo. 22

 Emeꞌe, 
jumeꞌ inim tetekoka jiapsaka 
tekipanoame, jumeꞌ enchim 
tetekom, inim siꞌimeku am nok 
jikkajine. Inimeꞌe ka enchim am 
bichao jiba, inimeꞌe junuen kia 
tuꞌisi ame mak tawa betchiꞌbo 
jiba, taa ala emeꞌe, Liojta enchim 
aꞌ yoꞌori taꞌaꞌ betchiꞌbo, tua aet 
jiapseka, tekilta am jooriane. 
23

 Emeꞌe, kia jita juniꞌi tekilta 
enchim joaꞌuta, inikaꞌa ka aꞌ 
rojiktaka, ala eaka aꞌ joone. Iniat 
emeꞌe, yoꞌowe Jesukrijtota tekilta 
enchim aꞌ jooriaꞌa benasi eaka 
intok ka inim jabeta aꞌ jooriaka 
juꞌuneakai. 24

 Inia betana, yoꞌowe 
Jesukrijtota, teekau tuꞌik enchim aꞌ 
bittuaneeꞌut emeꞌe jaibu juꞌuneakai. 
Emeꞌe Krijtota junen tekilta jooria, 
aapoꞌik jukaꞌ lutuꞌuriapo enchim 
jikkajaka enchim yoꞌowa. 25

 Taa 
juꞌu ka tuꞌik boꞌo jooriame, junae 
ka tuꞌik betchiꞌbo au chupne. Juꞌu 
Lios intok inim kaabetau weyeka, 
siꞌimem nanancha bicha.

4  Emeꞌe tekowaim, wameꞌe 
enchim tetekoka jiapsame 

jipueme, amemak tuttuꞌika, 
siꞌimekut ameu aꞌ lutuꞌuriatukaꞌpo 
aman am bitne. Emeꞌe juniꞌi 
ket, teekau jukaꞌ senuk enchim 
jikkajaka emou yoꞌota aꞌ aneꞌepo 
juꞌuneakai.

2
 Emeꞌe, Liojtau bicha jiba 

enchim nokneeꞌuta ka koptaka, aet 
jiapseka aꞌ joone. Intok siꞌimekut, 
cheꞌa bat, Liojta aet bai saune. 
3

 Itom ketchia emeꞌe Liojtau 
bicha nokriane. Junuen chukula, 
Jesukrijtota, jukaꞌ aapoꞌik bemela 
nok lutuꞌuriata, intok naa buustia 

jukaꞌ Krijtota betana weyeka ka 
juꞌuneiyaawaꞌuta, inikaꞌa, ka aet 
bejeꞌewaka in aꞌ teuwaaka intok 
in yee aꞌ majtaneeꞌut, yumaꞌisi nee 
aꞌ anianeꞌ betchiꞌbo. Bweꞌituk nee 
jiba inia Liojta betana weyeka nok 
lutuꞌuriata betchiꞌbo, inepo inim 
etaꞌi. 4 Emeꞌe Liojtau bicha nee 
nokria, junuen inia betana machisi, 
intok aꞌ teuwaaꞌeaꞌa benasia in aꞌ 
teuwaaneꞌ betchiꞌbo.

5
 Emeꞌe, inim jumeꞌ ka Krijtota 

sualeme nasuk, suasi emo ujuꞌuka 
jiapsine. Inien inim inimeꞌe 
taewaimmet, ka kia beja jiapsaka, 
taa Krijtota betana weyemta aꞌ 
nokakai. 6 Watemmak etejoka, 
enchim teuwaaneeꞌu jiba weeꞌpo 
jikkaji machika, tuꞌisi yeteu 
weecheka intok suawane. Intok 
emeꞌe inim siꞌime wameꞌe Liojta 
betana juꞌuneebaeme, juꞌu enchim 
am yoopnaneeꞌuta aꞌ taꞌaane.

Jiꞌojtesuka juꞌu Paplo am tebotua
7

 Juꞌu Krijtopo itomak weri, itom 
nakeꞌu, Tiikikoꞌ teame, aapo tekilta, 
ka aꞌ koptaka nee aniame, intok aapo, 
Krijtota betana tekilta weyemta 
nemak aꞌ yaakame, aapo aman nee 
betana weyemta siꞌimeta enchim 
etejoriane. 8 Jiba inia betchiꞌbo 
nee aapoꞌik aman emou bittuabae, 
junuen aapoꞌik inim juꞌu itom 
aneꞌu betana enchim aꞌ etejoriaka, 
intok aapoꞌik enchim jiapsi joꞌaneꞌ 
betchiꞌbo. 9 Aapoꞌiku mak ketchia 
juꞌu seenu, tua itom nakeꞌu intok 
yumaꞌisi Krijtota sualeka aapo aman 
emomak jometaka, juꞌu Oneesimoꞌ 
teame aamak weye. Inimeꞌe, bempo 
siꞌimeta jukaꞌ inim weyemta aman 
enchim aꞌ etejoriane.

10
 Juꞌu Arijtarkoꞌ teame, in etaꞌipo 

nemak im katekame, aapo utteꞌesia 
enchim tebotua. Intok ketchia juꞌu 
Maekos, jukaꞌ Bernabeeꞌ teamta aꞌ 
chiꞌilaata ouꞌasoa, enchim tebotua. 
Emeꞌe jaibu etejoriarim, aapoꞌik 
Maekojta emou aꞌ yepsako tuꞌisi 
enchim aꞌ mabetneꞌpo betana. 
11

 Ketchia juꞌu senu Jesuj teakame, 
juꞌu Jujtoꞌoti taꞌeewame, aapo 
enchim tebotua. Inimeꞌe, kaabe 
intoko, jurio yoemrata betana, 
Krijtota sualeka, bempo, teekau 
Liojta yoꞌotaka aꞌ katekaꞌu betana 
jukaꞌ nok lutuꞌuriata nemak yee 
aꞌ majtalaa. Intok inimeꞌe, nemak 
anekai, tua yumaꞌisi nee ou 
bujtalaa. 12

 Juꞌu Epapraaj teame 
enchim tebotua. Iniꞌi, wepulsi 
Krijtota betchiꞌbo jiapsaka aapoꞌik 
tekilta joame, intok emomak, emo 
benasi aman joome. Aapo jiba tua 
aet jiapseka Liojtau bicha nokaka, 
junuen enchim sualeꞌu betana, ka 
taꞌabwisi eaka intok jukaꞌ Liojta 
aꞌ waataꞌpo aman, junuen wepulsi 
siꞌimeku enchim jiapsineꞌ betchiꞌbo, 
enchim nokriakai. 13

 Bweꞌituk inia 
betana inepo, jukaꞌ Epapraajta tua 
emot au aꞌ temaeꞌuta intok naa 
buustia wameꞌe, bwere joꞌaram 
Laoriseaꞌ teaꞌpo intok Ieraapolij 
teaꞌpo joꞌaaka, Krijtota sualemmet 
ket tua au aꞌ temaeꞌuta, nee aꞌ 

bichaka nee aꞌ teuwaa. 14
 Luukas, 

juꞌu a yee jittoka, tua itom nakeꞌu, 
enchim tebotua. Intok ketchia juꞌu 
Leemaj teame enchim tebotua.

15
 Emeꞌe, jumeꞌe, jum bweꞌu joꞌara 

Laoriseaꞌ teaꞌu joꞌaaka Krijtota 
sualeme, itom am tebotuariane. 
Emeꞌe ketchia jukaꞌ Nimpajta 
intok jumeꞌe, inia aapoꞌik joꞌaapo, 
Krijtota sualeka nau yaajame, 
itom am tebotuariane. 16

 Emeꞌe, 
inikaꞌa jiꞌosia jiꞌojteita, emo nasuk 
aꞌ noksukai, chukula, bweꞌu joꞌara 
Laoriseaꞌ teaꞌu, jumeꞌ aman Krijtota 
sualeme nasuk aꞌ noknaꞌ betchiꞌbo 
am aꞌ bittuane. Emeꞌe intok 
junaꞌabo bweꞌu joꞌara Laoriseaꞌ teaꞌa 
betana jiꞌosiata emou yepsakamta, 
junammeu in bittuakaꞌuta, emeꞌe 
ket aꞌ nokne. 17

 Nee betana jukaꞌ 
Arkiipoꞌ teamta emeꞌe inikaꞌa 
aapoꞌik aꞌ etejorianee: “Yoꞌowe 
Jesukrijtota betana jukaꞌ aapoꞌik 
tekilta aꞌ mabetri, ka aꞌ koptaka, 
yumaꞌisia aꞌ joone”, ti au jiakai.

18
 Inepo Paplo, inim naateka 

inikaꞌa, chukula weeka teboteita 
jiba, nee, inepo in maammea 
intok in jiꞌojteꞌe benasia nee iniae 
enchim tebotua. In etaꞌitukaꞌut 
emeꞌe iniat ka nee koptaka neu 
waatine. Emeꞌe, Liojta betana tuꞌika 
enchim alleeneeꞌu emot aune. Tua 
junuentune. 

Juꞌu Paplo, bweꞌu joꞌara 
Tesaloonikaꞌ teaꞌpo joꞌaaka 
Krijtota sualemmeu jiꞌojte

1  Inepo Paplo, juꞌu Silbaanoꞌ 
teamtamake intok juꞌu 

Timoteoꞌ teamtamake, inikaꞌa 
jiꞌosia jiꞌojteita, jum bweꞌu joꞌara 
Tesaloonikaꞌ teaꞌpo, Krijtota sualeka, 
inimeꞌe itom yoꞌowa Liojtamak 
intok juꞌu Jesukrijtotamak eaka 
taꞌeewaka nau emo totojame, 
inikaꞌa nee emou bittua. Itom 
yoꞌowa Liojta betana intok itom 
yoꞌowe Jesukrijtota betana weyeka, 
emeꞌe, jukaꞌ emou tuꞌik intok 
yumaꞌisi yanti elaka jiapsiwamta te 
emo tana aꞌ waata.

Jumeꞌe, bweꞌu joꞌara Tesaloonikaꞌ 
teaꞌpo Krijtota sualeme, tuꞌisi bem 

aꞌ sualeꞌu amet juꞌuneiyaawa
2

 Jiba itepo enchim siꞌimem 
betchiꞌbo, Liojta aet bai sae. Intok 
itepo, Liojtau bicha nokaka, jiba 
enchim nokria. 3 Itom yoꞌowa Liojta 
bichapo itepo, iniat tua aapoꞌikut 
eaka tekilta enchim joaꞌubeu intok 
ket, tua enchim aꞌ nak taꞌaaka, 
emeꞌe yee aniaka jiapsaꞌubeu intok 
junuen ket, yoꞌowe Jesukrijtota 
betana enchim tuꞌik aet bit boꞌo 

bichaꞌu, enchim ka aꞌ koptaꞌubeu 
waatekai te Liojta aet bai sae. 
4

 Emeꞌe, Krijtopo itomak werim, 
juꞌu achai Lios tua enchim eiyaa. 
Intok itepo te juꞌunea, tua aapoꞌik 
enchim yeu puꞌariakaꞌu. 5 Bweꞌituk 
junako, itepo jukaꞌ Krijtota bemela 
nok lutuꞌuriata, yee jinneꞌumta 
enchim aꞌ majtakai, iniꞌi, ka kia 
noki ausuꞌlikai emou teuwaawak. 
Ala ketchia, iniꞌi, Liojta tuꞌu jiapsi 
utteꞌata aet ayukaꞌue weyekai. Intok 
tua Liojta nok lutuꞌuriata, wepulsi 
aꞌ lutuꞌuria tukaꞌpo teuwaaritakai. 
Emeꞌe tuꞌisi juꞌunea, emo nasuk 
aneka, emo betchiꞌbo tuꞌik waataka 
junuen tuꞌisi itom jiapsakaꞌu.

6
 Emeꞌe intok ketchia, emo nasuk 

aneka, itom jiapsakaꞌa benasia, 
intok yoꞌowe Jesukrijtota aapoꞌik 
jiapsisukaꞌa benasia aꞌ taꞌaaka, 
emeꞌe inien jiapsa. Intok emeꞌe 
juꞌu alleeri, Liojta tuꞌu jiapsi emot 
aꞌ autuaꞌue, jukaꞌ bemela nok 
lutuꞌuriata aꞌ mabetak. Iniat emeꞌe 
tua jiokot emo bichaka juniꞌi. 7 Inien 
weyeka, chukula, emeꞌe siꞌime 
wameꞌe jum bwiaara Maserooniaꞌ 
teaꞌa betana intok bwiaara Akaayaꞌ 
teaꞌa betana Krijtota sualeme, 
inimeꞌe, emeꞌe juꞌu Krijtota sualeka 
tuꞌisi enchim jiapsaꞌue, bempoꞌim 

1 Tesalonisensem
 



511

emou aꞌ taꞌaatuak. 8 Junamaꞌa, 
emo betana naatekai, juꞌu Krijtota 
bemela nok lutuꞌuria, iniꞌi, ka jum 
bwiaara Maserooniaꞌ teaꞌpo intok 
Akaayaꞌ teaꞌpo jiba, weye. Ala iniꞌi 
siꞌimekut mekka tajti yumaꞌalaa. 
Intok juꞌuneewa, Liojta sualeka, 
enchim aet eaka jiapsaꞌuta. Inien 
san ka utteꞌa emo betana jita 
junammeu itom teuwaaneeꞌu. 
9

 Ala jiba bempo, emo nasuk itom 
anekaꞌu betana, intok enchim 
junuen tua itomak tuꞌika, enchim 
itom mabetakaꞌu betana aꞌ teuwaa. 
Intok ket, tua Liojtamak eaka, jumeꞌ 
ka lutuꞌuriapo liosim yoꞌoriwame, 
junameꞌe enchim am koptakaꞌpo, 
junuen jukaꞌ lutuꞌuriapo Lios, jiba 
yuu jiapsamta, aꞌ yoꞌoreka enchim 
jiapsi taitekaꞌpo betana aꞌ teuwaa. 
10

 Ketchia bempo, tua enchim 
jukaꞌ Jesujta, Liojta yoemiata, jiba 
jukaꞌ aapoꞌik Liojta kokkoarim 
nasuk jiabijtetuakaꞌuta, inikaꞌa, 
teeka betana aꞌabo aꞌ nottineeꞌuta 
enchim aꞌ boꞌo bichaꞌu betana aꞌ 
teuwaa. Aapo Jesus junaꞌa, ka tuꞌik 
betchiꞌbo, tua jiokot emo bitnaamta 
betana juꞌu yee jinneꞌume.

Juꞌu tekil, jum joꞌara Tesaloonikaꞌ 
teaꞌpo, Paplota yaakaꞌu

2  Jiba emeꞌe aꞌ juꞌuneiyaa, 
Krijtopo itomak werim, itom 

aman emomak aneka, juꞌu emo 
nasuk itom yaakaꞌu, ka kia beja 
aꞌ yaꞌawakaꞌpo. 2 Ala itepo, ka 
binwatuka jum bweꞌu joꞌara Piliipoj 
teaꞌpo junuen tiusi jiokot joosuaka 
juniꞌi, jaibu enchim aꞌ juꞌuneiyaꞌa 
benasia, junamaꞌa juꞌu Lios, aapoꞌik 
betana jukaꞌ bemela nok lutuꞌuriata, 
kaitat jain eaka emou itom aꞌ 

teuwaaneꞌ betchiꞌbo aet itom aniak. 
Junuen tua aet itom bejeꞌewaꞌ 
nasuk juniꞌi. 3 Bweꞌituk itepo 
tee, juꞌu itom yee majtaꞌu betana, 
katte jiꞌoplamtaka, intok kia itepo, 
kaita ka tuꞌik weetuabaeka, intok 
kaabeta ae bai taꞌaabaeka itepo 
yee aꞌ majtak. 4 Junuen tuꞌeaka 
su, ala juꞌu Lios inia betana itou aꞌ 
tuꞌureka intok, inia yee jinneꞌuka, 
aapoꞌik nok lutuꞌuriau itom yeu 
puꞌak. Intok itepo, jiba inien tee 
yee majta. Itepo, katte inim jabeta 
alleetuaka ito uttiabaekaꞌea. Ala 
itepo, Liojta, jukaꞌ yetet juꞌu itom 
eaꞌut juꞌuneamta alleetuabae. 
5

 Enchim jaibu juꞌuneaꞌa benasia, 
itepo jakwoo juniꞌi tee ka itom 
enchim sual iꞌaka ujyoisi emou 
nookak. Intok te kia kaitat jiawiteka 
tomita emou waatak juniꞌi. Juꞌu 
Lios jaibu iniat itot juꞌunea. 6 Itepo 
jakwoo juniꞌi, inim watem betana 
yoꞌoriwaka itom eiyaanaaꞌuta tee 
ka aꞌ jaiwa. Kia emo betana intok 
kia watem betana juniꞌi. Junuen 
itepo, Krijtota betana itom naas 
bittuarim tukaꞌ betchiꞌbo au 
lutuꞌuriaka, jitaꞌapo enchim a itot 
tekipanoaneeꞌu juniꞌi. 7 Ala itepo, 
katte bettesi emomak jiapsak, taa 
senu aewaita, ili aꞌ yoemiam tuꞌisi 
aꞌ yoꞌoturiaꞌa benasia enchim 
eiyaaka enchim bichakai. 8 Itepotee 
inien tua enchim eiyaa taꞌaakai, 
itepo, katte kia jukaꞌ Liojta betana 
bemela nok lutuꞌuriata jiba enchim 
aꞌ majtabaa ean, taa kia emo 
betchiꞌbo suꞌawak juniꞌi, te kaachin 
jiia. Bweꞌituk itepo tua enchim nak 
taꞌaasulamtakai. 9 Krijtopo nemak 
werim, emeꞌesu juꞌunea, aman emo 
nasuk anekai, ite ito ania betchiꞌbo, 

bettesi itom tekipanoakaꞌut. Junako 
itepo, taewait intok tukaariat naa 
buusti te tekipanoak. Junuen, ketun 
jukaꞌ Liojta bemela nok lutuꞌuriata 
itom enchim aꞌ majtaꞌu tajtia, ka 
enchim itot obisi eeneꞌ betchiꞌbo.

10
 Jiba emeꞌe, intok kia juꞌu Lios 

juniꞌi, aꞌ bitlataka juꞌunea, enchim 
jumeꞌ Krijtota sualemmak aneka, 
itepo, Liojta bichapo aapoꞌik 
betchiꞌbo jiapsaka, intok wepulsi 
lutuꞌuriata boꞌo jooriaka itom 
jiapsakaꞌu. Junuen emo nasuk, 
kaabeta jitat itot nokneꞌ betchiꞌbo. 
11

 Ketchia emeꞌe juꞌunea tua 
itom enchim siꞌimem, ka enchim 
koꞌom eeneꞌ betchiꞌbo, intok ka 
taꞌabwisi eaka, Krijtota enchim 
yoꞌori taꞌaaneeꞌu betana itom emou 
nokakaꞌu, junuen, senu yoꞌowawaita 
aꞌ yoemiam aꞌ aniaꞌa benasia. 
12

 Itepotee, inim wameꞌe Liojta 
betana yoemiarimtaka, inimeꞌe 
aapoꞌik betchiꞌbo bem jiapsiꞌeaꞌa 
benasia, junuen enchim emo 
ujuꞌuneꞌ betchiꞌbo tee emou noksuk. 
Lios, jiba aapo juꞌu, teekau yoꞌotaka 
aꞌ katekaꞌu, ujyooria, jiapsiwamta 
enchim aamak aꞌ bitneꞌ betchiꞌbo 
enchim yeu puꞌakame.

13
 Inia betchiꞌbo itepo, jiba 

Liojta te bai sae. Bweꞌituk junako, 
emeꞌe, jukaꞌ Liojta betana bemela 
nok lutuꞌuriata, itom enchim 
majtakaꞌuta, aꞌ jikkajakai, inikaꞌa 
emeꞌe, Liojta betana aꞌ nok lutuꞌuria 
tukaꞌuta, intok ka inim jabeta 
betana aꞌ weyeꞌut juꞌuneaka, aꞌ 
mabetak. Intok, tua lutuꞌuriapo iniꞌi 
nok lutuꞌuria Liojta betana weyeka 
intok, enchim, jumeꞌ aꞌ sualemmet, 
taꞌabwisi enchim jiapsituaka emot 
yeu machikai. 14

 Emeꞌe, Krijtopo 

nemak werim, junako, chukula 
emeꞌe, jumeꞌ emo benasi yoemem, 
enchim bwiaarapo jomem betana 
jiokot emo bichakai, junak, jiba 
wameꞌe aman bwiaara Jureaꞌ teaꞌpo 
Krijtota sualeka, Liojta yoemiam 
nau yaajame, jiba junuen bem emo 
bichakaꞌu benasi emou yeu siika. 
Bweꞌituk bempo ket junuen, jiba 
jumeꞌ ame benasi jurio yoemrata 
betana jiokot bitwak. 15

 Jiba iniꞌi 
jurio yoemra junuen jukaꞌ yoꞌowe 
Jesukrijtota, kuuset aꞌ poponaka 
aꞌ meꞌaak. Jiba junuen, bat 
naataka, wameꞌe Liojta betana 
juꞌuneetuawaka nokame ameu 
bittuarim bem am suꞌakaꞌa benasia. 
Itom intok bempo mekka beebak. 
Intok inimeꞌe, Liojta bejeꞌeka, ka aꞌ 
alleetua, intok kia inim kaabetamak 
tuttuꞌi. 16

 Bweꞌituk, itom, jumeꞌ ka 
jurio yoememmeu bempoꞌim ket 
jinneꞌuim tuneꞌ betchiꞌbo, itom 
ameu nokbaekaꞌeao, inimeꞌe ka 
itom aꞌ joo iꞌaka itom bejeꞌeka aane. 
Intok inien aneka, bempo, Liojta 
bichapo jukaꞌ ka tuꞌik bem yaꞌari, aꞌ 
buꞌuuria. Taa iꞌan siꞌimekut chukula, 
Liojta betana weyeka jantiachika, 
jukaꞌ tua jiokot machika bem 
bitneeꞌuta ameu yumaꞌalaa.

Juꞌu Paplo, jum joꞌara Tesaloonikapo 
Krijtota sualemmeu, juchi 

ameu noitibaekaꞌea
17

 Krijtopo nemak werim, 
junakriapo, itepo chuubaa ka 
juebena taꞌapo enchim toꞌo 
sakaꞌalamtakai itepo ka emomak 
aneka juniꞌi, jiba te aman emot 
jiapsekan. Intok itepo, tua tee juchi 
aman emomak anpeak. 18

 Junamaꞌa 
itepo emou kat jijiꞌobek. Jiba 

inepo Paplo, jaikisi nee aman 
emou noitibaek, taa juꞌu bebejeꞌeri 
junaet ka itom yeu yumaꞌatuak. 
19

 Bweꞌituk juꞌu itom bit boꞌo 
bichaꞌu intok tua itom alleeneeꞌu, 
intok juꞌu tuꞌik itom bichaka junae 
itom ito uttianeeꞌu, jiba emeꞌe 
junameꞌemtune, chukula jukaꞌ itom 
yoꞌowa Jesukrijtota aꞌabo aꞌ notteo. 
20

 Junuen weye, emeꞌe junameꞌem 
jumeꞌ jiba betchiꞌbo itom alleeneeꞌu 
intok tuꞌik itom bitneeꞌu.

3  Junako itepotee ka intok a aet 
boꞌo bichakai, ite, jum bweꞌu 

joꞌara Ateenaj teaꞌpo tee itepola 
ama tawababaek. 2 Intok junamaꞌa, 
jukaꞌ Krijtopo itomak werik 
Timoteoꞌ teamta enchim aman 
bitneꞌ betchiꞌbo emou aꞌ bittuabaek. 
Bweꞌituk aapo, Liojta betana aꞌ 
tekilta joaka, itomak tekipanoaka, 
Krijtota betana weyemta yee majta. 
Intok aapo, junuen, ka koꞌom eaka 
intok ka taꞌabwisi eaka, Krijtota 
bichau bicha enchim aꞌ sualneꞌ 
betchiꞌbo a enchim ania. 3 Junuen 
emo nasuk, juꞌu bettesi machik 
emou weyemta betchiꞌbo, kaabeta, 
Krijtota bem sualeꞌu betana bem 
koꞌom eeneꞌ betchiꞌbo. Bweꞌituk jiba 
emeꞌe juꞌunea, inim inile benakut, 
jiokot itom ito bitneeꞌut. 4 Junako 
ketchia, itepo ketun emomak 
aman anekai, junuen, inien jiokot 
itom ito bitneꞌeti jiaka te enchim 
etejoriak. Intok iniꞌi tua junuen yeu 
siika, jiba enchim aꞌ juꞌuneiyaꞌa 
benasia. 5 Inia betchiꞌbo junako, 
inien emot in juꞌuneepeaꞌut ka 
intok boꞌo bitpeaka, inepo, Krijtota 
enchim sualeꞌu betana tuꞌisi 
enchim jiapsaꞌuta aman enchim 
juꞌuneiyaabaekai, nee senuk aman 

bittuak. Bweꞌituk inepo, jumak 
juniꞌi, juꞌu bebejeꞌeri, jita ka tuꞌikut 
am jiꞌoptualaa ti eakai. Intok 
junuen emo nasuk tekil itom yaꞌari, 
kia beja yaꞌatunee ti eakai.

6
 Taa iꞌan juꞌu Timoteeoꞌ teame 

junaman bweꞌu joꞌara Tesalonikaꞌ 
teaꞌa betana aꞌabo nottekai, intok 
aapo emo betana nokta tuꞌik, 
Krijtota enchim sualeꞌu betana intok 
juꞌu enchim yee nak taꞌaaꞌu betana 
itom aꞌ juꞌuneiyaatualaa. Junae 
betchiꞌbo te tuꞌisi alleaka taawak. 
Junuen aapo, tua junen jiaka enchim 
itom bitpeaka enchim itou waateꞌuta, 
itom etejolaa. Jiba junuen itom 
ket enchim bitpeaꞌa benasia. 7 Inia 
betchiꞌbo, Krijtopo itomak werim, 
itepo, juebena obisi intok bettesi 
intok tua itom jiokot ito bichaꞌ nasuk, 
itepo, enchim ka taꞌabwisi eaka, 
Krijtota bichau bicha enchim sualeꞌu 
betana juꞌuneaka, yumaꞌisi itom 
yanti elaꞌu itot aayuk. 8 Iniꞌi, inien 
enchim yumaꞌisi, ka taꞌabwisi eaka, 
Krijtota enchim sualeꞌuta, enchim 
itom juꞌuneiyaaꞌu, ito betchiꞌbo 
juchi yumaꞌisi jiapsiwame. 9 Junuen 
san, kaachin tee, itepo, yumaꞌisi 
aꞌ bai sae jukaꞌ itom yoꞌowa Liojta, 
emo betchiꞌbo intok tua yumaꞌisi 
alleewamta aapoꞌik betana itot 
ayukamta betchiꞌbo. 10

 Itepo, taewait 
intok tukaariat juniꞌi, enchim 
aman bit betchiꞌbo, Liojta itom aꞌ 
anianeeꞌu betana, tua junen jiaka, 
te au bicha ito nokria. Intok junuen, 
emomak aneka, enchim Krijtota 
sualeꞌu betana, ketun jiokot enchim 
aet emo bichaꞌut, enchim aniabaekai.

11
 Jiba aapo juꞌu itom yoꞌowa Lios, 

intok juꞌu itom yoꞌowe Jesukrijto, a 
itom aman enchim bitneꞌ betchiꞌbo, 

itom aniane. 12
 Intok aapo juꞌu 

itom yoꞌowa, cheꞌa juniꞌi yumaꞌisi, 
wepulsi Krijtota enchim sualneeꞌut, 
intok cheꞌa juniꞌi yumaꞌisi enchim 
naas emo nakneeꞌut, intok siꞌimem 
enchim nakneeꞌut, enchim aniane. 
Junuen, itom tuꞌisi enchim nakeꞌe 
benasia. 13

 Aapo, ka wooi weemtat 
enchim jiapsineeꞌut, intok wepulsi 
Liojta betchiꞌbo jiba, enchim 
jiapsineeꞌut, enchim aniane. Intok 
itom achai Liojta bichapo, ka tuꞌik 
kaita yaꞌarikai enchim yeu machineꞌ 
betchiꞌbo, chukula, aapoꞌik jukaꞌ 
itom yoꞌowe Jesukrijtota, siꞌime 
wameꞌe aamak jiapsaka, aapoꞌik 
attearimmak, aꞌabo koꞌom aꞌ notteo.

Jaisa jiapsiwaka, Liojta ae alleaꞌu

4  Iꞌan intok, Krijtopo nemak 
werim, yoꞌowe Jesukrijtota 

betana lutuꞌuriaka, tee inia 
betana enchim tejwaaka emou 
nokbae, achai Liojta yoꞌoreka, jiba 
aꞌ alleetuaka enchim jiapsineeꞌu 
betana, jiba itom enchim majtakaꞌa 
benasia, intok ket iꞌan enchim 
jiapsaꞌa benasia, jiba junaen, bichau 
bicha cheꞌa juniꞌi enchim aet 
jiapsineꞌ betchiꞌbo.

2
 Bweꞌituk emeꞌe aꞌ juꞌuneiyaa, 

yoꞌowe Jesukrijtota betana 
weyemta, aꞌ boꞌo jooriawaꞌuta, 
aapoꞌik betana aet tejwaarimtakai, 
junak jukaꞌ itom enchim 
majtakaꞌuta. 3 Jukaꞌ achai Liojta 
emo tana aꞌ waataꞌuta, iniꞌi, 
siꞌimeku wepulsi aapoꞌik betchiꞌbo 
jiba enchim jiapsineeꞌuta junaꞌa. 
Kaabe, jamutta ka aꞌ jubeka aamak 
au tuꞌuribaane. 4 Emeꞌe siꞌime, 
weꞌepulaka enchim jujubimmak 
nau, wepulsi Liojta betchiꞌbo jiba 

enchim jiapsaꞌuta juꞌuneaka, intok 
am yoꞌori taꞌaaka amemak jiapsine. 
5

 Intok emeꞌe, ka wameꞌe ka 
Liojta yoꞌori taꞌaaka, bem jiapsaꞌa 
benasi jiapsine. Wameꞌe ka tuꞌikut 
jiapseka, jain juniꞌi jaamuchim 
tuꞌureka, amet emo taꞌarume 
jiapsaꞌa benasia. 6 Emo betana 
kaabe junuen, inien weyemta 
betana jukaꞌ Krijtopo aamak werik 
bai taꞌaabaane. Bweꞌituk itom jaibu 
enchim tejwaari benasia, juꞌu itom 
yoꞌowa Lios, siꞌime inile benakut, 
tua bettesi yee jiokot emo bittuane. 
7

 Bweꞌituk juꞌu Lios, ka jukaꞌ tua 
tiusi machik ka tuꞌik itom joaka 
jiapsineꞌ betchiꞌbo itom yeu puꞌak. 
Ala wepulsi aapoꞌik betchiꞌbo jiba, 
tuꞌik joaka itom jiapsineꞌ betchiꞌbo. 
8

 Junuen san, juꞌu, inikaꞌa yee 
majtawamta, ka aꞌ mabetaka, omola 
aꞌ tawaame, ka inim jabeta, ala 
jukaꞌ Liojta inien bitne, aapoꞌik jukaꞌ 
aꞌ tuꞌu jiapsiwata itot autuaritae, 
wepulsi ae betchiꞌbo jiba itom 
jiapsituamta.

9
 Taa inikaꞌa Krijtopo nau 

werim nasuk emo nakꞌeewamta 
betana, inepo kaita nee a emou 
jiꞌojte. Bweꞌituk jiba aapo juꞌu Lios 
inia betana, emo nasuk enchim 
naas emo nakneeꞌut enchim aet 
juꞌuneetuari. 10

 Bweꞌituk emeꞌe 
su, siꞌime jumeꞌ Krijtopo emomak 
werim, siꞌimekut jum bwiaara 
Maserooniaꞌ teaꞌpo joomem, jiba 
inien am nake. Taa junuen taka 
juniꞌi Krijtopo itomak werim, itepo 
inia betana enchim emo nak 
taꞌaaꞌuta cheꞌa juniꞌi emo nasuk 
aꞌ auneꞌ betchiꞌbo te emou nooka. 
11

 Emeꞌe inim kaitat jain eaka intok 
weꞌepulaka, emou aukamtat jiba 

emo temaeka, enchim jiapsineeꞌuta 
jariune. Emeꞌe enchim maammea 
tekipanoakai, jiba inia betana itom 
enchim tejwaalatukaꞌa benasia. 
12

 Junuen, siꞌimem betana, jumeꞌ 
ka Krijtota sualeme betana tuꞌisi 
enchim bitnaꞌ betchiꞌbo, intok 
junuen kaitaꞌpo enchim jiokot eeneꞌ 
betchiꞌbo.

Jukaꞌ Jesukrijtota jaisa aꞌ yebijneeꞌu
13

 Krijtopo itomak werim, wameꞌe 
Krijtota sualeka kokkokame 
chukula jukaꞌ ameu yeu weamaꞌu 
betana, inikaꞌa tee enchim 
juꞌuneiyaa iꞌa, junuen ka enchim 
siokꞌeeneꞌ betchiꞌbo, wameꞌe 
waatem, ka Krijtota sualeme 
aneꞌe benasia. Inimeꞌe, chukula 
bem bitneeꞌut ka juꞌuneiyaame. 
14

 Junuen itepo, jukaꞌ Jesujta 
mukilataka intok juchi kokkoarim 
nasuk aꞌ jiabijtekaꞌuta aꞌ sualekai, 
ket jiba junaen itepo, jukaꞌ Liojta, 
chukula Jesujta notteo, wameꞌe 
aapoꞌik inikaꞌa sualeka kokkokame, 
aamak kat betchiꞌbo, inimeꞌe aꞌ 
jiabijtetuaneeꞌuta.

15
 Inia betchiꞌbo san, itepo 

inikaꞌa, jiba Jesukrijtota betana aꞌ 
jikkajilamtakai, emou aꞌ teuwaa. 
Inikaꞌa, itom jumeꞌ chukula 
aapoꞌik yoꞌowe Jesukrijtota aꞌabo 
aꞌ notteꞌu tajtia inim jiapsame, 
itepo, katte jumeꞌ Krijtota sualeka 
kokkolam bepat bat teekau jikau 
itom nuk sakaꞌanaaꞌuta bitnee. 
16

 Bweꞌituk jiba aapo juꞌu itom 
yoꞌowe Jesukrijto, teeka betana, 
yoꞌo nesawekai, intok senu ankel 
yaꞌut, intok Liojta betana sisiꞌiwook 
kusiata jiutuaka aꞌabo nottine. 
Junako, wameꞌe Krijtota suaheka 

kokkolame, inimeꞌe, kokkoarim 
nasuk cheꞌa bat jiabijtene. 
17

 Inimmet chukula, itepo jumeꞌ 
ketun inim tawaka inim jiapsame 
juniꞌi, inimeꞌe bempoꞌimmak nau 
itepo namummeu jikau toboktanaa. 
Intok junuen itepo junaman 
jekapo, yoꞌowe Jesukrijtota koꞌom 
weyemtau nanki betchiꞌibo. Junuen 
itepo, yoꞌowe Jesukrijtotamak jiba 
betchiꞌbo aamak jiapsine. 18

 Inia 
betchiꞌbo emeꞌe, inia teuwaaritae 
emo nasuk kaabeta koꞌom eeneꞌ 
betchiꞌbo, emo jiapsi joaka nau aꞌ 
teuwaa sakane.

5  Taa inikaꞌa inia betana jita 
taꞌapo aꞌ yumaꞌaneeꞌu betana 

oo jita wasuktiatchi, Krijtopo 
nlmak werim, ka utteꞌa inia betana 
in emou jiꞌojteneeꞌu. 2 Emeꞌe inia 
betana tuꞌisi juꞌunea jukaꞌ taewaita, 
yoꞌowe Jesukrijtota aet aꞌabo aꞌ 
nottineꞌuta, tua ka au waatiwao aꞌ 
yumaꞌaneꞌpo, juꞌu jita eꞌetbwamta, 
jita etbwabaeka tukaapo weyeꞌe 
benasia. 3 Junako jukaꞌ yoemrata: 

“Iꞌan inim, yanti jiapsiwame ausuꞌli 
intok kaita jinilwame”, ti am 
jiao, junak junamaꞌa seej chukti, 
inimmeu, tua jiokot luꞌutekame 
benasi, a bem jinneꞌuimtuneeꞌuta 
jiba betchiꞌbo aꞌ taꞌarune. Jiba jumeꞌ 
wantiam, jamutta yeu kiktebaemtau 
yumakaꞌa benasia intok inimeꞌe 
kaachin ama yoꞌeene. 4 Taa emeꞌe, 
Krijtopo nemak werim, jiba inia 
betana, machiku aneme benaka, 
jaibu inia betana aꞌ juꞌuneiyaa, 
junuen jukaꞌ taewai, Jesukrijtota 
aet aꞌabo aꞌ yebijneeꞌuta ka 
enchim aꞌ etbwa nuꞌuneꞌ betchiꞌbo. 
5

 Bweꞌituk siꞌime emeꞌe, Liojta 
betana nok lutuꞌuriata juꞌuneaka 

intok tuꞌik boꞌo jooriaka jiapsaka, 
emeꞌe, taewai machiku jiapsame 
bena. Katte tukaapo ka machiku 
jiapsame bebena. 6 Inia betchiꞌbo 
katte inim ka juꞌuneame benasi, 
kia beja jiapsine, jumeꞌ waatem ka 
Krijtota sual taꞌaaka, kokocheme 
benasi jiapsaꞌa benasia. Ala itepo, 
Liojta bichapo ka tuꞌikut ito suuane. 
Intok inim juꞌu itom jiapsaꞌu betana, 
ka yeupo benasi aꞌ eiyaakai, oo kia 
kokocheme benasi anekai. 7 Maa 
su, jumeꞌ kokkocheme, tukaapo 
kokkoche. Jumeꞌ intok nanaakome, 
inimeꞌe tukaariat nanaako. 8 Taa 
itepo, Krijtota betana nok lutuꞌuriat 
juꞌuneaka, itepo taewai machiku 
jiapsame benaka, itepo inim 
itom jiapsaꞌut, ka yeupo benasi aꞌ 
eiyaane. Itepo, Jesukrijtota sual 
taꞌaaka intok inim yee nak taꞌaaka, 
iniae te ito suuane, junuen jukaꞌ 
sontaota, nassuabaeka, sisiꞌiwookie 
tawit ae au aꞌ aniaꞌa benasia. Intok 
itepo, ketun inim jiapsaka, ka tuꞌik 
betana itom jinneꞌurimtuneeꞌut 
boꞌo bitne. Iniꞌi ito betchiꞌbo, juꞌu 
sisiꞌiwook moꞌobeꞌi, sontaota 
kobat ae au aꞌ aniakaꞌu benakai. 
9

 Bweꞌituk juꞌu Lios, ka juꞌu chukula 
tua jiokot yee aꞌ bittuaneeꞌu 
betchiꞌbo itom yeu puꞌari. Ala aapo, 
yoꞌowe Jesukrijtota yaakaꞌue, itom 
jinneꞌuimtuneeꞌuta itom aꞌ bitneꞌ 
betchiꞌbo itou aꞌ chupak. 10

 Aapo 
juꞌu itom yoꞌowa Jesukrijto, ito 
betchiꞌbo aꞌ jiapsi nenkak, junuen, 
aapoꞌik notteo jumeꞌ ketun 
inim jiapsame intok kia jumeꞌ 
kokkosukame juniꞌi, jiba betchiꞌbo 
aapoꞌikumak nau itom jiapsineꞌ 
betchiꞌbo. 11

 Inia betchiꞌbo emeꞌe, 
emo nasuk, kaabeta koꞌom eeneꞌ 

betchiꞌbo intok siꞌimem junuen 
cheꞌa yumaꞌisi Krijtota enchim 
sualneꞌ betchiꞌbo emo ania sakane, 
iꞌan tajtia enchim aꞌ joaꞌa benasia.

Juꞌu Paplo jumeꞌ Krijtopo 
nau werim sua tejwaa

12
 Krijtopo itomak werim, jumeꞌ 

emou yoꞌowem intok emo nasuk 
tekipanoaka, Krijtota betana 
weyemtat enchim aniaka intok 
tuꞌisi enchim jiapsineeꞌu betana 
emou nokame, inimeꞌe, enchim am 
yoꞌori taꞌaaneꞌ betchiꞌbo te emou 
nooka. 13

 Intok emeꞌe, inimeꞌe, 
tuꞌisi am bichaka tua am nakne, 
bempoꞌim jukaꞌ tekilta bem joaꞌu 
betchiꞌbo am eiyaakai. Siꞌime emeꞌe 
nau tuttuꞌika, alleaka nau jiapsine.

14
 Ketchia Krijtopo itomak 

werim, ikaꞌa te enchim yaꞌa iꞌa. 
Wameꞌe kaita joaka jiapsibaeme, 
emeꞌe ameu nokne. Wameꞌe 
mammajeka, koꞌom eame intok 
wameꞌe, Krijtota sualeka taa kee 
tuꞌisi aet utteꞌitume, junae betana 
am aniane. Intok emeꞌe, ka seej 
chukti eaka, siꞌimemmak tuttuꞌika 
a boꞌo bitne. 15

 Iniat emeꞌe emo 
suuane, ka tuꞌik nat notnottawamta 
aꞌ kaitatuneeꞌutchi. Ala emeꞌe 
siꞌime, emo nasuk tuꞌik enchim 
emo joorianeeꞌut, intok inim 
siꞌime jiapsame, naas inien enchim 
am bitneeꞌut jiapsine. 16

 Enchim 
jiba yumaꞌisi alleaka jiapsineeꞌu 
emot aune. 17

 Emeꞌe, Liojtau 
bicha jiba enchim nokneeꞌuta, 
ka aꞌ koptane. 18

 Emeꞌe, siꞌimeta 
jukaꞌ emou weyemta betchiꞌbo, 
Liojta aet bai saune. Bweꞌituk 
inien weyeka junaꞌa, juꞌu, achai 
Liojta, jumeꞌ Krijtota sualeme 

aꞌ joo iꞌaꞌu. 19
 Emeꞌe, Liojta tuꞌu 

jiapsita, aapoꞌik emo nasuk juꞌu 
tuꞌikue au aꞌ juꞌuneiyaa teboꞌu 
betana, emeꞌe ka aꞌ bejeꞌeka ka aꞌ 
luꞌutituane. 20

 Emeꞌe, wameꞌe Liojta 
betana juꞌuneetuawaka nokame, 
jukaꞌ bempoꞌim emou nokaꞌuta, ka 
jak waꞌam aꞌ eiyaaka aꞌ jikkajine. 
21

 Inia betana, emeꞌe, siꞌimeta jukaꞌ 
enchim jikkajaꞌuta, aet suuane. 
Intok inia betana emeꞌe, wakaꞌa 
ama cheꞌa tuꞌi machik aamak 
tawane. 22

 Emeꞌe, siꞌimeta, jita juniꞌi, 
jukaꞌ ka tuꞌik betana, ka aꞌ eiyaane.

23
 Jiba aapo juꞌu achai Lios, yanti 

elaka jiapsiwamta yee bittuame, 
aapo, tuꞌik ausuꞌlik emchim boꞌo 
jooriaka, wepulsi yumaꞌisi aapoꞌik 
betchiꞌbo enchim jiapsineeꞌut 
enchim aniane. Intok ket aapo, 
Jesukrijtota juchi aꞌabo aꞌ notteꞌpo 
tajtia, enchim jiapsi intok enchim 
tuꞌiꞌeeri intok enchim takaa, 
yumaꞌisia, jita ka tuꞌik kaita emot 

ayukai, ae bichapo enchim anneꞌ 
betchiꞌbo enchim aniane. 24

 Aapo 
juꞌu Lios, aapoꞌiku bicha enchim 
yeu puꞌakame siꞌimekut a yoem 
eiyaatu. Intok aapo, siꞌimeta inia 
betana inien emou aꞌ chupne.

Jiꞌojtesuka am tebotua intok 
Liojta betana ameu tuꞌik aꞌawa

25
 Krijtopo itomak werim, Liojtau 

bicha emeꞌe itom nokriane.
26

 Siꞌime jumeꞌ Krijtopo itomak 
werim, itom am ibaktariaka, itom 
am tebotuariane.

27
 Yoꞌowe Jesukrijtota betana 

lutuꞌuriaka, inepo nee inikaꞌa 
jiꞌosia jiꞌojteita, siꞌime jumeꞌ 
Krijtota sualemmeu enchim 
aꞌ nokneꞌ betchiꞌbo nee emou 
ujbwana.

28
 Aapo juꞌu itom yoꞌowe 

Jesukrijto, aapoꞌik betana jukaꞌ 
emou tuꞌik enchim aꞌ bittuane. Tua 
junuentune. 

Juꞌu Paplo, bweꞌu joꞌara 
Tesaloonikaꞌ teaꞌpo Krijtota 

sualemmeu juchi ameu jiꞌojte

1  Inepo Paplo, juꞌu Silbaanoꞌ 
teamtamake intok juꞌu 

Timoteoꞌ teamtamake, inikaꞌa 
jiꞌosia jiꞌojteita, jum bweꞌu joꞌara 
Tesalonikaꞌ teaꞌpo, Krijtota 
sualeka, inimeꞌe itom yoꞌowa 
Liojtamak intok juꞌu itom yoꞌowe 
Jesukrijtotamak eaka taꞌeewaka 
nau emo totojame, inikaꞌa nee 
emou bittua. 2 Itom yoꞌowa 
Liojta betana intok itom yoꞌowe 
Jesukrijtota betana weyeka, emeꞌe 
jukaꞌ emou tuꞌik intok yumaꞌisi 
yanti elaka jiapsiwamta te emo 
tana aꞌ waata.

Jesukrijtota juchi aꞌabo notteko, juꞌu 
Lios, jumeꞌ ka tuꞌisi aulame, junae 
betchiꞌbo ka tuꞌisi am tawaanee

3
 Krijtopo itomak werim, itepo 

emo betchiꞌbo, jiba tee Liojta 
aet bai saune. Inikaꞌa itom 
aꞌ boꞌo joorianeeꞌuta itou aꞌ 
lutuꞌuriatukaꞌpo amani. Bweꞌituk 
iniꞌi, Krijtota enchim sualeꞌu, cheꞌa 
juniꞌi yumaꞌisi emot ayukai. Intok 
emo nasuk, weꞌepulaka enchim 
naas emo nak taꞌaaꞌu, cheꞌa juniꞌi 

yumaꞌisi emot ayukai. 4 Inien san 
jiba itepotaka, siꞌimekut, Liojta 
yoemiam teꞌopom bem nau 
aneꞌepo, itepo alleaka te emo 
betana weyemta eꞌetejo. Emou 
suawaka intok siꞌime jukaꞌ tua 
enchim jiokot emo bichaꞌ nasuk 
juniꞌi, ka jain eaka a boꞌo bichaka 
intok cheꞌa juniꞌi yumaꞌisi Krijtota 
enchim aꞌ sualeꞌu emot ayukamta 
betchiꞌbo. 5 Iniꞌi inien weyekai, 
jukaꞌ Liojta siꞌimeta aꞌ joaꞌuta, aꞌ 
lutuꞌuriatukaꞌpo aman aꞌ weetuaꞌpo 
aꞌ teuwaa. Junuen junaman aapoꞌik 
cheꞌa yoꞌotaka aꞌ katekaꞌu aamak 
enchim jiapsineeꞌuta iniae emou aꞌ 
lutuꞌuria yaakai. Emeꞌe ket jiba inia 
betchiꞌbo su inim jiokot emo bicha.

6
 Bweꞌituk inia betana, jukaꞌ Liojta 

jumeꞌ jiokot enchim emo bittuame, 
chukula aapoꞌik ket junameꞌe 
jiokot emo am bittuaneeꞌu betana 
lutuꞌuriak. 7 Enchim intok, jiokot 
emo bichame, inia betana enchim 
yum joꞌerianee intok inien kia itom 
juniꞌi, chukula junako taewait jukaꞌ 
itom yoꞌowe Jesukrijtota teeka 
betana, bweꞌu taobiapo, wameꞌe 
aꞌ saweꞌum, yoꞌo nesaweka aꞌ 
ankelesimmak aapoꞌik aꞌabo koꞌom 
notteo. 8 Aapo inim, wameꞌe, Liojta 
aꞌ jabe tukaꞌuta ka aꞌ taꞌaame intok 

kia wameꞌe, jukaꞌ Krijtota betana 
bemela nok lutuꞌuriata juniꞌi, ka 
aꞌ nok jikkajibaeme, inimeꞌe tua 
jiokot bem emo bitneeꞌuta ameu 
aꞌ chupaꞌ betchiꞌbo juchi aꞌabo 
nottine. 9 Inimeꞌesan, jiba betchiꞌbo 
ka tuꞌisi tawalamtaka taji jiba yuu 
beeteꞌpo jiokot emo bitne. Intok 
inimeꞌe, yoꞌowe Jesukrijtota yoꞌorisi 
maisi intok cheꞌa yoꞌo nesaweka 
aꞌ jiapsaꞌuta, kia jakwoo juniꞌi ka aꞌ 
bitneekai. 10

 Iniꞌi inien yeu weene, 
junako juꞌu taewai Jesukrijtota aꞌabo 
notteka, junuen wameꞌe aapoꞌik yeu 
puꞌarim betana yoꞌorinaakai intok 
siꞌime jumeꞌ aapoꞌik sualeme betana 
eiyaawakai. Emeꞌe junamemak 
tunee bweꞌituk emeꞌe, jukaꞌ Liojta 
betana nok lutuꞌuriata itom emou 
teuwaakaꞌuta aꞌ sualekai.

11
 Inia betchiꞌbo itepo jiba weeꞌpo te 

Liojtau bicha enchim nokria, junuen, 
jiba aapoꞌik betana, juꞌu enchim au 
yeu aꞌ puꞌakaꞌut jiapseka, enchim aet 
yeu yumaꞌaneeꞌut aapoꞌik enchim 
anianeꞌ betchiꞌbo. Intok ketchia, itepo, 
aapoꞌik Liojta siꞌimeta jukaꞌ tuꞌik 
enchim joopeaꞌut intok jukaꞌ tekilta, 
Liojtat eaka inim enchim boꞌo jooriaꞌut, 
aapoꞌik a jita aꞌ joaꞌue, junaet enchim 
aꞌ anianeꞌ betchiꞌbo te enchim nokria. 
12

 Intok junuen enchim tuꞌisi jiapsaꞌ 
betchiꞌbo, juꞌu itom yoꞌowa Jesukrijto, 
sualwaka tua yoꞌorinaa. Emeꞌe intok 
ket naa buustia, aapoꞌik betchiꞌbo 
watem betana yoꞌorinaa. Iniꞌi, itom 
yoꞌowa Liojta intok jukaꞌ yoꞌowe 
Jesukrijtota tua yee am nak jiokoleꞌ 
betchiꞌbo inien emou chupia.

Juꞌu oꞌou ka tuꞌik boꞌo joorianeeme

2  Iꞌan intoko emeꞌe, Krijtopo 
itomak werim, chukula 

yoꞌowe Jesukrijtota juchi aꞌabo 
notteka, junak aamak itom aꞌ 
weiyaaneeo taewaita betana te 
enchim aet tejwaabae. 2 Krijtota 
enchim aꞌ sualeka, enchim jiapsaꞌu 
betana, ka taꞌabwisi enchim eeneꞌ 
betchiꞌbo te emou nooka. Intok kia 
jukaꞌ tenkupo benasi Liojta betana 
weyemta benaka juniꞌi, intok kia 
nau anwaꞌapo jita emou nokwamta 
jikkajaka juniꞌi, intok kia jiꞌosia 
jiꞌojteita ito tana aꞌ weyeꞌebenaka 
mabetako juniꞌi, inikaꞌa, jukaꞌ itom 
yoꞌowa Jesukrijtota aapoꞌik aꞌabo 
aꞌ nottineeꞌuta taewaita jaibu aꞌ 
yumaꞌasukaꞌu ti aꞌ teuwaawao, ka 
am sualeka ka am majjaune. 3 Kia 
jachin weyeka juniꞌi, emeꞌe ka 
emo bai tattaꞌaa tebone. Bweꞌituk 
inikaꞌa taewaita kee aꞌ yumao, 
utteꞌa inien yeu aꞌ weeneeꞌu. Inim 
siꞌimekut unnaa jumeꞌ Liojta 
bejeꞌeka jiapsame annee. Junak 
intok senu oꞌou yeu machinee ka 
yaꞌuraaka intok Liojta bichapo 
tua ka tuꞌik joakai. Iniꞌi, chukula, 
ka tuꞌikun bicha taji jiba yuu 
beeteꞌu naꞌikiaritakai. 4 Iniꞌi junaꞌa, 
juꞌu siꞌimeta jukaꞌ Liojta betana 
weyemta oo kia aapoꞌik betana 
weyeka yoꞌoriwamta aꞌ bejeꞌeka 
jiapsame. Intok iniꞌi, aapo aꞌ Lioj 
tukaꞌa benasia, Liojta bweꞌu 
teꞌopopo juniꞌi yejteneekai, jiba 
aapo au Lios yaꞌarikai.

5
 Junako inepo ketun aman 

emomak anekai, inikaꞌa inia 
betana nee siꞌimeta emou teuwaak. 
Jaisa emeꞌe ka au waate jaꞌani. 
6

 Intok iꞌan emeꞌe juꞌunea jabeta 
aawas aneꞌu, junuen junakaꞌa, 
jukaꞌ taewaita aapoꞌik aet yeu 
machineeꞌuta kee aꞌ yumao junuen 

ka yeu aꞌ machiatuamta. 7 Bweꞌituk 
jukaꞌ bebejeꞌerita juꞌuneiyaaka 
inim aꞌ yaꞌabaeꞌu, watek jaibu weye. 
Iꞌan, kia waꞌa aawas aneka intok 
ka siꞌimeta aꞌ jootuame, iniꞌi inim 
aꞌabo nuꞌunaaka jiba beꞌee. 8 Junak 
intok waꞌa oꞌou, Liojta bejeꞌeka tua 
ka tuꞌik joame yeu machine. Inikaꞌa, 
juꞌu yoꞌowe Jesukrijto aꞌabo yebijpat 
aꞌ jiabijteꞌu jekae aꞌ meꞌene. Intok 
ket, jiba aapo inim aꞌ jiapsaꞌue, 
inikaꞌa, siꞌimeta aapoꞌik betana 
utteꞌa weyemta aꞌ luꞌutane. 9 Iniꞌi 
oꞌou yeu machineeme, bebejeꞌerita 
betana sawaka intok iniꞌi, tua 
utteꞌaka, ka a jootu machik, a jita 
aꞌ joaꞌue, yee ae bai taꞌaaka yebijne. 
10

 Iniꞌi, juebenaka, siꞌime ka nanau 
machik ka tuꞌik joone, junae jumeꞌ 
jiba betchiꞌbo ka tuꞌisi tawaneeme, 
am bai taꞌaabaekai. Inimeꞌe beja 
su, jukaꞌ ae bem jinneꞌuimtuꞌeaꞌuta, 
jukaꞌ Krijtota betana nok lutuꞌuriata, 
ka aꞌ jikkajaka intok ka aꞌ 
mabetbaekai. 11

 Intok inia betchiꞌbo, 
juꞌu Lios junakaꞌa tua ka lutuꞌuriata 
am sualtuaka junae emo bai 
taꞌaane. 12

 Junuen, siꞌime wameꞌe, 
jukaꞌ Liojta betana lutuꞌuriata ka 
aꞌ waataka ka aꞌ sualbaekame, 
taa inimeꞌe, jukaꞌ ka tuꞌik cheꞌa 
eiyaame, ka tuꞌisi am tawaanaꞌ 
betchiꞌbo.

Jumeꞌe, bem jinneꞌutunaꞌ 
betchiꞌbo yeu puꞌarim

13
 Taa itepo, jiba tee emo 

betchiꞌbo Liojta aet bai saunee 
Krijtopo itomak werim, intok 
achai Liojta betana tua nakwame. 
Bweꞌituk juꞌu Lios, aapoꞌik betana 
aꞌ tuꞌu jiapsie, aapoꞌik betchiꞌbo 
wepulsi enchim jiapsituamtae 

intok jukaꞌ Krijtota betana bemela 
nok lutuꞌuriata enchim aꞌ sualeꞌue, 
enchim jinneꞌuimtuneꞌ betchiꞌbo, 
cheꞌa bat taewaimmet naateka 
enchim yeu puꞌari. 14

 Inia betchiꞌbo 
juꞌu Lios enchim yeu puꞌari inien, 
juꞌu Jesukrijtota bemela nok 
lutuꞌuriae, itom enchim majtakaꞌue, 
junuen enchim, jukaꞌ itom yoꞌowa 
Jesukrijtota, aapoꞌik tua yoꞌo 
nesaweka, yoꞌorisi aꞌ katekaꞌu, juꞌu 
kaitau a tamachiatuka tuꞌik, aamak 
enchim aman aꞌ bitneꞌ betchiꞌbo.

15
 Junuen san, emeꞌe Krijtopo 

itomak werim, jukaꞌ emot autuarita, 
ka taꞌabwisi eaka aꞌ sualne. Intok 
emeꞌe, junak emomak aneka, 
wakaꞌa itom enchim majtai, intok 
ket kia wakaꞌa ae betana itom emou 
jiꞌojtekaꞌuta juniꞌi, ka aꞌ koptane. 
16

 Jiba aapo juꞌu itom yoꞌowa 
Jesukrijto intok juꞌu itom achai Lios, 
juꞌu tua yee aꞌ nak jiokoleꞌ betchiꞌbo 
itom nakeme intok jiba betchiꞌbo, 
aapoꞌik itom yanti elneeꞌuta itot 
aꞌ autuakai intok chukula itom 
bitneeka aet itom boꞌo bichaꞌuta 
itou chuplame, 17

 aapo enchim 
jiapsi joꞌanee intok ketchia siꞌimeta 
jukaꞌ tuꞌik enchim teuwaaneeꞌuta 
intok tuꞌik enchim jooneeꞌu betana, 
enchim aniane.

Juꞌu Paplo, Liojtau bicha 
am nokria iꞌa

3  Iꞌan intoko iniꞌi jiba, Krijtopo 
itomak werim, Liojtau bicha 

emeꞌe itom nokriane, junuen, 
jukaꞌ Krijtota betana bemela 
nok lutuꞌuriata, lauti siꞌimekut aꞌ 
teuwaatuneꞌ betchiꞌbo intok inikaꞌa, 
emo nasuk yeu aꞌ sikaꞌa benasia, 
tua eiyaawaka aꞌ mabettuneꞌ 

betchiꞌbo. 2 Intok ketchia, Liojtau 
bicha emeꞌe itom nokriane, jumeꞌ 
ka tuꞌi yoemem betana intok jumeꞌ 
tua ka tuꞌisi jiapsame betana itom 
ama yoꞌeneꞌ betchiꞌbo. Bweꞌituk ka 
siꞌime Liojta sual taꞌaa. 3 Taa juꞌu 
itom yoꞌowa Lios, aꞌ teuwaaꞌut a 
yoem eiyaatu. Aapo emomak tune, 
kaitaꞌpo enchim jiꞌopneꞌ betchiꞌbo 
intok juꞌu bebejeꞌerita betana 
enchim suuane. 4 Intok Liojtat itepo 
ea, jukaꞌ enchim aꞌ jooneꞌ betchiꞌbo 
itom enchim majtakaꞌuta, enchim 
aꞌ joaꞌapo, intok kia chukula bicha 
juniꞌi enchim aꞌ jooneeꞌuta. 5 Jiba 
aapo juꞌu achai Lios, aapoꞌik 
yee aꞌ nakeꞌe benasi, ket junuen 
enchim yee nakneꞌ betchiꞌbo, intok 
ket, Krijtota siꞌimeta aꞌ inneꞌakaꞌa 
benasia enchim ket a boꞌo bitneꞌ 
betchiꞌbo enchim aniane.

Kaabe kia beja kaita joaka jiapsinee
6

 Krijtopo itomak werim, itepo, 
yoꞌowe Jesukrijtota betana 
lutuꞌuriaka, itepo iniat te emou 
nooka, enchim inim, kia jabe taka 
juniꞌi, Krijtota sualeka, inikaꞌa 
kaita joaka jiapsibaemta mak, 
intok ketchia, emomak aneka 
jukaꞌ Liojta betana weyemta itom 
enchim majtai, ka inikaꞌa tua aꞌ 
weyeꞌpo aman jiapsibaemta mak, 
kaitaꞌpo enchim aamak eaꞌuta aꞌ 
juꞌuneiyaaneꞌ betchiꞌbo, ka aamak 
emo tuꞌurine. 7 Bweꞌituk emeꞌe 
juꞌunea tuiꞌisi enchim jiapsaka, 
jiba emo nasuk itom jiapsisukaꞌa 
benasia, junuen enchim jiapsineꞌ 
betchiꞌbo. Itepotee ka kia beja emo 
nasuk jiapsak kaita joakai. 8 Intok 
te kaabetau kia beja jiꞌibwak. Jiba 
te aꞌ bejeꞌetuak. Ala itepo, taewait 

intok kia tukaariat juniꞌi, lotteka 
intok tua tekipanoaka, te ito aniak. 
Junuen emo betana kaabeta itot 
obisi eeneꞌ betchiꞌbo. 9 Junuen itepo 
enchim itom anianeeꞌu betana 
emou nokneeka lutuꞌuriaka juniꞌi, 
jiba itepo tee tekipanoak. Itepo 
junuen aayuk iniat enchim itou 
aꞌ taꞌaaneꞌ betchiꞌbo. 10

 Bweꞌituk 
junak itepo emomak anekai, itepo 
inen weyemta betana emou nokaka 
enchim aet tejwaak, intok: “Waꞌa ka 
tekipanoabaeme, ket ka jiꞌibwane”, 
ti jiakai. 11

 Bweꞌituk emo betana 
waatem, ka tekipanoaka jiapsame 
intok inimeꞌe, ka bem nokꞌeaꞌuta 
jiba yetet nok sasakame, intok 
ka bem au yeu puꞌari betana 
kimume itepo am juꞌuneiyaalaa. 
12

 Jumeꞌ inien emo jipueme itepo, 
itom yoꞌowe Jesukrijtota betana 
lutuꞌuriaka, inikaꞌa te am tejwaa, 
inimeꞌe inia betana, suasi emo 
jipueka intok tekipanoaka, bem 
kobaꞌue am jiapsineꞌ betchiꞌbo.

13
 Krijtopo itomak werim, jiba 

jukaꞌ tuꞌik enchim jooneeꞌuta, ka aꞌ 
rojiktane. 14

 Emo nasuk seenuk, jukaꞌ 
inim jiꞌosia jiꞌojteipo itom teuwaaꞌuta 
ka aꞌ nok jikkajibaeo, aꞌ jabetukaꞌuta 
aꞌ mammatenee intok inikaꞌa, aꞌ 
tiuneꞌ betchiꞌbo, emeꞌe omola aꞌ 
eiyaaka, ka aamak emo tuꞌurine. 
15

 Taa junakaꞌa emeꞌe, ka jabeta senuk 
enchim bejeꞌeka weyekamta benasi 
aꞌ bitbaane. Ala junakaꞌa emeꞌe, jiba 
jabe Krijtota sualemtau nokamta 
benasi, tuꞌik betana au nokne.

Jiꞌojtesuka, Liojta betana 
ameu tuꞌik aꞌawa

16
 Intok jiba aapo juꞌu yoꞌowe, 

yanti elaka jiapsiwamta yetet 

autuame, jiba weeꞌpo intok jitaꞌapo 
juniꞌi, juꞌu enchim emo bichaꞌu 
betana, yanti elaka jiapsiwamta 
emot autuane. Aapo itom yoꞌowa 
Lios, siꞌime enchim emo maktune.

17
 Inepo Paplo, inikaꞌa teboteita, 

nee inepo tua in maammea 
tua in jiꞌojteꞌe benasia inikaꞌa 
jiba ineponee aꞌ jiꞌojtei, nee 

betana aꞌ weyeꞌuta enchim 
juꞌuneeneꞌ betchiꞌbo. Siꞌime 
jumeꞌ nee betana jiꞌojteim 
ineponee inien nee jiba, inikaꞌa 
in maammea amet jiꞌojte. 18

 Aapo 
juꞌu yoꞌowe Jesukrijto, aapoꞌik 
betana weyeka, jukaꞌ tuꞌik 
enchim siꞌimem aꞌ bittuane. Tua 
junuentune. 

Juꞌu Paplo, Timoteoꞌ teamtau jiꞌojte

1  Inepo Paplo, Jesukrijtota 
betana yeu puꞌataka yeteu 

bittuari, itom yoꞌowa Liojta, juꞌu 
itom jinneꞌumta betana intok 
juꞌu yoꞌowe Jesukrijto, aapo 
juꞌu, chukula aapoꞌik benasi itom 
machipeaꞌu itom aet aꞌ bit boꞌo 
bichaꞌu, inime betana aet nesau 
takai. 2 Inikaꞌa jiꞌosia jiꞌojteita 
nee eu bittua, Timoteo, Krijtopo 
betana in yoemia, tua yumaꞌisi 
aapoꞌik sual taꞌaakai. Inepo, 
itom yoꞌowa Liojta betana intok 
itom yoꞌowe Jesukrijtota betana, 
siꞌimeku eu tuꞌik intok tua em nak 
jiokolinaaꞌuta intok yumaꞌisi, yanti 
elaka em jiapsineeꞌuta, inikaꞌa em 
bitneeꞌuta ee betana aꞌ waatakai.

Ka tuꞌik majtawamta betana 
yee nok tejwaawame

3
 Bat naataka, bwiaara 

Maserooniaꞌ teaꞌu bicha simeka, 
inia betana junak in eu nokakaꞌa 
benasia, jiba iꞌan, jum bweꞌu joꞌara 
Eepesoꞌ teaꞌpo tawane, junamaꞌa, 
waatem, inimeꞌe taꞌabwika ka 
jukaꞌ Krijtota nok lutuꞌuriata mak 
weyemta, ka inikaꞌa bem yee aꞌ 
majtaneꞌ betchiꞌbo junuen iniat 

am nok konta betchiꞌbo. 4 Intok 
kia jukaꞌ jakwoo weeriata, kia 
beja etejoita betana intok jukaꞌa, 
jumeꞌ cheꞌa bat naataka nat tomti 
katriam betana, ka jak chupemtat, 
ka bem emo temaineꞌpo betana 
juniꞌi. Iniꞌi weyemtat, wepulsi nok 
nassuawame jiba ama yeu weama, 
kaita tuꞌik weiyaakai. Intok jukaꞌ 
Liojta betana tekilta itom weetua 
iꞌawaꞌuta, inikaꞌa, Liojtat eewaka 
jiba weetuawamta betana, kaitaꞌpo 
yee ania.

5
 Bweꞌituk juꞌu iniae 

teuwaabaawame, iniꞌi, inim siꞌimem, 
Liojta bichapo tuꞌisi itom jiapsaꞌut 
juꞌuneakai intok ka jiapsita bepa 
Krijtota itom sualeꞌpo juꞌuneakai, 
wepulsi itom tuꞌu jiapsimmea itom 
naas ito nakneeꞌu junaꞌa. 6 Waate 
inim inien inikaꞌa koptaka intok 
inimeꞌe kia beja kaita tuꞌik etejoit 
nau nok nassuawamtat emo taꞌarulaa. 
7

 Inimeꞌe, Liojta betana nesaurim 
jumeꞌ jiꞌojteim, inimeꞌe bempo tuꞌisi 
yee emo am majtalekai, taa bempo, 
kia jukaꞌ jiba bempo bem nokaꞌut ka 
juꞌunea, intok bem teuwaaꞌut juniꞌi. 
Intok kia tua witti nokaka, bem yee 
majtaꞌut juniꞌi ka juꞌunea.

8
 Itepo tee ala juꞌunea, jumeꞌ 

Liojta betana nesauri jiꞌojteim, 

1 Timoteeo

inimeꞌe tua bem boꞌo jooriaꞌeewaꞌpo 
aman am sawaawaꞌpo, inimeꞌe 
bem tuꞌireakaꞌu. 9 Inia betana jumeꞌ 
nesauri jiꞌojteim, ka jumeꞌ tuꞌik 
jiba joaka, tuꞌisi jiapsame betchiꞌbo 
am weyeꞌpo juꞌuneakai. Ala, jumeꞌ 
nesauri jiꞌojteim, wameꞌe, kaabeta 
yoꞌoreka intok ka yaꞌuraakame 
betchiꞌbo weye. Intok jumeꞌ ka tuꞌik 
boꞌo jooriame intok jumeꞌe, Liojta 
ka yoꞌori taꞌaame, intok Liojta 
betana weyemta ka aꞌ yoꞌoreme. 
Jumeꞌ bem yoꞌowam susuꞌame intok 
junuen, siꞌime jumeꞌ yee susuꞌame 
betchiꞌbo. 10

 Intok ketchia, jumeꞌ 
jujubeka juniꞌi, omot tattaꞌabwi 
jaamuchimmak emo tuꞌureme. 
Oo jumeꞌ jamut oꞌowimmak emo 
tuꞌureme. Jumeꞌ yee eꞌetbwame 
intok jumeꞌ a yee bai tattaꞌaame 
intok jumeꞌ jita ka lutuꞌuriata 
teuwaaka juniꞌi, bem nokaꞌuta aꞌ 
lutuꞌuriateme betchiꞌbo. Intok naa 
buustia, jumeꞌ Liojta betana nesauri 
jiꞌojteim, ketchia siꞌimeta jukaꞌa, 
inikaꞌa tuꞌik jiba in yee majtaꞌuta aꞌ 
bejeꞌeka weyemta betchiꞌbo weye. 
11

 Iniꞌi tuꞌik betana weyeka yee 
majtawame, ket jiba juꞌu, yoꞌorisi 
machika Krijtota betana bemela 
nok lutuꞌuria, yee jinneꞌume, 
iniꞌi, jukaꞌ achai Lios, tua nak 
yoꞌoriwamta, aapoꞌik nee aꞌ tekil 
makakaꞌu mak weye.

Juꞌu Paplo, Liojta aꞌ nakekaꞌ 
betchiꞌbo, aet aꞌ bai saeꞌepo

12
 Inepo, jukaꞌ itom yoꞌowa 

Jesukrijtota, jukaꞌ aapoꞌik betana 
utteꞌata net autuaka nee aniakamta 
ne tua junen jiaka nee aꞌ bai sae. 
Bweꞌituk aapoꞌik ket aapoꞌik betana 
tuꞌikut net eaka, aapoꞌik betana 

tekileu nee yeu puꞌakai. 13
 Siꞌimeta 

inikaꞌa nee yaꞌarialaa, junuen bat 
naataka nee aapoꞌik bejeꞌeka ka 
tuꞌik teuwaaka intok jumeꞌ aapoꞌik 
sualeme, jiokot emo am bittuaka, 
aapoꞌik bejeꞌeka nee jiapsisuk juniꞌi. 
Taa juꞌu Lios, nee nak jiokoleka, 
tuꞌik nee yaꞌariak. Bweꞌituk junak 
inepo, kee nee Krijtota sualen, intok 
ka tuꞌik in joaꞌut nee ka juꞌunean. 
14

 Jiba inia betchiꞌbo, inepo, jukaꞌ 
Jesukrijtota betana, tuꞌi weyemta, 
tua nee yumaꞌisi aꞌ bichak. Naa 
buusti, aapoꞌik tua in aꞌ yoem 
eiyaaka intok ketchia in yee nak 
taꞌaaneeꞌut, itom siꞌimem, Krijtota 
mak itom eaꞌ betchiꞌbo, siꞌimem 
itom aꞌ taꞌaaꞌut, junaet nee aniak.

15
 Iniꞌi teuwaawame tua lutuꞌuria, 

intok inikaꞌa, siꞌime aꞌ sualpo 
yumaꞌi, iniꞌi: “Jesukrijtota, jumeꞌ ka 
tuꞌik yaꞌalame jinneꞌubaeka, inim 
bwiau yeu aꞌ machiakaꞌuta”, ti 
jiuwame. Inime betana inepo, Liojta 
bichapo cheꞌa bepa ka tuꞌik ino 
yaꞌarilekai. 16

 Taa junae betchiꞌbo 
juꞌu Lios tua nee nak jiokoleka nee 
bichak, junuen, jukaꞌ Krijtota tua 
bepa aapoꞌik a yetet boꞌo bichaka 
yee aꞌ jinneꞌuꞌuta, aapoꞌik betana 
net bat junuen aꞌ bitnaꞌ betchiꞌbo. 
Junuen inepo, wameꞌe chukula, 
jiba aapoꞌik sualeka jukaꞌ jiba yuu 
jiapsiwamta aꞌ bitneeme betchiꞌbo, 
inepo, bempoꞌim nee mammateꞌeaꞌu 
tuk. 17

 Inien san, itepo, jukaꞌ jiba 
betchiꞌbo yoꞌo nesawemta, intok 
jiba betchiꞌbo jiapsamta, pusimmea 
ka a bittumta, jukaꞌa, aapoꞌik 
jiba Lioj taka, intok siꞌimekut 
juꞌuneamta, itepo, aapoꞌik Liojta 
itom yoꞌoreeꞌuta, intok siꞌimeku 
aꞌ eiyaawaka aꞌ alleetuawaaꞌuta, 

tee jiba betchiꞌbo au bicha te aꞌ 
teuwaane. Tua junuentune.

18
 Krijtopo betana in yoemia 

Timoteeo, inikaꞌa em jooneeꞌuta, 
Jesukrijtota betana weyeka em au 
yeu puꞌari, junuen yumaꞌisi Krijtota 
sualeka intok siꞌimeku tuꞌisi em 
jiapsaꞌpo emo juꞌuneiyaaka, iniae, 
ka jain eaka, tuꞌisi aꞌ boꞌo jooriaka 
aet em jiapsineꞌ betchiꞌbo ne eu 
nooka. Inikaꞌa, jiba bat naataka 
jumeꞌ itomak Krijtota sualeme, 
Liojta betana aet juꞌuneetuawaka, 
bempoꞌim ee betana iniat nokaka aꞌ 
teuwaakaꞌa benasia. 19

 Inia betana 
waate, Liojta betana weyemtat bem 
eaꞌut juꞌuneaka juniꞌi, jiba iniau 
ka bem waateꞌ betchiꞌbo, inimeꞌe, 
Krijtota bem sualeꞌu betana tokti 
jiꞌobeka emo taꞌaruk. 20

 Inien ameu 
yeu siika, waate, juꞌu Imeneoꞌ 
teamtau intok juꞌu Alejanroꞌ 
teamtau. Jiba inimeꞌe, inepo, 
junuen bempoꞌim, ka intok Liojta 
bejeꞌeka ka tuꞌik bem nokneeꞌu 
betana, iniae, jiokot machikue bem 
aꞌ taꞌaaneꞌ betchiꞌbo, inepo, juꞌu 
bebejeꞌeritau am suꞌu tojak.

Liojtau bicha jaisa nok 
betchiꞌbo yee tejwaawame

2  Inim inepo, cheꞌa bat naataka, 
Liojtau bicha inim siꞌime 

yoemrata betchiꞌbo nee enchim 
ameu waateka intok tua junen 
jiaka, Liojtau bicha am nokriaka 
intok inime betchiꞌbo, aapoꞌik 
Liojta aet bai saeka, nee au bicha 
enchim am nokrianeeꞌu betana 
enchim aet tejwaa. 2 Jumeꞌ inim 
cheꞌa yoꞌo yaꞌarim, intok siꞌime 
jumeꞌ wate yoꞌooraata inim 
nesaweme betchiꞌbo am nokriane. 

Junuen, inim ka majjaiwaka intok 
yanti, ka jakuꞌubo itou suawaka, 
ala wepulsi Liojta betchiꞌbo intok 
siꞌimeku itom jiapsaꞌut ito yoꞌori 
teboka a jiapsi betchiꞌbo. 3 Iniꞌi 
tuꞌika junen joowa. Intok jukaꞌ itom 
yoꞌowa Liojta, jukaꞌ yee jinneꞌumta 
betana tuꞌisi bitwa mabet maisia. 
4

 Intok aapo, inim siꞌime yoemrata, 
jinneꞌui tu iꞌa intok siꞌimem aapoꞌik 
betana nok lutuꞌuriata am taꞌaa 
iꞌa. 5 Bweꞌituk wepuꞌulai jiba juꞌu 
siꞌimekuu Lios. Intok wepuꞌulai 
jiba ketchia, waꞌa, jumeꞌ inim 
jiapsame, Liojtamak emo tuꞌuteka 
aamak eaka bem jiapsineeꞌu 
betana a am aniame, Jesukrijto, ito 
benasi inim yoemtaka jiapsakaꞌu. 
6

 Aapo Jesukrijto, aꞌ meꞌetuneꞌ 
betchiꞌbo au suꞌu tojak, junuen, 
inim siꞌimem jinneꞌuimtuneeꞌuta 
inia betana junae aꞌ bejeꞌetua 
betchiꞌbo. Iniꞌi yaꞌari intok, taewai 
aet aꞌ chupneeka yeu aꞌ puꞌarit 
aꞌ juꞌuneiyaawaka chupuk. 7 Inia 
betchiꞌbo inepo nee, Liojta betana 
in yeteu nokneꞌ betchiꞌbo, intok 
nee ket, wameꞌe ka jurio yoemem, 
Jesukrijtota tuꞌisi bem aꞌ sualneꞌ 
betchiꞌbo intok aapoꞌik betana 
bemela nok lutuꞌuriata in majta 
betchiꞌbo nee yeu puꞌawak. Iniae 
inepo lutuꞌuriata teuwaa, intok 
kaabeta nee bai tattaꞌaa.

8
 Inien san inepo, siꞌimekut, 

Krijtota sualeme nau yaajaꞌpo, jumeꞌ 
oꞌowim, inimeꞌe, Liojta aꞌ yoꞌori 
betchiꞌbo, aapoꞌik bichapo tuꞌik 
bem joaꞌuta intok ka nau omtiwaka 
nau nok nassuawamta weetuakai, 
bempoꞌim nee, Liojtau bicha am 
nok iꞌa. 9 Intok jumeꞌ jaamuchim, 
inimeꞌe, emo suaka, ka jaana maisi 

emo aꞌanaarine. Ka ama butti maisi 
bem emo chi chikrineeꞌue, intok 
kia ka sawai tomie yaꞌaritae, ujyooi 
tetammea oo bem tajoꞌori unnaa 
bejeꞌemtae, ka iniae ujyoisi maisi 
bittubaane. 10

 Ala bem ujyoineeꞌu, 
siꞌimeku a yee nak jiokoleka, tuꞌik 
bem boꞌo jooriaꞌue junaꞌatune. 
Inikaꞌa, jaamuchim tua wepulsi 
Liojta betchiꞌbo jiapsame junuen 
bem jiapsiꞌeaꞌa benasia. 11

 Inimeꞌe 
jum nau anwaꞌpo, ka japteka nokne. 
Jukaꞌ ama bem majtawaꞌu betana, 
kia aꞌ jikkajinee intok kaitaꞌpo cheꞌa 
emo eiyaakai. 12

 Bweꞌituk inepo nee, 
jukaꞌ jamutta, kannee jum anwaꞌpo 
yee aꞌ majta iꞌa. Intok kia junamaꞌa 
jukaꞌ oꞌouta, aapoꞌik inia bepa ka aꞌ 
weeneeꞌuta juniꞌi. Ala iniꞌi, kaitaꞌpo 
cheꞌa bat nesaune. Ka monteka ama 
annee. 13

 Bweꞌituk juꞌu Lios, jukaꞌ 
Adam teamta bat aꞌ juꞌunaktek. Aet 
chukula intok jukaꞌ Eebaꞌ teamta. 
14

 Intok ketchia, juꞌu Adam tukaꞌu 
junuen, ka bai taꞌaawak. Ala aapo 
juꞌu jamut. Intok iniꞌi, bai taꞌaatuka, 
Liojta bichapo ka tuꞌik yaak. 
15

 Taa jumeꞌ jaamuchim, inimeꞌe, 
yoemiaka intok am yoꞌoturiaka, 
inien jinneꞌuimtune. Taa inimeꞌe, 
inim Krijtota sual taꞌaaka, yee nak 
taꞌaaka intok wepulsi Liojta mampo 
emo suꞌu tojaka intok siꞌimeku suasi 
jiapsakai.

Krijtota sualemmeu yoꞌo yaꞌarim 
jaisa bem jiapsi iꞌaꞌawaꞌpo

3  Iniꞌi teuwaawame tua 
lutuꞌuria, inim jabetaka juniꞌi, 

jumeꞌ Krijtota nau sualemmeu 
yoꞌotupeame, junaꞌa, inikaꞌa 
tua tuꞌi tekilta joopeene. 2 Inia 
betchiꞌbo, waꞌa, inikaꞌa tekilta 

joaka Krijtota sualemmeu yoꞌo 
yaꞌari, iniꞌi siꞌimekut au suaka 
jiapsine, junuen kia jita ka tuꞌika 
juniꞌi kaita aet bittuneꞌ betchiꞌbo. 
Iniꞌi, wepuꞌulaik jiba jubine. 
Intok yumaꞌisi suasi jiapsine. Au 
yuꞌinee intok au yoꞌori tebokai. 
Jumeꞌ mekka betana au yajame, 
inimeꞌe tuꞌisi aꞌ mabbetneeꞌut 
jiapsine. A yee aꞌ majtaneeꞌuta 
aꞌ taꞌaane. 3 Ka naamukne. Ka 
nanassuane. Intok kia tomita, ka 
aꞌ kobaꞌita, ka aꞌ waatane. Ala 
yee jiokol taꞌaane. Siꞌimemmak 
tuꞌika jiapsine. Aapo ka unnaa 
naa buusti tomit au temaine. 
4

 Iniꞌi, aꞌ joꞌapo siꞌimem tuꞌisi am 
kuaktaka am ujuꞌune. Intok jumeꞌ 
aꞌ yoemiawam, bem jikkajineeꞌuta 
intok bem yee yoꞌorineeꞌuta am 
majtane. 5 Bweꞌituk seenu, jiba aꞌ 
joꞌapo joꞌaakame, aapoꞌik tuꞌisi am 
ujuꞌuneeꞌuta ka aꞌ taꞌaame, iniꞌi, 
kaachin jumeꞌ Krijtota sualemmeu 
yoꞌotaka a am kuaktane. 6 Junuen 
san, juꞌu Krijtota sualemmeu 
yoꞌotuneeme, ka juꞌubwa jeela 
Krijtota sualeme tune. Ka 
junuen iniꞌi, au jabeleka intok 
jukaꞌ bebejeꞌerita ka tuꞌisi au aꞌ 
tawaakaꞌa benasia, jiba junaen au 
aꞌ tawaaneꞌ betchiꞌbo. 7 Ketchia 
utteꞌa, jumeꞌ ka Krijtota sualeme 
nasuk, aapoꞌik yoꞌoriwaka, tuꞌisi 
aꞌ bitnaaꞌuta. Junuen jitaꞌapo ka 
tuꞌik betana ka aet noknaꞌ betchiꞌbo. 
Intok junuen iniae bebejeꞌerita ka aꞌ 
jiꞌoptuaneꞌ betchiꞌbo.

Teꞌopopo tekiakame, jaisa 
bem jiapsi iꞌaꞌawaꞌpo

8
 Junaen ketchia, jumeꞌ jum 

teꞌopompo, wate tekileu yeu 

puꞌarim, inimeꞌe oꞌowim yoꞌori 
bitwametune. Bem nokaꞌut yeu 
yuyyumane. Ka nanaakone. 
Intok tomita ka bempoꞌim kobaꞌi, 
ka aꞌ waatane. 9 Inimeꞌe, jukaꞌ 
lutuꞌuriataka inim ito nasuk yeu 
machiaka itom sualeꞌuta, aet 
jiapseka aꞌ sual sakane. Intok 
iniamak, Liojta bichapo tuꞌisi 
bem jiapsaꞌut emo juꞌuneiyaakai. 
10

 Inimeꞌe, junae tekilae, baat 
jiꞌobilaatune. Intok junamaꞌa 
bempo, juꞌu tekileu bem makriu 
yumaꞌateko, bempo inikaꞌa teꞌopopo 
tekilta aꞌ joone. 11

 Jumeꞌ jaamuchim 
juniꞌi ketchia, emo yoꞌori tebone. 
Ka bem yetet nokꞌeaꞌuta, ka 
yetet nok sasakane. Siꞌimeku 
suasi emo ujuꞌune. Intok siꞌimeta 
bem joaꞌut, a amet yoem eetune. 
12

 Juꞌu teꞌopopo inien tekilekame, 
wepuꞌulaik jiba jubine. Intok iniꞌi, 
jumeꞌ aꞌ joꞌawapo joꞌaakame intok aꞌ 
yoemiam, intok junamaꞌa siꞌimeta, 
tuꞌisi aꞌ ujuꞌune. 13

 Bweꞌituk jumeꞌ 
inien, jum teꞌopopo tekileka bem 
tekilta tuꞌisi aꞌ joame, inimeꞌe 
junae tekil bem joaꞌu betana cheꞌa 
bepa au lutuꞌuriaka aꞌ maktune. 
Intok inimeꞌe, Jesukrijtota junuen 
bem aꞌ sualeꞌu betana cheꞌa juniꞌi 
utteꞌaka, bem aꞌ teuwaaneeꞌuta aet 
aꞌ jajamne.

Jukaꞌ itom sualeꞌut ka 
siꞌimem a aet juꞌuneaꞌpo

14
 Inepo lauti nee enchi aman 

bitbaekaꞌea. Taa jiba nee inikaꞌa 
jiꞌojteita nee eu bittua, 15

 junuen, 
ka lauti a nee aman eu weyeo 
juniꞌi, jiba junuen, jumeꞌ Krijtota 
sualeme nasuk, tuꞌisi ame nasuk 
em tekipanoaka juꞌu em anneeꞌut 

em juꞌuneeneꞌ betchiꞌbo. Junameꞌe 
intok, juꞌu Lios, jiba yuu jiapsamta 
yoemiam taka, bempo, Krijtota 
betana jukaꞌ nok lutuꞌuriata 
siꞌimekut aꞌ suuaka intok aꞌ nokria 
sakame. 16

 Juꞌunakkiachisi lutuꞌuria 
iniꞌi itom sualeꞌu betana, wepulsi au 
emo suꞌu tojirika, ka sep lauti a aet 
juꞌuneetuꞌuu. Maa su, inen jiꞌojtei:

Lios, aapo ito benasi au yaaka, 
inim au yeu machiak.

Liojta tuꞌu jiapsi aet aneka, aapo 
wepulsi tuꞌika jiba aet ayuka 
jiapsak.

Jumeꞌ ankelesim betana bittuk.
Inim bwiapo siꞌime ka nanau 

machi yoemratau aapoꞌik 
betana ameu bicha teuwaatuk.

Inim bwiapo jiapsame betana 
sualtuk.

Chukula intok, juchi teekau 
mabettuk.

Jumeꞌe, ka intok Krijtota sualbaeme

4  Taa inim juꞌu Liojta tuꞌu jiapsi 
machisi itom aet juꞌuneetualaa, 

chukula, siꞌimeta abe aet yumao 
taewaimmet, watem, jumeꞌ Liojta 
sualeka juniꞌi, aꞌ koptaka intok 
inimeꞌe, bebejeꞌerita betana ka tuꞌi 
jiapsim, yee bai tattaꞌaame, intok 
inimeꞌe betana weyeka juꞌu yee 
majtawamtau, inimeꞌe inimmeu 
emo suꞌu tojineeme. 2 Intok inimeꞌe, 
wameꞌe, ka lutuꞌuriapo emo tuꞌu 
joame, ka lutuꞌuriata yee majtame, 
junamemak eaka am jikkajine. 
Junameꞌe, ka tuꞌik joaka juniꞌi, ka 
emo tetemaeme. 3 Bempo, inim 
jujupwamta yee uꞌaa. Intok ketchia, 
wate bwaꞌamta ka aꞌ bwaꞌa nesae. 
Junakaꞌa bwaꞌamta intok, juꞌu 
Lios, wameꞌe Krijtota sualeme, 

intok wameꞌe, Krijtota bemela nok 
lutuꞌuriata aꞌ taꞌaame, bempoꞌim, 
aapoꞌik bai saeka bem aꞌ bwaꞌaneꞌ 
betchiꞌbo, juꞌu Lios aꞌ juꞌunaktei. 
4

 Bweꞌituk, siꞌime juꞌu inim Liojta 
juꞌunaktei tuꞌi. Intok itepo inia 
betana, kaita omola tatawaane. Ala 
inikaꞌa, inia betchiꞌbo, Liojta bai 
saeka, tee aꞌ mabetne. 5 Bweꞌituk 
siꞌime iniꞌi, aapoꞌik Liojta nok 
lutuꞌuria betana intok juꞌu aapoꞌiku 
bicha nokaka, itom aꞌ bai saeꞌue, 
aapoꞌik bichapo tuꞌika yeu weama.

Jesukrijtota tekil tuꞌisi boꞌo jooriame
6

 Inikaꞌa empo, jumeꞌ Krijtopo 
itomak werim, yumaꞌisi am 
majtaꞌateko, empo, lutuꞌuriapo 
Krijtota betana jukaꞌ em tekil 
makrita yumaꞌisi tuꞌisi aꞌ joame 
tune. Intok empo, tuꞌik, utteꞌata 
em aet mabet simeꞌuta et 
juꞌuneiyaanaa. Inikaꞌa, Krijtota ae 
sualwaka intok jukaꞌ tuꞌik betana 
em majti, em boꞌo jooriaka, jukaꞌ 
ka em koptaꞌu betana. 7 Taa empo, 
jukaꞌ inim ka tuꞌik weyeꞌe betana 
intok kaita suawaka ama ayuka, 
etejowamta, chuubaa juniꞌi, ka aꞌ 
jikkajibaane. Ala, empo, aapoꞌik 
Liojta betana weyemta, yumaꞌisi 
em aꞌ taꞌaaka em aet jiapsineeꞌut 
emo temaine. 8 Bweꞌituk, takaapo 
utteꞌata aꞌ bwij betchiꞌbo, juꞌu emo 
utteꞌa jooriawame, wateku yeteu 
tuꞌik weiyaa oꞌoben. Taa waꞌa 
Liojta betana weyemtat yumaꞌisi 
aet jiapsiwame, iniꞌi, siꞌimeku 
yeteu tuꞌik weiyaa. Bweꞌituk iniꞌi, 
ketun inim jiapsaꞌpo, intok kia 
chukula, jiba yuu itom jiapsineeꞌu 
betchiꞌbo juniꞌi, itou tuꞌik weiyaa. 
9

 Iniꞌi teuwaari tua lutuꞌuria intok 

inikaꞌa, siꞌime aꞌ juꞌuneiyaaka aꞌ 
sualpo yumaꞌi. 10

 Itepo, jiba inia 
betchiꞌbo san tekipanoa intok itepo 
aet jiokot bitwaka ee bejeꞌewa. 
Bweꞌituk itepo su, juꞌu Lios, jiba 
yuu jiapsamtat eaka jiapsakai. Aapo, 
juꞌu inim siꞌimem jiapsame, inim 
bem jiapsaꞌpo, amemaktuka am 
bichame. Intok cheꞌa bat naataka 
wameꞌe aꞌ sual taꞌaame, bempoꞌim 
jiba yuu jiapsineꞌ betchiꞌbo iniat am 
bichakai.

11
 Inikaꞌa weyemta, empo, utteꞌa 

yee aet tejwaaka intok em yee 
aꞌ majtaneeꞌuta. 12

 Em juꞌubwa 
yoꞌotuꞌ betchiꞌbo, iniat ka jak 
waꞌam em bitnaꞌ betchiꞌbo, aet emo 
suaka jiapsine. Ala empo jumeꞌ 
Krijtopo itomak werim, tuꞌik eu 
am taꞌaatuane. Empo junuen ame 
bichapo em nokaꞌue intok em tuꞌisi 
amemak emo weiyaaꞌue. Intok em 
a yee nak taꞌaaka, Liojta tuꞌu jiapsi 
et aneꞌue aꞌ juꞌuneiyaa tebone. Intok 
inikaꞌa, Krijtotat em eiyaaꞌue intok 
Liojta bichapo, wepulsi tuꞌi eerita 
jiba et ayukaꞌue. 13

 Nee aman eu 
yepsaꞌu tajtia, empo, jumeꞌ Liojta 
betana nok lutuꞌuria jiꞌojteim, yeteu 
am nok simne. Krijtota sualeme am 
majtane. Intok ka bem koꞌom eeneꞌ 
betchiꞌbo amemak etejone. 14

 Empo 
ket, kaachin jukaꞌ Liojta betana em 
mabetrika, em a joaꞌuta, inikaꞌa, 
jumeꞌ Krijtota sualemmeu yoꞌowem, 
Liojta betana juꞌuneetuawaka, 
Liojtau bicha enchi nokriaka, em 
mabetakaꞌuta, ka aꞌ koptaka, jiba 
aet jiapsine.

15
 Inia weemta betana empo, jiba 

weeꞌpo yumaꞌisi au kikne. Junuen 
siꞌimem a bem aꞌ bitneꞌ betchiꞌbo, 
juꞌu em joaꞌu betana, ka kia beja 

weyeka, tuꞌik ama ayukaꞌuta. 
16

 Empo, juꞌu inim ammaꞌali em 
jiapsaꞌu betana emo suuane. Intok 
juꞌu em yee majtaꞌuta, tuꞌisi aꞌ 
weeneeꞌu betana emo suuane. Intok 
empo, siꞌimeta jukaꞌ lutuꞌuriaka 
tuꞌisi weyemta, ka aꞌ koptaka aet 
jiapsine. Bweꞌituk inikaꞌa empo 
inien aꞌ joaꞌateko, jiba empo, 
intok ketchia, wameꞌe em ameu 
nokaka enchi jikkajammak nau, 
Liojta betana tuꞌik aet bichaka 
jinneꞌuimtune.

Jumeꞌ Krijtota sualemmak 
jaisa au weiyaanaaꞌu

5  Senuk yoꞌotuita, ka empo 
bettesi jitaꞌapo aꞌ nok 

tejwaane. Ala, inikaꞌa, em aꞌ 
yoꞌowakaꞌa benasi junae betana 
au noknee. Intok jumeꞌ juꞌubwa 
yoꞌotume, inimeꞌe, em am sailakaꞌa 
benasi amemak emo weiyaane. 
2

 Intok jumeꞌ jaamut yoꞌotuim juniꞌi 
ketchia, inimeꞌe, em am aekaꞌa 
benasia amemak emo weiyaane. 
Intok jumeꞌ bebemem juniꞌi ketchia, 
inimeꞌe, em am waekaꞌa benasia, 
siꞌimekut tuꞌik, sua machik jiba 
jooriaka, amemak emo weiyaane.

3
 Jumeꞌ jaamut jokoptuim, 

lutuꞌuriapo jiokot eame, am 
aniane. 4 Taa juꞌu jamut jokoptui 
yoemiakame oo jumeꞌ aꞌ amuwam 
jipueme, inimeꞌe, cheꞌa bat naataka 
jumeꞌ amemak joꞌaakammak 
tuꞌisi amemak emo weiyaaka 
bem jooneeꞌut intok jumeꞌ bem 
yoꞌowam junaet bem am nakeka 
am yoꞌoturiakaꞌuta tua bem am 
bai sauneeꞌuta, inikaꞌa aꞌ taꞌaane. 
Bweꞌituk inien weyeme iniꞌi tuꞌi. 
Intok juꞌu Lios ae alleene. 5 Juꞌu 

jamut, lutuꞌuriapo jokoptui, tua 
aapola tawalame, iniꞌi Liojta betana 
aꞌ anianaaꞌuta boꞌo bichaka jiapsa. 
Intok taewait intok tukaariat naa 
buustia, Liojta aꞌ yoꞌoreka, jiba au 
bicha aꞌ nokaꞌuta aꞌ weetua. 6 Taa 
juꞌu jamut jokoptui, inim ka tuꞌikue 
alleebaeka jiba au suꞌu tojirika 
jiapsame, iniꞌi, jiapsaka, Liojta 
bichapo ka jiapsamta benane. 
7

 Empo inia weyemta betana ket 
am tejwaaka ameu nokne, junuen, 
inimeꞌe kaita ka tuꞌikut bempoꞌim 
aet am sua tejwaa machik amet 
auneꞌ betchiꞌbo. 8 Bweꞌituk 
inim emo nasuk seenu, jumeꞌ aꞌ 
wawaim ka ameu waateka ka am 
aniaꞌateko, intok cheꞌa juniꞌi jumeꞌ 
aamak joꞌaaka tuꞌisi aꞌ bitꞌeaꞌum 
ka aniaꞌateko, iniꞌi, ka Krijtota 
sualemta benasi bitnaa intok iniꞌi, 
senuk ka Krijtota sualemta bepa 
cheꞌa ka tuꞌik joone.

9
 Inim, jumeꞌ jokoptuim yeu 

puꞌarimtaka, bem yeu puꞌari bem 
jooꞌeaꞌuta jaꞌabwekammak, waꞌa 
jokoptui, baji taka wasuktiam 
bepa weiyaame jiba ama amemak 
naꞌikiatune. Intok iniꞌi, wepuꞌulaik 
jiba kunalatusukame. 10

 Iniꞌi 
taꞌeenaa inim jukaꞌ tuꞌik boꞌo 
jooriaka aꞌ jiapsisukaꞌuta. Maa suko 
inile benak aꞌ yoemiam tuꞌisi am 
yoꞌotuarialatuko. Wameꞌe mekka 
betana au yaajame, aꞌ joꞌawapo 
siꞌimeku tuꞌisi am mabbetsulatuko. 
Intok jumeꞌ Krijtopo aamak 
werim, iniꞌi am wok baksialatuko. 
Intok wameꞌe, jitaꞌapo jiokot emo 
bichakame, junaet am anialatuko. 
Oo jita juniꞌi inile benak tuꞌik aꞌ 
boꞌo joorialatuko, junuen a amemak 
naꞌikiatune.

11
 Taa jumeꞌ beme yoꞌotaka 

jokoptulam ka amemak am 
naꞌikiane. Bweꞌituk inimeꞌe, 
chukula juchi kukunabaekaꞌeaꞌateko, 
inien bem eaꞌu, Krijtotamak eaka 
bem joobaeꞌuta am koptatuane. 
12

 Intok chukula inimeꞌe, Liojta 
bichapo bem joaka aꞌ chupaꞌaneꞌeti 
jiaka bem nokakaꞌu betana, iniat 
bempo ka a aet yeu yumakai, junak 
inimeꞌe inia betana ka tuꞌisi aet 
emo tawaarika ama yeu katne. 
13

 Intok naa buustia, inimeꞌe, joꞌaat 
rejteꞌeteko, bempo tua kaitat 
jiapseka, kaita bem joopeaꞌuta aet 
taꞌaane. Intok ka iniat jiba joiwane, 
ketchia bempo, ka bem yetet 
nokꞌeaꞌuta yetet nok sasakane. Intok 
kaita bem a tuꞌuteꞌpo kikkimune. 
Intok ka nok maisi machik nok 
sasakane. 14

 Inia betchiꞌbo inepo, 
nee jumeꞌ beme yoꞌotaka jokoptuim, 
am kukuna iꞌa. Intok inimeꞌe 
yoemiaka, bem joꞌau siꞌimeta 
bichaka joꞌane. Intok inimeꞌe, ka 
tuꞌika bem joaꞌuta, kaita amet aune, 
junuen jumeꞌ itom bejeꞌeka aneme, 
kaitaꞌpo itot nokneꞌ betchiꞌbo. 
15

 Bweꞌituk inim waate jokoptuim 
jaibu inien, Krijtota bem sualeꞌuta 
koptaka intok bebejeꞌerita mak eaka 
ka tuꞌik jooa.

16
 Inim senu Krijtota sualeme, 

oꞌoutakai oo jamuttakai juniꞌi, 
jokoptuim wawaekame, iniꞌi, 
inimeꞌe am aniane. Intok junameꞌe, 
jumeꞌ Krijtota nau sualeme am 
anianeꞌ betchiꞌbo, ka iniat obiachisi 
ameu am suꞌu tojirine. Junuen 
jumeꞌ Krijtota nau sualeme, wameꞌe 
jokoptuim, lutuꞌuriapo am ania 
machim kaabeta jipueme, inimeꞌe a 
aniane.

17
 Wameꞌe Krijtota sualemmeu 

yoꞌo yaꞌarim, bempo bem tekil 
tuꞌisi aꞌ joame, inimeꞌe, ameu 
aꞌ chaꞌakaꞌpo aman, nat bepa 
aniawaka intok eiyaawaka bitnaa. 
Inien cheꞌa bat naataka, jumeꞌe, 
Krijtota nok lutuꞌuriata aꞌ nokaka 
intok yee aꞌ majtame. 18

 Bweꞌituk 
jum Liojta betana jiꞌosia jiꞌojteimpo: 

“Jukaꞌ boejta, tiikom jotamta, aꞌ 
jiꞌibwaneꞌ betchiꞌbo, ka aꞌ ten 
sumaꞌine”, ti jiꞌojtei. Intok inim 
omot ket: “Juꞌu tekipanoareeo, 
aꞌ kobaꞌita, aꞌ bejeꞌetuanaaꞌu au 
lutuꞌuria”, ti ama jiꞌojtei.

19
 Empo, inim senu, Krijtota 

sualemmeu yoꞌota betana aꞌ 
bejeꞌeka eu aꞌ naꞌatejowao, kaita 
yaꞌane, junae betana ka wooika 
oo bajim junae betana juꞌuneaka 
nokame aneo. 20

 Taa jumeꞌ inien, 
Liojta bichapo ka tuꞌik joame, 
junae betana siꞌimem bichapo 
am nok tejwaane, junuen jumeꞌ 
watem, am ee majjauneꞌ betchiꞌbo. 
21

 Inia betana inepo, achai 
Liojta bichapo intok Jesukrijtota 
bichapo, intok jumeꞌ aamak aneka 
aapoꞌik yeu puꞌarim ankelesim 
bichapo, inikaꞌa weyemta, siꞌimem 
nanancha, kaabeta yeu puꞌaka, em 
aet yeu yumaka aꞌ sawaanee nee 
enchi tejwaa. 22

 Intok ket empo, 
Krijtota sualemmeu senuk yoꞌo 
yaꞌabaeꞌeteko, tuꞌisi aet bichaka 
boꞌo bitne. Junuen empo, ka watem 
ka tuꞌisi aulammak, amemak 
jiꞌoplata benasi bitnaꞌ betchiꞌbo. Ka 
tuꞌik, ka em jooneeꞌut emo suuane.

23
 Jiba jeela tompo em koꞌokoeꞌu 

betchiꞌbo, empo, ka baꞌam jiba 
jiꞌine, ala paꞌasi baꞌawata ket iliikik 
jiꞌine.

24
 Inim, watemmet, jukaꞌ ka 

tuꞌika bem yaꞌarita, machisi 
a juꞌuneiyaatu, kee yaꞌuraa 
bittuawakai. Taa inia betana, 
watemmet intok, ka sep a 
juꞌuneiyaatu. Taa chukula yee 
yaꞌuraa bittuawao juꞌuneiyaatune. 
25

 Intok jiba inieni, juꞌu tuꞌika boꞌo 
jooriawame, iniꞌi juꞌunakkiachisi 
a juꞌuneiyaatu. Intok ka sep 
juꞌuneiyaatuka juniꞌi, ka 
junuen tawaka, chukula jiba 
juꞌuneiyaatune.

6  Wameꞌe Krijtota sualeka, 
tetekoka jiapsame, inimeꞌe, 

bem tekom tua am yoꞌoreka 
am bitne. Junuen, juꞌu yoꞌorisi 
machika itom yoꞌowa Liojtat, intok 
kia juꞌu itom taꞌaaka, itom yee 
majtaꞌut juniꞌi, ka jaana amet 
noknaꞌ betchiꞌbo. 2 Jumeꞌ intoko 
inim tetekoka, juname betchiꞌbo 
jiapsame, bem tekom ket Krijtota 
am sualeo, inimeꞌe, bempoꞌim 
junuen amemak Krijtota am sualeꞌ 
betchiꞌbo, ka junae betchiꞌbo 
cheꞌa ka am yoꞌoreka am bitbaane. 
Ala cheꞌa juniꞌi junameꞌe, tekilta 
tuꞌisi am jooriane. Bweꞌituk 
jumeꞌ enchim joaꞌu betana tuꞌik 
mabetneeme, inimeꞌe, Krijtota 
sualeme intok aapoꞌik betana naksi 
eiyaawame junameꞌe. Empo, inikaꞌa 
yee majtaka iniat am tejwaane.

Juꞌu itom sualeꞌu, intok itom 
ae betchiꞌbo alleaꞌu

3
 Senu inim jitaa taꞌabwik betana 

intok ka juꞌu yoꞌowe Jesukrijtota 
betana tuꞌika yee majtawamtamak 
weyeka, intok kia wakaꞌa Liojta 
junuen yoꞌoriwaka itom sualeꞌu 
betana, cheꞌa bat weyeka yee 

majtawamta betana, ka iniamak 
weyeka yee aꞌ majtaꞌateko, 4 iniꞌi 
siꞌimem bepa au cheꞌewareka 
intok iniꞌi, tua kaita taꞌaa. Jita 
juꞌuneiyaapeewaka aet emo nok 
kokobawamta betana aet au 
taꞌarulaa. Intok inile benak betana, 
jitat ka nau eewaka, nat koptiwame. 
Emo bejeꞌewame, intok ka emo 
yoꞌoriwaka nau nokwame, intok 
ka nat yoem eewame junama yeu 
weyekai. 5 Intok iniꞌi, jumeꞌ tua 
tiusi machikut jiapseka intok 
jukaꞌ lutuꞌuriata ka taꞌaammak, 
ka luꞌuteka nau nok nassuawame 
ama aayuk. Intok inimeꞌe, Liojta 
aꞌ sualwaꞌpo, iniae bempo ae tomi 
yoꞌowaꞌa benasi eame. Empo, jumeꞌ 
inien anemmak kaitaꞌpo amemak 
eene. 6 Juꞌunakkiachisi lutuꞌuria 
ala, jukaꞌ Liojta yoꞌoriwaka aꞌ 
sualwaꞌut, eiyaawatchika, kaitau 
a tamachiatuka itom bit machik 
ama aayuk. Iniꞌi junaꞌatakai, 
inim senuk, juꞌu aꞌ jipueꞌue yanti 
elaka tua alleaka aꞌ jiapsiwame. 
7

 Bweꞌituk inikaꞌa te juꞌuneiyaane, 
itepo kaitamak tee inim yeu 
yoemtuk. Intok kia chukula, kokok 
juniꞌi, kaita tee a weiyaane. 8 Taa 
itepo inim jukaꞌ itom bwaꞌaneeꞌuta 
intok jukaꞌ itom tajoꞌoneeꞌuta 
itepo aꞌ jipueꞌeteko, iniae tee tua 
yanti elne. 9 Taa ka inieni wameꞌe 
cheꞌa bepa yuꞌin totomipeame. 
Inimeꞌe junaet emo taꞌaruka intok 
juebenaka tua ka suasi bem eaka 
bem joopeaꞌu am nanasontemtat, 
inikaꞌa inim siꞌimem aet emo 
taꞌaruka, aet kokkowamtat, jiteꞌipo 
benasi aet emo kokobe. 10

 Bweꞌituk 
iniꞌi juꞌu tomit jiba eewaka, yuꞌin 
tomipeewame, iniat naate siꞌime 

juꞌu ka tuꞌika joowame. Intok wate 
aane, inikaꞌa unnaa bem aꞌ eiyaꞌ 
betchiꞌbo, junuen, Krijtota bem 
sualeꞌuta koptalam. Intok junae 
betchiꞌbo tua jiokot emo bichaka 
jiapsa.

Krijtota itom sualeꞌut tuꞌisi 
aet yeu yumaꞌawame

11
 Taa empo Timoteeo, wepulsi 

Liojta betchiꞌbo jiapsaka aꞌ nesaupo 
aneme, siꞌime inikaꞌa ka tuꞌik 
betana emo suuaka, omola aꞌ 
eiyaane. Ala empo inim siꞌimeku, 
lutuꞌuriaka tuꞌisi weyemta boꞌo 
jooriaka jiapsine. Iniamak Liojta 
jiba alleetuaka aꞌ yoꞌorine. Intok 
Jesukrijtotat eakai intok yee nak 
taꞌaakai, intok ka seej chukti eaka 
a boꞌo bichaka, intok kaitaꞌpo 
emo cheꞌewareka jiapsine. 12

 Inia 
eiyaawatchik, Liojta em sual 
taꞌaaꞌut, jiokot aet emo bichaka 
juniꞌi, jiba em aet jiapsineeꞌuta ka 
aꞌ koptane. Aapoꞌik Liojta betana 
em mabetri, chukula jiba yuu 
jiapsiwamtat utteꞌaka, jiba em aet 
jiapsineeꞌuta jariune. Bweꞌituk 
juꞌu Lios jiba inia betchiꞌbo enchi 
yeu puꞌari. Intok empo jiba iniat 
jiapseka, em aet eaꞌut empo 
inim juebenam bichapo aet emo 
juꞌuneiyaa tebolaa. 13

 Iꞌan intoko, 
juꞌu Lios, inim siꞌime jiapsamta 
aꞌ jiapsituamta bichapo intok juꞌu 
Jesukrijto, aapo ket, waꞌa Ponsio 
Pilaatotukaꞌuta bichapo, aapoꞌik 
jabetukaꞌuta, witti nokaka au 
taꞌaa tebokamta bichapo, nee 
enchi aet tejwaa, 14

 jukaꞌ inim 
in enchi aet sawekaꞌuta, em aꞌ 
chupaꞌaneꞌ betchiꞌbo, ka taꞌabwisia 
aꞌ weetuakai, inia betana yumaꞌisi 

junuen kaabe jitat enchi nok 
tejwaakai, inikaꞌa, junaen chukula, 
yoꞌowe Jesukrijtota juchi aꞌabo aꞌ 
notteꞌu tajtia. 15

 Iniꞌi chukula taewai, 
jaibu yeu puꞌarita aꞌ yumako, juꞌu 
Lios, inikaꞌa inien yeu aꞌ weetuane. 
Aapo su iꞌan junaꞌa, aapola jiba 
juꞌu nak yoꞌoriꞌeewaka, siꞌimeku 
nesaweka Lios. Aapo, siꞌime cheꞌa 
yoꞌo nesaweme bepa intok siꞌime 
jumeꞌ inim cheꞌa yoꞌoriwame 
bepa yoꞌotaka intok yoꞌoriwame. 
16

 Aapo su junaꞌa, juꞌu wepuꞌulaka 
jiba, ka mumukeme. Aapo, jum 
tachiria, inim yoemta kaabeta a au 
rukteꞌepo jiapsame. Inim aapoꞌik 
kaabe aꞌ bitlaa, intok kia kaabe 
inim aꞌ bitne. Aapoꞌik jiba betchiꞌbo 
aꞌ yoꞌorinaaꞌuta intok jiba betchiꞌbo 
yoꞌotaka aꞌ nesauneeꞌuta, aapoꞌiku 
lutuꞌuriatune. Tua junuentune.

17
 Jumeꞌ inim tua yuꞌin totomeka 

jiapsame, kaitaꞌpo bem emo 
cheꞌewarineꞌ betchiꞌbo, ameu 
nokne. Intok kia bempoꞌim, ka 
juꞌu bem tomit jiapseka bem aet 
eeneꞌ betchiꞌbo juniꞌi. Bweꞌituk 
iniꞌi, ka jiba siꞌimeku yee ania. Ala 
bempoꞌim juꞌu Liojtat, aapo jiba yuu 
jiapsamtat intok siꞌime tuꞌik itou 
tuꞌika yumaꞌisi itom aꞌ bittuamtat 
bem eeneꞌ betchiꞌbo. 18

 Inimeꞌe, 
empo, watem betchiꞌbo tuꞌik joaka, 
junuen junae, chukula jiapsineeꞌu 
betchiꞌbo cheꞌa eiyaawatchika tuꞌik 
bem kobaꞌaneꞌ betchiꞌbo intok, 
bempoꞌim jukaꞌ bem jipueꞌuta, 
kaachin eaka, inikaꞌa watemmeu 
bicha a bem aꞌ naꞌikianeꞌ betchiꞌbo, 
inia betana ameu nokne. 19

 Inien 
bempo, chukula jiapsinaaꞌuta, jukaꞌ 
siꞌimek bepa tuꞌik jipuꞌune. Iniat 
junuen bem aman lutuꞌurianeꞌ 

betchiꞌbo witti aꞌ juꞌuneiyaane. 
Intok naa buustia, bempo, Krijtota 
sualeka inim jiapsaka, junuen 
aapoꞌik betchiꞌbo tuꞌik bem joaꞌuta, 
siꞌimekut yumaꞌisi aꞌ joaka jiapsine.

Paplota jiꞌojtesuꞌpo, Timoteota 
joo iꞌaꞌu tejwaawakaꞌpo

20
 Empo Timoteeo, jukaꞌa, Liojta 

betana em au yeu puꞌarita, em 
tekil maki, ka aꞌ koptaka aꞌ 
weetuane. Empo, inim juebenaka 

nau nok nassuawaka, kaita tuꞌik 
suawaekamta intok kia jukaꞌ 
lutuꞌuriata bejeꞌeka nokta, kia 
beja nokitaka juniꞌi, suawakame 
ti taꞌeewamta, ili juniꞌi ka aꞌ 
jikkajibaane. 21

 Bweꞌituk waate, 
inien weyeka suawaekameꞌe teamta 
jikkajaka, aꞌ sualeka, Krijtota 
bem sualeꞌuta koptaka, omola aꞌ 
tawaalam.

Juꞌu Lios, aapoꞌik betana tuꞌik 
enchi aꞌ bittuane. Tua junuentune. 

Juꞌu Paplo, juchi Timoteoꞌ 
teamtau jiꞌojte

1  Inepo Paplo, Jesukrijtota 
betana sawaka, nee yeteu 

bittuari, Liojta junen aꞌ tuꞌurekaꞌ 
betchiꞌbo. Ket jiba jukaꞌ Jesukrijtota 
betana, aꞌ sualeka, chukula jiba yuu 
jiapsiwamta itou naꞌikiarita, inikaꞌa 
yee aꞌ majtaneꞌ betchiꞌbo nee yeu 
puꞌari. 2 Inikaꞌa jiꞌosia joꞌojteita 
nee eu bittua, Timoteeo, Krijtopo 
in yoemia, in nakeꞌu. Inepo tua 
junen jiaka, Lios itom yoꞌowa 
intok yoꞌowe Jesukrijtota betana, 
siꞌimeku eu tuꞌik intok tua em nak 
jiokolinaaꞌuta intok yumaꞌisi yanti, 
ka jain eaka em jiapsineeꞌuta, nee 
ee betana aꞌ waata.

Krijtota tuꞌisi sualeka, watem 
ket aꞌ sualtuawaꞌpo

3
 Taewait intok kia tukaariat 

naa buustia, inepo, Liojtau bicha 
nokaka intok eu waateka, nee enchi 
nokria. Intok nee ee betchiꞌbo 
jukaꞌ Liojta bai saekai. Jukaꞌ Liojta, 
aapoꞌik bichapo tuꞌisi in jiapsaꞌpo 
ino juꞌuneiyaaka in yoꞌoreka, ae 
betchiꞌbo in jiapsaꞌuta. Jiba bat 
naateka taewaimmet, jumeꞌ in 
yoꞌowasukaꞌum ae betchiꞌbo bem 

jiapsaꞌa benasia. 4 Junak aman in 
enchi toꞌo sikaa, junamaꞌa tua em 
siokaka, intok yuꞌin em opoaka 
betana jiba ne eu waate. Intok 
inepo juchi enchi nee bitpea, 
junuen juchi emak aneka, tua 
yumaꞌisi alleewamta bit betchiꞌbo. 
5

 Bweꞌituk inepo, Jesukrijtota 
lutuꞌuriapo tua junen jiaka em aꞌ 
sualeꞌubeu ne waate. Juꞌu em mala 
yoꞌowe, Loiraꞌ teame intok juꞌu em 
ae Euniiseꞌ teame, inimeꞌe cheꞌa 
bat inien tua lutuꞌuriapo aꞌ sualek. 
Intok inepo, inia betana, ket jiba 
junuen, tua em aꞌ sualeꞌut nee 
juꞌunea.

6
 Inia betchiꞌbo inepo, wakaꞌa, 

nee ee bepa mamteka, Liojtau 
bicha enchi nokriaka, aapoꞌik 
betana jukaꞌ em mabetaka, au 
yumaka em a joaꞌuta, ka em aawaj 
kopteka, aet jiapseka em aꞌ boꞌo 
joorianeꞌ betchiꞌbo ne enchi aet 
tejwaa. 7 Bweꞌituk juꞌu Lios, inim 
kaitat majjaeka itom jiapsineꞌ 
betchiꞌbo, jukaꞌ aꞌ tuꞌu jiapsiwata 
itot autuari. Ala ikaꞌa itom yaꞌariak, 
ka itom koꞌom eeneꞌ betchiꞌbo 
jukaꞌ utteꞌata intok itom yee nak 
taꞌaaneeꞌuta. Intok tuꞌik yumaꞌisi, 
suasi itom ito ujuꞌuka jiapsineeꞌuta, 
juꞌu aꞌ tuꞌu jiapsie iniae itot 

aꞌ autuari. 8 Inien san empo ka 
tiunee jukaꞌ yoꞌowe Jesukrijtota 
betchiꞌbo, aapoꞌik betana weyemta 
em aꞌ teuwaaneeꞌu betana. Intok 
kia, nee juniꞌi, aapoꞌik mak in eaꞌ 
betchiꞌbo inim in etaꞌita betchiꞌbo 
juniꞌi ka tiune. Ala, empo ket eu 
weyemta inien juꞌu aapoꞌik bemela 
nok lutuꞌuriata betchiꞌbo, jiokot 
emo bitwamta, inikaꞌa, jiba Liojta, 
aapoꞌik utteꞌata yetet aꞌ autuaꞌut 
eaka aꞌ ineꞌene. 9 Juꞌu Lios, itom 
jinneꞌuk intok inim wepulsi aapoꞌik 
betchiꞌbo itom jiapsineꞌ betchiꞌbo 
itom yeu puꞌari. Taa ka jita tuꞌik 
itom yaꞌari betchiꞌbo, ala iniꞌi, tua 
aapoꞌik junen aꞌ chupaꞌabaekaꞌ 
betchiꞌbo. Intok Krijtota mak itom 
eaꞌ betchiꞌbo itom nak taꞌaasukai. 
Juꞌu Lios, bat naataka, inim aniata 
kee aet naateo naateka jaibu itom 
nak taꞌaan. 10

 Taa inikaꞌa, tua 
yee aꞌ nakeꞌuta, aapo iꞌan jukaꞌ 
Jesukrijtota, itom jinneꞌumta, inim 
aꞌabo aꞌ yepsakaꞌue, iniae yee 
aꞌ juꞌuneiyaatua. Aapo juꞌu, jukaꞌ 
kokowamta, jiba betchiꞌbo taka 
utteꞌakamta, kobakame. Intok 
aapo, jiba aapoꞌik betana nok 
lutuꞌuriae yee jinneꞌumtae, jukaꞌ 
jiba yuu jiapsiwamta, jukaꞌ kaibu 
a nasonteitumta, inim machisi aꞌ 
juꞌuneiyaa tebok.

11
 Juꞌu Lios, inikaꞌa bemela nok 

lutuꞌuriata, in yeteu aꞌ teuwaaneꞌ 
betchiꞌbo nee yeu puꞌak. Intok 
aapo, juꞌu ka jurio yoemratau 
bicha, inimmeu nee bittuak, 
junuen, inimeꞌe in am majtaneꞌ 
betchiꞌbo. 12

 Jiba inia betchiꞌbo san, 
inepo, inim inien siꞌimekut jiokot 
ino bicha. Taa nee ka aet tiiwe. 
Bweꞌituk nee jukaꞌ jabeta in sualeka 

in aet yoem eaꞌuta nee juꞌunea. 
Intok nee witti juꞌunea, aapoꞌik 
siꞌimeku aꞌ yumaꞌu, junuen chukula, 
aapoꞌik aꞌabo notteꞌu tajtia, inepoꞌik 
in jiapsi, intok siꞌimeta jukaꞌ aapoꞌik 
mampo in suꞌu tojiri, aapoꞌik nee aꞌ 
suuariaka nee aet anianeꞌpo.

13
 Empo, jukaꞌ tuꞌik betana yee 

majtawamta in enchi majtaka, in 
enchi tejwaakaꞌuta, jiba junama 
waꞌam em neu aꞌ taꞌaakaꞌa benasia 
aꞌ weiyaaka, junuen jiba aꞌ boꞌo 
jooriane. Intok empo, siꞌimeku 
Krijtota mak eaka, itom jiapsaꞌ 
betchiꞌbo, siꞌimeku aapoꞌik sualeka 
intok yee nak taꞌaaka jiapsine. 
14

 Juꞌu Liojta tuꞌu jiapsie, itot aꞌ 
jiapsineꞌ betchiꞌbo itot jiapsituarie, 
junae aniawaka, Liojta betana 
jukaꞌ yumaꞌisi em a joaka, jukaꞌ eu 
suꞌu tojirita, ka aꞌ koptaka, jiba aet 
jiapsine.

15
 Iꞌan em jaibu juꞌuneaꞌa benasia, 

siꞌime jumeꞌ Aasia bwiaara betana, 
jumeꞌ Krijtota sualeme, nee koptaka 
ka intok aꞌabo neu yaaja. Inimeꞌ 
nasuk kia juꞌu Pikeeloj teame intok 
juꞌu Ermoojenej teame juniꞌi ketchia. 
16

 Juꞌu itom yoꞌowa Jesukrijto, aapo 
jukaꞌ Onesiiporoꞌ teamta, jumeꞌ 
aꞌ joꞌaapo ama jiapsame, tua am 
nak jiokoleka, tuꞌik am bittuane. 
Bweꞌituk aapo juꞌu Onesiiporoꞌ 
teame, ka nee koptakai, jue benasi, 
tua tuꞌik nee yaꞌarialaa. Intok aapo 
junuen, inim in etaꞌitukaꞌu betana, 
ka inia betana tiwekai. 17

 Ala 
junako, aapo jum bweꞌu joꞌara 
Roomaꞌ teaꞌpo anekai, junamaꞌa 
binwaa, nee aꞌ teaꞌpo tajtia, ama 
nee jaiwaka nee teak. 18

 Inikaꞌa, juꞌu 
itom yoꞌowa Jesukrijto, chukula 
juchi aꞌabo nottekai, jukaꞌ cheꞌa 

bepa yee nak jiokoleka, aapoꞌik 
betana au tuꞌik, aamak aꞌ bittuane. 
Empo su jaibu tuꞌisi juꞌunea, aapoꞌik 
jum bweꞌu joꞌara Eepesoꞌ teaꞌpo tua 
yumaꞌisi itom aꞌ aniakaꞌu.

Jesukrijtota tuꞌisi nok jikkajame 
aꞌ sontaotukaꞌa benasia

2  Empo intoko in yoemia benasi 
in eiyaaꞌu, Jesukrijtota mak 

itom aamak eaꞌ betchiꞌbo, jukaꞌ 
tuꞌik itom ae betana bichaꞌutau 
waateka, aet utteꞌaka jiapsine. 
2

 Empo, jukaꞌa, juebenam bichapo 
aneka, jukaꞌ bempoꞌim majtaka em 
jikkajaka neu em taꞌaakaꞌuta, jiba 
inikaꞌa naa buustia inim watem, 
siꞌimekut a yoem eiyaatume, 
inimeꞌe, bempo naa buustia, watem 
aꞌ majtaꞌ betchiꞌbo au yumame am 
majtaka aꞌ tekil makne.

3
 Junuen empo, Jesukrijtota 

betana, senu sontaao, tekilta tuꞌisi 
aꞌ jooriame takai, jukaꞌ jiokot em 
emo bichaꞌuta, ka jain eaka aꞌ 
ineꞌene. 4 Kaabe senu inim bwiapo 
sontaao taka tekilpo au bichakai, 
iniꞌi jum ka sontao tekilpo kaibu 
ama annee. Bweꞌituk utteꞌa iniꞌi, 
jukaꞌ sontaommeu yoꞌo yaꞌutta, aꞌ 
nesaupo aman jiba aꞌ weeneꞌpo. 
5

 Iniꞌi ket jiba inien weyekai, waꞌa, 
yeeuwaka yoꞌobaawaꞌpo junamaꞌa 
aneme, iniꞌi, junamaꞌa kaita yoꞌoka 
yeu weene, iniꞌi, junae betchiꞌbo 
aꞌ jooneeꞌuta aet aꞌ tejwaawakaꞌu, 
ka junuen aet yeu yumakai. 6 Waꞌa 
jum wajpo tekipanoame, iniꞌi, jukaꞌ 
etwakamta bachia ama yeu sikamta, 
junamaꞌa au lutuꞌuriatune, aapoꞌik 
cheꞌa bat, jukaꞌ au naꞌikiarita aꞌ 
mabetneeꞌuta. 7 Empo, jukaꞌ inim in 
nokaꞌut, aet mammate. Intok siꞌime 

inia betana juꞌu yoꞌowe Jesukrijto, 
aet juꞌuneeneꞌ betchiꞌbo enchi aet 
aniane.

8
 Itom yoꞌowa Jesukrijtota, aapoꞌik 

mukuka, kokkoarim nasuk aꞌ 
jiabijtekaꞌu betana intok aapoꞌik juꞌu 
yoꞌo yaꞌari, Labiitukaꞌuta yoemiam 
nat tomti aapoꞌikut yeu katriam 
betana aꞌ weyeꞌu, iniau jiba waatine. 
Iniꞌi junaꞌa juꞌu Krijtota betana 
bemela nok lutuꞌuria in yee majtaꞌu. 
9

 Jiba inikaꞌa nok lutuꞌuriata in 
yee majtaꞌ betchiꞌbo inepo jiokot 
ino bicha. Kia inepo ketchia, yee 
suꞌarik weelaꞌpo, ae betchiꞌbo inim 
etaꞌi takai. Taa juꞌu Liojta betana 
aꞌ nok lutuꞌuriawa, bichau bicha 
sualwaka aꞌ teuwaanaꞌ betchiꞌbo, 
kaabe inien yee eꞌetawaꞌpo aꞌ 
tawaa. 10

 Inia betchiꞌbo inepo, 
siꞌime wameꞌe Liojta yeu puꞌarim 
betchiꞌbo tuꞌik waatakai, siꞌimeta 
jukaꞌ neu weyemta nee, ka jain 
eaka aꞌ ineꞌa. Junuen ket bempoꞌim, 
jukaꞌ cheꞌa bepa eiyaawatchika, 
kaitau a tamachiatuka intok 
inikaꞌa, jiba betchiꞌbo takai, 
Krijtota mak itom nau eaꞌ betchiꞌbo 
jukaꞌ jinneꞌuwamta itom bittuari, 
bempoꞌim ket aꞌ bitneꞌ betchiꞌbo, 
nee inien ino bicha.

11
 Iniꞌi teuwaari tua lutuꞌuria:
Itepo iꞌan, siꞌime ka ammaꞌali 

weyemta betana tee Krijtota 
mak, aamak kokkokame 
benasi ito eiyaꞌateko, 
ketchia, itepo, jukaꞌ jiba yuu 
jiapsiwamta aamak bitne.

 12 Itepo, inim aapoꞌik betchiꞌbo 
jiokot jiapsakai, ketchia itepo, 
aapoꞌik nesaweka aꞌ jiapsaꞌu, 
junuen tee aamak nesaweka, 
jiapsine.

Itepo inim ka aamak eaka, ka 
ito aꞌ taꞌaꞌati jiaꞌateko, aapo 
ket chukula junuen ka itom 
au taꞌaꞌati jiune.

 13 Inim itom, jukaꞌ aapoꞌik sualeka 
tuꞌisi itom jiapsiꞌeaꞌut ka itom 
aet yeu yumao juniꞌi, aapo 
jiba weeꞌpo ka itom koptaka, 
itom aniane.

Bweꞌituk juꞌu Lios, aapo 
kaachin jukaꞌ aꞌ teuwaaꞌuta, 
ka chupaka junuen aapoꞌik 
Liojtukaꞌu betana a au kopne.

Krijtota tekilet tuꞌisi 
yeu yumaꞌaneeme

14
 Inen iniau, jita etejoi kia beja 

nokita betana, ka bem aet nok 
nassuaneeꞌu betana, Jesukrijtota 
betana lutuꞌuriaka, ameu nokaka 
am tejwaane. Iniꞌi junuen, jita 
betana nau nok nassuawame kaita 
tuꞌika ama yeu weama. Ala inia 
betana, jumeꞌ aꞌ jikkajame, ame 
betchiꞌbo ka tuꞌine. 15

 Empo, aet 
suaka emo utteꞌa jooriane, inia 
betana, senuk tekipanoamta, 
junaet tuꞌisi weyeka, kaachin, 
kaitat tiweka, tuꞌisi aꞌ mabettukaꞌa 
benasia, Liojta bichapo junuen em 
mabettuneꞌ betchiꞌbo. Jukaꞌ Liojta 
nok lutuꞌuriata, kaita beꞌeeka, 
yumaꞌisi yee aꞌ majtakai. 16

 Jukaꞌ 
kia beja nokita betana, kaita 
suawakamta nau nok nassuawamta, 
empo, kia juniꞌi ka aꞌ jikkajibaane. 
Bweꞌituk jumeꞌ inien nonokame, 
laauti, cheꞌa juniꞌi juꞌu ka tuꞌikut 
emo tattaꞌaru. 17

 Intok inimeꞌe 
betana juꞌu ka tuꞌika bem yee 
majtaꞌu, aꞌ jikkajame betchiꞌbo, 
saꞌawata ka a jittotumta, cheꞌa 
bwekasi aꞌ weyeꞌe benasia ameu 

yeu weene. Inien san ameu yeu 
siika, jumeꞌe, Imeneeoꞌ teamtau 
intok Pileetoꞌ teamtau. 18

 Inimeꞌe, 
Liojta lutuꞌuriata bem sualeꞌuta 
omola aꞌ tawaarika, bempo, 
chukula taewaita, jumeꞌ kokkoarim 
aet jiabijteneeꞌu, jaibu aꞌ yumaꞌasuk 
ti jiakai. Intok bempo inim, waatem, 
bem sualeꞌu betana, junae betana 
iniae taꞌabwisi am eetua. 19

 Taa 
juꞌu Lios, senu weemta lutula 
weyeka, itom a aet eaꞌuta itom 
juꞌuneiyaatualaa. Iniꞌi inen weyekai: 

“Juꞌu itom yoꞌowa Jesukrijto, jumeꞌ 
lutuꞌuriapo aꞌ sualeka, aapoꞌik 
yoemiam, am taꞌaa.” Intok ketchia: 

“Siꞌime jumeꞌe, Krijtota emo 
sualeꞌeti jiame, inimeꞌe, siꞌimeta 
jukaꞌ ka tuꞌik joowamta betana emo 
suaka, ka aꞌ joone.”

20
 Maasu, senuk yuꞌin tomekamta 

bweꞌu kari joꞌaawakaꞌpo, junamaꞌa, 
ka wepulsi sawai tomie intok tosai 
tomie yaꞌari, sawaawame jita ama 
aayuk. Ala junamaꞌa ketchia inia 
betana, kutae intok babue yaꞌari 
aayuk. Waate, ka jiba, taa kulupti, 
yeu puꞌata benaku sawaawa. 
Wate intok, kia jita betchiꞌbo 
juniꞌi sawaanaa. 21

 Inien, seenu, 
Jesukrijtota betana tekilta weyemta 
betchiꞌbo, wepulsi Liojta betchiꞌbo 
jiapsaka, inia betana siꞌimeku au 
yumaka, cheꞌa bepa tuꞌika aapoꞌik aꞌ 
joo iꞌaꞌuta boꞌo jooria betchiꞌbo, iniꞌi, 
inim siꞌimeta jukaꞌ ka tuꞌik betana, 
inikaꞌa omola aꞌ tawaaneeꞌuta au 
utteꞌatune. Junako, iniꞌi siꞌime 
tuꞌika boꞌo jooriawamta betchiꞌbo 
au yumaka tuꞌine.

22
 Junuen san empo, inim usiraata 

ka tuꞌika bem tuꞌureka ae bem 
emo alleetuaꞌuta, omola aꞌ tawaaka 

intok empo, siꞌimeku lutuꞌuriaka 
tuꞌisi weyemta, intok inia mak 
siꞌimeku Liojtat ee taꞌaaka intok 
yee nak taꞌaaka, intok siꞌimeku, 
siꞌimemmak tuꞌika, yanti, ka yee 
bejeꞌeka jiapsine. Intok inikaꞌa, 
siꞌime wameꞌe kaita ka tuꞌik 
joaka, intok Krijtota bem sual 
taꞌaaꞌuta aꞌ teuwaaka jiapsammak 
anekai. 23

 Empo, juꞌu kia beja 
nooki, kaita suawakamtat, nau 
nok nassuawamta, kia juniꞌi ka aꞌ 
jikkajibaane. Empo su juꞌuneakai 
junae betana, ka nau eewaka, nau 
nok nassuawamta jiba ama ayukaꞌu. 
24

 Intok juꞌu, Krijtota betana 
tekilta joame, ka au chaꞌaka, jum 
nau nok nassuawamta weyeꞌpo 
aꞌ anneeꞌu. Ala iniꞌi, siꞌimemmak 
tuꞌisi weene. Iniꞌi ket tuꞌisi a yee 
aꞌ majtaneeꞌuta taꞌaane. Iniꞌi, ka 
seej chukti eaka, jitat a boꞌo bitne. 
25

 Intok wameꞌe, jukaꞌ lutuꞌuriata 
betana taꞌabwisi eaka aꞌ bejeꞌeme, 
tuꞌisi amemak weyeka, tuꞌik betana 
am majtane. Junuen jukaꞌ Liojta, 
aapoꞌik, ka tuꞌik betana taꞌabwisi 
am eetuaka, intok jukaꞌ lutuꞌuriata 
bempoꞌim aꞌ taꞌaatuaneeꞌuta boꞌo 
bichakai. 26

 Junuen, tuꞌik betana 
aet mammateka aꞌ jajameka intok 
bempoꞌim, jukaꞌ bebejeꞌerita am bai 
taꞌaarika aꞌ jipueka, aapoꞌik am nok 
jikkajineꞌ betchiꞌbo, junama bem 
ama yoꞌeeneꞌ betchiꞌbo.

Chukula taewaim aꞌabo weyemmet, 
yoemrata jaisa jiapsineꞌpo

3  Ketchia empo inikaꞌa 
juꞌuneiyaane, inim chukula 

taewaimmet jiapsinaao, junako 
yumaꞌane, jumeꞌ inim Krijtota 
sualeme betchiꞌbo intok aapoꞌik 

betana bem yee majtaneeꞌu 
betchiꞌbo jinilwatchika aꞌ 
obiachineeꞌu. 2 Yoemra junako 
siꞌimeku bempo jiba emo nak 
jiokoline. Tomit jiba emo temaine. 
Emo cheꞌewarine. Bem jipueꞌue 
jak waꞌam yee bitne. Inimeꞌe, 
Liojta betana weyemta bejeꞌeka 
nokne. Bem yoꞌowam ka nok 
jikkajine. Kaita bai saune. Intok 
jukaꞌ sualwaka yoꞌoriwamta, kia 
jak waꞌam aꞌ bitne. 3 Kaabeta jiokoli 
taꞌaane. Kaabetamak tuttuꞌika 
jiapsine. Yetet nokaka naj katne. 
Inimeꞌe ka tuꞌik bem joopeaꞌut ka 
emo yuꞌiine. Ka tuꞌik yeteu joone. 
Intok siꞌimeta jukaꞌ tuꞌisi weyemta, 
aꞌ bejeꞌeka jiapsine. 4 Amemak 
eame juniꞌi, am bejeꞌeka an 
jajaptene. Seej chukti ka tuꞌik bem 
yaꞌaneeꞌut ka majjaune. Inimeꞌe, 
ka lutuꞌuriapo, kia nokpo, siꞌimeta 
tattaꞌaane. Liojta betana weyemta 
jaiwaka alleꞌeaka, bempo inim 
ka tuꞌikue jiba bem alleeneeꞌuta 
jariune. 5 Inimeꞌe tua lutuꞌuriapo 
benasi jukaꞌ sualwamta ka aꞌ 
koptaine, taa inia betana juꞌu Liojta 
betana weyeka bem jiapsimmeu 
tuꞌika ama ayukamta, omola aꞌ 
tawaane.

Emeꞌe, jumeꞌ inile benasi 
jiapsame betana emo suuaka, 
ka enchim am bai taꞌaatuane. 
6

 Bweꞌituk inime betana san, 
jumeꞌ joꞌarammet kateka, intok 
junamaꞌa jumeꞌ jaamuchim, jumeꞌ 
kaita tattaꞌaame intok siꞌime ka 
tuꞌik boꞌo jooriame, ameu am 
jojoiwatuaka, am bai tattaꞌaame 
aane. Inimeꞌe jaamuchim san, juꞌu 
ka nanau machik ka tuꞌik bem 
joopeaꞌu betana ka a emo yuꞌee. 

2 TIMOTEEO 2 ,  3



539

7
 Inimeꞌe, jiba jita emo majta, taa 

junuen taka juniꞌi, bempo, Liojta 
betana lutuꞌuriata ka aꞌ taꞌaa machi. 
8

 Intok iniꞌi, jiba jumeꞌ junako yee 
sisibowamta weetuaꞌum, Jannes 
intok Jamrej ti teakaꞌum, inimeꞌe 
jukaꞌ Moiseejtukaꞌuta boꞌo jooriaꞌu 
betana aꞌ bejeꞌeka anekaꞌum 
benasia, ketchia inimeꞌe oꞌowim, 
Liojta betana jukaꞌ lutuꞌuriata 
aꞌ bejeꞌeka aane. Inimeꞌe oꞌowim, 
ka tuꞌik boꞌo jooriapeewamtae 
nasontulam. Intok Liojta betana 
weyemta bem sualeꞌuta kaita amet 
ayukaꞌpo juꞌuneiyaawa. 9 Taa inia 
betana, inimeꞌe, inikaꞌa bejeꞌeka 
bem joaꞌu, ka tua yumaꞌisi, kaita 
kobaka ama yeu katne. Bweꞌituk 
siꞌime am juꞌuneiyaane, inimeꞌe 
jukaꞌ bem yaꞌari, tua ka suawaka 
aꞌ weyeꞌu. Jiba junuen jumeꞌ 
woika, Moiseej tukaꞌuta aꞌ bejeꞌeka 
aukame, junae betana ameu yeu aꞌ 
sikaꞌa benasia.

Ka intok au jiꞌojteneeka, juꞌu 
Paplo, Timoteotat nesawe

10
 Taa empo, jukaꞌ in yee majtai, 

tua yumaꞌisi aꞌ taꞌaaka, jiba aet 
jiapsek. Inim tuꞌisi in jiapsaꞌut 
intok inim jukaꞌ in aet jiapseka in 
aet yeu yumaꞌapeaꞌut. Krijtota tua 
in aꞌ eiyaaka jiapsekaꞌut. Siꞌimeku 
a in boꞌo bichaꞌut. Jukaꞌ in yee 
nak taꞌaaka jiapsaꞌut. Intok siꞌime 
neu weyemta, ka jain eaka in 
aꞌ ineꞌaaꞌut. 11

 Iniꞌi, Krijtota mak 
in eaꞌ betchiꞌbo, inepo jajjawaka 
intok jiokot ino bichakai jiba ka 
taꞌabwisia, taa Krijtota mak eaka 
in jiapsaꞌu. Empo, jukaꞌa, jum 
bwere joꞌaram, Antiokiaꞌ teaꞌpo 
intok Ikoonioꞌ teaꞌpo intok Lijtraꞌ 

teaꞌpo, junaman siꞌimeta jukaꞌ neu 
suawaka, jiokot in bitwakaꞌuta 
empo aꞌ juꞌuneiyaa. Taa junaman 
juꞌu yoꞌowe Jesukrijto, siꞌime 
inia betana nee aniaka nee 
ama yoꞌeetuak. 12

 Bweꞌituk inia 
betana lutuꞌuria, inim siꞌime 
jumeꞌe, wepulsi Krijtota betchiꞌbo 
jiapsibaeme, inimeꞌe, ameu 
suawaka, bem jiokot emo bitneeꞌuta 
ameu aꞌ auneꞌpo. 13

 Taa jumeꞌ ka 
tuꞌi yoemem intok jumeꞌe, jukaꞌ 
aa nokiꞌichiata yee sualtuaka am 
majtame, inimeꞌe cheꞌa juniꞌi tua 
bem ka tuꞌi yoememtu sakaneeꞌu 
amet aune. Inimeꞌe, yee bai 
tattaꞌaaka intok naa buustia bempo 
juniꞌi bai taꞌaarim takai.

14
 Taa iꞌan, empo, jukaꞌ em 

taꞌaalaaꞌuta empo inikaꞌa aꞌ 
lutuꞌuriatukaꞌuta aꞌ mammateka 
em aet juꞌuneaꞌuta, ka aꞌ koptaka, 
bichau bicha aet jiapsine. Empo 
su jaibu juꞌunea, inikaꞌa jabetau 
em aꞌ taꞌaakaꞌuta. 15

 Bweꞌituk 
empo, jumeꞌ Liojta betana jiꞌosia 
jiꞌojteim, inimeꞌe, tuꞌikut enchi 
majtaneeme, intok inimeꞌe enchi 
aet juꞌuneetuame, Jesukrijtota, aꞌ 
sualeka aapoꞌik betchiꞌbo em jinneꞌui 
tuneeꞌuta. 16

 Siꞌime iniꞌi Liojta betana 
nooki jiꞌojtei, jumeꞌ aꞌ jiꞌojtekame, 
Liojta betana tua aꞌ eaꞌpo aman 
juꞌuneetuawaka aꞌ jiꞌojtek. Intok 
iniꞌi san, Liojta betana lutuꞌuriata, 
yee ae majtapo intok iniae, ka 
ammaꞌali jiapsiwamta betana intok 
junuen, Liojta bichapo, siꞌimeku 
tuꞌisi jiapsiwamta betana, iniꞌi, yee 
ae aniapo tuꞌi. 17

 Junuen iniae, itom 
jumeꞌ Liojta betchiꞌbo jiapsame, inim 
siꞌime tuꞌisi weyemta, yumaꞌisia au 
yumaka, a itom aꞌ jooneꞌ betchiꞌbo.

4  Liojta bichapo, intok juꞌu itom 
yoꞌowa Jesukrijtota bichapo, 

iniꞌi, aapo juꞌu aꞌabo, senuk siꞌimem 
bepa cheꞌa yoꞌo yaꞌataka katekamta 
benasi weyeka intok inim, wameꞌe 
jiapsame intok jumeꞌ kokkolam 
am yaꞌuraa bittuaneemta bichapo, 
inepo nee tua junen jiaka, 2 jukaꞌ 
Krijtota bemela nok lutuꞌuriata, jiba 
weeꞌpo, ee betana aꞌ jikkajibaawao, 
intok kia ka aꞌ jikkajibaawao juniꞌi, 
em yeteu aꞌ nokneꞌ betchiꞌbo nee 
enchi aet tekil maka. Empo, aet 
yanti elaka bempoꞌim aꞌ mabet 
maisi ameu aꞌ teuwaane. Intok 
tuꞌisi bem jiapsaꞌu betana, tuꞌikut 
ameu noknee. Inia betana, a em 
boꞌo bichaka em yee majtaꞌuta 
et bit tebokai. 3 Bweꞌituk inim 
chukula taewaim yumaꞌane, junako 
jukaꞌ yoemrata, juꞌu tuꞌik betana 
weyeka bempoꞌim majtawaꞌuta, ka 
aꞌ eiyaaka, ka aꞌ mabetbaaneeo. 
Ala inimeꞌe, bempoꞌim eaꞌpo 
aman, bem tuꞌureeꞌu betana, 
juebenam jumeꞌ am majtaneeme 
jariwaka, bempoꞌim am majtatuane. 
4

 Jukaꞌa, Liojta betana nok 
lutuꞌuriata jikkajiꞌeaka su, omola 
aꞌ tawaaka intok inimeꞌe, siꞌimeta 
ka lutuꞌuriata, aa nokiꞌichiata 
aꞌ jikkajipeene. 5 Taa empo, jiba 
jukaꞌ siꞌimeku suasi jiapsaka em 
emo ujuꞌuneeꞌuta, ka aꞌ koptaine. 
Aapoꞌik betchiꞌbo em jiokot emo 
bitneeꞌuta, ka aꞌ majjaune. Empo, 
jukaꞌ Krijtota nok lutuꞌuriata, yee 
aꞌ majtaka, aꞌ sual tebone. Jukaꞌ em 
au yeu puꞌarit, em a joaꞌuta, tuꞌik 
tekilet, tuꞌisi aet yeu yumaꞌane.

6
 Inepo ala, nee inim in 

meꞌetuneeꞌu betana, jaibu abe 
net nesawa. Intok juꞌu taewai, 

Krijtotamak anneeka in aet 
luꞌutineeꞌu, jaibu yumaꞌasek. 
7

 Ineponee inim tua juebenaka 
obiachiku jiokot ino bitchuk. Intok 
inepo, Krijtota in aꞌ sual taꞌaaꞌuta, 
ka aꞌ taꞌaruka, inepo inim Krijtota 
sualeka jiapsaka, aapoꞌik betchiꞌbo 
in jooꞌeaꞌuta, kaita ama beꞌeekai, 
nee aet yeu yumaꞌasuk. 8 Intok 
iꞌani, inim siꞌimeku Liojta bichapo 
tuꞌisi jiapsiwaka yee makwaꞌu, 
kaitau a tamachiatuka, tuꞌika 
aamak in bitneeꞌu, iniꞌi, chukula 
yoꞌowe Jesukrijto, aapo yeteu aꞌ 
lutuꞌuriatukaꞌpo aman yee yaꞌuraa 
bittuame, junae taewait nee aꞌ 
bittuane. Intok inikaꞌa, ka nee 
inepolaik jiba, aꞌ bittuanee junae 
taewaitchi. Ala inikaꞌa, siꞌime jumeꞌ 
jiba aapoꞌik nak taꞌaaka, juchi 
aꞌabo aꞌ nottineeꞌuta aꞌ bitpeaka 
jiapsisukame.

Paplota, jukaꞌ Timoteota 
aꞌ yaꞌaria iꞌaꞌu

9
 Empo lauti aꞌabo em nee bitneꞌ 

betchiꞌbo, nee jiokoeka, lauti aꞌabo 
weene. 10

 Bweꞌituk juꞌu Lemaaj 
teame, aapo ka intok neu yepsaka 
inim nee toꞌo simlaa. Bweꞌituk aapo 
inim jukaꞌ ka Liojta betana weyeka 
joowamta cheꞌa aꞌ tuꞌurekai. Intok 
aapo jum bweꞌu joꞌara Tesaloonikaꞌ 
teaꞌu bicha simlaa. Juꞌu Kreseenteꞌ 
teame, aman bwiaara Kalaasiaꞌ 
teaꞌu bicha simlaa. Juꞌu intok 
Tiitoꞌ teame, bwiaara Lalmaasiaꞌ 
teaꞌu bicha siika. 11

 Inim, kia juꞌu 
Luukaj teame jiba nemak tawalaa. 
Junaman jukaꞌ Maekoj teamta 
jaiwaka, aapoꞌik aꞌabo nuꞌupane. 
Bweꞌituk aapo tekilta a nee jooria. 
12

 Jukaꞌ Tikiikoꞌ teamta nee aman 

bweꞌu joꞌara Eepesoꞌ teaꞌu bicha nee 
aꞌ bittualaa. 13

 Intok empo, aman 
jumeꞌ tebeka in bepa tajoꞌoreꞌum, 
jum bweꞌu joꞌara Tooaj teaꞌpo, 
seenu, Karpoꞌ teamta joꞌaapo in toꞌo 
sikaꞌum, empo bina bicha weyeo, 
ka am koptaka, neu am nuꞌupane. 
Intok ket jumeꞌ liprom. Taa nee 
jumeꞌ jiꞌosia jiꞌojteim cheꞌa juniꞌi 
nee am boꞌo bicha.

14
 Jukaꞌ sisiꞌiwookta tekipanoame, 

juꞌu Alejanroꞌ teame, ka tuꞌik 
buꞌuuk neu yaꞌalaa. Taa aapo juꞌu 
achai Lios, aapoꞌik neu yaakaꞌuta, 
jiba junaen aꞌ bittuane. 15

 Empo inia 
betana ket emo suuane. Bweꞌituk 
iniꞌi, Krijtota betana itom yee 
majtaꞌuta, tua namakasi aꞌ bejeꞌeka 
aane.

16
 Junako, cheꞌa bat yaꞌuraatau 

nee yeu tojiwao, kaabe nee nokriak. 
Taa junamaꞌa siꞌime nee ama 
inepolaika toꞌo sajak. Junuen taka 
juniꞌi, tua tuꞌi ean, juꞌu Lios aet 
am jiokoeko. 17

 Taa junamaꞌa juꞌu 
yoꞌowe Jesukrijto, nemak tuka 
intok kaachin in eeneꞌ betchiꞌbo, 
nee aniak. Junuen san inepo 
junamaꞌa, jukaꞌ Jesukrijtota betana 
nok lutuꞌuriata aꞌ teuwaaka intok 
junuen, siꞌime jumeꞌ ka jurio 
yoemrataka ama aneme, nee aꞌ 
jikkajituak. Intok jiba junaen juꞌu 
Lios, junamaꞌa unnaa jinilwatchiku, 
jiba ousei tebauremta betana nee 

jinneꞌukamta benasi aayuk. 18
 Intok 

ketchia, aapo siꞌimeku inim juꞌu 
ka tuꞌik betana, ka in aet jiꞌopneꞌ 
betchiꞌbo, nee aniaka nee ama 
yoꞌeetuane. Intok chukula, jum 
aapoꞌik yoꞌo nesaweka aꞌ katekaꞌu, 
teekau in aamak anneꞌ betchiꞌbo, 
junak tajtia siꞌimeku nemak tune. 
Aapoꞌiku, jiba betchiꞌbo aapoꞌik 
yoꞌoriwaka aꞌ alleetuaneeꞌu au 
lutuꞌuriatune. Tua junuentune.

Jiꞌojtesuka aꞌ tebotua intok 
Liojta betana au tuꞌik aꞌawa

19
 Jukaꞌ Piijkaꞌ teamta intok 

jukaꞌ Akiilata intok siꞌime 
jumeꞌ Onesiiporoꞌ teamta 
joꞌaapo joꞌaakame, empo nee 
am tebotuariane. 20

 Juꞌu Erajtoꞌ 
teame, jum bweꞌu joꞌara Korintoꞌ 
teaꞌpo taawak. Jukaꞌ Toopimoꞌ 
teamta intok, koꞌokoemta nee 
joꞌara Mileetoꞌ teaꞌpo aꞌ toꞌo siika. 
21

 Empo, baji metpo sebeneeka kee 
aꞌ yumao, aꞌabo wee betchiꞌbo emo 
bamijtuane. Jumeꞌ inen teakame 
eu tebote, juꞌu Euboloꞌ teame, juꞌu 
Puurej teame, juꞌu Linoꞌo teame, 
juꞌu Kaauriaꞌ teame intok siꞌime 
jumeꞌ inim Krijtopo itomak werim.

22
 Aapo juꞌu yoꞌowe Jesukrijto, 

siꞌime em jiapsaꞌut jiba emak tune. 
Intok juꞌu Lios, siꞌime enchim, 
aapoꞌik betana tuꞌik enchim 
bittuane. 

Juꞌu Paplo, Tiitoꞌ teamtau jiꞌojte

1  Inepo Paploꞌ teame, Liojta 
betchiꞌbo jiapsaka intok 

aꞌ nesaurita joame intok inepo, 
Jesukrijtota betana yeu puꞌaritaka 
yeteu bittuari, junuen inepo, jumeꞌ 
Liojta yeu puꞌarim, bempoꞌim, Liojta 
betana weyeka aꞌ nok lutuꞌuriata 
intok bempoꞌim Liojta sualeka 
aꞌ yoꞌoreeꞌu betana, junaet am 
majta betchiꞌbo aꞌ tekil maki. Iniꞌi 
lutuꞌuria, inim, Liojta betchiꞌbo tuꞌisi 
yee jiapsituame betana. 2 Junuen 
inimeꞌe, jukaꞌ jiba yuu jiapsiwamta, 
Lios, jakwoo juniꞌi aa nokiꞌichiata 
ka nokame, aapoꞌik inim aniata 
kee naateo naatekai itou bicha aꞌ 
naꞌikiakaꞌuta. 3 Intok iꞌani, taewai 
au yeu aꞌ puꞌarit, inim aapo, jiba 
aapoꞌik betana nok lutuꞌuriata, aapo 
itom jinneꞌume juꞌu Lios, aapo nee 
aet saweka, in aꞌ tekil makakaꞌue in 
yee majtaꞌue, yee aꞌ juꞌuneiyaatualaa. 
4

 Inikaꞌa jiꞌosia jiꞌojteita nee eu bittua, 
Tiito, empo Jesukrijtota itom aꞌ sualeꞌ 
betchiꞌbo, tua lutuꞌuriapo in yoemia. 
Inepo, itom yoꞌowa Liojta betana 
intok Jesukrijto, itom jinneꞌukamta 
betana, jukaꞌ tuꞌika em bitneeꞌuta 
intok yanti, ka jain eaka em 
jiapsineeꞌuta ee betana aꞌ waatakai.

Juꞌu tekil Tiitota jum bwiaara 
Kreetaꞌ teaꞌpo yaakaꞌu

5
 Junako, inepo jum senu bwiaara 

bawepo yeu kateka, Kreetaꞌ teaꞌpo 
nee enchi toꞌo sikaa, junamaꞌa, 
inepo jukaꞌ em joaꞌuta, ama 
beꞌeemta em aꞌ chupsuneꞌ betchiꞌbo, 
intok junaman, ili joꞌaram beꞌeka 
tana, tua in enchi aet tejwaakaꞌpo 
aman, jumeꞌ Krijtota sualemmeu 
yoꞌo yaꞌarim tuneeme, em yeu am 
puꞌaka, am yoꞌo yaakaꞌ betchiꞌbo 
nee junamaꞌa enchi tawaak. 
6

 Juꞌu Krijtota sualemmeu yoꞌo 
kechaꞌanaame, iniꞌi, siꞌimeku au 
suuaka jiapsine. Junuen, kaitaꞌpo, 
ka tuꞌik betana aet noknaꞌ betchiꞌbo. 
Iniꞌi, wepulaik jiba jubine. Intok 
inimeꞌe yoemiam, Krijtota am 
nakeka aꞌ sual taꞌaane. Intok inim 
tuꞌisi jiapsaka intok bem yoꞌowam 
nok jikkajaka, am yoꞌoreka bem 
jiapsaꞌu, amet juꞌuneiyaanaa. 
7

 Bweꞌituk, juꞌu, jumeꞌ Krijtota 
sualemmeu yoꞌo yaꞌari, iniꞌi, 
Liojta betchiꞌbo aꞌ jooꞌeaꞌuta aꞌ 
tekil maktakai, junuen, ka tuꞌik 
betana ka aet noknaꞌ betchiꞌbo, 
utteꞌa, siꞌimeku aapoꞌik au suaka aꞌ 
jiapsineeꞌuta. Kaitaꞌpo aapo aꞌ eaꞌpo 
jiba weene. Intok kia seej chukti aꞌ 

Tiito

omtineeꞌu betana au yuꞌiine. Iniꞌi 
ka naamumukne. Intok kia ka yee 
bepbaane. Intok kia tomita, ka aꞌ 
kobaꞌita ka aꞌ ukkuline. 8 Ala iniꞌi, 
jumeꞌ mekka betana au yaajame, aꞌ 
joꞌapo tuꞌisi am mabbetneeꞌuta aꞌ 
taꞌaane. Tuꞌik boꞌo jooriaka jiapsine. 
Siꞌime suawaka, suasi jiapsiwamta 
taꞌaane. Tuꞌika, lutuꞌuriaka 
weyemta boꞌo jooriane. Wepulsi 
Liojta betchiꞌbo jiba jiapsine. 
Intok juꞌu ka tuꞌik betana a au aꞌ 
yuꞌineeꞌuta taꞌaane. 9 Iniꞌi, Krijtota 
betana nok lutuꞌuriata, tua ammaali 
weyeka, aapoꞌik aꞌ majtawakaꞌa 
benasi aꞌ taꞌaaka, iniat wikiaka 
ket watem inikaꞌa tuꞌik betana yee 
majtawamtae, ka taꞌabwisi eaka, 
ka bem koꞌom eeneꞌ betchiꞌbo 
am aniane. Intok iniae, jumeꞌ aꞌ 
bejeꞌeka nokame, inia betana 
taꞌabwisi eaka, jukaꞌ lutuꞌuriata 
bem aꞌ jajamneꞌ betchiꞌbo.

10
 Bweꞌituk jumeꞌe, jukaꞌ Liojta 

betana nok lutuꞌuriata, ka aꞌ 
jikkajika jiapsibaeme, juebena. 
Intok jumeꞌ juriom nasuk cheꞌa 
juniꞌi anekai, inimeꞌe, kaita 
suawakamta yee majtame intok 
jukaꞌ yoemrata bai tattaꞌaa. 
11

 Inimeꞌesan junen, itepo, bem 
yee majtaꞌu betana, tee am nok 
kobaꞌane. Bweꞌituk inimeꞌe junen, 
inim jaibu watem joꞌaakame, 
lutuꞌuriata betana taꞌabwisi am 
eetuaka am koptatualaa, jachin 
juniꞌi tomi yoꞌobaekai jukaꞌ ka bem 
yee majtaꞌeaꞌuta yee majtakai.

12
 Seenu, jiba inime mak junama 

bawepo bwiia yeu kateka Kreetaꞌ 
teaꞌpo joometaka, chukula yeu 
weenemta watekut juꞌuneaka 
nokame, aapo, jiba jumeꞌ ale 

benasi yoememmet nokaka, iniꞌi: 
“Jumeꞌ inim bwiaara Kreetaꞌ teaꞌpo 
joomem, jiba junen aa nonokiꞌichi. 
Ka tuꞌik yeteu joowamta tuꞌure. 
Ka weelaꞌpo jijiꞌibwa. Intok ka 
tekipanoaka jiapsibaeme”, ti jiiak. 
13

 Intok iniꞌi, lutuꞌuriata nookak. 
Inia betchiꞌbo empo, junamaꞌa 
jumeꞌ Krijtota sualemmeu, kutti 
ameu noknee junuen inimeꞌe, 
ka kia jak waꞌam, taa yumaꞌisi 
Krijtota sual taꞌaaka bem jiapsineꞌ 
betchiꞌbo. 14

 Intok inimeꞌe, jukaꞌ 
jurio yoemrata betana weyeka, ka 
lutuꞌuriataka, kia beja etejoitaka 
teuwaarita, intok kia, wameꞌe, 
Liojta betana lutuꞌuriata omola 
tawaaka, taꞌabwik bem nesaurim, 
ka bem am jikkajibaaneꞌ betchiꞌbo, 
inia betana kutti ameu noknee.

15
 Jumeꞌ wepulsi tuꞌika jiba amet 

ayukai, inimeꞌ betchiꞌbo, siꞌime 
tuꞌisi weyeka aayuk. Taa wameꞌe, 
ka Krijtota sual taꞌaaka intok 
kia tuꞌika kaita amet ayukame 
betchiꞌbo, wepulsi tuꞌi machika 
ame betchiꞌbo kaita. Bweꞌituk bem 
eerim intok bempoꞌim a emo ae 
juꞌuneiyaaꞌu suawa, jaiti machika, 
tuꞌik kaita a am bittua. 16

 Inimeꞌe, 
Liojta emo taꞌaꞌati jiakai, taa bempo, 
juꞌu bem jiapsaꞌue, a juꞌuneiyaatu, 
inia betana ka aꞌ lutuꞌuriatukaꞌu. 
Inimeꞌe kujtiachisi mamachi. Intok 
jita yaꞌuraata juniꞌi ka jikkaja. Tuꞌik, 
jita juniꞌi ka aꞌ joo taꞌaa.

Juꞌu tuꞌik betana yee ae majtawaꞌu

2  Taa empo, juꞌu em nokneeꞌu, 
iniꞌi, jiba weeꞌpo, juꞌu siꞌime 

tuꞌik betana yee majtawamta mak 
weyeme tune. 2 Jumeꞌ yoꞌotuim naa 
buustia bem unnaa nonokneeꞌut 

emo am suaneeꞌu betana, ameu 
noknee. Intok emo yoꞌori teboka, 
suawaka, suasi jiapsiwamta taꞌaane. 
Intok jiba junaen, Krijtota bem 
sualeꞌuta, Liojta lutuꞌuriata witti 
aꞌ weyeꞌpo aman, tuꞌisi aꞌ sualne. 
Bem yee nak taꞌaaneeꞌut intok 
siꞌimeku a bem boꞌo bitneeꞌut, inia 
betana ameu nokne. 3 Ketchia jiba 
inieni, jumeꞌ jaamut yoꞌotuim, 
siꞌimem bichapo sua maisi intok 
Liojta yoꞌoreka jiapsine. Inimeꞌe 
kaabetat nokaka rejtine. Intok kia 
ka nanaakone. Bempo, bem tuꞌisi 
jiapsaꞌue, tuꞌik amet taꞌaa tebokai. 
4

 Junuen jumeꞌ bebemem, bem 
kukunam intok bem yoemiam, bem 
am nak taꞌaaneeꞌut, 5 intok inimeꞌe, 
suawaka, suasi jiapsiwamta taꞌaane, 
intok wepulsi tuꞌisi bem jiapsiꞌeaꞌa 
benasi jiapsine. Inimeꞌe, bem 
joꞌarata makripo, tuꞌulisi tekil ka 
oubane. Siꞌimeku tuꞌu jijiapsine. 
Bem kukunam mak tuttuꞌika am 
nok jikkajine, inia betana am majta 
betchiꞌbo. Junuen inim, kaabeta, 
Liojta nok lutuꞌuriat ka tuꞌisi nokneꞌ 
betchiꞌbo. 6 Jumeꞌ juꞌubwa yoꞌotume 
juniꞌi ketchia, jiba junaen, empo, 
inim siꞌimekut suasi am jiapsineꞌ 
betchiꞌbo ameu noknee. 7 Intok 
inia betana, jiba empo, tuꞌisi em 
jiapsaꞌu betana, siꞌimekut tuꞌik eu 
am taꞌaatuane. Inimeꞌe, empo iniat 
am majtakai, wepulsi aꞌ eiyaaka 
em aet jiapseka, aꞌ boꞌo jooriaꞌuta 
jiba, kaita mabet boꞌo bichakai em 
joaꞌue et aꞌ bit teboka am majtane. 
8

 Inikaꞌa intok empo nokakai, 
wepulsi lutuꞌuriaka, suawaka, witti 
aꞌ noknee. Junuen, iniat kaabe ka 
tuꞌisi aꞌ weyeꞌeti jiaka, a enchi aet 
yoopna machikai. Junuen inim, juꞌu 

itom bejeꞌeka aneme, inia betana 
tiune. Iniꞌi junuen kaitat, ka tuꞌisi 
emot a nok machikai.

9
 Jumeꞌ tetekoka, bem tekom 

betchiꞌbo jiapsame, empo, jumeꞌ 
tekom, siꞌimeku am nok jikkajineꞌ 
betchiꞌbo, inimeꞌe bem joaꞌue am 
alleetuakai intok kaitat bem am 
bejeꞌeka am nonokneꞌ betchiꞌbo, 
ameu noknee. 10

 Intok inimeꞌe, ka 
bem jita eꞌetbwaneꞌ betchiꞌbo, ala 
inimeꞌe wepulsi siꞌimekut bem emo 
yoꞌori teboꞌuta amet bit tebone. 
Junuen inim siꞌimem, bem tuꞌisi 
emo weiyaaka bem jiapsaꞌut, jukaꞌ 
Lios itom jinneꞌukamta betana 
lutuꞌuriata yee majtawaka weyemta, 
aꞌ eiyaawaka aꞌ tuꞌireakaꞌpo amet aꞌ 
bitnaꞌ betchiꞌbo.

11
 Bweꞌituk juꞌu Lios, inim yee 

jinneꞌu betchiꞌbo, aꞌ joaꞌue itou 
waatek, tua yee nak jiokolekai. Iniꞌi 
san inim siꞌimem jinneꞌuneeka 
weye. 12

 Inien juꞌu, jukaꞌ Liojta 
tua yee aꞌ nak jiokoleꞌue, itepo 
a aet juꞌunea, jukaꞌ inim ka 
tuꞌika joowamta intok ujyoisi 
weyeka, yeeꞌalleetuaka ka tuꞌik 
itom joopeaꞌuta, itom aꞌ kopta 
iꞌaka intok inim, suawaka, suasi 
itom jiapsineeꞌuta intok tuꞌik, 
lutuꞌuriakamta joaka, intok 
jiba Liojta yoꞌoreka itom aꞌ 
alleetuaneeꞌuta itom aꞌ majta. 
13

 Intok ketchia inikaꞌa, jukaꞌ 
chukula, tua ujyoisi weyeka, 
chupneeka, aapoꞌik itom aꞌ bitneꞌe 
ti jiakaꞌuta, iniꞌi, jukaꞌ itom 
jinneꞌukame, Jesukrijto, aapo itom 
eiyaaꞌu, Liojta tua yoꞌorisi aꞌabo 
aꞌ nottineeꞌuta aꞌ bit boꞌo bichaka 
itom jiapsineeꞌu betana itom aꞌ 
majtakai. 14

 Aapo jiba itom jinneꞌu 

betchiꞌbo, aꞌ meꞌetuneꞌ betchiꞌbo au 
suꞌu tojak. Junuen, inim siꞌime ka 
tuꞌik betana itom jinneꞌuka, intok 
wepulsi siꞌimeku aapoꞌik betchiꞌbo 
a itom jiapsaꞌpo tajtia, junuen 
aapoꞌik yoemiam taka, tua junen 
jiaka, siꞌime tuꞌik itom aꞌ joaka 
jiapsipeeneꞌ betchiꞌbo.

15
 Jiba inia betana san, empo, 

utteꞌa am majtaneeꞌuta. Inimeꞌe, 
ka koꞌom eaka intok ka taꞌabwisi 
bem eeneꞌ betchiꞌbo, empo, Krijtota 
betana siꞌimeku lutuꞌuriaka, kuttipo 
ameu noknee. Empo, kaabeta inia 
betana jachin juniꞌi, kia jak waꞌam 
emak aꞌ weetuane.

Juꞌu, jumeꞌ Krijtota sualeme jooꞌeaꞌu

3  Inimeꞌe empo, inim yoemratau 
yoꞌo yaꞌarita intok siꞌime 

wate yaꞌuraata, ka am bejeꞌeka, 
bem eaꞌpo aman bem katneeꞌut, 
intok bem joo iꞌaꞌut bem am 
nok jikkajineeꞌu betana ameu 
noknee. Intok ket inimeꞌe, siꞌime 
tuꞌisi weyemta bem aꞌ jooneeꞌuta, 
wepulsi bem aet jiapsineꞌ betchiꞌbo 
ameu noknee. 2 Kaabetat ka tuꞌisi 
bem nokneeꞌut intok ka bem 
nanassuaneeꞌut, ala yee jiokol 
taꞌaaneeꞌut, inim siꞌimemmak, bem 
tuttuꞌika jiapsaꞌut, emo juꞌuneiyaa 
tebokai.

3
 Bweꞌituk itepotee juniꞌi ketchia, 

cheꞌa bat naataka, suawa kaita 
itot ayuka intok itepo ka Liojta 
nok jikkaji taꞌaan. Ammaꞌali ito 
jiapsaꞌati eaka, kaachin auka bai 
taꞌaawaka tee jijiꞌoben. Intok ka 
tuꞌik itom joopeaꞌu betana intok 
inim siꞌime ka tuꞌika emo ae 
alleetuawaka joowamta betana, 
itepo ka ito yuꞌeen. Wepulsi ka 

itom yee bibitpeaꞌu, kaabetat jita 
itom tuꞌureeꞌu, siꞌimemmak tee 
jujuꞌenaekan, kujti mamachika 
intok naa buusti itepo juniꞌi, kujti 
eiyaawan. 4 Taa junako, juꞌu Lios 
itom jinneꞌukame, tua yee aꞌ nak 
jiokoleeꞌuta intok tua yee aꞌ nak 
taꞌaaꞌuta inim yeu aꞌ machiakai, 
5

 iniae itom jinneꞌuk. Intok ka jita 
tua tuꞌik itom yaꞌari betchiꞌbo 
itom au lutuꞌuriakaꞌa benasia, taa 
ala, aapo junuen tua yee aꞌ nak 
jiokolekaꞌ betchiꞌbo aꞌ yaakaꞌue, 
itom ka tuꞌuwa yaꞌarimmet itom 
jiokoeka intok aapo, aꞌ tuꞌu jiapsie, 
iniae bemelasi itom jiapsineeꞌuta 
itot aꞌ autuakai. 6 Aapo, juꞌu itom 
jinneꞌukamta, Jesukrijtota betchiꞌbo, 
aapoꞌik betana aꞌ tuꞌu jiapsita, kaita 
beꞌeeka, yumaꞌisi itom aꞌ bittualaa. 
7

 Junuen, tua yee nak jiokolekai, 
aapo, aꞌ yoemiawam benasi, tuꞌisi 
itom mabetaka, intok junuen itepo, 
jukaꞌ jiba yuu jiapsiwamta, itom bit 
boꞌo bichaꞌuta, aamak itom aꞌ bitneꞌ 
betchiꞌbo.

8
 Siꞌime iniꞌi nooki in eu teuwaari, 

tua lutuꞌuria. Intok inepo inia 
weemta betana, ka aꞌ koptaka, 
kuttipo nee enchi ameu aꞌ nok iꞌa, 
junuen, jumeꞌ Liojta sual taꞌaame, 
tuꞌisi weyemtat jiapseka bem aꞌ 
jooneꞌ betchiꞌbo. Bweꞌituk iniꞌi inien 
teuwaawame, tuꞌika aet ayuka 
intok iniꞌi siꞌimem betchiꞌbo tuꞌika 
siꞌimekut yee aniaka weye. 9 Taa 
empo, jukaꞌ ili juniꞌi ka suawaka 
teuwaawamta betana intok kia 
jukaꞌa, jumeꞌ bat naataka katriam 
betana weyeka, ka lutuꞌuriataka kia 
beja etejoi taka ayukamta, intok 
Moiseejtukaꞌuta nesauri jiꞌojteim, 
inimeꞌe betana ka nau eewaka, nau 

nok nassuawamta, kia ili juniꞌi ka aꞌ 
jikkajibaane. Bweꞌituk iniꞌi weeme, 
kaita tuꞌika aet aayuk intok kaita 
teuwaa.

10
 Intok junamaꞌa Krijtota sualeme 

nasuk, senuk ka enchim nau 
eetuaka, emo naꞌikimtetuabaemta 
aneo, inikaꞌa empo, sejtul oo 
woosa inia betana aꞌ tejwaaka au 
noknee. Inikaꞌa intok, ka enchi aꞌ 
nok jikkajao, ka intok emo mak aꞌ 
tuꞌurine. 11

 Bweꞌituk junuen iniae 
empo a aet juꞌuneene, inikaꞌa 
inien anemta, wepulsi ka tuꞌik aet 
ayukaꞌpo. Intok jiba aapoꞌik inien 
ka tuꞌik aꞌ yaꞌarikue, iniae ka tuꞌisi 
au tawaariakaꞌuta.

Jukaꞌ Paplota, Tiitota aꞌ yaꞌaria iꞌaꞌu
12

 Empo, jukaꞌ Artemaaj teamta 
oo jukaꞌ Tiikikoꞌ teamta, inime 
betana senuk nee aman eu aꞌ 
bittuako, junak ka boꞌo bichaka, 
empo aman bweꞌu joꞌara Nikopolij 
teaꞌu neu yebijne. Bweꞌituk inepo 

junamaꞌa, baji metpo seberiata 
simsuꞌpo tajtia nee ama anbaekaꞌea. 
13

 Empo, jukaꞌ yaꞌuraata bichapo 
yee nokriamta, Seenaj teamta, intok 
jukaꞌ Apooloj teamta, inimeꞌe a am 
aniaꞌut, siꞌimeku inimeꞌe naa buusti 
bem kateꞌu bicha bem boꞌo jooneꞌ 
betchiꞌbo, kaita ameu beꞌeekai, 
siꞌimeku am aniane. 14

 Intok 
junamaꞌa jumeꞌ Krijtota sualeme 
ketchia, jiba inien tuꞌisi weyemta aꞌ 
joo taꞌaane. Intok junuen bempoꞌim, 
jumeꞌ jiokot eame bem am anianeꞌ 
betchiꞌbo. Junuen inimeꞌe, tuꞌik 
joaka intok yee aniaka, inim tuꞌiku 
amet eenaa.

Jiꞌojtesuka am tebotua intok 
Liojta betana ameu tuꞌik aꞌawa

15
 Jumeꞌ inim nemak aneme, 

siꞌime eu tebote. Empo, junama 
jumeꞌ Krijtopo itomak werim, itom 
nakeꞌum, nee am tebotuaria. Juꞌu 
Lios, aapoꞌik betana tuꞌik enchim 
bittuane. Tua junuentune. 

TIITO 3



547

Juꞌu Paplo, Pilemon teamtau jiꞌojte
1

 Inepo Paplo, Jesukrijtota 
betchiꞌbo etaꞌitakai intok juꞌu 
Krijtopo itomak weri, Timoteoꞌ 
teamtamak aneka, ikaꞌa jiꞌojteita 
ne eu jiꞌojte, itom nakeꞌu Pilemon 
teame, empo Liojta tekilpo itom 
aniame. 2 Intok jumeꞌ Krijtota 
sualeka em joꞌapo nau emo 
totojammewi, intok ket jukaꞌ 
itomak weri, Appiaꞌ teamta intok 
ket junuen, jukaꞌ itom aniaka 
tekipanoamta, Arkiipoꞌ teamtau, 
inimeꞌe siꞌimemmeu jiꞌojteka am 
tebotua. 3 Itom achai Liojta betana 
intok itom yoꞌowe Jesukrijtota 
betana, jukaꞌ emou tuꞌuwatunemta 
enchim alleeneeꞌuta intok enchim 
jiapsimpo yanti elwamta em bitne.

Juꞌu Pilemonta Krijtota 
sualeka, yeꞌa nakeꞌu

4
 Jiba ne Liojta aet bai sae, eu 

waatekai, au bicha in nokaꞌabeleki. 
5

 Yoꞌowe Jesukrijtota em nakeꞌpo 
intok em aꞌ sualeꞌpo intok siꞌime 
jumeꞌ Krijtopo emak werim em am 
nakeꞌpo enchi juꞌuneiyaakai. 6 Intok 
junueni, Lios aapo am aniane, 
jumeꞌe, Krijtota tuꞌisi em sualekaꞌ 
betchiꞌbo, ket Krijtota suallame. Ket 

bem junuen tuꞌisi aꞌ juꞌuneiyaaneꞌ 
betchiꞌbo, siꞌimeta jukaꞌ tuꞌik, ae 
betana itou bittuawakaꞌuta. 7 Intok 
tuꞌisi te allea, Krijtota tuꞌisi em 
nakeꞌ betchiꞌbo. Intok ket, ee 
betchiꞌbo, itou weyemta te ka 
juiwaka, ito ousi eiyaa. Bweꞌituk, 
itomak weri, ee betchiꞌbo, jumeꞌ 
aman Krijtota sualeme, jiapsi 
joteꞌelam.

Juꞌu Paplo, Oneesimoꞌ teamta 
betchiꞌbo ujbwanta aꞌawa

8
 Inia betchiꞌbo san, Krijtota 

tekilpo in aneꞌ betchiꞌbo, em 
jooneeꞌut enchi in sauneꞌpo neu 
lutuꞌuria oꞌoben. 9 Taa cheꞌa ne inen 
aꞌ tuꞌure, in enchi nakeꞌ betchiꞌbo, 
ne eu ujbwana, inepo Paplo, jaibu 
yoꞌotuitakai, intok Jesukrijtota 
in sualeꞌ betchiꞌbo, etaꞌitakai. 
10

 Oneesimoꞌ teamta betchiꞌbo ne 
tua eu ujbwana, inim in etaꞌipo, 
Krijtota nok lutuꞌuriata in au 
nokaka aapoꞌik aꞌ sualekaꞌ betchiꞌbo, 
juꞌu Krijtopo tua in yoemiata 
betchiꞌbo.

11
 Bat naataka iniꞌi Oneesimo, 

enchi tekokai, kaitaꞌpo enchi 
anian. Taa iꞌani, siꞌimeku a itom 
aniane. 12

 Inikaꞌasan ne juchi eu 
bittua, in eu yepsakaꞌa benasia 

Pilemon

em aꞌ mabetneꞌ betchiꞌbo. 13
 Nee 

cheꞌa, im in etaꞌiꞌpo, nemak aꞌ 
tawaatuapea oꞌoben, intok Krijtota 
nok lutuꞌuriata betchiꞌbo im in 
etaꞌatuneꞌpo tajtia, ee betchiꞌbo, nee 
aꞌ bit iꞌakai. 14

 Taa nee, kia inepo 
in eaꞌpo, ka im aꞌ tawaak. Ka emak 
aꞌ lutuꞌuria yaakai. Intok junuen 
em nee aniaka em yaꞌaneeꞌuta, ka 
utteꞌapo benampo aꞌ joone, taa 
cheꞌa em aꞌ joopeaꞌpo amantune. 
15

 Jiba tua, jumak, juꞌu Oneesimo, 
chuuba enchi toꞌo simlatukan, 
junuen, iꞌan, jiba emak tawaabaekai. 
16

 Taa iꞌan, ka bat naataka em aꞌ 
jipueꞌe benasia aꞌ mabetne. Taa 
cheꞌa aꞌ eiyaakai, ka enchi aꞌ teko 
iꞌakai, taa em aꞌ sailaka aꞌ nakeꞌe 
benasia aꞌ mabetne. Inepo ala nee 
tuꞌisi aꞌ nake. Taa empo nee bepa 
cheꞌa aꞌ nakpo yumaꞌi. Ka kia ele 
benasia aꞌ yoemtukaꞌ betchiꞌbo jiba, 
taa cheꞌa, Krijtopo emak aꞌ weriakaꞌ 
betchiꞌbo.

17
 Junuen san, empo, wepulsi 

nemak eaꞌateko, nee em mabetaꞌa 
benasia aꞌ mabetne. 18

 Intok ka 
ammaꞌali emak aꞌ tawalatuko, 
intok enchi aꞌ wikiriao, aapoꞌik 
wikiriaꞌuta, neu aꞌ aꞌaune. 
19

 Inepo Paplo, in maamea inikaꞌa 
ne eu jiꞌojte. Inepone enchi aꞌ 
bejeꞌetuane. Nee intok enchi a 

au waatitua oꞌoben, Krijtota em 
sualeꞌ betchiꞌbo, em nee wikiriaꞌa 
benasia em machiakaꞌpo. 20

 Jeewi, 
nemak weri, ikaꞌa ujbwanta nee 
yaꞌariane, yoꞌowe Jesukrijtota em 
sualeꞌpo amani, intok Krijtopo 
em nemak weriakaꞌ betchiꞌbo, 
inikaꞌa nee yaꞌariaka in jiapsi 
alleetuane.

21
 Inikaꞌa inien ne eu jiꞌojte, em 

nee nok jikkajineꞌpo juꞌuneakai. 
Intok ne juꞌunea, ka kia in enchi 
yaꞌasaeꞌuta jiba em yaꞌaneꞌpo. 
22

 Intok ket, jiba junaensu, iiyilen 
ne eu ujbwana, ama in yebijneeꞌuta, 
nee beas aꞌ tuꞌutene. Bweꞌituk inepo 
Liojtat ne boꞌo bicha, in emou 
noitineꞌ betchiꞌbo, nee aꞌ ania neꞌpo, 
au bicha enchim nee nokriakaꞌpo 
amani.

Jiꞌojtesuk am tebotua, intok 
Liojta betana ameu tuꞌik aꞌawa

23
 Juꞌu, Jesukrijtota betchiꞌbo 

im nemak etaꞌi, Epaapraj teame 
eu tebote. 24

 Intok Maekoj teame, 
intok juꞌu Arijtaarkoꞌ teame, intok 
juꞌu Lemaj teame intok juꞌu Lukaj 
teame, tekilpo nemak aneme, siꞌime 
enchim tebotua.

25
 Itom yoꞌowe Jesukrijto, aꞌ 

tuꞌuwae enchi alleetuane. Tua 
junuentune. 

Juꞌu Lios, aꞌ usiwa yeu 
puaka, junuen nooka

1  Cheꞌa bat naataka wasuktiam 
simsukaꞌummet, juꞌu achai 

Lios, bat junakriapo, itom 
yoꞌowasukaꞌum betana watem 
yeu puꞌaka, jue benasi ameu au 
yeu machiaka, aapoꞌik betana 
lutuꞌuriata, ka nanau maisi aet am 
juꞌuneetuak. Junameꞌe intok itom 
yoꞌowasukaꞌummeu aꞌ nookak. 
2

 Taa iꞌan, inimeꞌe cheꞌa chukula 
taewaimmet, aꞌ usiwata itou 
bittuaka, junuen aapoꞌikue itou 
nokla. Juꞌu Lios, jiba inia aꞌ uꞌusie, 
siꞌimeta inim intok teekau aukamta 
aꞌ juꞌunaktek. Intok ket aapoꞌiku, 
jukaꞌ ayukamta au aꞌ yoꞌo yaꞌari. 
3

 Aapo ket junaꞌa, Liojta betana, 
aapoꞌik yoꞌorisi aꞌ machikaꞌu bena. 
Intok ket jiba aapoꞌik achai Liojta, 
ka bittaka tua aꞌ Liojtukaꞌpo, juꞌu 
aꞌ uꞌusiwa inim bittaka Liojtukan. 
Intok ket aapo, siꞌimeta jukaꞌ 
ayukamta, ka taꞌabwisia, taa tuꞌisi 
aꞌ ujuꞌu, aꞌ teuwaaꞌue utteꞌakai. 
Itom ka tuꞌuwa yaꞌarim betchiꞌbo 
jiokot au bitchuka, intok junuen, 
siꞌimeta itom bejeꞌetuariaka, 
teekau Liojtamak aꞌ batatana 
yejtek.

Juꞌu Liojta uꞌusi, ankelesim 
bepa cheꞌa eiyaawachi

4
 Siꞌime jumeꞌ ankelesim ama 

aneme bepa cheꞌa yoꞌoriwaka 
intok naksi eiyaawakai. Bweꞌituk 
siꞌime junameꞌebepa, siꞌimeku 
cheꞌa yoꞌoriwaka aꞌ bitnaaꞌu 
lutuꞌuriak. 5

 Bweꞌituk juꞌu Lios, 
jakwoo juniꞌi, jabe ankelejtau 
juniꞌi, kee:

Empoꞌe junen in yoemia, iꞌan 
empo inien in yoemiapo 
taꞌeenaa,

ti au jiiak. Intok kia jabe senu 
ankelejta betana juniꞌi:

Ineponee inia betchiꞌbo 
yoꞌowawai tune, aapo intok in 
yoemiatune,

ti ka jiulaa. 6 Taa aapoꞌik betana, 
tua bat wepul aꞌ uꞌusiwata aꞌabo aꞌ 
bittuakai, inen jiiak juꞌu Lios:

Liojta betana siꞌime jumeꞌ 
ankelesim, aꞌ yoꞌorine,

ti jiakai. 7 Jumeꞌ ankelesim betana, 
juꞌu Lios inen jiiak:

Jumeꞌ aꞌ ankeleswam, jekata 
benasi am jooa.

Intok jumeꞌ aꞌ saweꞌum, taji 
buaktiam benasi am jooa,

ti jiia. 8 Taa aꞌ uꞌusi betana, aꞌ Lioj 
rokaka, inien jiia:

Achai Lios, yoꞌotaka em aneꞌu 
jiba betchiꞌbotune.

Junaꞌa intok em yoꞌotaka 
nesaweꞌu, tuꞌuwa intok 
lutuꞌuria ausuꞌli.

 9 Empo tuꞌu lutuꞌuriata tuꞌure.
Jukaꞌ ka tuꞌik intok, ka eiyaa.
Inia betchiꞌbo san juꞌu Lios, juꞌu 

em yoꞌowa,
Siꞌime jumeꞌ ele benasi yoemem 

bepa, alleewamta enchi 
bittuak.

10
 Ket inen jiꞌojtei:

Empo achai, tua bat naatakai, 
empo bwiata juꞌunaktek,

Intok jukaꞌ teekata juniꞌi em 
maamea juꞌunaktewak.

 11 Iniꞌi luꞌutine, taa empo jiba 
betchiꞌbo tawane.

Siꞌime junaꞌa, tajoꞌota benasi 
moine.

 12 Tajoꞌotaꞌa benasi empo nat am 
tottane.

Intok taꞌabwisi bemelak benasi 
aune.

Taa empo ka taꞌabwisi aane.
Intok empo jakwoo juniꞌi ka 

luꞌutine.
13

 Juꞌu Lios, jumeꞌ aꞌ ankelesim 
betana, kaabetau inen jiulaa:

In batatana yejte,
Jumeꞌ enchi bejeꞌeme, in enchi 

aniaka, am kobaꞌasuꞌu tajtia.
14

 Siꞌime junameꞌe ankelesim, ka 
bittaka, Liojta betana tekilpo 
aane. Inimeꞌe, jumeꞌe, bem 
jinneꞌuituneeme ania betchiꞌbo 
aꞌabo bittuarim.

Kaachin itepo, jukaꞌ itom 
jinneꞌuituneeꞌu jak waꞌam bitnee

2  Jiba inia betchiꞌbo san, 
itepo, jukaꞌ itom jikkajaka 

juꞌuneiyaaꞌuta, cheꞌa juniꞌi aꞌ 
eiyaaka, aet jiapsine. Junuen 
ka jukaꞌ itom sualeꞌuta kopta 
betchiꞌbo. 2 Liojta betana nok 
lutuꞌuria, bat naataka taewaimmet 
jumeꞌ ankelesim yeteu teuwaakaꞌu, 
lutuꞌuriataka aꞌ tawakaꞌpo 
juꞌuneiyaawa. Jumeꞌ intok, ka tuꞌisi 
ayuka intok junakaꞌa lutuꞌuriata 
ka jikkajibaekame, ameu aꞌ 
lutuꞌuriatukaꞌpo aman, jiokot 
bem tawaneeꞌuta ameu chupuk. 
3

 Kaachin itepo ama yoꞌeene, inikaꞌa, 
kaitau a tammachiatuka, itom 
jinneꞌuituneeꞌuta omola tawaaka, 
ka aꞌ eiyaꞌateko. Bweꞌituk, jiba aapo 
itom yoꞌowe Jesukrijto, inikaꞌa itom 
jinneꞌuituneeꞌuta, bat aꞌ teuwaak. 
Chukula intoko, jumeꞌ ae tana 
junakaꞌa lutuꞌuriata jikkajakame, aꞌ 
lutuꞌuriatukaꞌpo aman junuen itom 
aꞌ majtak. 4 Juꞌu Lios intok ketchia, 
aapoꞌik betana a jita aꞌ joaꞌue, 
machilae, suum watchisi intok 
ka a jootu machikue, junuen aꞌ 
lutuꞌuriatukaꞌpo, aꞌ juꞌuneiyaatebo. 
Intok aapoꞌik betana aꞌ tuꞌu jiapsi, 
ka nanau machisi juꞌu itom a joaka, 
au yumaꞌue itot aꞌ autuakai, aapoꞌik 
junuen aꞌ waataꞌpo amani.

Juꞌu yoꞌowe Jesukrijto, inim jumeꞌ 
aꞌ sualeme benasi juꞌunaktei

5
 Juꞌu Lios, ka jumeꞌ ankelesim 

jum chukula jiapsinaaꞌu, itom iꞌan 
aet nokaꞌu, ama am yoꞌo yaak. 6 Taa 
ala Liojta nok lutuꞌuriapo, senu inen 
aꞌ lutuꞌuriate:

Inia yoemratau tua ka au 
lutuꞌuria, achai Lios, em aꞌ 
nakneeꞌu.

Intok kia em aꞌ suuaneeꞌu juniꞌi, 
inikaꞌa yoemrata a kokkomta.

 7 Chubbaa empo, jumeꞌ 
ankelesimmak, ka amewit aꞌ 
juꞌunakteka, cheꞌa koꞌom aꞌ 
tawaak.

Taa junuentaka juniꞌi, empo 
aꞌ eiyaanaaꞌuta, intok aꞌ 
yoꞌorinaaꞌuta au chupak.

 8 Intok empo, siꞌimeta em 
juꞌunaktekaꞌu bepa aꞌ yoꞌo 
yaak.

Junuen san, oꞌoutau siꞌimeta au 
suꞌu tojaka, juꞌu Lios, kaita beꞌeeka 
au aꞌ suꞌu tojak, au aꞌ yoꞌo yaakai. 
Junuentaka juniꞌi, ketun te kee 
junuen siꞌimeku aꞌ yoꞌotukaꞌpo 
juꞌunea. 9 Taa Jesukrijtota itepo aꞌ 
juꞌuneiyaa, jukaꞌ Liojta, chuubaa, 
jumeꞌ ankelesim bepa, ka amewit, 
taa cheꞌa koꞌom aꞌ eiyaakaꞌuta. 
Juꞌu Lios, yee aꞌ nakeꞌ betchiꞌbo, 
siꞌimem betchiꞌbo aꞌ mukneeꞌuta au 
chupak. Iꞌan intoko, junuen jiokot 
au aꞌ bichaka aꞌ mukukaꞌ betchiꞌbo, 
siꞌimem bepa aꞌ eiyaanaaꞌuta intok 
aꞌ yoꞌorinaaꞌuta, au chupak.

10
 Siꞌime juꞌu ayukame, Liojta 

betchiꞌbo aayuk, intok aapoꞌik 
betchiꞌbo juꞌunaktewak. Intok 
juꞌu Lios, jumeꞌ juebenam aꞌ 
yoemianeeꞌum, inimeꞌe, jum yoꞌotaka 
aꞌ katekaꞌu aamak am an iꞌaka, iniat 
yeu yumaꞌ betchiꞌbo, utteꞌatukan, 
jukaꞌ Krijtota, bempoꞌim jinneꞌunemta, 
juꞌu jiokot au aꞌ bittuaꞌue, junae 
chupiasi siꞌimeta aꞌ yaꞌaneꞌ betchiꞌbo. 
11

 Bweꞌituk jumeꞌe, Liojtau wepulsi 
emo suꞌu tojirim, intok juꞌu, junuen 
Liojtau wepulsi emo suꞌu tojitebome, 
siꞌime nau wepuꞌulaik nau achai 
yoꞌowak. Junuen san, juꞌu Liojta uusi, 
inimeꞌe aamak au weriꞌiti jiuneꞌpo, ka 
ameas tiiwe. 12

 Liojta nok lutuꞌuria 
jiꞌojteipo inen jiakai:

Jumeꞌ nemak werimmeu, 
em jabetukaꞌuta nee am 
etejoriane.

Intok jumeꞌ enchi yoꞌoreka, nau 
anemmak aneka, ne eu bicha 
bwikne.

13
 Ket inen jiia:

Liojtat ne yoemꞌeene.
Intok ket juchi weeꞌpo inen jiia:

Inim ne, jumeꞌ usim, Liojta nee 
mikrimmak aane,

tiakai.
14

 Jumeꞌ yoemiarim nau yoꞌowakame, 
siꞌimeku am nannaꞌanaekaꞌa benasi, 
intok junuen ket, aapo juꞌu Jesukrijto, 
ito benasi juꞌunakteituk. Junuen 
beja ket mukukai intok junuen jukaꞌ 
ka tuꞌisi yee tawaaka yee suꞌamta, 
jukaꞌ bebejeꞌerita, tokti betchiꞌbo 
aꞌ nesaweeꞌu betana, kaitaꞌpo aꞌ 
beꞌebaekai. 15

 Junuen, siꞌime jumeꞌe, 
aniat yeu tajtia, bem kokkoneeꞌuta 
majjaeka, binwatuk naateka, intok 
jukaꞌ majjaewamta betana, ka a emo 
jinneꞌuka au emo suꞌu tojiriakaꞌum, am 
jinneꞌula. 16

 Bweꞌituk, lutula weeꞌpo, ka 
jumeꞌ ankelesim betana weyeka am 
ania betchiꞌbo aꞌabo yepsak. Ala juꞌu 
Apraꞌamtukaꞌuta betana yeu katriam 
aniabaekai. 17

 Taa intok junueni, 
utteꞌatukan, inim, jukaꞌ yoemrata, 
bem jiapsaꞌa benasia siꞌimeku junaen 
aapoꞌik yaꞌatuneꞌpo. Junuen aapoꞌik, 
jiba betchiꞌbo intok yee nak jiokoleka, 
Liojta bichapo, siꞌimemmeu aꞌ yoꞌotuneꞌ 
betchiꞌbo. Intok junuen, aapoꞌik jiokot 
au aꞌ bichakaꞌue, yoemrata betana 
jukaꞌ ka tuꞌik aꞌ yaꞌari betana aꞌ jinneꞌu 
betchiꞌbo. 18

 Intok jiba aapo, junuen 
jiokot au bichaka, intok juebenaku 
jiꞌobilaawakai, iꞌan aapo, jumeꞌ ket 
junuen jiokot emo bichaka, intok 
jiꞌobilaawame, a am ania.

Juꞌu yoꞌowe Jesukrijto, juꞌu 
Moiseejtukaꞌuta bepa eiyaawatchi

3  Junuen san, Krijtopo nemak 
werim, wepulsi Liojta betchiꞌbo 

jiba jiapsame. Emeꞌe su, Liojta 
yoemiamtuneꞌ betchiꞌbo yeu puꞌaritakai, 
Jesukrijtotat ne enchim mammate 
iꞌa, juꞌu, Liojta betana yeu puꞌaritaka 
intok Liojta itom sualeꞌut itou yoꞌo 
yaꞌari. 2 Bweꞌituk Jesukrijto, Liojta 
yoꞌoreka aꞌ nok nesaurit yeu yuumak, 
jukaꞌ inia tekileu yeu aꞌ puꞌakamtau. 
Jukaꞌ Moiseejtukaꞌuta ket, siꞌime 
jumeꞌ Liojta yoemiammak aneka, 
Liojta nok nesaurit junakriapo yeu 
yumakaꞌa benasia. 3 Intok Jesukrijto, 
Moiseejtukaꞌuta bepa cheꞌa au lutuꞌuria, 
aꞌ yoꞌorinaaꞌu. Senuk karita yaakamta, 
junae bepa aꞌ yoꞌorinaaꞌuta, cheꞌa au 
aꞌ lutuꞌuriatukaꞌa benasia. 4 Siꞌime 
jumeꞌ karim, wate am yaꞌala. Taa 
juꞌu Lios, siꞌimeta jukaꞌ aukamta, 
aapo aꞌ juꞌunaktei. 5 Junuen san, juꞌu 
Moiseejtukaꞌu, jumeꞌ Liojta yoemiam, 
siꞌimem nasuk, juꞌu Liojta betana aꞌ 
tekilet tuꞌisi yeu yuumak. Juꞌu aꞌ tekil 
maki, Liojta betana weyemta, chukula 
aꞌ juꞌuneiyaatebobaeꞌu, aꞌ teuwaaneeꞌu 
junaꞌa. 6 Taa Jesukrijto, Liojta tua aꞌ 
yoemiakaꞌpo aman, itom, jumeꞌ Liojta 
yoemiammak, siꞌimeku itom bicha. Taa 
itepo jiba junaen Krijtota sualeka intok 
itom inim jiapsaꞌpo tajtia aet eaꞌateko. 
Intok jukaꞌ chukula itou naꞌikiariata 
itom bitneeꞌut eaka, alleaka aꞌ boꞌo 
bichakaꞌateko.

Juꞌu Ijraꞌel yoemrata betchiꞌbo 
yum joꞌeriata ayukaꞌu

7
 Junuen san, jum Liojta nok lutuꞌuria 

jiꞌojteipo, Liojta tuꞌu jiapsi betana, 
senuk inen aꞌ teuwaakaꞌa benasia:

Iꞌan, emeꞌe jukaꞌ Liojta 
teuwaaꞌuta jikkajakai,

 8 Ka omola aꞌ tawaaka aꞌ bejeꞌene.
Jumeꞌ junakriapo Liojta bejeꞌeka 

aukame benasi anekai.
Intok jum bweka paꞌaku Liojta 

wate weyemtat aꞌ jiꞌobilaakaꞌa 
benasia.

 9 Junamaꞌa jumeꞌ bat naataka 
enchim yoꞌowasukaꞌum, 
junuen woi taka 
wasuktiammeu tajtia,

In amemaktuka am 
yaꞌariakaꞌuta bichaka juniꞌi,

Jiba wate weyemtat nee 
jiꞌobilaababaek,

ti jiiak juꞌu achai Lios.
 10 Jiba junae betchiꞌbo, junae 

yoemratamak ne ka alleaka 
taawak.

Intok inen ne jiiak: Inimeꞌe, jiba 
taꞌabwisi ea.

Intok inimeꞌe, nee betana 
lutuꞌuriat ka juꞌuneebaek.

 11 Inia betchiꞌbo inepo nee 
bempoꞌimmak nee ka alleak.

Intok inepo, tua junen jiaka, nee 
inen ameu bicha aꞌ chupneꞌe, 
ti jiiak,

Bempoꞌim nee betana jukaꞌ tuꞌik, 
ka nemak bem aꞌ bitneeꞌu 
betana.

12
 Krijtopo nemak werim, emoꞌem 

suua, emo betana kaabeta junuen, 
Lios, jiba yuu jiapsamta mak ka 
tuꞌika ka aamak eaka, junuen ka 
aꞌ sualbaekai. 13

 Taa ala, emeꞌe, 
chikti taꞌapo emo naas aniaka 
emo sua tejwaane. Inia taewait 
naatekai, inim enchim jiapsaꞌpo 
tajtia. Junuen emo betana, 
kaabeta, bebejeꞌerita betana ka 
tuꞌikue aꞌ bai taꞌaatuneꞌ betchiꞌbo. 

Intok junuen, Liojta ee bejeꞌeka 
jiapsibaane. 14

 Bweꞌituk itepo, ka 
taꞌabwisi eaka junuen, taa tua bat 
itom sualeka itom yoemꞌeiyaakaꞌuta 
inim itom jiapsaꞌu tajti junakaꞌa 
sualeka, ka aꞌ koptaꞌateko, junak, 
itepo, Jesukrijtota mak itom 
lutuꞌurianeeꞌuta jipuꞌune.

15
 Inen jiuwaꞌa benasia:
Iꞌan emeꞌe, jukaꞌ Liojta 

teuwaaꞌuta jikkajakai,
Ka omola aꞌ tawaaka aꞌ bejeꞌene, 

jumeꞌ junakriapo,
Liojta bejeꞌeka aukame benasia 

anekai.
16

 Jabemsa junen Liojta nok 
lutuꞌuriata jikkajaka juniꞌi, intok 
chukula Liojta ee bejeꞌeka aayuk. 
Siꞌime jumeꞌe, bwiaraa Ejiptoꞌ teaꞌa 
betana Moiseejtukaꞌuta yeu nuk 
sikaꞌum junameꞌemtukan. 17

 Intok 
jabemmaksa junuen, wooi taka 
wasuktiammeu tajtia, ka alleak juꞌu 
Lios. Jumeꞌ ka tuꞌisi ayukammake. 
Junae betchiꞌbo junameꞌesan, jum 
bweka paꞌaku kokkok. 18

 Intok 
jabemmeusa juꞌu Lios, tua junen 
jiaka, inen ametana aꞌ teuwaak: Ka 
bem aamak aneka, jukaꞌ tuꞌik ka 
am bitneꞌpo, ti jiakai. Jumeꞌ ka aꞌ 
nok jikkajakammewi. 19

 Junuen san, 
juꞌuneate, ka Liojta bem sualekaꞌ 
betchiꞌbo, junuen ka bem aman 
bwiarau yajakaꞌpo.

4  Junuen san, itepo ketun 
Liojta mak alleaka intok 

tuꞌik itom bitneeꞌuta, ketun a 
jajamekai, utteꞌa, itom aet ito 
suuaneꞌpo, emo betana, kaabeta 
junuen ka aet jiꞌobeka junakaꞌa ka aꞌ 
jajamneꞌ betchiꞌbo. 2 Bweꞌituk itepo 
juniꞌi, ket Liojta nok lutuꞌuriata 
itepo aꞌ majti, jiba bempoꞌim 

benasia. Taa junameꞌe, junakaꞌa 
lutuꞌuriata jikkajaka juniꞌi, kaita 
tuꞌik aet jajamek, ka aꞌ sualeka 
bem jikkajakaꞌ betchiꞌbo. 3 Bweꞌituk 
itepo, Krijtota suallamtakai, itepo 
junameꞌem, jumeꞌe, junaꞌa Liojta 
mak alleewamta tuꞌik jajamneeme. 
Liojta jukaꞌ teuwaakaꞌu:

Inia betchiꞌbo, inepo, kannee 
amemak alleak.

Intok ne tua junen jiaka inen aꞌ 
teuwaak:

Bempoꞌim alleewamta tuꞌik, tua 
ka aꞌ bitneꞌpo.

Taa junuentaka juniꞌi, juꞌu Lios, 
aniata aꞌ juꞌunaktek naateka, 
juꞌu tekil aꞌ yaꞌabaeꞌuta, jaibu aꞌ 
chupaꞌiakan. 4 Bweꞌituk omot jak, 
Liojta nok lutuꞌuria jiꞌojteipo, woo 
busan taewait nokaka inen jiia:

Juꞌu Lios, woo busan taewata 
weyeka,

Siꞌime aꞌ tekil chupaka, junaet 
yum joꞌek.

5
 Juchi intok, omot inen jiꞌojtei:

Bempo ka nemak, alleewamta 
tuꞌik bitne.

6
 Taa ketuni aayuk, taewaim, 

watem Liojta betana, alleaka jukaꞌ 
tuꞌik bem aꞌ bitneꞌpo. Jumeꞌ intok, 
cheꞌa bat naataka, Liojta betana 
nok lutuꞌuriata jikkajakame, Liojta 
bem ka nok jikkajakaꞌ betchiꞌbo, ka 
aꞌ bichak. 7 Junuen san, juꞌu Lios, 
senuk taewata juchi yeu puꞌari, 
intok, iniꞌi junaꞌa, juꞌu taewai, ti 
jiakai. Bweꞌituk juꞌu Lios jaibu cheꞌa 
chukula taewaimmet, Labiitukaꞌuta 
teuwaakaꞌue itou nookaka jaibu 
teuwaawakaꞌa benasia:

Iꞌan, emeꞌe, jukaꞌ Liojta 
teuwaaꞌuta jikkajakai, ka 
omola aꞌ tawaaka aꞌ bejeꞌene,

ti jiakai. 8 Bweꞌituk juꞌu Josue 
tukaꞌu, junameꞌe ijraꞌel yoemem, 
jukaꞌ Liojtamak tuꞌik bem 
bitneeꞌuta, a am bittuako, junako 
juꞌu Lios ka juchi taewaita taꞌabwik 
ameu teuwaa ean. 9 Junuen san, 
Liojta betana ketuni taewaim aayuk, 
jumeꞌ Liojta yoemiam, Liojtamak 
tuꞌik bem bitneꞌpo. 10

 Bweꞌituk juꞌu 
Liojtamak tuꞌik aꞌ bichaꞌuta, jaibu aꞌ 
juꞌuneiyaame, junaꞌa, ka jain eaka, 
yum joꞌene. Liojta aꞌ tekilwa betana 
aꞌ yum joꞌekaꞌa benasia. 11

 Junuen 
san, itepo siꞌime, junakaꞌa tuꞌik bit 
betchiꞌbo aet te ito utteꞌa jooriane. 
Kaabeta junuen, junameꞌe, bat 
naataka ka aꞌ sualekame benasi aꞌ 
auneꞌ betchiꞌbo.

12
 Bweꞌituk juꞌu Liojta nok 

lutuꞌuriawa, iniꞌi, jiapsiwamta 
intok siꞌimeku yumaka, utteꞌak. 
Intok senu tebe kuchiꞌim nau bicha 
bwawiakame benaka, iniꞌi, senukut 
aꞌ jiapsiu yumaka, tua aꞌ eaꞌuta 
yeu aꞌ machia intok jachin aꞌ yoem 
tukaꞌpo aꞌ juꞌuneetua. Intok senuk 
aet au aꞌ temaeka aꞌ joobaeꞌut 
aꞌ juꞌuneiyaa tebo. 13

 Kaita Liojta 
betana juꞌunakteitaka, aapoꞌik 
bichapo a essotuka aayuk. Ala 
siꞌime ayukame, juꞌuneiyaawa. 
Intok juꞌu chukula itom 
juꞌuneiyaaka, utteꞌa itom ito au yeu 
bwijneeꞌutau, itot juꞌuneaka, itot 
nesaunemtau, siꞌimeta yeu maachi.

Juꞌu yoꞌowe Jesukrijto junaꞌa, 
juꞌu teꞌopopo cheꞌa yoꞌowe

14
 Juꞌu Jesukrijto, Liojta uꞌusiwa, 

Liojta bichapo siꞌimem bepa 
itou yoꞌo yaꞌari, Liojta katekaꞌu 
anekai. Junuen san itepo, Krijtota 
itom sualeꞌut, ka taꞌabwisi eaka, 

jiba bichau bicha aet jiapsine. 
15

 Bweꞌituk juꞌu, Liojta bichapo, 
siꞌimem bepa itou yoꞌo yaꞌari, 
bettesi itou ayukamtat, ka itom 
au yumaꞌut, itom jiokoleka, a itom 
ania. Bweꞌituk aapo, jiba ito benasi, 
siꞌimeku jiꞌobilaatuk. Taa jukaꞌ 
ka tuꞌik, jakwoo juniꞌi ka yaakai. 
16

 Junuen san itepo, Lios, ama 
butti yee nakemtau, intok yoꞌotaka 
nesawemtau, noolia nau, kaitat jain 
eaka, te au bicha te ito nokriaꞌpo 
yumaꞌi. Junuen, aapoꞌik itom aꞌ 
jiokolineꞌ betchiꞌbo, intok yeteu 
tuꞌik aꞌ jiapsekaꞌpo amani, itom 
jiokot eao, itom aꞌ anianeꞌ betchiꞌbo.

5  Jum juriom teꞌopopo, jumeꞌ 
cheꞌa bat yoꞌowe, junamaꞌa 

yoemrata betana yeu puꞌarimtukan. 
Intok yoemrata, Liojta bichapo 
bem jooꞌeaꞌuta, am jooria betchiꞌbo. 
Intok junuen, junameꞌe, Liojtau 
bicha am nokriaka, au bicha bem 
naꞌikiakaꞌuta aꞌ mabbetan. Intok 
bem ka tuꞌuwa yaꞌarim betchiꞌbo, 
bwala asoꞌolam am sussuꞌarian. 
2

 Juꞌu intok, junuen teꞌopopo bat 
yoꞌowe, yoemrata jukaꞌ jiokot au aꞌ 
bichaꞌuta ket ineꞌakai, jumeꞌe, kaita 
tattaꞌaaka ka suasi jiapsakammak, 
siꞌimeku a amet boꞌo bitneeka, 
ka ameu suakai. Aapoꞌik junuen, 
ame benasi siꞌimeta ket ineꞌakai. 
3

 Intok iniꞌi, jiba aapo junuen Liojta 
bichapo, ka siꞌimeku yumaꞌisi aꞌ 
jiapsaꞌpo au juꞌuneiyaaka, junuen, 
aapoꞌik ka tuꞌuwa yaꞌarim betchiꞌbo, 
utteꞌatukan, Liojtau, bwala 
asoꞌolam aꞌ suꞌaneꞌpo, ket junuen 
aawit yoemrata betana, jumeꞌ ka 
tuꞌu yaꞌarim betchiꞌbo.

4
 Kaabe aapoꞌik junen aꞌ eaꞌ betchiꞌbo, 

junuen, inia tekileu au yoꞌo joone. 

Ala juꞌu Lios junaꞌa, iniau tekileu, 
yoꞌoriwamtau yeu aꞌ puꞌaneeme. 
Aarontukaꞌuta yeu aꞌ puꞌawakaꞌa 
benasia. 5 Iꞌan intok, Jesukrijtota betana 
ket junaen weye. Aapo, ka junen aꞌ 
eaꞌ betchiꞌbo junuen inia tekileu aꞌ 
yoꞌotuneꞌ betchiꞌbo au yeu puꞌak. Ala 
juꞌu Lios, junuen aꞌ yoꞌorinaaꞌuta au 
yeu aꞌ puꞌak. Jaibu au aꞌ teuwaariakaꞌa 
benasia:

Empo in yoemia.
Inepo nee iꞌan, jiapsiwamta et 

autuari.
6

 Liojta nok lutuꞌuria jiꞌojteipo ket 
omot junuen au aꞌ jiakaꞌa benasia:

Empo, jiba betchiꞌbo inia tekil 
yoꞌoriwamtau yeu puꞌari.

Jiba Melkiserek tukaꞌuta, au aꞌ 
yoꞌotukaꞌa benasia.

7
 Juꞌu Jesukrijto, im bwiapo jiapsisukai, 

junak aapo, chikti aꞌ jiapsie, Liojtau 
bicha nokaka, au nokriak. Intok yee 
nokriak. Aapoꞌik, juꞌu aꞌ mukneeꞌu 
betana aꞌ jinneꞌu betchiꞌbo utteꞌakamtau 
bicha. Lios intok, aapoꞌik Krijtota 
junuen aꞌ nak yoꞌoreka aꞌ nok jikkajakaꞌ 
betchiꞌbo, junaet aꞌ mabetak. 8 Intok 
junuen, Jesukrijto, Liojta uꞌusitakai 
juniꞌi, jiokot au aꞌ bichakaꞌue junuen, 
Liojta eaꞌpo aman aayuk. 9 Intok 
junuen yumaꞌisi siꞌimekut, chupiasi 
yeu yumakai, Liojta eaꞌpo aman aukai, 
junaen, junae betchiꞌbo, siꞌime wameꞌe aꞌ 
nok jikkajame, jiba yuu betchiꞌbo juꞌu a 
am jinneꞌuneeme junaꞌatuk. 10

 Bweꞌituk 
juꞌu Lios, teꞌopou bat yoꞌotaka, 
junakaꞌa tekileu yeu aꞌ puꞌak, jiba 
Melkiserektukaꞌuta benasi machikai.

Krijtota ka intok aꞌ sualnaaꞌu betana, 
juꞌu jinil watchika ayukame

11
 Jiba inia weemta betana itepo 

tua juebenaka itom emou teuwaa 

machi aayuk. Taa inikaꞌa machisi 
juꞌunakkiachisi aꞌ teuwaa betchiꞌbo 
tua obiachi. Bweꞌituk emeꞌe ka 
aet jiapsek ka aet juꞌuneebaekai. 
12

 Emeꞌe jaibu binwatukai, jaibu 
emeꞌe a yee majta ean. Taa Liojta 
nok lutuꞌuriata betana jukaꞌ cheꞌa 
ka obiachisi weyemta, emeꞌe juchi 
watem enchim aꞌ majta iꞌa. Emeꞌe 
juchi, kee tuꞌisi Krijtota sualeme 
bebena. Ilitchik, bwaꞌamta kee 
bwaꞌeeka, lechim aꞌ jeꞌeꞌe benasia. 
13

 Wameꞌe intoko, jukaꞌ ka obiachik 
majtabaeme, inimeꞌe, jumeꞌ juꞌubwa 
Krijtota sualeme bebena bweꞌituk 
inimeꞌe, Liojta siꞌimekut tuꞌik boꞌo 
jooriaka itom aꞌ jiapsi iꞌaꞌuta, ka aꞌ 
joo taꞌaa. 14

 Taa juꞌu Liojta betana 
lutuꞌuria, cheꞌa obiachisi weyeme, 
jumeꞌ wepulsi yumaꞌisi Krijtota 
sualeme au yuuma. Jumeꞌ jaibu a 
jita yeu puꞌame. Bweꞌituk junameꞌe, 
juꞌu ka tuꞌik betana, tuꞌik bem yeu 
puꞌaneꞌ betchiꞌbo jaibu au suatula.

6  Inien san, itepo Liojta betana 
nok lutuꞌuriat yumaꞌisi 

juꞌunee betchiꞌbo, bichau bicha te 
aet jiapsine. Intok, jukaꞌ Krijtota 
betana cheꞌa bat yee majtawamta 
betana, ka junakaꞌa jiba taꞌaabaekai. 
Ka itepo jaarekisi, jukaꞌ bat 
weyemta jiba etejone. Maasuko, 
bat naataka, taꞌabwisi intok ka 
tuꞌisi itom jiapsaka, ka tuꞌisi itom 
tawaaneeꞌuta itou joamta, ka intok 
itom aꞌ jooneeꞌu betana. Intok 
ket, maasu, Liojta sualwaꞌuta, ka 
junakaꞌa jiba juꞌuneiyaane. 2 Intok 
ket, juꞌu yee batoꞌowaawaꞌpoyee 
majtawamta betana, intok ket 
Krijtota sualeme amet mamteka, 
Liojtau bicha am nokriawaꞌu betana. 
Intok ket, kokkoarim jiabijteneeꞌu 

betana. Intok ket, Liojta betana, 
weꞌepulaim, jiba yuu betchiꞌbo, 
tuꞌisi oo ka tuꞌisi bem tawaneeꞌu 
betana yee majtawamta betana. 
Ka junakaꞌa jiba juꞌuneiyaabaane. 
3

 Junuen, itepo bichau bicha junaet 
te jiapsine, Liojta junen aꞌ tuꞌureka, 
aet itom aniao.

4
 Bweꞌituk jumeꞌe, bat 

naataka jaibu Liojta betana 
lutuꞌuriata juꞌunakkiachisia aꞌ 
majtawakame. Intok jukaꞌ Liojta 
betana alleewamta weyemta 
aꞌ juꞌuneiyaalame. Intok Liojta 
betana aꞌ tuꞌu jiapsi mak eaka 
jiapsilam. 5 Intok Liojta betana 
jukaꞌ tuꞌi nok lutuꞌuriata jikkajaka 
aꞌ tuttuꞌuruk. Intok chukula, tuꞌi 
maisi jiapsinaaꞌut, tuꞌi maisi 
aꞌ machineeꞌuta juꞌuneiyaakai. 
6

 Inimeꞌe junen, juchi taꞌabwisi, 
ka aꞌ lutuꞌuriatukaꞌa benasia, aet 
jiꞌobeko, ka intok a ameu noktune, 
bemelasi Liojta mak nau, juchi bem 
emo tuꞌuteneꞌ betchiꞌbo. Bweꞌituk 
inimeꞌe, bempo juchi weeꞌpo, jukaꞌ 
Liojta usita, kuuset aꞌ poponaka, 
meꞌaamta benasi aane. Intok inim 
juebenam bichapo, ka aꞌ yoꞌoreka, 
jaana aꞌ eiyaame benasi aane. 
7

 Maa su, inimeꞌe ket, jiba bwiata, 
chikti weeꞌpo aet yukeꞌe benasia 
maachi. Junaꞌa bwia intok, jumeꞌ 
aꞌ tekipanoammeu tuꞌik ama am 
chupao, junaꞌa bwia, Liojta betana 
aniawaka utteꞌata bittuawa. 8 Taa 
junaꞌa bwia, ka tuꞌika intok juya 
wichaka ama yoꞌotuꞌuteko, junaꞌa 
bwia, kaita tuꞌik betchiꞌbotune. 
Intok Liojta betana juniꞌi, ka 
aniawaka, ka tuꞌika tawane. Intok 
junuen, cheꞌa chukula, juꞌu ama 
yoꞌotukaꞌu, tayaꞌatune.

Juꞌu chukula itom bitneeꞌu 
betchiꞌbo, ka itom koꞌom eaꞌu

9
 Taa itepo intok, inile benak 

teuwaaka juniꞌi, Krijtopo itomak 
werim, itom nakeꞌum, emo 
betana te aꞌ lutuꞌuriatu machia, 
Liojta betana ama butti tuꞌikue 
enchim alleeneꞌpo intok enchim 
jinneꞌuimtuneeꞌuta enchim bitneꞌpo. 
10

 Bweꞌituk juꞌu Lios, tuꞌik ausuꞌlik 
jiba boꞌo jooria. Intok jukaꞌ tuꞌik 
enchim yaꞌarita, ka aꞌ koptane. 
Intok jumeꞌ Krijtopo emo mak 
werim, emeꞌe aniakai, enchim 
aapoꞌik nakeꞌ betchiꞌbo aꞌ joakai. 
Intok iꞌan tajtia, ketun junakaꞌa 
emeꞌe aꞌ jooa. 11

 Taa itepo, enchim 
weꞌepulaim, inia tuꞌik enchim joaꞌut 
jiba inim enchim jiapsaꞌu tajtia, 
bichau bicha enchim te aet jiapse 
iꞌa. Junuen emeꞌe, jukaꞌ chukula 
enchim bit boꞌo bichaꞌuta, enchim 
tua aꞌ jajamneꞌ betchiꞌbo. 12

 Katte 
enchim oꞌobe iꞌa, ala emeꞌe, jumeꞌe, 
Liojtat eaka, intok binwa a bem 
boꞌo bichaꞌ betchiꞌbo, Liojta ameu 
naꞌikiaka chukula bem bitneeꞌuta 
aꞌ bichame benasi aneka, enchim 
jiapsi iꞌa.

13
 Bweꞌituk junak juꞌu Lios, juꞌu 

Apraꞌamtukaꞌutau, senu weemta 
au lutuꞌuria yaakai, aapo juꞌu 
Lios, kaabeta intok, ae bepa cheꞌa 
yoꞌotukaꞌpo juꞌuneaka, aapo, aapoꞌik 
betana aꞌ teuwaakaꞌuta, tua aꞌ 
lutuꞌuriatuneꞌpo aꞌ naꞌatejok. 14

 Intok 
inen au jiiak: “Lutula weeꞌpo, yuꞌin 
jukaꞌ eu tuꞌik ne enchi bittuane. Intok 
jumeꞌ et yeu katriam yoemra, inepo 
nee am buꞌuuriane”, ti jiakai. 15

 Juꞌu 
Apraꞌamtukaꞌu, junaet ka jain eaka, 
binwa a boꞌo bichak. Intok junuen, 

aapo jukaꞌ Liojta au teuwaakaꞌuta, 
mabetak. 16

 Inim bwiapo jumeꞌ 
jiapsame, jita lutuꞌuriateka, aet 
bem sualnaꞌ betchiꞌbo, senuk ame 
bepa, cheꞌa yoꞌota bem yoꞌoreꞌuta, 
ame betchiꞌbo tuneꞌpo aꞌ teuwaane. 
Intok junuen jiaka, jita juniꞌi, tua aꞌ 
lutuꞌuriatukaꞌpo aman, aꞌ teuwaako, 
junae betana, kaita intok nokitune. 
17

 Junuen san juꞌu Lios, jukaꞌ 
junammeu bicha aꞌ naꞌikiakaꞌuta, tua 
lutuꞌuriapo aet yeu aꞌ yumaꞌaneꞌpo 
aꞌ juꞌuneiyaa tebok. Inen jiakai: 

“Liojtaka in jiapsaꞌ betchiꞌbo, tua 
neu utteꞌa jukaꞌ in teuwaakaꞌuta, 
ka taꞌabwisi intok ayuka, yeu aꞌ 
yumaꞌarianeeꞌu.” 18

 Junuen san, wooi 
weyeme yeu yumaꞌaneeka aayuk, 
juꞌu Lios, intok juꞌu tua junen jiaka aꞌ 
teuwaaꞌu. Inimeꞌe betana intok juꞌu 
Lios ka yee bai taꞌaane. Intok iniae 
juꞌu Lios, itom, jumeꞌ aapoꞌikut eaka, 
itom aꞌ ania iꞌame, jiba betchiꞌbo 
itom aet jiapseka, ka koꞌom eeneeꞌuta 
itot autua. 19,20

 Iniat chukula, itom 
bit boꞌo bichaꞌut eaka, itepo ka 
taꞌabwisi intok ea, taa siꞌimeta jukaꞌ 
bettesi machik itou ayukaꞌ nasuk te 
ka jain eaka jiapsa, Jesukrijtota ito 
pat teekapo Liojta mak aꞌ katekaꞌpo 
juꞌuneaka, intok itom aꞌ yoemꞌeiyaꞌ 
betchiꞌbo. Junaman teekau, aapo, 
bat sikaa, ito pat siꞌimeta tuꞌutekai. 
Junuen Jesukrijto jiba yuu betchiꞌbo, 
Liojta bichapo itou yoꞌo yaꞌari. Bat 
naataka jukaꞌ Melkisereek teamta aꞌ 
yoꞌotukaꞌa benasia.

Jesukrijto, juꞌu Melkisereek 
teamta benasi teꞌopou, Liojta 

bichapo cheꞌa yoꞌowe

7  Iniꞌi Melkisereek tukaꞌu, bweꞌu 
joꞌara Salem teaꞌpo siꞌimem 

bepa yoꞌo nesawen. Intok Lios, juꞌu 
teekau jiapsamta betana teꞌopopo, 
cheꞌa bat yoꞌotukan. Junakriapo 
Apraꞌaamtukaꞌuta, wate yoꞌo 
yaꞌarimmak nassuak, am kobaka aꞌ 
notteo, juꞌu Melkisereek teame, aꞌ 
nankeka, Liojtau bicha aꞌ nokriaka, 
tuꞌuwata aꞌ aꞌauriak. 2 Intok juꞌu 
Apraꞌamtukaꞌu, junakaꞌa, siꞌimeta 
nassuaka aꞌ yoꞌokaꞌu betana, woj 
mamamnisi aꞌ naꞌikiakaꞌu betana, 
wepuꞌulaik ama junau yeu puꞌak. 
Inikaꞌa em bat mammatene. Inimeꞌe 
team, Melkisereek ti jiame, ebreo 
nokpo inen jiubae: Yoꞌo yaꞌari, 
siꞌimeku tuꞌu lutuꞌuriakame, ti 
jiubae. Intok ket, jum bweꞌu joꞌara 
Saleem teaꞌapo aꞌ yoꞌo yaꞌari tukaꞌ 
betchiꞌbo, juꞌu Salem ti jiame: 
Yanti elaka jiapsiwame, ti jiubae. 
Junuen san ae betchiꞌbo juꞌu 
yoemra, yanti elaka jiapsine. 3 Inia 
betana, aꞌ yoꞌowawammet, kaabe 
juꞌunea. Intok kia cheꞌa bat naataka, 
junameꞌe yoꞌowasukaꞌummet 
juniꞌi, kaabe juꞌunea. Jak weyeo 
yeu aꞌ yoemtukaꞌpo, intok kia 
jak weyeo su aꞌ mukukaꞌpo juniꞌi, 
ka juꞌuneewa. Junuen san, juꞌu 
Liojta uꞌusi benasi yoemtaka 
yeu siika, jiba betchiꞌbo, Liojta 
betana teꞌopopo cheꞌa bat yoꞌotuk. 
4

 Junuen san, akeꞌem aꞌ mammate 
jukaꞌ Melkisereek tukaꞌuta tua 
yoꞌorisi aꞌ machiakaꞌpo. Bweꞌituk 
kia juꞌu cheꞌa bat naataka 
itom yoꞌowasukaꞌu juniꞌi, juꞌu 
Apraꞌamtukaꞌu, inikaꞌa, jumeꞌ 
wate yoꞌo yaꞌarimmak nassuaka, 
ameu aꞌ yoꞌokaꞌu betana, watek 
Melkisereek teamtau aꞌ naꞌikiak. 
5

 Maa su, nesauripo junuen aꞌ 
weyeꞌe benasia, jumeꞌ teꞌopopo 

cheꞌa yoꞌowe, Lebiꞌitukaꞌutat yeu 
katriam, au lutuꞌuriakan, jukaꞌ 
ijraꞌel yoemrata betana, siꞌimek 
woj mamnik betana, wepuꞌulaik 
ama ameu bicha aꞌ naꞌikianaꞌ 
betchiꞌbo. Inimeꞌe intok, amemak 
werimtaka, intok kia ame benasi, 
Apraꞌamtukaꞌutat yeu katriam tuko 
juniꞌi. 6 Taa juꞌu Melkisereek teame, 
ka juꞌu Lebiꞌitukaꞌutat betana yeu 
simriatakai juniꞌi, Apraꞌamtukaꞌutau 
junae attea betana woj mamnik 
betana, wepuꞌulaik au aꞌawak. 
Junuen, juꞌu Melkisereek, 
Apraꞌamta, Liojtau bicha, au 
tuꞌik ae tana teuwaak, jukaꞌ bat 
naataka, Liojta betana, chukula 
aꞌ mabetneeꞌuta, Liojta jaibu au 
aꞌ naꞌikiakaꞌuta. 7 Intok siꞌime aꞌ 
lutuꞌuriatukaꞌpo juꞌunea, jukaꞌ tuꞌik 
yete tana waataka, Liojtau bicha 
yee nokriamta, juꞌu aꞌ nokriakaꞌu 
bepa cheꞌa juniꞌi, Liojta bichapo 
cheꞌa aꞌ yoꞌotukaꞌpo. 8 Inim bwiapo, 
jumeꞌ jiapsame nasuk, jumeꞌ 
woj mamnik betana wepuꞌulaik 
mabetame, ka jiba betchiꞌbo inim 
yoemem. Taa Melkisereek teamtat 
nokakai, Liojta nok lutuꞌuriapo, 
ka aꞌ mukiatukaꞌa benasi aꞌ 
teuwaa. 9 Intok kia Lebiitukaꞌuta 
betana intok jumeꞌ teꞌopopo cheꞌa 
yoꞌowe aet yeu katriam betana 
tee a inen aꞌ teuwaa, junak jukaꞌ 
Apraꞌamtukaꞌuta, woj mamnik 
betana, wepuꞌulaik Melkisereektau 
aꞌ bejeꞌetuako, jumeꞌ iꞌan, siꞌimem 
betana juꞌu woj mamnik betana 
wepuꞌulaik mabetame, junako jukaꞌ 
Melkisereekta, ket bempoꞌim aꞌ 
bejeꞌetuakaꞌpo. 10

 Bweꞌituk inen te aꞌ 
teuwaa, juꞌu Apraꞌam tukaꞌu, ketuni 
kee am yoemian, jumeꞌ chukula 

aet yeu katriamtuꞌeaꞌum junak 
Melkisereek teamta aꞌ nankeko.

11
 Juꞌu yoemra, Ijraꞌeltukaꞌuta 

betana yeu katriam, jumeꞌ 
Lebiitukaꞌuta betana 
yoemiarimtaka, teꞌopopo 
yoꞌowem betana jumeꞌ nesauri 
jiꞌojteim mabetak. Junameꞌe 
intok, Aaroontukaꞌuta betana 
yoemiamtukan. Junuen san, 
iꞌani, junuen lutuꞌuriapo jukaꞌ 
inimeꞌe betana nesaurita boꞌo 
jooriame, Liojtamak bem emo 
tuꞌuteneeꞌuta, am jajamtuako, 
junak ka utteꞌatu ean, juchi senuk, 
teꞌopopo cheꞌa bat yoꞌotuneemta 
yeu aꞌ machianeꞌpo. Junaꞌa intok 
jaibu ka Aaroontukaꞌuta benasi 
machikai, taa ala juꞌu Melkisereek 
teamta benakai. 12

 Bweꞌituk jumeꞌ 
teꞌopopo cheꞌa yoꞌo jaꞌabwekame, 
ka jiba junameꞌemtuneeo, juꞌu 
nesauri jiꞌojtei juniꞌi ket taꞌabwine. 
13

 Jesukrijto intok, Liojta nok 
lutuꞌuriapo inikaꞌa ae tana 
teuwaawaꞌuta, Ijraꞌeltukaꞌuta 
betana taꞌabwik aꞌ yoemiam betana 
weye. Junameꞌe betana intok kee 
jabe, teꞌopopo bat cheꞌa yoꞌotu 
betchiꞌbo yeu puꞌatu. 14

 Bweꞌituk 
tuꞌisi juꞌuneewa, itom yoꞌowe 
Jesukrijtota, Juraꞌatukaꞌuta 
yoemiam betana aꞌ weyeꞌpo. Juꞌu 
Moiseejtukaꞌu intok, inia yoemrata 
betana, kaita teuwaak, inimeꞌe 
teꞌopopo cheꞌa yoꞌotuneeme 
betana nokakai. 15

 Iniꞌi intok inim 
teuwaawame, cheꞌa juꞌunakkiachisi 
yeu weama, jukaꞌ bemelasi Liojta 
betana itou yoꞌo yaꞌarita, jukaꞌ 
Melkisereek tukaꞌuta aꞌ yoꞌo 
yaꞌaritukaꞌabenaekaꞌpo. 16

 Intok 
junuen ket, junakaꞌa, ka jita 

nesaurita, jitaa yoemrata betana 
yeu aꞌ puꞌatuneꞌeti jiaꞌ betchiꞌbo, 
taa ala aapoꞌik jiba yuu aꞌ jiapsineꞌ 
betchiꞌbo, intok ka aꞌ meꞌetuneeka 
aꞌ juꞌunaktewakaꞌpo. 17

 Bweꞌituk 
juꞌu Lios, inikaꞌa inen ae betana 
teuwaala:

Empo, jiba betchiꞌbo, teꞌopopo 
yoꞌotune,

Melkiserek tukaꞌuta benasia.
18

 Junuen san, bat naataka weeria, 
juꞌu nesauri, ka nesauritaka taawak, 
ka yee aꞌ aniaꞌ betchiꞌbo. 19

 Bweꞌituk 
juꞌu nesauri, Moiseejtukaꞌuta 
jiꞌojtekaꞌu, kaita tuꞌu yaak, intok 
kaabeta aniak. Taa inikaꞌa nesaurita 
weꞌeaꞌpo, itepo cheꞌa tuꞌik, bemelak 
itom bitneeꞌuta juꞌuneiyaa. Junaet 
eaka, itepo Liojtat eaka, ite aamak 
cheꞌa ea.

20
 Intok juꞌu Lios inikaꞌa chupak, 

aapoꞌik betana aꞌ teuwaakaꞌuta, tua 
aꞌ lutuꞌuriatuneꞌpo aꞌ naꞌatejokai. 
21

 Waate, jumeꞌ bat naataka 
teꞌopopo cheꞌa bat yoꞌowe, junuen 
yeu puꞌatuka juniꞌi, taa ka Liojta 
betana junuen tua ameu aꞌ 
lutuꞌuriatuneꞌpo aꞌ naꞌatejoka yeu 
puꞌawakai. Taa Jesukrijto, iꞌan, 
Liojta bichapo itou yoꞌota betana, 
tua junuen au aꞌ lutuꞌuriatuneꞌpo 
teuwaatuk. Bweꞌituk Liojta nok 
lutuꞌuriapo aapoꞌikut nokaka inen 
jiꞌojtei:

Juꞌu achai Lios, junuen, tua au aꞌ 
lutuꞌuriatuneꞌpo aꞌ teuwaak.

Intok ka taꞌabwisi aunee:
“Empo, jiba yuu betchiꞌboꞌe, 

teꞌopopo cheꞌa bat yoꞌowe,
Juꞌu Melkisereekta aꞌ yoꞌotukaꞌa 

benasia.”
22

 Junuen san Jesukrijto cheꞌa 
juniꞌi tuꞌika, bemela lutuꞌuriata, 

bat naataka weeriata bepa itou 
chupnemta itom juꞌuneiyaatua. 
23

 Waate jumeꞌ binwatuko bat 
naataka teꞌopopo nat chaꞌaka 
cheꞌa bat yoꞌowem junakriapo 
juebenaekamme. Taa inimeꞌe 
bem kokkokaꞌ betchiꞌbo, ka jiba 
betchiꞌbo aꞌ tekiaka taawak. 
24

 Taa Jesukrijto ka mumukekai, 
jiba jiapsakai, juꞌu junuen aꞌ 
yoꞌotukaꞌu, aapoꞌik tekia ka luꞌu 
luꞌute. 25

 Inien san, jumeꞌ aapoꞌikut 
eaka, Liojtamak eebaeme, jiba 
betchiꞌbo am jinneꞌune. Bweꞌituk 
aapo jiba yuu betchiꞌbo jiapsa, 
junuen junameꞌe Liojtau bicha am 
nokriakai.

26
 Junuen san, Jesukrijto, aapo 

junaꞌa, juꞌu Liojta bichapo teꞌopopo 
cheꞌa bat yoꞌotaka juꞌu cheꞌa itou 
beꞌeeꞌu. Liojta uꞌusitakai, aapoꞌik 
benakai. Kaita ka tuꞌika aet aayuk. 
Ka tuꞌi yoemrata mak ka naꞌikiari. 
Intok siꞌime teekapo aneme bepa 
cheꞌa yoꞌorisi eiyaawa. 27

 Ka jumeꞌ 
waate teꞌopopo yoꞌowem benasi, 
jumeꞌ chikti taꞌapo bwaram suꞌaaka, 
bat, bempo bem ka tuꞌuwa yaꞌarim 
betchiꞌbo. Chukula intok ket, juꞌu 
yoemrata ka tuꞌuwa yaꞌarim 
betchiꞌbo. Bweꞌituk Jesukrijto, 
sejtul weeꞌpo jiba, aapo, siꞌime 
ka tuꞌuwa yaꞌarim betchiꞌbo 
aꞌ meꞌetuneꞌ betchiꞌbo au suꞌu 
tojak. 28

 Bweꞌituk Moiseejtukaꞌuta 
betana, jukaꞌ nesauri jiꞌojteita 
weyeꞌpo aman, jumeꞌ teꞌopopo 
yoꞌotuneeme yeu puꞌarim, inim 
bem yoememtukaꞌ betchiꞌbo, ka 
tuꞌikut jijiꞌobeme junameꞌem. 
Taa juꞌu Moiseejtukaꞌuta betana 
nesaurit chukula yeu sikame, juꞌu 
Lios jukaꞌ aꞌ uꞌusiwata teꞌopopo itou 

aꞌ yoꞌotuneꞌ betchiꞌbo yeu aꞌ puꞌak. 
Iniꞌi intok, jiba yuu betchiꞌbo, ka 
aet jiꞌopneeka yeu puꞌari.

Juꞌu yoꞌowe Jesukrijto, juꞌu 
bemela lutuꞌuriau yoꞌotaka, 

Liojtau itom nokriame

8  Juꞌu inim itom teuwaaꞌu 
betana, juꞌu cheꞌa eiyaa 

watchi iꞌi junaꞌa, jukaꞌ Liojta betana 
itou yoꞌota inien aꞌ machiakaꞌu 
junaꞌa. Intok iniꞌi, teekau, yoꞌorisi 
machika, Liojta katekaꞌu aꞌ 
batatana aamak aane. 2 Intok 
junaman teekapo lutuꞌuriapo 
teꞌopo, Liojta yaꞌaripo, aapo junuen 
yoꞌotaka, jukaꞌ aꞌ tekilwata aꞌ jooa. 
Junaꞌa teꞌopo intok, ka jabe, taa 
Lios aꞌ yaꞌala. 3 Siꞌime jumeꞌ inim 
teꞌopopo cheꞌa bat yoꞌowe, jumeꞌe, 
junamaꞌa teꞌopopo, Liojta yoꞌoreka, 
aman bem weiyaaꞌuta, aꞌ mabetaka, 
Liojtau bicha am nokria betchiꞌbo 
aꞌ tekiakan. Intok ket, bem ka 
tuꞌuwa yaꞌarim betchiꞌbo, bwalam 
suꞌa betchiꞌbo. Intok jiba junuen 
san, utteꞌa, ket Jesukrijtota, Liojta 
aꞌ mikneeꞌuta aꞌ jipuꞌuneeꞌu. 4 Intok 
junuen, aapo ketun inim bwiapo 
jiapsaꞌateko, kia juniꞌi, teꞌopopo 
ka yoꞌotu ean. Bweꞌituk ketuni 
aane, jumeꞌ teꞌopopo cheꞌa yoꞌotaka, 
jukaꞌa, jumeꞌ Liojta yoꞌoreka bem 
aꞌ mikaꞌuta, mabetaka, junameꞌe 
nokriame, Moiseejtukaꞌuta nesauri 
jiꞌojteita weyeꞌpo amani. 5 Taa 
inimeꞌe, inim teꞌopopo yoꞌowe, 
inim juꞌu bem joaꞌu, teekau ayuka, 
jukaꞌ weemta betana aꞌ tamachiaka 
aꞌ mamatoka aꞌ jooa. Inien aꞌ 
weyeꞌpo te juꞌunea, bweꞌituk 
jukaꞌ Moiseejtukaꞌuta, Liojta ama 
yoꞌorinaaꞌuta, karita aꞌ yaꞌabaao, 

juꞌu Lios aꞌ juꞌuneetuak, inen au 
jiakai: “Jum kaupo em aꞌ yaꞌaneeꞌu 
betana in enchi juꞌuneetuakaꞌpo 
aman, em aꞌ bichaka, siꞌimeta 
junaen aꞌ yaꞌane.” 6 Taa juꞌu, 
Liojta betana itou yoꞌowe, aapo, 
Liojta bichapo cheꞌa juniꞌi tuꞌisi 
aꞌ tekilwa jooa. Bweꞌituk aapo 
Jesukrijto, Liojta betana bemela 
lutuꞌuria yaꞌarita betana yoꞌotaka 
weyeka, Liojtau bicha yee nokria. 
Iniꞌi bemela lutuꞌuria cheꞌa juniꞌi 
tuꞌika aapoꞌik betana, lutuꞌuria 
yaꞌawakaꞌpo aman weye.

7
 Bweꞌituk bat naataka weeria, 

Liojta betana juꞌu lutuꞌuriatewakame, 
junae siꞌimeku aꞌ yumao, ka utteꞌatu 
ean, junaet chaꞌaka, juchi senuk 
bemela lutuꞌuriata aꞌ yaꞌatuneꞌpo. 
8

 Taa juꞌu Lios, junakaꞌa yoemrata, 
aapoꞌik ka yumaꞌisi bem aꞌ sualeka 
juniꞌi aꞌ juꞌuneiyaꞌ betchiꞌbo, ka 
amemak alleak. Jum aꞌ nok 
lutuꞌuriapo ame betana aapoꞌik aꞌ 
jiꞌojte tebokaꞌa benasia:

Juꞌu achai Lios, inen jiia: 
Taewaim yumaꞌane,

Ijraꞌeelta yoemratamak intok 
Juraaꞌ teamta betana,

Bemela lutuꞌuriata ne amemak 
aꞌ yaꞌaneeo.

 9 Ka jumeꞌ bempoꞌim 
yoꞌowasukaꞌum mak lutuꞌuriata 
in amemakta yaakaꞌu benane.

Junak, bwiaraa Ejiptoꞌ teaꞌa 
betana yeu am nuk sika inepo 
am aniakai.

Bempo su junakaꞌa lutuꞌuriata 
in amemak yaakaꞌuta, ka aet 
yeu yuumakai.

Intok junae betchiꞌbo ne ka am 
aniaka am koptak, ti jiia juꞌu 
achai Lios.

 10 Juꞌu bemela lutuꞌuria, juꞌu 
Ijraꞌeel yoemratamak in 
yaꞌaneeꞌu,

Junameꞌe taewaimmet chukula, 
inen machine, ti jiia juꞌu 
achai Lios.

Jukaꞌ in nesaurita, bempoꞌim aꞌ 
koba suawaꞌuneꞌ betchiꞌbo ne 
am aniane.

Intok ket jiba bem aet jiapsineꞌ 
betchiꞌbo, ne am aniane.

Intok bempo nee betana 
yoemratune.

Nee intok junak, ameu Liojtune.
 11 Ka utteꞌatune, bempoꞌim naas 

emo majtaneeꞌuta,
Kia emo taꞌaakai intok kia emo 

nau werika juniꞌi,
Junuen, jukaꞌ achai Liojta bem 

juꞌuneiyaaneꞌ betchiꞌbo.
Bweꞌituk siꞌime bempo nee 

juꞌuneiyaane,
Bempoꞌim betana kia tua 

illitchika naateka,
Intok kia jumeꞌ tua yoꞌowe juniꞌi.

 12 Intok inepo, bempoꞌim ka 
tuꞌuwa yaꞌarim betana,

Nee am jiokoine.
Intok jiba betchiꞌbo ne junae,
Bem ka tuꞌi yaꞌariꞌu ne ka intok 

au waatine.
13

 Juꞌu Lios intok junuen juchi 
bemela lutuꞌuriata auneꞌetiakai, 
jukaꞌ aꞌ lutuꞌuria yaꞌari, bat naataka 
weeriata, aꞌ yuutusukaꞌuta teuwaa. 
Juꞌu intok junuen, bat naataka 
yuutusukame, lauti iꞌan simsune.

Juꞌu inim bwiapo Liojta ama 
yoꞌoriwaꞌu, intok juꞌu teekau 

tua lutuꞌuriapo teꞌopo

9  Iꞌan intoko, junaꞌa bat naataka, 
Liojta lutuꞌuria yaakaꞌu, jum 

teꞌopopo Liojta yoꞌori betchiꞌbo, 
intok ket aꞌ weetuaꞌ betchiꞌbo 
intok nesauri ayukan. Taa juꞌu 
kari, Liojta ama bem yoꞌoreꞌu, inim 
bwiapo yaꞌaritukan. 2 Juꞌu lona 
kari, Liojta ama yoꞌoriwame inen 
maisi yaꞌaritukan. Nasukriapo, 
jumeꞌ bat aꞌ pattim bichapo, juꞌu 
tachiria beeten. Intok juꞌu meesa, 
paanim, Liojtau bicha naꞌikiarim 
ayukaꞌpo. Inim intok, Liojta ama 
yoꞌoriwaꞌpo taꞌeewan. 3 Junamaꞌa 
nasukriapo, juchi senu tajoꞌori aꞌ 
pattim beasi, juchi senu kari, junaꞌa 
intok, Liojta ama aneꞌe benasi 
yoꞌoriwan. 4 Junamaꞌa wajiwa intok, 
sawai tomie yaꞌaritaka, kopaalim 
benam win jubak tattaawaꞌpo ama 
manekan. Intok ket juꞌu, nape 
konila sawai tomie yaꞌari, kaaja, 
Liojta betana lutuꞌuria yaꞌarita 
teuwaaꞌu, ama ayukaꞌu. Junamaꞌa 
wajiwa, sotoꞌi, sawai tomie 
yaꞌaritukan, juꞌu manaaꞌ teamta 
ama ayukaꞌu, ama manekan. Intok 
ket juꞌu boonia, Liojta basiutuakaꞌu, 
Aaroontukaꞌuta atteasukaꞌu. Intok 
jumeꞌ wooi tetam, Liojta betana 
lutuꞌuria yaꞌarita amet jiꞌojteim. 
5

 Junae kajata bepa, wooi ankelesim 
benaka, kerubiin teaka, jaꞌabwekan. 
Junameꞌe, Liojta junamaꞌa 
aneꞌuta aꞌ teuwaakai. Junameꞌe, 
bem masammea, junamaꞌa ka 
tuꞌuwa yaꞌarim betchiꞌbo, bwara 
jijissuꞌawaꞌpo aꞌ suuakai. Taa inia 
weyemta betana te kaita intok a 
teuwaa iꞌani.

6
 Junuen junakaꞌa tuꞌuteipo, 

jumeꞌ junamaꞌa teꞌopopo bat 
yoꞌowe, chikti taꞌapo junamaꞌa kari, 
Liojta ama yoꞌori betchiꞌbo, cheꞌa 
bat karipo aꞌanen Liojta yoꞌori 

betchiꞌbo, junuen junamaꞌa bem 
boꞌo jooriaꞌut yeu yumakai. 7 Taa 
junamaꞌa teꞌopopo, junaet chaꞌaka, 
chukula karipo, juꞌu cheꞌa siꞌimem 
bepa junamaꞌa juꞌu yoꞌowe, sejtul 
chikti wasuktiapo jiba, junamaꞌa 
aꞌane. Junamaꞌa intok aneꞌeteko, 
bwara ojbota weiyaa. Aapo, aꞌ ka 
tuꞌuwa yaꞌari betchiꞌbo intok juꞌu 
wate yoemrata ka tuꞌuwa yaꞌari 
betchiꞌbo aꞌ weiyaaka, junae, 
bem jiokoinaꞌ betchiꞌbo. 8 Inia 
weemtae juꞌu Liojta tuꞌu jiapsi 
itom aꞌ juꞌuneiyaatua, junamaꞌa 
Liojta yoꞌoriwaꞌpo juꞌu kari, bat 
katekamta, ketuni aꞌ sawaawao, 
tua Liojta ama aneꞌe benasia aꞌ 
eiyaawaꞌpo, kee a aman yajiwaꞌuta 
aꞌ teuwaan. 9 Siꞌime inien weyeme, 
inimeꞌe taewaimmet aꞌ mammatenaꞌ 
betchiꞌbo aayuk. Bweꞌituk juꞌu, 
Liojtau bicha naꞌikiari intok 
juꞌu ka tuꞌuwa yaꞌari betchiꞌbo 
junamaꞌa Liojta bichapo bwaram 
suꞌawame, junaꞌa, jumeꞌ junuen 
Liojta yoꞌoreme, Liojtamak bem 
emo tuꞌutelaaꞌut, bem juꞌuneeneeꞌu 
betana, ka am aniak. 10

 Junaꞌa, 
bwaꞌawamtat oo jita jiꞌiwamta boꞌo 
jooriawame tukan. Intok Liojta 
bichapo bem emo tuꞌutewamta, 
watek bem boꞌo jooriaꞌut, intok 
bem takaampo emo baksianeeꞌut 
betana nesauri tukan. Junaꞌa intok, 
Liojta taꞌabwisi bemela lutuꞌuriata 
yaꞌawaꞌu tajtia jiba tuꞌika weye. 
11

 Taa Jesukrijto, jaibu aꞌabo 
noitisuk. Intok iꞌan, aapo junaꞌa juꞌu, 
Liojta bichapo tekiaka, itou yoꞌowe, 
jukaꞌ juꞌu itou tuꞌikut itom aniame. 
Jum teꞌopo, teekau aapoꞌik yoꞌotaka 
aꞌ tekiata joaꞌapo, cheꞌa juniꞌi tuꞌik 
intok kaita kee chupeka ama beꞌee. 

Intok junakaꞌa, ka inim yoemtaka 
aꞌ yaꞌari. 12

 Juꞌu Jesukrijto, achai 
Liojta katekaꞌu ama aane. Taa 
ka bat naataka boꞌo jooriawaꞌa 
benasi chibaꞌojbota weiyaakai, 
oo beseeoꞌojbota weiyaakai. Ala, 
aapo, Liojta bichapo aapoꞌik 
ojbowata woꞌotakai, junae aapo 
sejtul wechiapo siꞌimeta yaak. 
Intok junuen aapo, jiba betchiꞌbo 
itom jinneꞌuituneeꞌuta aꞌ tuꞌu yaak. 
13

 Lutuꞌuria ala, toro ojbota intok 
chibo oꞌowia ojbota, intok ili waka 
jamut tayaꞌawakaꞌpo, juꞌu naposa, 
junaꞌa, jumeꞌ ka tuꞌisi aulammet 
bepa chaktawako, junaꞌa, junameꞌe 
chubala betchiꞌbo, ka tuꞌik betana 
am tuꞌute betchiꞌbo intok Liojta 
bichapo tuꞌisi bem tawaa betchiꞌbo 
am aniak. 14

 Taa junuentukaꞌateko, 
Jesukrijtota mukuka, ojbota, cheꞌa 
juniꞌi, jukaꞌ watek ojbota bepa 
siꞌimeku yuuma. Bweꞌituk Liojta 
tuꞌu jiapsi jiba yuu betchiꞌbo aneme, 
junae aniawaka juꞌu Jesukrijto, 
aapo kaita ka tuꞌik yaꞌarika, Liojta 
eaꞌpo aman, aꞌ meꞌetuneꞌ betchiꞌbo, 
au suꞌu tojak. Intok aapoꞌik ojbowae, 
itom ka tuꞌuwa yaꞌari betchiꞌbo, ka 
tuꞌisi tawaka itom kokkoneeꞌuta, 
itom bitꞌeaꞌut itom jiokoeka, junuen 
itom aꞌ juꞌuneiyaatua. Junuen, 
jukaꞌ Lios, jiba yuu jiapsamta eaꞌpo 
aman jiapsaka itom aꞌ nok jikkajineꞌ 
betchiꞌbo.

15
 Junuen san Jesukrijto, bemela 

lutuꞌuriata yaꞌarika, junau, aapo 
yoꞌotaka yee nokriame. Jesukrijtota 
mukukaꞌ betchiꞌbo ket, bat naataka 
Liojta lutuꞌuria yaꞌari betana, aꞌ 
bejeꞌeka ka tuꞌisi ayukame, ket am 
jiokoek. Intok junuen, jumeꞌe, Liojta 
nunukaꞌum, aapoꞌik bem mabetnee 

ti jiaka, ameu aꞌ naꞌikiakaꞌuta, 
jiba yuu betchiꞌbo tuꞌik, aamak 
bem bitneeꞌuta bem mabetneꞌ 
betchiꞌbo. 16

 Bweꞌituk, senuk kee 
mukeka, aꞌ atteawa betana jukaꞌ 
lutuꞌuria yaꞌarita ayuko, junakaꞌa 
aꞌ mukiatukaꞌuta bat juꞌuneiyaanaa. 
Jukaꞌ junuen lutuꞌuriateita junuen 
junaet yeu yumaꞌanaꞌ betchiꞌbo. 
17

 Bweꞌituk juꞌu junuen lutuꞌuria 
yaꞌari, jukaꞌ junuen aꞌ yaꞌarik ketun 
jiapsao, kaabeta tuꞌiku a ania. 
Ala, jukaꞌ aꞌ yaakamta mukiatuko. 
18

 Junuen san, bat naataka 
katriammeu, juꞌu Liojta lutuꞌuria 
yaakaꞌu, ket jiba junaen, bwalam 
suꞌawammea yeteu tuꞌineeka 
yaꞌatuk. 19

 Juꞌu Moiseejtukaꞌu, 
siꞌime junae Ijraꞌel yoemratau, 
Liojta betana siꞌime jumeꞌ nesaurim 
jiꞌojteipo ameu am teuwaaka, 
chukula intok ket, sikii bwara 
boata nuꞌuka intok juya sawata 
ae teꞌochia betchiꞌbo, jissoopoꞌ 
teamta nuꞌuka, junameꞌe intok 
beseeo ojbopo intok bwara ojbopo, 
baꞌammak kuutipo am komoniaka, 
jumeꞌ Liojta nesauri jiꞌojteim ae 
siꞌitak, intok ket siꞌime junakaꞌa 
yoemrata. 20

 Junak san intok inen 
ameu jiiak: “Iniꞌi junaꞌa juꞌu ojbo, 
juꞌu, Liojta betana lutuꞌuria yaꞌari, 
emou bicha aꞌ teuwaakaꞌu”, ti 
jiiak. 21

 Intok ketchia juꞌu Moiseej 
junae ojboe, jukaꞌ teꞌopota siꞌitak. 
Intok siꞌime jukaꞌ junamaꞌa, Liojta 
yoꞌori betchiꞌbo ama sawaawamta. 
22

 Liojta nesauri jiꞌojteipo junuen 
aꞌ weyeꞌpo aman, batte siꞌime 
ayukame ojboe siꞌitawaka, wepulsi 
Liojtau bicha naꞌikiawan. Intok ket, 
kaabe, bem ka tuꞌuwa yaꞌarimmet 
jiokoim tukan, ka ojbota woꞌotawao.

Juꞌu Jesukrijtota kuuset mukukaꞌue 
jumeꞌ ka tuꞌuwa yaꞌarim jiokoiwa
23

 Junuen san utteꞌatukan, inien 
weyeka, jijissuꞌawamta auneeꞌu, 
junuen junakaꞌa junale benak inim 
weyemta, jukaꞌ teekau ayukamta 
teuwaamta, Liojta bichapo aꞌ tuꞌu 
yaꞌa betchiꞌbo. Taa kia junuen, jiba 
juꞌu teekau ayukame, cheꞌa bepa 
tuꞌisi weyeka, ae betchiꞌbo jiokot 
yaꞌatuneemta waata. 24

 Bweꞌituk 
Jesukrijto ka junale benaka 
teꞌopopo aanek, inim inien machika 
watem yaꞌaripo. Junaꞌa kia beja 
tua, jukaꞌ tua lutuꞌuriapo, teekau 
teꞌopota ayukamta aꞌ teuwaa. Ala 
aapo, tua jum teekau yepsak. 
Jumun iꞌan, Liojta bichapo aneka, 
itom aꞌ nokriaꞌawi. 25

 Juꞌu teꞌopopo 
cheꞌa bat yoꞌowe jurio, jum 
teꞌopopo, Liojta ama aneꞌe benasi 
ti eiyaawaꞌu, chikti wasuktiapo, 
sejtul ama aꞌane, ka aapoꞌik ojbota 
weiyaakai. Taa Jesukrijto, ka 
jaarekesi ito betchiꞌbo jiokot au joo 
tebok. 26

 Bweꞌituk junuen aꞌ weyeo, 
aniata naatek naateka, utteꞌatu 
ean, jue benasi aꞌ mukneꞌpo. Taa 
iꞌani inien yeu simla, taewaim 
au yeu puꞌarim yumaꞌaseo, juꞌu 
Jesukrijto, sejtul weeꞌpo jiba inim 
au yeu machiak. Junuen, jumeꞌ ka 
tuꞌuwa yaꞌarim betchiꞌbo jiokot aꞌ 
yaꞌatuneꞌ betchiꞌbo au suꞌu tojakai. 
27

 Inim siꞌimem, Liojta betana 
sejtul jiba bem kokkoneeꞌuta ameu 
aꞌ chupaꞌatukaꞌa benasia, intok 
chukula yee yaꞌuraa bittuanaame 
aune, 28

 ketchia junuen Jesukrijto, 
sejtul jiba ito betchiꞌbo jiokot 
yaꞌatuk, junuen, juebenam, bem ka 
tuꞌuwa yaꞌarimmet am jiokoibaekai. 

Intok chukula ket, juchi weeꞌpo, 
inim yeu machine, taa ka juchi ka 
tuꞌuwa yaꞌarim betchiꞌbo jiokot 
yaꞌatuneekai. Ala, jumeꞌ aꞌ boꞌo 
bichame jinneꞌuneekai.

10  Bweꞌituk bat naataka, 
Liojta betana nesauri, 

Moiseejtukaꞌuta jiꞌojtekaꞌu, cheꞌa 
chukula ito betchiꞌbo tuꞌineeꞌuta 
yeu machianeeka teuwaan, intok ka 
tua lutuꞌuriapo junaꞌatukan. Junuen 
san, juꞌu nesauri, Moiseejtukaꞌuta 
jiꞌojtei, jumeꞌ junuen jissuꞌawamta 
boꞌo jooriaka Liojta betana 
mabettubaeme, junakaꞌa wasuktiapo 
joowame joamtae, Liojta bichapo 
tuꞌisi bem mabetnaaꞌut kaibu am 
aniane. 2 Bweꞌituk junaꞌa nesauri, 
junameꞌe, Liojta bichapo tuꞌisi am 
tawaꞌateko, juꞌu ka tuꞌuwa yaꞌarim 
betchiꞌbo bwaram bem sussuꞌaaꞌuta, 
ka intok Liojtau bicha junuen 
jooꞌeewan. Bweꞌituk jumeꞌ junuen 
junameꞌe Liojta yoꞌoreka au bicha 
bwaram sussuꞌame, junuen jaibu 
bem ka tuꞌuwa yaꞌarim betana 
jiokorimtakai, tokti ka intok juchi 
ka tuꞌisi bem tawalaaꞌuta amet 
juꞌuneiyaa ean. 3 Taa ala, iniꞌi 
bwaram suꞌawame, wasuktia 
yumaꞌabeleki, junameꞌe, bem ka 
tuꞌuwa yaꞌarim betchiꞌbo, ka tuꞌisi 
bem tawalaaꞌut am juꞌuneetua. 
4

 Bweꞌituk, junuen, toom suꞌaaka, 
intok kia kabaam suꞌaaka juniꞌi, 
junameꞌe ojboe, bem ka tuꞌuwa 
yaꞌarimmet, kaibu jiokoimtuneekai.

5
 Junuen san Jesukrijto, aꞌabo 

aniau yepsaka, Liojtau bicha inen 
nookak:

Bwaram intok toom, junuen 
enchi yoꞌoreka, am suꞌawamta, 
empo ka aꞌ waatak.

Ala empo, in yoemtuneꞌ 
betchiꞌbo neu aꞌ chupak.

 6 Wakasim intok kabaam, junuen 
enchi yoꞌoreka, tattaawame 
juniꞌi, empo ka aꞌ tuꞌurek.

Intok kia jumeꞌ ka tuꞌuwa 
yaꞌarim am jiokoimtuneꞌ 
betchiꞌbo, bwaram suꞌawamta 
juniꞌi empo ka aꞌ tuꞌurek.

 7 Junak san ne inen jiiak:
“Achai Lios, im ne aane, em 

eaꞌpo aman aubaekai,
Jum em nok lutuꞌuriapo, nee 

betana aꞌ jiꞌojteiꞌi benasia.”
8

 Cheꞌa bat inen jiia: “Liojta, 
wakasim intok kia beseeom 
tayaꞌawamta intok kia bwaram 
juniꞌi, ka waataka ka aꞌ tuꞌureꞌpo. 
Intok kia jumeꞌ ka tuꞌuwa yaꞌarim 
am jiokoimtuneꞌ betchiꞌbo 
tattaawame juniꞌi.” Junakaꞌa 
weyemta, nesauri jiꞌojteipo junuen 
aꞌ yaꞌanaaꞌuta aꞌ jiꞌojteituk juniꞌi. 
9

 Intok chukula ket: “Im nee aane, 
in yoꞌowa Lios, jukaꞌ em tuꞌureka 
em yaꞌa iꞌaꞌuta aꞌ yaꞌabaekai”, ti 
jiiak. Iniae, jukaꞌ bat naataka 
weeriata joowamta betchiꞌbo, 
iꞌan inikaꞌa, taꞌabwisi jukaꞌ ka 
tuꞌuwa yaꞌarik betchiꞌbo jiokot 
yaꞌatuneemta, iniat au aꞌ tawaanee, 
ti jiia. 10

 Juꞌu Lios, aꞌ yoemiamtuneꞌ 
betchiꞌbo, itom tuꞌu mabetla, jukaꞌ 
Jesukrijtota, Liojta eaꞌpo aman aꞌ 
ayukaꞌ betchiꞌbo. Junuen aapo, aꞌ 
takaawata, sejtul jiba betchiꞌbo, ka 
tuꞌuwa yaꞌarim betchiꞌbo jiokot 
yaꞌatukai.

11
 Jumeꞌ teꞌopopo cheꞌa yoꞌowe 

juriom, chikti taꞌapo, junamaꞌa bem 
tekilta jooa. Intok bichau bicha, jue 
benasi, jiba junakaꞌa ka tuꞌik yaꞌari 
betchiꞌbo, bwaram suꞌawamta weetua. 

Inikaꞌa jakwoo juniꞌi, juꞌu ka tuꞌuwa 
yaꞌarit bem jiokoituneeꞌut, ka am 
anianeeo juniꞌi. 12

 Taa Jesukrijto, jiba 
betchiꞌbo, ka tuꞌuwa yaꞌarim betchiꞌbo, 
sejtul weeꞌpo jiba, ito betchiꞌbo 
jiokot yaꞌatuka meꞌetuk. Junak intok, 
chukula, Liojta mak, teekau aꞌ batatana 
yejtek. 13

 Junaman aneka, boꞌo bicha, 
siꞌime jumeꞌ aꞌ bejeꞌeka aneme, Liojta aꞌ 
aniaka, am kobaꞌasuꞌutajtia. 14

 Bweꞌituk 
aapo, yee jinneꞌu betchiꞌbo, juꞌu sejtul 
jiba aꞌ jiapsita aapoꞌik aꞌ nenkakaꞌue, 
junuen jumeꞌ Liojta yoemiam tuneꞌ 
betchiꞌbo aapoꞌik yeu puꞌarim, inimeꞌe, 
jiba yuu betchiꞌbo, Liojta bichapo, 
kaita ka tuꞌik yaꞌari benasi bem mabet 
tuneeꞌuta aꞌ tuꞌu yaak. 15

 Intok juꞌu 
Liojta tuꞌu jiapsi ket jiba inikaꞌa itom 
juꞌuneiyaatua. Bweꞌituk cheꞌa bat 
naataka inen aꞌ teuwaak:
 16 Juꞌu bemela lutuꞌuria, chukula 

junameꞌe taewaim simsuko, 
in ame mak yaꞌaneeꞌu, iniꞌi 
junaꞌa, ti jiia juꞌu achai Lios.

Ne, jumeꞌ in nesauri jiꞌojteim, 
bempoꞌim amet jiapsineꞌ 
betchiꞌbo, ne am aniane,

Intok ket bem am koba 
suawaꞌuneꞌ betchiꞌbo.

17
 Intok chukula ket inen jiiak:

Jakwoo juniꞌi ne intok, bem ka 
tuꞌuwa yaꞌarimmeu ka waatine.

Intok kia bem nee bejeꞌeka 
aukaꞌu juniꞌi.

18
 Junuen san, inimeꞌe ka tuꞌuwa 

yaꞌarim junuen am jiokoisuako, 
jaibu kaibu intok utteꞌatune, juꞌu 
ka tuꞌuwa yaꞌarik betchiꞌbo, juchi 
bwaram suꞌaanaaꞌpo.

Liojtau bichaa te ito nokriapo yumaꞌi
19

 Junuen san Krijtopo nemak 
werim, iꞌan itepo, ka jain eaka 

Liojta yoꞌotaka aꞌ katekaꞌu luula, 
itepo, yee nokriaꞌ betchiꞌbo 
lutuꞌuriak. Iniꞌi intok, Jesukrijtota 
meꞌetuka, ojbota aꞌ woꞌotakaꞌu 
betchiꞌbo. 20

 Junuen, iꞌan bemelasi 
ka bat naataka benasi weyeka, 
jukaꞌ itom jinneꞌunaaꞌuta, aapoꞌik 
itom yaꞌariakaꞌuta sualekai. Inikaꞌa, 
aapo, kuuset popontaka, jiokot 
yaꞌatukai, teꞌopopo, jumeꞌ tajoꞌorim, 
ae aꞌ pattim am siuteka intok am 
etapokaꞌa benasi. 21

 Juꞌu yoꞌowe 
Jesukrijto, Liojta bichapo aneka 
siꞌimekut itou yoꞌowe. 22

 Junuen 
san, itepo, tua junen jiaka, Liojtau 
bichaa ito nokriane. Intok ket, jukaꞌ 
itom sualeꞌuta, tua lutuꞌuriapo aet 
eakai. Bweꞌituk juꞌu Lios, aapo, ka 
tuꞌik betana itom jiokoila. Junuen, 
juꞌu ka tuꞌik betana, ka intok 
itom aꞌ yuꞌiineꞌ betchiꞌbo. Intok 
kia itom takaam juniꞌi, kalajko 
baꞌammea baksiarim benasi 
machikai. 23

 Junuen san itepo, itom 
sualeka itom bit boꞌo bichaꞌuta, ka 
aꞌ koptaka, aet jiapsine, ka taꞌabwisi 
eakai. Bweꞌituk juꞌu Lios, itom 
bitneꞌeti jiaka itou aꞌ teuwaakaꞌut, 
yeu yumaꞌane.

24
 Intok itepo, ito nasuku, 

cheꞌa juniꞌi ito nak betchiꞌbo, 
ito aniane. Intok juꞌu tuꞌik 
boꞌo jooriawamtatchi ketchia. 
25

 Katte, jumeꞌe, itom nau yaajaꞌu 
ka yaajika joiwalame benasi 
anbaane. Ala itepo, ito naas junaet 
bamijtuane. Intok cheꞌa juniꞌi 
iꞌani, taewaita, yoꞌowe Jesukrijtota 
aet yebijneeꞌuta, abe aꞌ yumao 
juꞌuneakai. 26

 Bweꞌituk itepo, Liojta 
betana, jukaꞌ lutuꞌuriata, jaibu aꞌ 
juꞌuneiyaaka, itepo, intok ketun 
jukaꞌ ka tuꞌik joaꞌateko, kaabe 

intok juꞌu ka tuꞌik betchiꞌbo jiokot 
yaꞌatuneeme aane. 27

 Ala, chukula, 
Liojta yee yaꞌuraa bittuao, ka 
tuꞌisi tawalamtaka, ama butti 
ka tuꞌika itou chupne. Intok 
juꞌu taji, jumeꞌe, Liojta bejeꞌeka 
aneme, luꞌutaneeme. 28

 Senuk, 
jumeꞌ nesaurim, Moiseejtukaꞌuta 
jiꞌojtekaꞌum betana am bejeꞌeka 
auko, intok junakaꞌa bejeꞌeka, 
wooim oo bajim aꞌ naꞌatejoo, junaꞌa, 
ka jiokoliwaka, meꞌetune. 29

 Junuen 
san, jumeꞌe, Liojta usita, kia jak 
waꞌam eiyaaka aꞌ bichame, cheꞌa 
juniꞌi bepa ameu weene. Intok 
junuen ket, jumeꞌe, aꞌ ojbowata, 
jaana emo aꞌ eiyaatuame, intok 
junuen, Liojta, jukaꞌ am nakemta 
tuꞌu jiapsita, ka tuꞌisi aet nokakai. 
Iniꞌi ojbo san, junaꞌa, Liojta betana, 
bemela lutuꞌuriata aꞌ teuwaame. 
Intok ket junae, bempo, Liojta 
yoemiam benasi mabetrimtakai. 
30

 Juꞌuneate achai Liojta inen 
jiulaꞌpo: “Neu lutuꞌuria jiokot in yee 
yaꞌaneꞌpo. Ineponee yee jujjutriane.” 
Intok ket inen jiiak: “Juꞌu achai Lios, 
jukaꞌ aꞌ yoemrawata, aꞌ yaꞌuraa 
bittuane”, ti jiiak. 31

 Tua jantiachine, 
wameꞌe, Lios jiba yuu jiapsamta 
betana, yaꞌuraa bittuaka, jiokot 
yaꞌatuneeme.

32
 Taa emeꞌe, taewaim 

simsukammeu ameu waatine. 
Juꞌubwa Liojta betana nok 
lutuꞌuriata enchim mabetao, 
intok ka jain eaka enchim jiokot 
emo bichaꞌu nasuk juniꞌi, aꞌ 
ineꞌesukaꞌubeu. 33

 Emo betana 
waate, ka tuꞌisi ame tana nokwamta 
jikkaja. Intok juebenam bichapo 
jiokot joosuak. Wate intok, jumeꞌ 
junuen jiokot emo bichakaꞌummak 

jiokot eak. 34
 Bweꞌituk emeꞌe, jumeꞌ 

Krijtota bem sualeꞌ betchiꞌbo etaꞌim, 
am nak jiokleka amemak jiokot eak. 
Intok emeꞌe, enchim attea uꞌaawaka 
juniꞌi, ka jain eaka, alleaka aꞌ 
juiwak. Juꞌuneakai, Liojtamak, 
teekau enchim uꞌaawakaꞌu bepa 
cheꞌa juniꞌi bepa tuꞌik intok jiba 
yuu betchiꞌbotuneemta emoas 
aꞌ ayuꞌupo. 35

 Junuen san emeꞌe, 
Liojtat enchim eaꞌuta, ka aꞌ koptane. 
Bweꞌituk juꞌu junuen Liojtat enchim 
a eaꞌut, emeꞌe chukula, Liojtamak 
enchim mabetneeꞌut ama butti 
yuꞌin tuꞌik aet bitne. 36

 Emeꞌe, ka 
seej chukti eaka, a boꞌo bibitne. 
Junuen Liojta eaꞌpo aman jiapsi 
betchiꞌbo. Intok junuen, jukaꞌ 
aapoꞌik itou naꞌikiakaꞌuta, aamak 
bit betchiꞌbo. 37

 Bweꞌituk Liojta nok 
lutuꞌuriapo inen jiꞌojtei:

Lautia tua lautia aꞌabo yebijnee 
juꞌu yebijneeka boꞌo bitwame, 
ka binwatukai.

 38 Taa juꞌu, in yoemia betchiꞌbo 
in mabetakaꞌu, nee aꞌ sualeꞌ 
betchiꞌbo jiba yuu jiapsine.

Taa junaꞌa intok, bat naataka 
benasi, ka net eaka 
jiapsibaeꞌeteko, tua nee ka 
alleetuane.

39
 Taa itepo, ka jumeꞌ junuen juchi 

benasi ka Liojta yoemꞌeiyaaka 
jiapsame bebena. Jumeꞌ jiokot 
yaꞌatuneeme. Ala, jumeꞌe, 
Liojtat eaka aꞌ sualeka jiapsame 
bebenakai. Jumeꞌ junuen jiapsaka 
jinneꞌurimtuneeme.

Juꞌu Krijtota yoemꞌeiyaawame

11  Junuen san, Liojtat 
sualwaka aet eewame, tua 

lutuꞌuriapo jukaꞌ chukula itom bit 

boꞌo bichaꞌuta, aꞌ lutuꞌuriatuneꞌpo 
juꞌuneewame junaꞌa. Intok jukaꞌ 
ka itom bichaka juniꞌi, itom 
sualeꞌut, tua aꞌ lutuꞌuriatukaꞌpo, 
lutula weeꞌpo aꞌ juꞌuneiyaawame. 
2

 Bweꞌituk jumeꞌ bat naataka itom 
yoꞌowasukaꞌum, wate, Liojtat eaka, 
bem aꞌ sualekaꞌ betchiꞌbo, Liojta 
betana tuꞌisi bem mabetakaꞌpo 
juꞌuneiyaawak.

3
 Liojta itom sualeꞌ betchiꞌbo 

itepo juꞌunea, aapoꞌik aꞌ nokie, 
aniata, teekata intok aniapo siꞌime 
ayukamta, aꞌ juꞌunaktekaꞌpo. 
Junuen san, juꞌu iꞌan itom bichaꞌu, 
ka jitae a bittumtae yaꞌari.

4
 Juꞌu Abeltukaꞌu, Liojtat eaka aꞌ 

sualekaꞌu, Liojta yoꞌoreka, bwala 
asoꞌolaata meꞌaakai, jukaꞌ aamak 
werikai, Kain teamta, Liojta 
yoꞌoreka aꞌ yaakaꞌu bepa cheꞌa 
tuꞌisi aꞌ yaak. Junuen san juꞌu Lios, 
Abelta betana aꞌ tuꞌu mabetaꞌuta 
aꞌ juꞌuneiyaa tebok intok jukaꞌ 
aꞌ yoꞌoreka aapoꞌik yaakaꞌuta, 
aꞌ tuꞌurek. Taa Kain tukaꞌuta 
yaakaꞌuta ka tuꞌurek. Junuen san, 
juꞌu Abeltukaꞌu, binwatuk naatekai 
mukiataka juniꞌi, juꞌu Liojtat eaka 
aꞌ sualekaꞌu betchiꞌbo, iꞌan tajtia ae 
yee majta.

5
 Juꞌu Enok tukaꞌu, Liojtat eaka 

aꞌ sualekai, jiapsaka, teekau 
Liojtamak jikau siika. Intok jakwoo 
ka muukuk. Intok ka intok bittuk. 
Bweꞌituk juꞌu Lios aꞌ nuk siika. 
Intok jum Liojta nok lutuꞌuriapo 
inen jiꞌojtei: “Jukaꞌ Enok teamta kee 
jikau nuk sakaꞌawao, aapoꞌik Liojta 
yoꞌoreka aꞌ alleetuakaꞌpo.” 6 Taa 
juꞌu, Liojta ka sualeme, kaachin 
junuen, Liojta alleetuane. Bweꞌituk, 
juꞌu, aapoꞌik Liojta taꞌaabaeme, 

utteꞌa, seenuk, tua Liojta jiapsaꞌpo 
aꞌ sualneꞌpo. Intok junuen, jumeꞌ au 
bicha emo nokriame, aapoꞌik am 
nakeka, tuꞌik am bittuaneꞌpo.

7
 Juꞌu Nooeꞌetukaꞌu ket, Liojtat 

eaka aꞌ sualekai, Liojta betana, jita 
ka juꞌuneiyaawaka, chukula yeu 
weenemta, aꞌ juꞌuneiyaatuawako, 
Liojta nok jikkajak. Intok junuen 
aapo, intok jumeꞌ aamak joꞌaakame 
jinneꞌubaekai, kuta kanoata, unnaa 
bweꞌuuk yaak. Junuen, Liojta 
aꞌ sualekaꞌ betchiꞌbo, jukaꞌ wate 
yoemrata, ka tuꞌisi bem tawariꞌuta 
yeu aꞌ juꞌuneiyaatuak. Intok aapo 
junuen, Liojta betana, tuꞌisi aꞌ 
mabetneeꞌuta jajamek.

8
 Ket, jiba juꞌu Apraꞌamtukaꞌu, 

Liojtat eaka aꞌ sualeka, achai 
Liojta aꞌ nunuko, aꞌ nok jikkajak. 
Intok junuen, bwiaraa, Liojta au 
bicha aꞌ naꞌikiakaꞌu, aman yebij 
betchiꞌbo, yeu siika. Junamaꞌa, 
tua aꞌ bwiaraa betana yeu sikaa, 
jakun aꞌ yebijneꞌpo ka juꞌuneakai 
juniꞌi. 9 Jiba junuen, Liojta sualekai, 
juꞌu Apraꞌamtukaꞌu, jum bwiaraa, 
Liojta betana au naꞌikiawakaꞌpo, 
ka ama jometa benasi eaka, ama 
jiapsak. Lona karimpo joꞌaakai. 
Intok juꞌu Isaak tukaꞌu, intok ket 
juꞌu Jakoop tukaꞌu juniꞌi ket, jiba 
junaen ama jiapsan, lona karimpo 
joꞌaakai. Ket bempo juniꞌi, junakaꞌa 
Liojta, Apraꞌamtau naꞌikiakaꞌuta 
aꞌ mabetlamtakai. 10

 Bweꞌituk 
juꞌu Apraꞌamtukaꞌu, chukula aꞌ 
jiapsineeꞌuta, teekau jiba betchiꞌbo 
aꞌ joꞌaaneeꞌuta, mabet boꞌo bichan. 
Junakaꞌa joꞌarata intok, juꞌu Lios, 
aapo aꞌ juꞌunaktei.

11
 Ket jiba junaen su, juꞌu 

Saraꞌatukaꞌu, Liojtat eaka aꞌ 

sualeꞌ betchiꞌbo, jaibu naa buusti 
yoꞌotuitaka juniꞌi, aꞌ yoemianeꞌ 
betchiꞌbo, Liojta betana aniawak. 
Junuen san oꞌouta yeu yoemiak. 
Bweꞌituk aapoꞌik Liojta betana, 
au aꞌ naꞌikiawakaꞌu betana aꞌ 
chupaꞌaneeꞌuta junuen aꞌ sualekai. 
12

 Junuen san, juꞌu Apraꞌam tukaꞌu, 
jaibu taewaim abe simtuasuka juniꞌi, 
yoemra aapoꞌikut yeu katriam, 
ama butti juebenaek. Teekapo 
jumeꞌ chokim benasi, intok bawe 
mayoat, seꞌeta aukamta benasi, ka a 
naꞌikiatu maisi machikai.

13
 Siꞌime junameꞌe, Liojta 

betana, ameu naꞌikiawakamta, 
ka aꞌ bichaka juniꞌi, kokkok. Taa 
junameꞌe, Liojtat eaka, bem aꞌ sualeꞌ 
betchiꞌbo, ketun aꞌ binwatuneꞌpo 
juꞌuneaka juniꞌi, intok junuen 
aꞌ sualeka, junakaꞌa alleaka aet 
boꞌo bichak. Junuen, junameꞌe aꞌ 
lutuꞌuriatek, ka inim jomemtaka, 
naa buusti kateme benasi emo 
eiyaakai. 14

 Bweꞌituk jumeꞌ inien 
jiakame, juꞌunakkiachisia aꞌ 
teuwaak, ketun jakun bwiaarapo 
bem jiapsineeꞌuta, bem aꞌ jaiwaꞌpo. 
15

 Junameꞌe, bempo, bem bwiaraau 
waateꞌeteko, juchi junaman bicha 
a notti ean. 16

 Taa junameꞌe, cheꞌa 
juniꞌi tuꞌikun bem jiapsineeꞌuta 
jaiwak. Teekapo Liojta make. 
Junuen san juꞌu Lios, bempoꞌimmeu 
aꞌ achai Liojtukaꞌpo, junaet ka au 
essok. Bweꞌituk teekau, aamak 
bem jiapsineꞌ betchiꞌbo ammeas aꞌ 
tuꞌuteriak.

17
 Juꞌu Apraꞌamtukaꞌu, Liojtat 

eaka aꞌ sualekai, Liojta betana 
juꞌuneiyaabaawaka, aꞌ au iꞌaꞌawaꞌpo 
aman, jukaꞌ aꞌ yoemiata, Isaak 
teamta, Liojta yoꞌoreka, bwaram aꞌ 

sussuꞌaꞌa benasi, aꞌ meꞌe betchiꞌbo, 
kaupo jijissuawaꞌu aꞌ tojak. Jaibu 
junuen aꞌ meꞌebaeka aꞌ sumaꞌiakan, 
jukaꞌ aꞌ wepul yoemiata. Junae 
betana, Liojta betana, senu weemta 
au naꞌikiatuk juniꞌi. 18

 Juꞌu Isaak 
teamta betana, juꞌu yoemra, et yeu 
katriamtuneeme, junameꞌemtune, 
ti au jiakai. 19

 Bweꞌituk aapo 
juꞌu Apraꞌamtukaꞌu Liojtat ean, 
kokkoarim juniꞌi aꞌ jijiabijtetuaꞌpo. 
Intok inen a jiutu, Apraꞌamta 
junuen ayukaꞌ betchiꞌbo, jukaꞌ aꞌ 
uꞌusiwata, kokkoarim nasuk, juchi 
bemelasi aꞌ mabetakaꞌpo.

20
 Juꞌu Isaaktukaꞌu, Liojtat eaka 

aꞌ sualekai, Jakoop teamtau intok 
Esauꞌ teamtau, chukula bicha 
tuꞌik bem mabetneeꞌut Liojtau 
bichaa junaet am nokriaka, 
ameu aꞌ naꞌikiak. 21

 Juꞌu Jakoop 
tukaꞌu, Liojtat eaka aꞌ sualekai, 
jaibu mukbaekai, Joseꞌetukaꞌuta 
yoemiammeu, chukula bicha, 
tuꞌik bem mabetneeꞌut, Liojtau 
bichaa junaet am nokriaka, ameu 
aꞌ naꞌikiak. Intok junak, aꞌ booniat 
wijjuꞌuteka weyeka, junuen, Liojta 
yoꞌorek. 22

 Juꞌu Jose tukaꞌu, Liojtat 
eaka aꞌ sualekai, abe mukekai, jukaꞌ 
Ijraꞌel yoemrata, cheꞌa chukula, 
bwiaraa Ejiptoꞌ teaꞌa betana yeꞌam 
katneꞌeti jiiak. Intok aapoꞌik 
mukuko, aꞌ takaawa betana, jakun 
bem aꞌ tojaka aꞌ maꞌa betchiꞌbo 
junuen amet nesawek.

23
 Moiseejtukaꞌuta yoꞌowawam, 

Liojtat bem eaka aꞌ sualekai, jukaꞌ 
Moiseejtukaꞌuta yeu tomteko, 
jumeꞌ aꞌ yoꞌowawam, baji metpo 
aꞌ essoiriakan. Bweꞌituk bempo, 
junakaꞌa bem uusi, unnaa 
aꞌ tutuꞌuliakaꞌpo aꞌ bichakai. 

Intok jukaꞌ ama yoꞌo yaꞌarita, aꞌ 
meꞌenaꞌpo nesaulata juniꞌi ka 
majjaek. 24

 Intok Moiseejtukaꞌu, 
Liojtat eaka aꞌ sualekai junuen, 
chukula, jaibu yoem yoꞌotakai, 
junamaꞌa bwiaraa Ejiptoꞌ 
teaꞌpo yoꞌo yaꞌarita marawa 
aꞌ yoꞌoturiakamta, ka aꞌ mala 
rokak. 25

 Ala, aapo, juꞌu Liojta 
yoemra, jumeꞌ ijraꞌeliitam mak 
au naꞌikiaka intok junamemak 
jiokot au aꞌ bitneeꞌuta yeu puꞌak. 
Junamaꞌa, ka jiba, jukaꞌ ka tuꞌik 
joaka, alleaka jiapsiꞌeaka su. 26

 Taa 
aapo juꞌu Moisees, Krijtota benasi 
ka aꞌ tuꞌuriwaka, ka aꞌ eiyaawakaꞌa 
benasi jiapsakai, jiokot au bichakai, 
junakaꞌa cheꞌa eiyaaka ae betana 
kaachin eak. Bwiaraa Ejiptoꞌ teaꞌpo, 
bejeꞌewakamta ama ayukamta 
ka eiyaakai. Bweꞌituk chukula 
Liojta mak, jukaꞌ tuꞌik aꞌ bitneeꞌut, 
junaet eaka jiapsan. 27

 Liojtat eaka 
aꞌ sualekai, juꞌu Moiseej, bwiaraa 
Ejiptoꞌ teaꞌa betana yeu siika, 
junamaꞌa, jukaꞌ yoꞌo yaꞌarita, ama 
nesaweka, aꞌ meꞌepeakamta ka 
aꞌ majjaekai. Bweꞌituk aapo, jukaꞌ 
Liojta, ka a bittumta, junuen aꞌ 
bichamta benasi aet eakai.

28
 Ket jiba junaen, Liojtat eaka 

aꞌ sualekai, juꞌu Moisees, bwara 
asoꞌola suꞌanamta boꞌo jooriak. 
Intok junameꞌe ojbo, siꞌimem joꞌaa 
beꞌekatana, bem pueetampo paꞌaria 
tana aꞌ yaꞌa tebok, Liojta junuen aet 
nesawekaꞌpo aman. Junuen beja, 
ijraꞌeliita yoemra betana, junameꞌe 
usiꞌoꞌowim, cheꞌa bat yoemiarim 
suꞌaneemta, ka ameu yebijneꞌ 
betchiꞌbo. 29

 Intok Liojtat eaka, 
bem aꞌ sualeꞌ betchiꞌbo, juꞌu Ijraꞌel 
yoemra, Sikiꞌibaweꞌ teaꞌpo yeu sajak, 

junamaꞌa bwia wakiaku benasi. 
Jumeꞌ intok Ejiptoꞌ teaꞌpo joomem, 
am jajaseꞌum, jiba junaen ama yeu 
katbaekai, ama baꞌapo kokkok.

30
 Liojtat bem eaka aꞌ sualeꞌ 

betchiꞌbo, bweꞌu joꞌara Jerikoꞌ 
teaꞌpo konila, juꞌu mekka jikau 
teta kora wattek. Jumeꞌ Ijraꞌelta 
betana yoemiarim, woo busan 
taꞌapo, nape konila am sakaꞌasuko. 
31

 Juꞌu ka tuꞌi jamut, Raꞌap teame, 
Liojtat eaka aꞌ sualekai, ka jumeꞌ 
watemmak muukuk, jumeꞌ ka Liojta 
nok jikkajakammak. Aapoꞌik, Ijraꞌel 
yoemrata betana, jumeꞌ etbwa 
aman bittuarim tuꞌisi am mabetakai 
intok am essokai.

32
 Ka iniꞌi jiba juꞌu in teuwaabaeꞌu, 

kannee au yumaa ean, inen teakame 
betana etejo betchiꞌbo, Jereon teame, 
intok Barak teame, Samson teame 
intok Jappet teame, Labiiꞌ teame 
intok Samuel teame, intok jumeꞌ 
waate, Liojta betana juꞌuneetuawaka, 
yee majtakame betana, buꞌuuk ame 
tana etejo machika juniꞌi. 33

 Liojtat 
eaka bem aꞌ sualeꞌ betchiꞌbo, siꞌime 
inimeꞌe, bempo tattaꞌabwi, ka 
bem bwiaaram yoꞌok. Tuꞌisi tuttuꞌi 
nesaureomtuk. Liojta betana tuꞌik 
ameu naꞌikiawakamta mabetak. 
Ouseim aneꞌepo eꞌetasuaka juniꞌi, 
junameꞌe kaachin am jooan. 34

 Intok 
kia juꞌu bweꞌu taji beetia kaachin 
am jooan. Nassuawaꞌpo, jumeꞌ tebe 
kuchiꞌimmea am suꞌabaeme betana 
ama yoꞌeek. Jumeꞌ utteꞌata ameu 
beꞌeeme, utteꞌata mabetak. Jum 
nassuawaꞌpo uꞌutteꞌaka yeu sajak. 
Intok jumeꞌ am bejeꞌeka amemak 
nassuame, am koobak. 35

 Waate 
jaamuchim, bem kokkoriakaꞌum, 
juchi jiapsame bichak.

Taa waate ket, intok jiokot 
maisi yaꞌawaka suꞌatuk. Bem ka 
suꞌanaꞌ betchiꞌbo, Liojta ka nok 
jikkaji iꞌawan, taam ka junuen 
aayuk, junuen, chukula, juchi 
jiabijteka Liojta mak, cheꞌa tuꞌisi 
jiba yuu jiapsibaekai. 36

 Ketun 
san waate, jaana eiyaasuak. Intok 
bepsuak. Intok kia yee eꞌetawaꞌpo 
aneka intok junamaꞌa sisiꞌiwook 
wikiammea sumaꞌimtakai, jiokot 
emo bichak. 37

 Mamaasuaka 
suꞌatukamme. Sisiꞌiwookie, 
nasukꞌaman chuktawakai, ka tuꞌisi 
au iꞌawaka ameu jiꞌopsuak. Tettebe 
kuchiꞌimmea sussuꞌasuak. Intok 
ka joꞌaasukai. Kabaa beata intok 
bwara boata tajoꞌorekai. Kaitae 
emo ania machikai. Siokakai, intok 
ka jiokolisuak. 38

 Inimeꞌe oꞌowim, 
Liojta betana katekai, inien juꞌu 
yoemratau kia juniꞌi ka au chaꞌakai. 
Mekka bicha bweka paꞌariat naj 
rejten. Kawimpo rejteka intok 
kau woojoꞌoku intok tesompo 
jojoꞌasukai. 39

 Siꞌime bempo 
junuen Liojtat eaka aꞌ sualekai, 
junuen junaet, Liojta bichapo 
juꞌuneiyaawaka, mabetrimtaka 
juniꞌi, Liojta betana jukaꞌ ameu 
naꞌikiawakamta ka aꞌ mabetak. 
40

 Bweꞌituk aapo juꞌu Lios, senu 
weemta, cheꞌa juniꞌi tuꞌik yaꞌabaeka 
ean, itou waatekai. Junuen beja 
ka bempolaim jiba, taa ala itomak 
nau, aapoꞌik bichapo itom tuꞌisi 
mabetrimtaka aamak itom jiapsineꞌ 
betchiꞌbo.

Yoꞌowe Jesukrijtota, itepo 
ka koptanee

12  Junuen san beja, itepo, 
juebenam junuen, Liojtat 

eaka aꞌ sualsukame juꞌuneiyaakai, 
siꞌimeta jukaꞌ ka aet itom 
jiapsituamta intok siꞌimeta jukaꞌ ka 
tuꞌuwata itot ayuka, Liojta ka itom 
nok jikkajituamta, omola tawaane. 
Intok bichau bicha Liojta betana 
itom tekil maki, itom joo iꞌawaꞌut 
jiapsine. 2 Jesukrijtota itepo ka 
koptane, juꞌu, bat naataka, itom 
aꞌ sualeꞌ betchiꞌbo itom aniamta. 
Intok juꞌu, junaet itom aet yeu 
yumaꞌatuaneemta. Juꞌu Jesukrijto, 
kuuset jiokot au bichak. Junuen kia 
jak waꞌam tiusi aꞌ meꞌetuneeꞌuta, 
aapo, aꞌ kaita tukaꞌa benasi aꞌ 
bichak. Bweꞌituk aapo juꞌunean, 
junuen muksuka, junaet chukula 
tua alleewamta aꞌ bitneeꞌu. Junaet 
chukula intok, Liojta, yoꞌotaka aꞌ 
katekaꞌu, aꞌ batatana yejtek.

3
 Junuen san emeꞌe, Jesukrijtota, 

tuꞌisi aꞌ jiapsisukaꞌu intok jumeꞌ ka 
tuꞌi yoemem betana tua jiokot au aꞌ 
bichakaꞌu waatine. Intok junuen san, 
emeꞌe ka koꞌomꞌeebaane. 4 Bweꞌituk 
emeꞌe iꞌan tajtia, jukaꞌ ka tuꞌik 
enchim bejeꞌeka jiapsaꞌ betchiꞌbo, 
kee jabe kokko. 5 Emeꞌe aꞌ koptala, 
Liojta nok lutuꞌuriapo enchim aꞌ 
yoemiakaꞌa benasia, jukaꞌ enchim aꞌ 
nok tejwaakaꞌuta, inen jiakai:

In yoemia, achai Liojta betana, 
aapoꞌik eaꞌpo aman, em 
jiapsineꞌ betchiꞌbo,

Jukaꞌ bettek eu weyemta, ka jak 
waꞌam aꞌ eiyaane.

Intok aapoꞌik betana kutti sua 
tejwaawaꞌatek juniꞌi, ka koꞌom 
eebaane.

 6 Bweꞌituk juꞌu achai Lios, jumeꞌ aꞌ 
nakeꞌum,

Aapoꞌik eaꞌpo aman bem 
jiapsineꞌ betchiꞌbo, ameu suua.

Intok siꞌime jumeꞌ aꞌ yoemiakaꞌa 
benasi aꞌ mabetrim, bettek 
ameu jooa,

ti jiakai. 7 Emeꞌe Liojta betana junuen 
bitwaꞌatek, ka jain eene. Bweꞌituk juꞌu 
Lios, aapo, aꞌ yoemiam benasi enchim 
bicha. Inim, siꞌime jumeꞌ yoꞌowem, 
yoemiakame, bem yoemiam suasi am 
jipue. 8 Taa juꞌu Lios ka junuen jumeꞌ aꞌ 
yoemiam benasi enchim bichaꞌateko, 
junak emeꞌe ka tua lutuꞌuriapo 
aapoꞌik yoemiamtune. Bweꞌituk juꞌu 
Lios, jumeꞌ tua aꞌ yoemiam benasi 
bichaꞌum, siꞌimemmeu bettek ameu 
jooa. 9 Itepo, ili usimtukai, inim 
jumeꞌ itom yoꞌowam, jibebiae itom 
sua tetejwaan. Ite intoko, am yoꞌoren. 
Junuen san, itepo cheꞌa juniꞌi itou 
utteꞌa, jukaꞌ itom achaitau ito suꞌu 
tojaka aꞌ nok jikkajine, juꞌu teekau 
katekamtau. Junuen aamak jiba yuu 
jinneꞌuimtuneꞌ betchiꞌbo. 10

 Inim 
bwiapo, jumeꞌ itom yoꞌowam, ka 
juebena taꞌapo itom sua tetejwaasuk, 
bem junen aꞌ tuꞌureꞌu tajtia. Taa juꞌu 
Lios, tua lutuꞌuriapo tuꞌik ito tana 
waatakai, itom sua tejwaa. Junuen, 
siꞌime ka tuꞌik joowamta betana 
ito naꞌikimteka, wepulsi aapoꞌik 
eaꞌpo aman, jiba itom jiapsaꞌu tajtia. 
11

 Lutuꞌuria ala, Liojta betana betteka 
itom ae sua tejwaawaꞌuta, itepo aꞌ 
mabetakai, ka itom aꞌ tuꞌureꞌpo. Ala 
itepo bettesi aꞌ ineꞌene. Taa chukula, 
jumeꞌ junuen Liojta betana bettesi aꞌ 
ineꞌakame, Liojta eaꞌpo aman intok 
siꞌimeku tuꞌisi bem jiapsineeꞌuta intok 
yanti elaka jiapsiwamta aet bitne.

Liojta noki ka jikkajiwaꞌu, 
aꞌ jinilwachiakaꞌu

12
 Junuen san emeꞌe, enchim boꞌo 

joorianeeꞌuta, bemelasi aet jiapsi 

taitinee intok Krijtota enchim 
sualneeꞌuta, ka koptakai. 13

 Intok 
tuꞌik ausuꞌlik boꞌo jooriaka enchim 
jiapsineeꞌut emo temaine. Junak, 
jumeꞌ juꞌubwa Krijtota sualeka intok 
kee tuꞌisi jiapsame, emo betchiꞌbo, 
cheꞌa tuꞌisi aꞌ sualeka jiapsine, intok 
ka juchi taꞌabwisi eebaane.

14
 Siꞌimemmak yanti elaka enchim 

jiapsineeꞌut emo temaine. Liojta 
enchim jiapsi iꞌaꞌpo amani jiapsakai. 
Bweꞌituk kaabe, achai Liojta 
bitne, ka junuen, siꞌimeta ka tuꞌik 
joowamta betana au naꞌikimteka, 
Liojta eaꞌpo aman jiba jiapsakai. 
15

 Tuꞌisi emeꞌe aet emo suuane, 
junueni, Liojta tuꞌisi yee aꞌ nakeꞌ 
betchiꞌbo, wakaꞌa ama butti tuꞌik 
aapoꞌik betana weyemta, kaabeta 
yeu beꞌeeka aꞌ mabetneꞌ betchiꞌbo. 
Intok emo nasuk junuen, kaabeta, 
ka tuꞌik boꞌo jooriaka, watem ka 
tuꞌikut jiꞌoptuakai, juyata jowookaꞌa 
benasia, juebenam nasontekai. 
16

 Emo nasuk kaabe, jamutta ka 
jubeka, aamak au tuꞌuribaane. 
Intok kia Liojta betana weyemta, 
kaabe jak waꞌam aꞌ eiyaane. 
Bweꞌituk juꞌu Esauꞌutukaꞌu cheꞌa 
bat naataka inikaꞌa yaak. Liojta 
betana aꞌ yoꞌotukaꞌ betchiꞌbo, jukaꞌ 
tuꞌik au aꞌ lutuꞌuriatukaꞌuta ka 
eiyaaka, senu puꞌato bwaꞌamta 
betchiꞌbo aꞌ taꞌaruk. 17

 Emeꞌe intok 
juꞌunea, chukula Esauꞌ teamta, 
jukaꞌ aꞌ nenkakaꞌuta, aꞌ achaiwata 
betana aꞌ mabetbaeko, ka junaet aꞌ 
mabetwako. Intok junae betchiꞌbo, 
tuꞌisi bwanaka juniꞌi, jukaꞌ ka 
aꞌ eiyaakaꞌuta, juchi aꞌ mabet 
betchiꞌbo, ka aꞌ tuꞌutek.

18
 Emeꞌe ka inim, junakpo, juꞌu 

ijraꞌeliita yoemrata benasi, waꞌa 

kawi a bittuka intok beeteka intok 
juneraasi ka machisi chaꞌaka, intok 
yuku jekata junamaꞌa utteꞌakaꞌpo 
bem aꞌ bichakaꞌa benasi, ka emeꞌe 
junale benaku yajilam. 19

 Intok 
kia jukaꞌ sisiꞌiwook kusia jiawaita 
juniꞌi, intok Liojta betana jukaꞌ nok 
jiawaita, junammeu nokakamta 
juniꞌi. Junameꞌe, junakaꞌa jiawaita 
jikkajaka, Moiseejtukaꞌutau jiokot 
jiiak, Liojta ka intok ameu nok 
iꞌakai. 20

 Junuenim aayuk, bempo 
senu nesauta, unnaa bettelekai, 
inen jiamta: “Kia pochoꞌpo jiapsaka, 
naikim wokekame, junamaꞌa 
kaupo weamaꞌateko, tetammea, 
oo tebe kuta juꞌiwammea 
meꞌetune”, ti jiamta. 21

 Unnaa 
majjaiwatchika ama bibitwan. Kia 
juꞌu Moiseejtukaꞌu, aapo juniꞌi inen 
jiiak: “Ama butti ne majjaeka, ino 
yooa”, ti jiiak.

22
 Taa ala emeꞌe, kawi Sion teaꞌu 

yajilam. Intok jum bweꞌu joꞌara, 
Lioj jiba yuu jiapsamtawi. Teekau 
Jerusalen teaꞌu. Intok junaman, 
juebena miil ankelesim jiapsaꞌawi, 
alleaka, Liojta yoꞌori betchiꞌbo 
nau yajilamtakai. 23

 Intok Liojta 
yoemiam, teekau mabetrim nau 
anemmake. Intok Liojtau, juꞌu 
siꞌimem yaꞌurau bittuaneemtau. 
Emeꞌe au lutuꞌuriaka, au bicha a 
emo nokria. Jumeꞌ tuꞌisi jiapsisuka, 
Liojta tuꞌisi mabetrimmak emeꞌe 
iꞌan naꞌikiarim. 24

 Jesukrijto, juꞌu 
bemela lutuꞌuriata yaꞌalame, intok 
aapoꞌik, kuuset mukuka, ojbota 
aꞌ woꞌotekaꞌuta juꞌuneiyaakai. 
Abeltukaꞌuta meꞌewaka, aꞌ ojbowa 
bepa cheꞌa eiyaawatchi.

25
 Junuen san emeꞌe, jukaꞌ itou 

nokamta ka koptaneꞌ betchiꞌbo, 

aet emo suuane. Bweꞌituk ka 
ama yoꞌeek, wameꞌe inim bwiapo, 
Liojta am sua tejwaao, ka aꞌ nok 
jikkajakame. Intok kia itepo juniꞌi, 
ama yoꞌeꞌ betchiꞌbo, tee ka ama 
yumaꞌane, junuen, teekapo betana 
itou nokamta, ka aꞌ nok jikkajako. 
26

 Junakriapo, taewaimmet Liojta 
betana juꞌu jiawai, bwiata au 
yoyootuak: “Taa iꞌani”, ti jiia juꞌu 
Lios, “juchi weeꞌpo ne ka ikaꞌa 
bwiata jiba junuen au yootuane, 
taa ket teekau, chokim ayukame 
juniꞌi.” 27

 Junuen: “Juchi weeꞌpo 
jiba”, ti jiakai, a juꞌuneetu, Liojta 
betana, inim jukaꞌ aꞌ juꞌunaktei, 
a luꞌutemta, aꞌ luꞌutineꞌpo. Intok 
jukaꞌ ka a luꞌutemta, jiba betchiꞌbo 
aꞌ tawaneꞌpo. 28

 Liojta yoꞌotaka 
aꞌ katekaꞌu itom jiapsi iꞌawaꞌu, ka 
luꞌutine. Junuen san itepo, inia 
betchiꞌbo Liojta bai saune. Intok aꞌ 
alleetuaꞌ betchiꞌbo, tua junen jiaka 
aꞌ yoꞌorine. Intok ka aꞌ koptaka aꞌ 
nakeka jiapsine. 29

 Bweꞌituk juꞌu 
itom achai Lios, tajita jita luꞌu 
luꞌutaꞌa benasi maachi.

Jaisa jiapsaka, Liojta 
itom alleetuaneeꞌu

13  Emeꞌe, enchim emo 
nakneeꞌuta ka koptane, 

Krijtopo enchim nau weriakaꞌa 
benasia. 2 Enchim joꞌaampo, 
emou yaajame, tuꞌisi enchim 
am mabbetneeꞌu, emeꞌe waatine. 
Bweꞌituk, inien aneka, cheꞌa bat 
naataka, waate, ka juꞌuneaka, bem 
joꞌaampo, Liojta betana ankelesim 
mabbetan.

3
 Jumeꞌ etaꞌimmeu emeꞌe waatine, 

emeꞌe, amemak junuen etaꞌim 
benasi eakai. Jumeꞌ koꞌokosi 

yaꞌarim, emeꞌe ka koptane, emeꞌe 
juniꞌi ket junuen ame benasi 
koꞌokok a ineꞌaakai.

4
 Siꞌime, emo jujupwamta aꞌ 

yoꞌoreka aꞌ bitne. Bweꞌituk juꞌu Lios, 
jumeꞌ ka bem jubimmak, oo ka bem 
kunammak emo tuꞌureme, aapo am 
yaꞌuraa bittuane.

5
 Ka unnaa tomit emo temaeka 

jiapsine. Enchim jipueꞌu mak 
yanti elne. Bweꞌituk juꞌu Lios inen 
aꞌ teuwaalaa: “Jiba ne emaktune, 
intok jakwoo juniꞌi, ne ka enchi 
koptane”, ti jiakai. 6 Junuen san, 
itepo, ka jain eaka, te inen a jiunee:

Juꞌu achai Lios, aapo junaꞌa juꞌu 
nee aniame.

Senuk neu yaꞌaneeꞌu betana nee 
ka majjaune.

7
 Emeꞌe, emou yoꞌotaka intok 

Liojta betana nok lutuꞌuriata 
enchim majtalame, emeꞌe am 
eiyaaka, ameu waatine. Intok 
junameꞌe, bempoꞌim tuꞌisi jiapsaka, 
tuꞌik bem bichaꞌuta mammatene. 
Intok bempoꞌim Liojta sualeꞌe 
benasi, aꞌ sualeka jiapsine.

8
 Juꞌu Jesukrijto jiba junaꞌa, 

juꞌu, cheꞌa bat tukaꞌu, iꞌan taꞌapo 
jiapsame, intok jiba betchiꞌbo 
tuneeme. 9 Ka emeꞌe taꞌabwisi 
weyeka intok ka tuꞌik enchim 
majtawaꞌuta sualbaane, omot bicha 
enchim eetuamta. Ala, cheꞌa tuꞌine, 
itepo, Liojta itom aꞌ nakekaꞌut eaka 
itom jiapsaꞌpo, bwaꞌawamta betana 
nesauta jiꞌojteipo aꞌ weyeꞌut eaka 
su. Bweꞌituk junaꞌa nesauri, jumeꞌ aꞌ 
boꞌo jooriame, kaitaꞌpo am aniak.

10
 Itepo iꞌan, taꞌabwisi weyeka, ka 

tuꞌuwa yaꞌarim betchiꞌbo Krijtota 
meꞌewakamta itepo sualla. Intok 
jumeꞌ inim, cheꞌa bat naataka 

teꞌopopo junaen weyeka aꞌ sualeka 
aꞌ boꞌo jooriame, inimeꞌe, junae 
betchiꞌbo, Krijtota betana jukaꞌ 
tuꞌika weyemtau, ka lutuꞌuriak. 
11

 Bweꞌituk juꞌu, jum teꞌopopo cheꞌa 
siꞌimem bepa yoꞌowe, jurio, jumeꞌ 
bwaram, Liojta yoꞌori betchiꞌbo 
suꞌawame, ojbota, kariu, Liojta ama 
aneꞌe benasi yoꞌoriwaꞌu, aꞌ totoja, 
junae bem ka tuꞌuwa yaꞌarimmet 
jiokoitubaekai. Taa junameꞌe 
bwaram kokkokame, junamaꞌa 
bem aneꞌepo, joꞌara, paꞌakun yeu 
tojiwaka tattaawan. 12

 Ket jiba 
junaensu, Jesukrijto, jum bweꞌu 
joꞌara betana paꞌakun yeeu, jiokot 
yaꞌataka meꞌetuk. Aapo junuen, tua 
aꞌ ojbowata woꞌotaka, junae inim 
yoemrata, ka tuꞌuwa yaꞌarimmet 
jiokoirimtaka, aapoꞌik betchiꞌbo jiba 
bem jiapsineꞌ betchiꞌbo. 13

 Junuen 
san itepo, Jesukrijtota, junuen ka 
yoꞌoriwakaꞌa benasi, aapoꞌik itom 
kat iꞌaꞌu bicha, aamak jiba eebaeka, 
te katne, bweꞌu joꞌara paꞌakun tana 
juniꞌi. 14

 Bweꞌituk inim bwiapo, 
itepo, bweꞌu joꞌara, jiba betchiꞌbo 
itom joꞌaneeꞌuta te ka jipue. Ala 
itepo, joꞌara, chukula aman itom 
jiapsineeꞌuta itepo bit boꞌo bicha. 
15

 Junuen san itepo, Jesukrijtota 
sualekai, jiba Liojta itom 
yoꞌorineeꞌuta ka aꞌ koptane. Junuen 
Liojta itom nak yoꞌoreꞌu, bwaram 
suꞌaaka, Liojta itom alleetuaꞌeaꞌpo 
weye. Itom aꞌ sualeꞌuta teuwaakai. 
16

 Intok jiba emeꞌe au waatine, tuꞌik 
yeteu enchim boꞌo joorianeꞌpo. 
Intok enchim jipueꞌue, watem ae 
aniane. Bweꞌituk jiokot aet emo 
bichaꞌatek juniꞌi, inile benasi 
weyemtae, Liojta yoꞌoriwame, 
aapoꞌik alleetuane.

17
 Emeꞌe, emou yoꞌotaka 

jaꞌabwekame, am jikkajaka bem 
junuen enchim jiapsi iꞌaꞌpo aman 
jiapsine, intok amemak tuttuꞌika 
am yoꞌorine. Bweꞌituk bempo 
junameꞌem, jumeꞌe, tuꞌisi enchim 
tawaneeꞌuta waataka, enchim 
suuame. Juꞌuneaka, chukula 
Liojta bichapo emo betana bem 
temainaaꞌu. Junuen san emeꞌe, 
jukaꞌ tekilta emo nasuk bem yaꞌari, 
alleaka bem aꞌ jooneꞌ betchiꞌbo, 
amemak tuttuꞌine. Bweꞌituk emeꞌe 
am sioktuakaꞌateko, kaitaꞌpo emou 
tuꞌi ean.

18
 Liojtau bicha em itom nokria. 

Bweꞌituk juꞌuneate, Liojta bichapo 
tuꞌisi itom jiapsaꞌpo. Itepo intok, 
tuꞌik boꞌo jooriaka jiapsibae. 19

 Intok 
tua nee betchiꞌbo ne enchim nee 
Liojtau bicha nee nokria iꞌa, junuen 
Liojta nee ania betchiꞌbo, cheꞌa 
lauti, juchi in emomak anneꞌ 
betchiꞌbo.

Jiꞌojtesuka, ameu tuꞌik 
aꞌawaka am tebotua

20
 Juꞌu Lios, yanti elwamta 

yetet autuame, intok Jesukrijtota, 
jukaꞌ itom siꞌimem aꞌ sualemmeu 
yoꞌoweta, kokkoarim nasuk aꞌ 

jiabijtetuakame, intok aapoꞌik ojboe, 
jiba betchiꞌbo lutuꞌuriatuneemta 
itom yaꞌariakame, 21

 aapoꞌik enchim 
jiapsi iꞌaꞌpo aman, tuꞌisi enchim 
aet yeu yumaꞌaneꞌ betchiꞌbo, 
enchim aniane. Junuen siꞌimeku 
aapoꞌik eaꞌpo aman enchim 
jiapsineꞌ betchiꞌbo. Intok itom 
siꞌimem sawane, yoꞌowe Jesukrijto 
itom aniakai. Yoꞌowe Jesukrijtota 
yaakaꞌu betchiꞌbo, siꞌimem betana 
aꞌ yoꞌorinaaꞌuta au aune. Tua 
junuentune.

22
 Krijtopo nemak werim, emou 

ne ujbwana, iniae in enchim nok 
tejwaaꞌue, ka seej chukti enchim 
eeneꞌ betchiꞌbo. Bweꞌituk ka 
juebena juꞌu in emou jiꞌojtekaꞌu. 
23

 Enchim ne tejwaa, Krijtopo 
itomak werim, Timoteoꞌ teamta 
jaibu ka aꞌ etaꞌitukaꞌpo. Lauti 
neu aꞌ yepsako, in enchim aman 
bichiꞌiseko ne emou aꞌ weiyaane.

24
 Siꞌimem jumeꞌ emou yoꞌotaka 

jaꞌabwekame, nee am tebotuariane. 
Intok siꞌimem jumeꞌ Krijtopo 
itomak werim. Jumeꞌ inim bwiaraa 
Itaaliaꞌ teaꞌpo joꞌaakame enchim 
tebotua.

25
 Liojta betana tuꞌikue enchim 

alleeneeꞌu emou aune. 

Juꞌu Santiaakoꞌ teame, Krijtota 
sualeka, naꞌikimtulammeu jiꞌojte

1  Inepo Santiaakoꞌ teame, achai 
Liojta betana intok yoꞌowe 

Jesukrijtota betana sawame, 
Ijraꞌeltukaꞌuta betana, jumeꞌ woj 
mamni ama wooi aꞌ yoemiam 
betana jukaꞌ yoemrata aniat yeu 
tajtia naꞌikimtulame, ne am tebotua.

Juꞌu suawa, Liojta betana weyeme
2

 Krijtopo nemak werim, emeꞌe, 
ka nanau machika, betteka 
emou weyemtae jiꞌobilaawako, 
kaachin eaka, alleene. 3 Bweꞌituk 
emeꞌe jaibu juꞌunea, Krijtota 
enchim sualeꞌut emeꞌe junuen 
jiꞌobilaawakai, ka seej chukti eaka, 
a enchim boꞌo bitneeꞌuta taꞌaane. 
4

 Intok emeꞌe junuen, a enchim boꞌo 
bichaꞌut jiapseka, ka aꞌ koptane. 
Junuen, yumaꞌisi tuꞌik joaka 
enchim jiapsaꞌu tajtia. Enchim 
juꞌuneiyaaꞌeaꞌuta kaita emou 
beꞌeekai.

5
 Emo betana seenu, wate 

weemtat juꞌunee betchiꞌbo ka koba 
suawako, Liojtau bicha aꞌ aꞌaune. 
Juꞌu Lios intok junaet aꞌ aniane. 
Bweꞌituk aapo juꞌu Lios, siꞌimem, 
siꞌimekut a am ania, intok kaabeta 

jitat tiusi aꞌ tawaakai. 6 Taa inikaꞌa, 
tua Liojtat eaka aꞌ aꞌaune, ka 
taꞌabwisi intok ee simekai. Bweꞌituk, 
juꞌu, ka aet eame, bawepo, baꞌa 
roꞌaktiam benane, jekae naas 
weyeawakai. 7 Juꞌu inien eame, 
achai Liojta betana kaita mabet 
boꞌo bitne. 8 Bweꞌituk juꞌu, junuen 
ka wepulsi eame, kaachin wepulsi 
weyemtat yeu yumaꞌane.

9
 Juꞌu Krijtota sualeme, kaita 

jipueme, alleene, Liojta betana aꞌ 
eiyaawaꞌpo juꞌuneakai. 10

 Juꞌu intok 
Krijtota sualeme, tomekai, alleene, 
jaibu ka intok au aꞌ cheꞌewareꞌ 
betchiꞌbo. Bweꞌituk juꞌu yuꞌin 
tomekame, juya sewata benasi 
maachi, ka a binwatune. 11

 Maasu, 
jukaꞌ taꞌata unnaa utteꞌako, juꞌu 
juya waknee intok juꞌu aꞌ seewawa 
wetne. Juꞌu aꞌ ujyoriawa luꞌutine. 
Ket jiba junaeni, juꞌu yuꞌin 
tomekame, inim ujyoisi jiapsaka 
juniꞌi, seej chukti luꞌutine.

Itom jiꞌobilaawaꞌu intok juꞌu 
itom ae jiꞌobilaawaꞌu

12
 Tua alleenee juꞌu yoeme, juꞌu 

au weyemta, ka seej chukti eaka aꞌ 
ineꞌaame. Bweꞌituk chukula, junuen 
tuꞌisi yeu sikaa, juꞌuneiyaawaꞌateko, 
ujyoik aꞌ yoꞌoneeꞌu benasia, 

Liojta betana jukaꞌ jiba yuu 
jiapsiwamta mabetne, Liojta, jumeꞌ 
aꞌ nakemmeu aꞌ naꞌikiakaꞌuta, aꞌ 
mabetne. 13

 Seenu, jabetaka juniꞌi, 
ka tuꞌik joobaemeta, ka Liojta 
betana junuen aꞌ antuawaꞌa benasi 
eene. Bweꞌituk juꞌu Lios, jukaꞌ ka 
tuꞌik aꞌ jooneeꞌuta, ka aꞌ taꞌaa. 
Intok kia jukaꞌ ka tuꞌik, kaabeta aꞌ 
joopeꞌeetua juniꞌi. 14

 Taa ala, seenu, 
ka tuꞌik aꞌ joobaeꞌu betchiꞌbo, aꞌ 
boꞌo jooriabaeme, junak san junaꞌa, 
ka tuꞌik joopeaka aane. 15

 Iniat, ka 
tuꞌik senuk joopeaꞌut yeu weama, 
Liojta bichapo juꞌu ka tuꞌuwa. Iniat 
ka tuꞌikut chaꞌakai intok, tua ama 
butti aꞌ weyeo, aꞌ mukneeꞌuta au 
chupne.

16
 Krijtopo nemak werim, in 

nakeꞌum, ka emeꞌe aet jiꞌopne. 
17

 Siꞌimeta jukaꞌ lutuꞌuriakamta, 
intok tuꞌika au yumaka, a itom 
boꞌo jooriaꞌuta, itot autuari, jikat 
betana, Liojta betana weye, juꞌu 
teekau, jumeꞌ chokim yaakame. 
Juꞌu Lios ket, wepulsi, ka taꞌabwisi 
intok aane. Intok jukaꞌ jekkaata, 
omot bicha aꞌ yejteꞌpo benasi 
juniꞌi, ka aꞌane. 18

 Intok aapoꞌik 
nok lutuꞌuriae, bemela jiapsiwamta 
itot autuari aapoꞌik junuen eakaꞌ 
betchiꞌbo. Junuen itom bemelasi, 
siꞌimem jumeꞌ aapoꞌik juꞌunakteim 
betana cheꞌa bat itom eiyaimtuneꞌ 
betchiꞌbo.

Juꞌu, tua lutuꞌuriapo Liojta sualwame
19

 Inia betchiꞌbo san, Krijtopo 
nemak werim, in nakeꞌum, 
emeꞌe, weꞌepulaka, watem bat 
jikkajibaekaꞌeene. Taa ka emeꞌe 
bat nokbaekaꞌeene. Intok ka 
baamiajtaka oꞌomtine. 20

 Bweꞌituk 

juꞌu omteme, ka jukaꞌ tuꞌik, Liojta 
tuꞌureꞌuta yaꞌane. 21

 Jiba inia 
betchiꞌbo san, emeꞌe, siꞌimeta 
jukaꞌ ka tuꞌisi enchim tawaamta 
koptane. Intok juebenaka jukaꞌ 
ka tuꞌisi weyemta, jitat tiusi boꞌo 
jooriawamta suꞌu tojaꞌem. Intok 
emeꞌe, Liojta betana nok lutuꞌuriata 
enchim majti, alleaka aꞌ jikkajaka 
aꞌ tuꞌu mabetne. Bweꞌituk iniꞌi 
Liojta nok lutuꞌuria, enchim jinneꞌu 
betchiꞌbo utteꞌak.

22
 Taa emeꞌe, jukaꞌ Liojta nok 

lutuꞌuriapo enchim majtawaꞌuta, 
aꞌ yaꞌane, ka kia beja aꞌ jikkajakai 
tawane. Bweꞌituk junuen emeꞌe 
emo bai tattaꞌaane. 23

 Bweꞌituk 
juꞌu, kia beja tua, jukaꞌ Liojta nok 
lutuꞌuriata aꞌ jikkajakame, intok 
ka aꞌ majtawaꞌuta boꞌo jooriame, 
junaꞌa, senuk jitaꞌapo au aꞌ bichaꞌa 
benasi annee. 24

 Bweꞌituk iniꞌi, 
tua aꞌ machiakaꞌut au bitne, taa 
junamaꞌa lautipo sikaa, aawaj 
koptinee juꞌu aꞌ machiakaꞌpo. 25

 Taa 
juꞌu, nokta aꞌ jikkajaꞌuta, ka kia 
beja aꞌ jikkajame taa ala, Liojta 
betana tuꞌi nok lutuꞌuriata, jukaꞌ 
ka tuꞌik boꞌo jooriawamta betana 
itom yoꞌeetuamta, aꞌ mammateka 
intok ka aꞌ koptakai, taa tuꞌisi aꞌ 
boꞌo jooriame, junaꞌa, aꞌ joaꞌut, tua 
alleaka aet yeu weamne.

26
 Emo nasuk seenu, Liojta 

au suale ti eame, taa aꞌ nokaꞌu 
betana ka au suuame, aapo au bai 
taꞌaane, intok juꞌu aꞌ sualeꞌut kaita 
jajjame. 27

 Juꞌu Liojta tua junama 
waꞌam aꞌ sualwame intok aapoꞌik 
Lios achaita bichapo tuꞌik ausuꞌlik 
weiyaame iniꞌi junaꞌa, jumeꞌ ka 
yoꞌowakame aniawame. Intok jumeꞌ 
jaamut jokoptuim jiapsi joꞌawame 

jiokot emo am bichao. Intok inim 
aniapo ka tuꞌik weyemta betana 
emo suakai.

Siꞌimem itepo nanancha eiyaanee

2  Krijtopo nemak werim, emeꞌe, 
jumeꞌ yoꞌorisi machika, itom 

yoꞌowe Jesukrijtota sualeme, ka 
emeꞌe ket watem cheꞌa eiyaaka, 
watem intok ka eiyaabaane. 
2

 Maasuko, jum emo nau totojaꞌpo, 
senuk sawai tomie yaꞌarita mam 
pusiampo aꞌ yechaꞌik intok tuꞌik 
tajoꞌorekamta ama yepsako, taa ket 
intok senuk, kaita jipueka, ka tuꞌik 
tajoꞌorekamta ket ama aneo, 3 intok 
emeꞌe, jukaꞌ tuꞌik atteaka weyemta, 
cheꞌa tuꞌisi mabetaka: “Inimiꞌi, 
cheꞌa tuꞌikun yeesa”, ti au jiaꞌateko. 
Taa juꞌu ka tomekamtau: “Empo 
aman keka, oo im bwiapo yeesa”, 
ti au jiaꞌateko, 4 emeꞌe junuen, emo 
nasuk, ka nanancha emo eiyaa. 
Intok emeꞌe junuen, yeteu emo yoꞌo 
jooamta benasi aane, ka tuꞌisi eakai.

5
 Krijtopo nemak werim, in 

nakeꞌum, inikaꞌa em jikkaja. Juꞌu 
Lios, jumeꞌ inim, tua kaita jipueme, 
yeu puꞌari, junuen junameꞌe Krijtota 
tuꞌisi sualekai, inim ayukamta bepa, 
cheꞌa eiyaawatchik bem jipuꞌuneꞌ 
betchiꞌbo. Intok ket chukula, jumeꞌ 
aapoꞌik nakeme, aapoꞌik betana 
jukaꞌ tuꞌik ameu aꞌ naꞌikiakaꞌuta, 
bem aꞌ mabetneꞌ betchiꞌbo. 6 Taa 
iꞌan intok, emeꞌe, jumeꞌ kaita 
jipueme tiusi am tatawa. Bweꞌituk 
jumeꞌ totomekame junameꞌem, 
jumeꞌe, enchim jita uꞌaame, intok 
jumeꞌ yaꞌuraata bichapo enchim 
yeu tojame. 7 Intok bempo junameꞌe, 
jumeꞌe, yoꞌowe Jesukrijtota team 
jaana jiawaame, jukaꞌ enchim 

aꞌ sualeꞌ betchiꞌbo, enchim 
Krijtiaanompo taꞌeewaꞌuta.

8
 Taa emeꞌe tua lutuꞌuriapo Liojta 

betana nesaurita joaꞌateko, siꞌimem 
bepa eiyaawatchisi machik, Liojta 
nok lutuꞌuriapo aꞌ jiꞌojteitukaꞌpo 
amani inen jiamta: “Ele benasi 
yoemta, em emo nakeꞌe benasi aꞌ 
eiyaaka aꞌ nakne”, ti jiamta junak 
emeꞌe tuꞌisi annee. 9 Taa emeꞌe 
ka nanancha yee eiyaaka watem 
cheꞌa eiyaꞌateko, ka tuꞌuwata emeꞌe 
joone. Intok Liojta nok lutuꞌuria 
nesauta bejeꞌeka Liojta bichapo 
ka tuꞌisi aulamtune. 10

 Bweꞌituk 
seenu, Liojta betana nok lutuꞌuria 
nesauta yumaꞌisi siꞌimeta boꞌo 
jooriaꞌateko, taa junae nesauta 
betana, wepuꞌulaik juniꞌi yeu 
beꞌaaka, junakaꞌa nesauta betchiꞌbo 
siꞌimem bejeꞌeka, ka tuꞌisi tawane. 
11

 Bweꞌituk jiba aapo juꞌu Lios: 
“Jamutta, ka aꞌ jubeka, ka aamak 
emo tuꞌurine”, ti jiakame, ket: 

“Kaabeta meꞌene”, ti jiiak. Junuen 
san, seenu, ka taꞌabwi jamuttamak 
au tuꞌureka juniꞌi, taa yee suꞌako, 
junak, junuen Liojta nok lutuꞌuria 
nesaurita bejeꞌeka, ka tuꞌisi aune. 
12

 Emeꞌe, enchim nokaꞌu betana intok 
inim juꞌu enchim emo ujuꞌuneeꞌu 
betana tua enchim emo suuaneeꞌu, 
utteꞌa. Inim Krijtota betana 
nesauri itom aniamta, utteꞌataka 
tuꞌika itom jooꞌeaꞌut, iniꞌi nesauri 
itom juꞌuneetuamta betana emeꞌe 
yaꞌuraa bittuanaame benasi eakai. 
13

 Bweꞌituk, jumeꞌe, ame benasi 
yoemem ka jiokolisukame, junaen, 
ka jiokoliwaka, yaꞌuraa bittuane. 
Taa jumeꞌ a yee jiokolisukame, achai 
Liojta yee yaꞌuraa bittuao, junae 
betchiꞌbo alleewamta bitne.

Juꞌu Krijtota sualwame, 
intok juꞌu tekia

14
 Krijtopo nemak werim, kaachin 

tuꞌine, senu junuen: “Jesukrijtota ne 
sualla”, ti jiaka, taa kaita tuꞌik boꞌo 
jooriaka jiapsaꞌateko. Bweꞌituk juꞌu, 
junuen Krijtota jiba aꞌ sualeꞌuta, 
kaachin aꞌ jinneꞌune. 15

 Maasuko, 
Krijtopo emo mak werika, 
jamutta oo oꞌoutaka, ka yumaꞌik 
tajoꞌoreka intok junae taewait 
kaita aꞌ bwaꞌa machiako, 16

 intok 
emo nasuk senu: “Lios emak tune. 
Enchim jinteneeꞌuta intok enchim 
bwaꞌaneeꞌuta ka emou biꞌine”, ti 
au jiaꞌateko, taa jita aꞌ jinteneeꞌuta 
intok aꞌ bwaꞌaneeꞌuta ka aꞌ makakai, 
kaitaꞌpo tuꞌine. 17

 Ket jiba junaen 
san, senu, Krijtota sualeka taa 
jukaꞌ tuꞌik ka joaꞌateko, Krijtota aꞌ 
sualeꞌuta, kaita aꞌ sualeꞌu benane.

18
 Taa senu jumak inen jiunee: 

“Empoꞌe Krijtota suale. Inepo intok, 
nee tuꞌik boꞌo jooria”, ti jiune. 
Junuen san, empo ka aꞌ juꞌuneiyaa 
tebo, kaita tuꞌik joaka, Krijtota 
em sualeꞌuta. Taa inepo intok, 
nee, tuꞌik joaka, junae, Krijtota in 
sualeꞌuta aꞌ juꞌuneiyaa tebone.

19
 Empo, wepuꞌulaik jiba 

Liojtukaꞌpo, tuꞌisi aꞌ suale. Inien 
empo tuꞌisi aane. Taa inikaꞌa 
juꞌuneiyaane, jumeꞌ bebejeꞌerim 
ka tuꞌi jiapsim ket inien aꞌ suale. 
Intok inimeꞌe tuꞌisi majjae. 20

 Taa 
empo, kaita mammateme, ka 
aꞌ juꞌuneiyaame, senuk Krijtota 
sualeka, tuꞌik ka boꞌo jooriame, 
aꞌ sualeꞌuta aꞌ teuwaꞌateko, 
junakaꞌa kaita aꞌ sualeꞌe benasi aꞌ 
machineꞌpo. 21

 Juꞌu Lios, jukaꞌ cheꞌa 
bat naataka itom yoꞌowasukaꞌuta, 

Apraꞌamtukaꞌuta aꞌ tuꞌu mabetak, aꞌ 
uꞌusiawata, Isaak tukaꞌuta, Liojta 
alleetua betchiꞌbo, bwaram bem 
sussuꞌaaꞌu aꞌ tojako. 22

 Junuen san 
a juꞌuneiyaatu, Apraꞌamtukaꞌuta 
tuꞌik yaaka, Liojta lutuꞌuriapo aꞌ 
sualeꞌuta aꞌ juꞌuneiyaa tebokaꞌpo. 
Intok junuen, juꞌu aꞌ yaakaꞌue, 
yumaꞌisi yeu siika juꞌu Liojta aꞌ 
sualeꞌu. 23

 Liojta nok lutuꞌuriapo 
juꞌu jiꞌojtei inen jiame junuen 
chupuk: “Juꞌu Apraꞌam, Liojta 
sualek. Juꞌu Lios intok, junaet 
jatteaka, aꞌ tuꞌu mabetak.” Juꞌu 
Apraꞌam ket, Liojta nakeme, ti 
taꞌeewak.

24
 Junuen san juꞌuneene emeꞌe, 

senuk, aꞌ boꞌo jooriaꞌ betchiꞌbo ket, 
Liojta aꞌ tuꞌu mabetneꞌpo. Intok ka 
aꞌ sualeꞌ betchiꞌbo jiba. 25

 Ket jiba 
junaen su, au yeu siika, juꞌu ka 
tuꞌi jamut, Raꞌap teamtawi, jumeꞌ 
Ijraꞌeliitam betana, aman bwiaraau 
bittuarim, tuꞌisi am mabetakai. 
Intok ket, chukula, taꞌabwi boꞌot 
bicha yeu am sakaꞌatuakai. Juꞌu 
Lios ket, junakaꞌa tuꞌik aꞌ yaakaꞌu 
betchiꞌbo, tuꞌisi aꞌ mabetak. 26

 Intok 
jukaꞌ takaata, jiapsita ka aet kateko, 
ka aꞌ jiapsaka kaita betchiꞌbo aꞌ 
tuꞌikreakaꞌa benasia, ket junaen, 
juꞌu Krijtota sualwame, kaita 
teuwaa, tuꞌik boꞌo joowamta ka 
aamak weyeo.

Juꞌu itom ae nokaꞌu

3  Krijtopo nemak werim emo 
nasuk ka juebenaka annee, 

jumeꞌ yee majtawamta emo 
tekil makbaaneeme. Bweꞌituk 
juꞌuneewa, itom, jumeꞌ yee 
majtame, cheꞌa juniꞌi bepa itom 
yaꞌuraa bittuanaaꞌpo. 2 Siꞌimete 

itepo, juebenaku ka tuꞌikut jijiꞌobe. 
Senu intok, aꞌ teuwaaꞌpo kaitaꞌpo 
jijiꞌobeꞌeteko, junaꞌa, Liojta 
betana tuꞌu yoemtune. Siꞌimekut 
a au yuꞌeeme. 3 Kabaꞌita itom 
aꞌ weetuabaeꞌu bicha aꞌ weeneꞌ 
betchiꞌbo, tenpo aꞌ sumaꞌane. Junak 
san te junakaꞌa aꞌ nunupne. 4 Bwere 
kuta kanoam juniꞌi, emeꞌe ket am 
mammatene. Junameꞌe kaituꞌuna 
bwerekai, intok juꞌu jeeka am 
weiyaame, utteꞌak oꞌoben. Taa juꞌu, 
junakaꞌa weiyaame, ka jalletchikue 
aꞌ weebaeꞌu bicha aꞌ weiyaa. 
5

 Jiba junaen san ket juꞌu itom ae 
nokaꞌu. Takaapo tua ka jalletchika 
juniꞌi, taa ama butti juebenaku 
a yumaꞌane. Juya juebenaka, ka 
juebena tajie a tayaꞌatu. 6 Juꞌu intok, 
itom ae nokaꞌu, tajiu a tammachiatu. 
Siꞌime juꞌu takaa, ka tuꞌik aet bicha. 
Iniꞌi intok, jiba junaen, bebejeꞌerita 
betana junuen, ka tuꞌikue sawaawa. 
Intok naa buustia, senuk aꞌ jiapsaꞌu 
tajtia, jiokot au bittuane. 7 Inim 
juꞌu yoeme, siꞌime jumeꞌ naikim 
wokeka jiapsame, am yeeka. Intok 
jumeꞌ masakame juniꞌi. Intok 
jumeꞌ bakotchim, intok kia jumeꞌ 
bawepo jiapsame juniꞌi a am yeeka. 
8

 Taa kaabe jukaꞌ ae aꞌ nokaꞌuta 
a yeeka. Ka tuꞌika aet ayuka, ka 
a yekatu. Intok ama naa buustia 
bicha, ka tuꞌik ae kokkowame aet 
aayuk. 9 Jiba inia, itom ae nokaꞌue, 
itepo Lios achaita ae yoꞌoreka te aꞌ 
bwibwikria. Intok ket, itepo, jumeꞌ 
ito benasi yoemem, wateku Liojta 
benasi juꞌunakteim juniꞌi, tee ka 
tuꞌik ame tana tetteuwaa. 10

 Senuk, 
tuꞌik senuku bichaa aꞌ teuwaaneeꞌu 
aet aayuk, intok kia ka tuꞌik aꞌ 
teuwaaneeꞌu juniꞌi. Krijtopo nemak 

werim, iniꞌi kaachin inientune. 
11

 Kaachini wepul senneꞌekapo, 
tuꞌi baꞌam intok chibukai, kaibu 
ama yeu weene. 12

 Krijtopo nemak 
werim, juꞌu chuna ouwoo juniꞌi, 
kaachin jumeꞌ aseitunam takane. 
Intok kia juꞌu paꞌasi ouwoo juniꞌi, 
kaachin chunam takane. Junuen 
san, kaachin wepul senneꞌekapo, 
choꞌokoka intok kakaka ama yeu 
weene.

Juꞌu tua lutuꞌuriapo suawa
13

 Emo nasuk, seenu, koba 
suawaka, tuꞌisi jitat juꞌuneiyaꞌateko, 
tuꞌisi jiapsaka au juꞌuneiyaa 
tebone, aꞌ suawa betchiꞌbo ka au 
cheꞌewareka aꞌ jiapsaꞌue. 14

 Taa 
emeꞌe, jita ka nat tuꞌureka, ka 
emo bibitpeaꞌateko, intok emo 
betchiꞌbo jiba tuꞌik waataka, jita 
joaꞌateko, junak emeꞌe kaachin 
enchim suawae emo uttiane. 
Bweꞌituk junuen aa nokiꞌichiatu 
ean. Intok ka lutuꞌuriatune. 
15

 Bweꞌituk iniꞌi suawa ka junaꞌa, 
juꞌu, Liojta betana weyeme. Taa 
ala inim bwiapo yeu simla, watem 
betana intok juꞌu bebejeꞌeri aꞌ 
yaꞌari. 16

 Bweꞌituk, jum jita ka nat 
tuꞌuriawaꞌpo, intok emo betchiꞌbo 
jiba tuꞌik waatiawaꞌpo, junamaꞌa, 
ka nanancha weyeme ama aayuk, 
intok siꞌime juꞌu ka tuꞌuwa. 17

 Taa 
jumeꞌe, Liojta betana lutuꞌuriat 
juꞌuneame, cheꞌa bat naatakai, ka 
jak waꞌam juniꞌi jiapsa. Chukula 
intok ket, ka nanassuaꞌaram. Tuꞌik 
jiba yete tana waata. Yeteu tuꞌik 
jiapsek. A yee nak jiokole. Intok 
inimeꞌe tuꞌuwata am jooa. Intok ket, 
wepulsi jita teteuwaa. Intok kaita 
eꞌesso. 18

 Jumeꞌ intok, nau eewamta 

waatame, nau eewamta boꞌo 
jooriaka jiapsa. Junuen siꞌimeku 
ammaꞌali jiapsi betchiꞌbo.

Juꞌu, inim bwiapo emo ae 
alleetuawamta, tuꞌuriwame

4  Ka tuꞌik jiba enchim boꞌo 
joopeaka, enchim aꞌ utteꞌa 

jooriaꞌ betchiꞌbo, juꞌu ka enchim 
emo bibitpeaꞌu, intok enchim 
nau nassuaꞌu emo nasuk aayuk. 
2

 Emeꞌe jita waatakai, taa intok ka aꞌ 
jipuekai, junak emeꞌe emo sussuꞌa. 
Jita ka enchim atteata eiyaa. Intok 
junakaꞌa, emeꞌe ka aꞌ mabetakai, 
junak emeꞌe aet nau nassuane. 
Enchim waataꞌuta emeꞌe ka aꞌ 
mabbeta, Liojtau bicha ka enchim 
aꞌ aꞌawaꞌ betchiꞌbo. 3 Intok emeꞌe, 
Liojtau bicha junakaꞌa aꞌawakai 
juniꞌi, kateꞌem aꞌ mabbetak. 
Bweꞌituk emeꞌe ka junama waꞌam 
aꞌ aꞌawa. Bweꞌituk junakaꞌa emeꞌe, 
kia ae emo alleetuabaekai aꞌ 
aꞌawa. 4 Emeꞌe yoemra Liojta bai 
taꞌaabaeme, juꞌuneaꞌem, inim ka 
tuꞌisi jiapsiwamta, Liojta bejeꞌeka, 
ka aꞌ tuꞌireakaꞌpo. Junuen san, jabe 
juniꞌi, inim ka tuꞌisi jiapsame benasi 
junuen jiapsibaeme, Liojta bejeꞌeka 
jiapsine. 5 Inia betchiꞌbo san inen 
jiꞌojtei: “Juꞌu Liojta tuꞌu jiapsi, 
aapoꞌik itot autuari, itom nakeka, 
Liojta jiba itom nak iꞌa.” Inikaꞌa, aꞌ 
lutuꞌuriatukaꞌ betchiꞌbo aꞌ teuwaa. 
6

 Taa juꞌu Lios, itom cheꞌa juniꞌi nak 
jiokoleka itom ania. Bweꞌituk jum 
Liojta nok lutuꞌuriapo inen jiꞌojtei: 

“Juꞌu Lios, jumeꞌ jikat emo eiyaame, 
am bejeꞌe. Taa jumeꞌ kaitaꞌpo emo 
cheꞌewareme, juꞌu Lios am nak 
jiokoleka a am ania.” 7 Junuen san 
emeꞌe, Liojta mampo emo suꞌu 

tojine, bebejeꞌerita intok bejeꞌeka, 
ka aamak eene. Iniꞌi intok, ka intok 
emou suaka, simne. 8 Emeꞌe Liojtau 
bicha waatine. Aapo intok ket emou 
waatine. Ka tuꞌik boꞌo jooriame, 
enchim joaꞌuta, ka intok aꞌ joone. 
Emeꞌe intoko, Liojtat nak yoꞌoreka, 
taa intok ket inim aniapo aukamta 
tuꞌureme, enchim jiapsim wepulsi 
Liojtau suꞌu tojine. 9 Ka emeꞌe 
alleebaane, intok siokne. Enchim 
alleꞌeaꞌu bwanwametune. 10

 Achai 
Liojta bichapo emeꞌe ka emo 
cheꞌewarine. Aapo intok, chukula, 
enchim eiyaatebone.

Krijtopo aamak werikut 
ka tuꞌisi nokame

11
 Krijtopo nemak werim, emeꞌe 

ka naas nat nokne. Juꞌu Krijtopo 
aamak werikut ka tuꞌisi nokame, 
oo ka tuꞌisi aꞌ tatawaame, junaꞌa, 
Liojta nesaurit ka tuꞌisi nokaka 
intok ka tuꞌisi aꞌ tawaamta benasi 
aane. Intok junuen, empo, Liojta 
nesaurit ka tuꞌisi aꞌ tataawakai, au 
emo yoꞌo joone. Junakaꞌa nesaurita 
aꞌ chupaꞌaꞌeaka su. 12

 Taa wepuꞌulai 
jiba, juꞌu lutuꞌuria nesaurita, yee aet 
saweme. Intok ket aapo lutuꞌuriak, 
yee aꞌ yaꞌuraa bittuaneꞌpo. Intok ket 
jiba aapo junaꞌa, juꞌu yee jinneꞌume 
oo yee luꞌutaneeme. Taa empo, 
senuk ka tuꞌisi aꞌ tawaaneꞌpo, ka eu 
lutuꞌuria.

Yoko yeu weenemta ka juꞌuneiyaame
13

 Iꞌan intoko, emeꞌe, inikaꞌa em 
jikkaja: “Iꞌani, oo yooko te aman 
senu bweꞌu joꞌarau katne, intok 
tee junaman wasuktiapo aneka, 
tekipanoane, intok tee yuꞌin 
tomita yoꞌone”, ti jiame, 14

 intok 

emeꞌe ka juꞌuneakai, yoko jachin 
emou aꞌ machineꞌpo. Bweꞌituk 
juꞌu itom jiapsaꞌu, ka itepola 
aꞌ jiapsa. Bajewata, chubala yeu 
machiaka intok sep aꞌ luꞌutekaꞌa 
benasi maachi. 15

 Ala emeꞌe inen jiu 
ean: “Achai Liojta junen eao, itepo 
jiapsine, intok ikaꞌa, oo wakaꞌa te 
aꞌ yaꞌane.” 16

 Taa iꞌan intok, emeꞌe, 
jiba jikat emo eiyaaka, emo etejokai. 
Intok siꞌime iniꞌi, emo jikat eiyaaka 
emo etejowame ka tuꞌi. 17

 Juꞌu, 
tuꞌik joo taꞌaaka, intok ka aꞌ joame, 
Liojta bichapo junuen, junaet, ka 
tuꞌik yaꞌalatune.

Jumeꞌ totomekame tejwaawaꞌu

5  Emeꞌe, yuꞌin totomekame, 
inikaꞌa em jikkaja, bwanaka 

intok teꞌineꞌem, jiokot, kaitamak 
enchim tawaneeꞌu waatekai. 2 Juꞌu 
enchim attea moila. Juꞌu intok 
enchim buꞌuu tajoꞌori tuꞌikai, 
yoeria bwaꞌari. 3 Juꞌu enchim sawai 
tomi intok juꞌu enchim tosai tomi 
poposiula. Intok iniꞌi, enchim aꞌ 
juꞌuneiyaatua, ka ammaꞌali enchim 
aukaꞌpo. Intok iniꞌi, tajita benasi 
enchim takaam luꞌutane. Emeꞌe, 
inimeꞌe taewaim luꞌutisemmet, 
enchim yuꞌin tomineeꞌuta emeꞌe 
jaiwa. 4 Juꞌu tomi, jumeꞌ echimuta, 
emomak toboktakame, ka 
enchim am makakaꞌu, enchim 
bejeꞌeka enchim naꞌatejo. Juꞌu 
intok, teekau jiapsammeu, achai 
yoꞌowe, junameꞌe, jumeꞌ emomak 
tekipanoakame, au bichaa am 
nokaꞌuta, aꞌ jikkajak. 5 Inim bwiapo 
emeꞌe ujyoisi jiapsa. Intok emo 
alleetuakai, wakasim benasi 
aꞌawikai. Juꞌu intok taewai, 
wakasim aet suꞌanaaꞌu abe yuuma. 

6
 Emeꞌe, jumeꞌ kaita ka tuꞌik yaꞌarim, 

ka tuꞌisi am tawaala. Intok am 
suꞌala. Bempoꞌim ka emo aniao 
juniꞌi.

Juꞌu a boꞌo bitwame, intok 
Liojtau bwanwame

7
 Junuen san, Krijtopo nemak 

werim, emeꞌe, yoꞌowe Jesukrijtota 
notteꞌu tajtia, ka jain eaka a boꞌo 
bitne. Maa su, juꞌu wajpo etbaeka, 
aꞌ tekipanoame, utteꞌa, yukuta 
bat yepsamta, ka jain eaka aꞌ boꞌo 
bitneeꞌu. Intok chukula ket, yukuta 
luꞌutemta simne. Junakaꞌa, jukaꞌ 
bejeꞌewakamta echimuta kee aꞌ 
toboktao. 8 Emeꞌe juniꞌi ket junaen, 
ka jain eaka a enchim boꞌo bitneeꞌu 
emot aune. Intok ka koꞌom emo 
eetuane. Bweꞌituk juꞌu taewai, 
yoꞌowe Jesukrijtota aet nottineeꞌu, 
abe yuuma. 9 Krijtopo nemak 
werim, emeꞌe ka naas jitat emo 
nanaꞌatejobaane, junuen, ka enchim 
yaꞌuraa bittuanaꞌ betchiꞌbo. Bweꞌituk 
juꞌu Lios, lutuꞌuriapo yee yaꞌuraa 
bittuaneeme, jaibu aꞌabo weye. 
10

 Krijtopo nemak werim, emeꞌe, jumeꞌ 
bat naataka, chukula yeu weenemta 
Liojta betana yeteu noktuawakame, 
juꞌu jiokot bem jiapsakaꞌut intok 
bem a binwa boꞌo bichakaꞌutchi 
mammatene. 11

 Bweꞌituk itepote, 
jumeꞌe, bem jiokot emo bichaꞌ nasuk, 
ka jain eaka aꞌ ineꞌame, ama butti 
bem alleeneeꞌuta am jipuꞌumachile. 
Emeꞌe, jukaꞌ Jop teamta betana aꞌ 
jikkajila, aapoꞌik ka jain eaka, binwa 
a boꞌo bichakaꞌu betana. Intok emeꞌe 
aꞌ juꞌuneiyaa, cheꞌa chukula, achai 
Liojta aamak tukaꞌpo. Bweꞌituk juꞌu 
achai Lios ama butti yee jiokoleka, 
yee nake.

12
 Taa, Krijtopo nemak werim 

cheꞌa bat naataka, inikaꞌa ka yaꞌane. 
Enchim lutuꞌuriateeꞌu: “Tua a Lios”, 
ti ka jiaka aꞌ lutuꞌuriatene. Intok 
kia teekata juniꞌi, intok kia bwiata 
juniꞌi, emeꞌe ka aꞌ teuwaaka, jita 
lutuꞌuriatene. Emeꞌe, wepulsi: 

“Lutuꞌuria”, ti jiaꞌateko, junuen 
jiba tune. Intok: “Ka lutuꞌuria”, ti 
jiaꞌatek juniꞌi, junuen jiba tune. 
Junuen juꞌu Lios ka junae betchiꞌbo, 
ka tuꞌisi enchim tawaane.

13
 Emo nasuk seenu, jiokot au 

bichaꞌateko, Liojtau bicha au 
nokriane. Senu intok alleaꞌateko, 
Liojta alleetuaꞌ betchiꞌbo bwikne. 
14

 Senu intok, koꞌokoeꞌeteko, 
teꞌopopo, Krijtota sualemmeu 
yoꞌowemmeu chaaine, ae betchiꞌbo 
Liojtau bicha aꞌ nokrianeꞌ betchiꞌbo. 
Intok junameꞌe, yoꞌowe Jesukrijtota 
betana aniawaka, oliibo aseiteta aet 
yaꞌane. 15

 Junameꞌe intok, Liojtat 
eaka aꞌ sualeka, aꞌ nokriako, juꞌu 
koꞌokoeme au ineꞌetene. Intok 
juꞌu yoꞌowe Jesukrijto, utteꞌata 
aet autuane. Intok junaꞌa, ka tuꞌik 
yaꞌarialatuko, junaet jiokoitune. 
16

 Junuen san beja, emeꞌe, 
weꞌepulaka, jukaꞌ ka tuꞌik enchim 
nau yaꞌarit yeu bwijne. Intok junuen 

emeꞌe, naas Liojtau bicha emo 
nokriane, enchim emo ineꞌeteneꞌ 
betchiꞌbo. Senuk, tuꞌisi jiapsamta, 
Liojtat eaka yee aꞌ nokriaꞌu, junaꞌa, 
yee aꞌ nokriaꞌu, ama butti tuꞌik yee 
jooria. 17

 Juꞌu Eliajtukaꞌu, Liojta 
betana juꞌuneiyaatuawaka yeteu 
nok tuawakame, ito benasi inim 
yoemtukan. Iniꞌi intoko, Liojtau 
bicha nokaka, ka yukneꞌeti jiakai, 
intok inim, ka intok yukuk, baji 
wasuktia aman busan metpo. 
18

 Chukula intok juchi weeꞌpo, 
Liojtau bicha nokako, juchi yuk 
taitek. Jum bwiapo juꞌu juya siwek. 
Intok taakak.

19
 Krijtopo nemak werim, emo 

betana seenuk, Liojta betana 
lutuꞌuriata omola aꞌ tawaako, 
junakaꞌa intok senu, juchi Liojta 
mak au aꞌ tuꞌute betchiꞌbo au 
nokaka aꞌ aniako, 20

 inen emeꞌe aꞌ 
juꞌuneiyaane, jabe juniꞌi, jukaꞌ ka 
tuꞌisi jiapsamta, au aꞌ temaeka intok 
juchi tuꞌisi aꞌ jiapsineꞌ betchiꞌbo 
aꞌ aniakame, junakaꞌa, ka tuꞌisi 
jiapsamta aꞌ jiapsi taꞌabwisi eamta, 
kokkowamta betana aꞌ jiapsi 
jinneꞌune. Intok junakaꞌa, yuꞌin ka 
tuꞌik aꞌ yaꞌarit aꞌ jiokoituneeꞌuta aꞌ 
yaꞌalatune. 

Juꞌu Peeo, Krijtota sualeka, 
naꞌikimtulammeu jiꞌojte

1  Inepo, Peeoꞌ teame, yoꞌowe 
Jesukrijtota betana nee 

yeu puꞌaritaka, yeteu bittuari. 
Jumeꞌ omot, ka bem bwiaarau 
jiapsammeu, jumeꞌ ijraꞌeliitam 
teammeu, nee inikaꞌa jiꞌosiata 
jiꞌojte. Bwiaaram inen teakaꞌpo, 
Pontoꞌ teaꞌpo intok Kalaasiaꞌ teaꞌpo 
intok Kaparoosiaꞌ teaꞌpo intok 
Aasiaꞌ teaꞌpo intok Bitiiniaꞌ teaꞌpo 
joꞌaakammeu. 2 Jumeꞌe, achai 
Liojta, cheꞌa bat naataka, aapoꞌik 
junuen aꞌ tuꞌurekaꞌ betchiꞌbo yeu 
aꞌ puꞌakaꞌummewi. Aapo aꞌ tuꞌu 
jiapsie, enchim wepulsi ae betchiꞌbo 
jiba enchim jiapsitua. Junuen 
enchim aꞌ nok jikkajineꞌ betchiꞌbo. 
Intok ket junuen, Jesukrijtota, 
meꞌewaka, ojbota aꞌ woꞌotakaꞌue, 
Liojta bichapo, kaita ka tuꞌik 
yaꞌarime benasi enchim machineꞌ 
betchiꞌbo. Liojta betana, ama butti 
emou tuꞌik intok enchim yanti 
elneeꞌuta, emot aune.

Chukula, itou tuꞌikut 
eaka jiapsiwame

3
 Liojta, intok yoꞌowe Jesukrijtota 

yoꞌowata, itepo aꞌ yoꞌoreka, aꞌ Lioj 

bwaniane. Aapoꞌik ama butti yee aꞌ 
nak jiokoleꞌ betchiꞌbo, itom aniala. 
Jesukrijtota, kokkoarim nasuk aꞌ 
jiabijtetuaka, junaen, bemelasi intok 
taꞌabwisi itom jiapsituakai. Iniꞌi 
intok, chukula tuꞌik itom bitneeꞌut 
eaka itom jiapsineeꞌut, itom ania. 
4

 Intok aapo, aapoꞌik Liojta, teekau, 
chukula itom bitneeꞌuta itoas aꞌ 
jipueꞌuta, enchim aꞌ bittuane. Jukaꞌ 
ka luꞌu luꞌutineemta, intok jukaꞌ 
kaitaꞌpo nasontuneemta intok kaibu 
taꞌabwisi ayuka moinemta. 5 Intok 
Liojtat enchim eaꞌ betchiꞌbo, aapo, 
a jita aꞌ joaꞌue, enchim jinneꞌula 
intok enchim ania sime, siꞌimeta 
chupiꞌiseo, jukaꞌ aꞌ bit teboneeꞌuta, 
aman teekau enchim aꞌ jajameꞌu 
tajtia.

6
 Inia betchiꞌbo san, emeꞌe, 

enchim alleaꞌu emot aayuk. Junuen, 
jiꞌobilaawakai, inim chuubaa 
enchim bettesi intok jiokot emo 
bichaꞌ nasuk juniꞌi, watem emou am 
suaꞌ betchiꞌbo. 7 Juꞌu, Liojta enchim 
sualeꞌu, sawai tomitau a tamachiatu. 
Bweꞌituk juꞌu sawai tomi, a moyeka 
juniꞌi, inim tuꞌisi bejeꞌewaek. Intok 
tua aꞌ junaꞌatukaꞌpo juꞌuneiyaꞌ 
betchiꞌbo, tajie bwasaꞌanaa. Juꞌu, 
Liojtat eaka aꞌ sualeme, jiba 
ka tuꞌikue aꞌ jiꞌobilaawaaꞌuta, 

kaachin eaka aꞌ inneꞌakame, 
sawai tomi, luꞌu luꞌutemta bepa, 
cheꞌa juniꞌi eiyaawatchi. Junuen 
san beja, Jesukrijtota junuen 
enchim sualeka jiapsaꞌuta, junuen 
jiꞌobilaawaka, emeꞌe tuꞌisi ama 
yeu sajakai, Jesukrijtota notteo, 
emeꞌe, alleewamta intok enchim 
yoꞌorinaaꞌuta emeꞌe bitne.

8
 Emeꞌe, jukaꞌ Jesukrijtota ka aꞌ 

bitlamtaka juniꞌi, aꞌ nake. Intok 
junuen emeꞌe ka aꞌ bichaka juniꞌi, 
iꞌan aet eakai, enchim alleaꞌu 
ama butti emot aayuk. Junakaꞌa 
alleewamta kaachin intok 
aꞌ teuwaa machikai. 9 Enchim 
jinneꞌuimtukaꞌuta jajamlamtakai, 
iniꞌi junaꞌa, juꞌu, Jesukrijtota 
enchim sualeꞌ betchiꞌbo weyeme.

10
 Cheꞌa bat naataka, jumeꞌ Liojta 

betana juꞌuneetuawaka, chukula 
yeu weenemta teteuwaame, inia 
weemtat jiapseka, emo aet temaek 
aꞌ juꞌuneiyaabaekai, iꞌan, jukaꞌ 
yee jinneꞌuwamta betana. Intok 
junameꞌe aꞌ teuwaak, Liojta ama 
butti yee aꞌ nakeꞌ betchiꞌbo, jukaꞌ 
emot aꞌ autuabaeꞌuta. 11

 Juꞌu 
Krijtota tuꞌu jiapsi, amet aneka, 
junameꞌe Liojta betana nokame, 
junak am juꞌuneetuak, aapoꞌik 
Jesukrijtota jiokot au aꞌ bitneeꞌu 
betana, intok chukula, jukaꞌ 
aꞌ yoꞌori eiyaanaaꞌu betana. 
Junameꞌe intok junae tuꞌu jiapsie 
juꞌuneetuawaka, emo utteꞌa joorian, 
jabetat aꞌ nokaꞌut, intok jak weyeo aꞌ 
chupneꞌpo juꞌuneiyaabaekai. 12

 Taa 
juꞌu Lios, jukaꞌ bem aet jiapseka, 
machisi bem juꞌuneiyaabaeꞌuta, ka 
bempoꞌim betchiꞌbo, taa junakaꞌa 
ito betchiꞌbo weyeka aꞌ chupneeꞌut, 
iniat am juꞌuneetuak. Junuen san 

iꞌani iniꞌi jiba junaꞌa juꞌu Krijtota 
betana bemela nok lutuꞌuria 
enchim majtakame betana emou 
teuwaari. Junameꞌe, Liojta tuꞌu 
jiapsie, teeka betana weyeka 
aniawaka, emou aꞌ majtak. Inikaꞌa 
inien weyemta san, jiba jumeꞌ 
ankelesim aet juꞌuneaꞌateko juniꞌi, 
tua alle ean.

Juꞌu Lios, tuꞌik ausuꞌlik 
joaka, itom jiapsi iꞌa

13
 Junuen san, enchim joobaeꞌut, 

aet suaka aꞌ joone. Intok emeꞌe ka 
jak waꞌam, taa suasi jiapsine. Liojta 
ama butti yee aꞌ nakeꞌ betchiꞌbo, 
Jesukrijtota juchi notteo, enchim 
aꞌ bittuaneeꞌut siꞌimeku junau 
waateka jiapsine. 14

 Emeꞌe Liojta 
yoemiamtaka, aꞌ nok jikkajakai. 
Ka intok, bat naataka, kee Liojta 
taꞌaaka, ka tuꞌisi enchim jiapsaꞌa 
benasi enchim tuꞌureꞌuta joaka 
jiapsibaane. 15

 Taa ala emeꞌe, 
siꞌimeku, wepulsi Liojta betchiꞌbo 
jiba jiapsine. Bweꞌituk juꞌu Lios, 
juꞌu enchim yoemia betchiꞌbo 
enchim yeu puꞌakame, tuꞌik, 
tuꞌuwata wepulsi ausuꞌlika aet 
aayuk. 16

 Bweꞌituk jum Liojta nok 
lutuꞌuriapo aꞌ jiꞌojtei: “Emeꞌe, tuꞌik 
tuꞌuwata ausuꞌlika net ayukaꞌa 
benasia, emeꞌe junuen ket emot aꞌ 
auneꞌ betchiꞌbo, aet jiapsine”, ti jiia 
juꞌu achai Lios.

17
 Emeꞌe intok, jukaꞌ Liojta, 

weꞌepulaim, siꞌimem juꞌu bem 
jiapsakaꞌu betana am yaꞌuraa 
bittuanemta, intok kaabeta cheꞌa 
eiyaakamta, junakaꞌa yoꞌowa 
rokakai, inim bwiapo enchim 
jiapsaꞌpo tajtia aꞌ ee majjaune. 
18

 Bweꞌituk juꞌu Lios, enchim 

yoꞌowasukaꞌum, kaitaꞌpo tuꞌikut 
bem jiapsakaꞌu betana, enchim ket 
junau joiwalaꞌu betana, enchim 
jinneꞌula. Emeꞌe intok jaibu 
tuꞌisi juꞌunea, inikaꞌa enchim 
jinneꞌukaꞌuta bejeꞌewaꞌu, ka inim 
jitae, sawai tomie oo tosai tomie, 
a luꞌutinemtae aꞌ bejeꞌetuawakaꞌu, 
19

 ala, juꞌu aꞌ bejeꞌewa, eiyaawatchisi 
machika ojbo, Jesukrijtota, 
meꞌewaka aꞌ woꞌotakaꞌue. Aapo juꞌu 
Jesukrijto, bwalata wasuktemta, 
yeu puꞌarik intok kaachin 
maachik benasia junuen jiokot 
yaꞌatuk. 20

 Juꞌu Jesukrijto, kee 
aniata juꞌunaktewao naateka, inia 
betchiꞌbo yeu puꞌatuk. Taa aapo, 
inimeꞌe chukula taewaimmetchi, 
enchim jinneꞌubaeka yeu 
machiak. 21

 Jiba aapoꞌik Krijtota 
betchiꞌbo emeꞌe Liojta suale. 
Aapoꞌik jukaꞌa, kokkoarim nasuk 
aꞌ jiabijtetuakamta. Intok jukaꞌa, 
aapoꞌik yoꞌori tebomta. Junuen 
san emeꞌe, jukaꞌ Liojtat ea intok 
chukula enchim bitneeꞌuta, aet 
mabet boꞌo bichakai.

22
 Emeꞌe iꞌan, Liojta tuꞌu jiapsie 

aniawaka, Krijtota nok lutuꞌuriata aꞌ 
jiaꞌapo aman, aꞌ boꞌo jooriakai, Liojta 
bichapo kaita ka tuꞌik yaꞌari benasi 
bitwaka, junuen emeꞌe, Krijtopo 
emomak werim, tua junen jiaka 
a am nakeꞌ betchiꞌbo. Junuen san 
emeꞌe, tua junuen jiaka, naas emo 
nakne, intok ka jispsita bepa jiba. 
23

 Bweꞌituk emeꞌe, iꞌan bemelasi yeu 
yoemtulame benasi maachi, ka inim 
enchim achaim benam yoꞌowakai, 
kokkoneeme. Taa ala, juꞌu Liojta nok 
lutuꞌuriae, juꞌu jiapsamtae, intok jiba 
yuu tawanemtae. 24

 Bweꞌituk jum 
Liojta nok lutuꞌuriapo inen jiꞌojtei:

Siꞌime juꞌu inim yoemra, juyata 
benasi maachi.

Juꞌu intok bem ujyoriaꞌu, juya 
sewata benasi maachi.

Juꞌu juya mukne, juꞌu sewa 
intok wakne.

 25 Taa juꞌu Liojta nok lutuꞌuria, 
jiba betchiꞌbo tatawa.

Iniꞌi intok, juꞌu Krijtota betana nok 
lutuꞌuria emou teuwaawakame 
junaꞌa.

2  Junuen san emeꞌe, siꞌime ka 
tuꞌuwata betana, siꞌimeku 

yee bai taꞌaawamta, woik boꞌo 
jooriawamta intok jita nau emo 
nakwamta, intok siꞌimeku ka 
lutuꞌuriata yetet nokwamta koptane. 
2

 Ili usita, juꞌubwa yeu tomteꞌe 
benasia, emeꞌe, jukaꞌ Liojta nok 
lutuꞌuriata, kawam benasi tua 
aꞌ eiyaaka aet jiapsine, junae, 
emeꞌe cheꞌa tuꞌisi, Krijtota betana 
weyemtat suatune. Intok junuen 
enchim jinneꞌuimtuneꞌ betchiꞌbo. 
3

 Bweꞌituk emeꞌe, achai Liojta yee aꞌ 
nakeꞌpo, lutuꞌuriapo aꞌ juꞌuneiyaa.

Krijto, juꞌu teta jiapsaꞌ teame
4

 Junuen san emeꞌe, tetata tuꞌika 
eiyaawatchisi aꞌ machiakaꞌa benasi, 
junuen, Jesukrijtotau bicha, juꞌu 
yee jiapsituamtau bicha, aet emo 
temaine. Inim juꞌu yoemra, yeu 
aꞌ tawaak jukaꞌ Krijtota. Taa 
Liojta betana, iniꞌi yeu puꞌatuk, 
intok siꞌimek bepa eiyaawatchisi 
machikai. 5 Emeꞌe ketchia, tetam 
jiapsame bebenakai, Liojtau 
emo suꞌu tojine, aapoꞌik enchim 
sawaabaeꞌpo aman, enchim aꞌ 
sawaneꞌ betchiꞌbo, karita, Liojta 
ama yoꞌorinaaꞌu benasi enchim 
machineꞌ betchiꞌbo. Intok ket jum 

teꞌopopo cheꞌa yoꞌotaka tekilta 
joame wepulsi naꞌikiatakai emeꞌe, 
Jesukrijtota betana aniawaka, 
aapoꞌik yoꞌori betchiꞌbo, jukaꞌ tuꞌik 
au bicha enchim joaꞌuta, junuen 
Liojta alleaka aꞌ mabetne. 6 Junuen 
san ketchia, Liojta nok lutuꞌuriapo 
inen jiꞌojtei:

Yuu, inepone, bweꞌu joꞌaraa 
Jerusalen teaꞌu, senuk, yeu 
puꞌarita intok eiyaawatchisi 
maachik, ne aman bittuane.

Iniꞌi, tetata, karita ae naatewaꞌa 
benasi a teuwaatu.

Juꞌu intok, aꞌ sualeme, ka bai 
taꞌaatune.

7
 Enchim, aꞌ sualeme betchiꞌbo ala, 

junaꞌa, tua eiyaawatchi. Taa jumeꞌe, 
ka aꞌ sualeme betchiꞌbo, Liojta nok 
lutuꞌuriapo ama aꞌ jiꞌojteiꞌi benasi 
ameu yeu weama:

Jumeꞌ kaateme, jukaꞌ tetata bem 
omola tawaakaꞌuta.

Chukula utteꞌatuk, junakaꞌa 
tetata, tua bat aꞌ sawanaꞌpo.

8
 Intok ketchia juꞌu inen jiꞌojtei yeu 

yumaꞌala:
Teta, watem aet teꞌitinaaꞌu, 

intok yee tabeme.
Bempo aet jijiꞌobe, Krijtota nok 
lutuꞌuriata, ka bem aꞌ jikkajaꞌ 
betchiꞌbo. Bempo ket, junuen jiꞌop 
betchiꞌbo yeu puꞌatukan.

Jumeꞌe, Liojta betchiꞌbo jiapsame
9

 Taa emeꞌe, yoemra, Liojta betana 
em yeu puꞌari. Liojta betana emeꞌe 
tekilta jooa, juꞌu siꞌimem bepa 
yoꞌota betana lutuꞌuriakai. Intok 
ket emeꞌe wepulsi Liojta betchiꞌbo, 
aapoꞌik eaꞌpo amani, emeꞌe jiapsa. 
Intok naa buustia, Liojta betana 
emeꞌe yoemratakai, tuꞌisi eiyaawa. 

Iniꞌi intok inien weye, achai Liojta, 
jukaꞌ tuꞌik, kaitau a tamachiatuka 
aꞌ yaakaꞌuta, enchim aꞌ teuwaaneꞌ 
betchiꞌbo. Juꞌu ka tuꞌuwa betana 
enchim jinneꞌukamta betana 
intok aapoꞌik lutuꞌuriata enchim 
juꞌuneiyaatuakamta betana. 
10

 Emeꞌe cheꞌa bat naatakai, kia 
jeela juniꞌi ka senu yoemrata benasi 
eiyaawan. Taa iꞌani emeꞌe, Liojta 
betana yoemra. Bat naataka kaabe 
enchim nak jiokolisuk. Taa iꞌani 
juꞌu achai Lios enchim nak jiokole.

Siꞌimeku emeꞌe Liojta 
betchiꞌbo jiapsinee

11
 Krijtopo nemak werim, in 

nakeꞌum, tuꞌisi ne emou ujbwana, 
ka inim jomemtaka benasi intok 
taꞌabwi bwiaraau bichaa enchim 
kateꞌe benasia emo eiyaaka, jukaꞌ 
tuꞌiꞌeerita bejeꞌeka weyemta, 
jukaꞌ inim ka tuꞌik weyemta 
joowamta, ka enchim aꞌ jooneꞌ 
betchiꞌbo. 12

 Emeꞌe, tuꞌik boꞌo 
jooriaka jiapsine, jumeꞌ inim, ka 
Liojta sual taꞌaame nasuk anekai. 
Intok junuen, iꞌan bempo, enchim 
ka tuꞌi yoememtukaꞌa benasia, 
enchim bejeꞌeka nokakai juniꞌi, 
jiba, jukaꞌ tuꞌik enchim yaꞌarita aꞌ 
bitne. Intok junuen, bempo Liojta, 
aapoꞌik yee yaꞌuraa bittuaneeo 
taewaita yumako, aapoꞌik Liojta 
lutuꞌuriakaꞌpo aꞌ taꞌaaka, aꞌ yoꞌorine.

13
 Achai Liojta enchim aꞌ yoꞌore 

betchiꞌbo, inim yoꞌo yaꞌuraata 
emeꞌe jikkajaka jiapsine. Kia 
jukaꞌ cheꞌa siꞌimem bepa yoꞌotaka 
nesawemta juniꞌi, aꞌ tekiawa 
betchiꞌbo. 14

 Intok kia jumeꞌ wate 
yoꞌo yaꞌarim emou aꞌ bittuaꞌum 
juniꞌi. Bweꞌituk inimeꞌe, jumeꞌ 

ka tuꞌisi jiapsame, yaꞌuraau am 
totoja. Jumeꞌ intok tuꞌisi jiapsame, 
alleaka, tuꞌisi am bicha. 15

 Bweꞌituk 
juꞌu Lios, tuꞌik enchim boꞌo jooria 
iꞌa. Junuen emeꞌe, jumeꞌe, ka 
lutuꞌuriata taꞌaame intok jumeꞌ 
kaita mammateme, ka intok am 
noktuaꞌ betchiꞌbo.

16
 Emeꞌe inim jukaꞌ nesauri 

jiꞌojteita betana ka emou aꞌ 
utteꞌatukaꞌpo inien juꞌuneaka 
jiapsine. Taa ka junaet emeꞌe 
jiaꞌawiteka ka tuꞌik joobaane. Ala 
emeꞌe, aapoꞌik alleetuane, Liojta 
aapoꞌik tekokame benasi jiapsakai. 
17

 Kaabem yeu beꞌaaka, emeꞌe, ameu 
aꞌ lutuꞌuriatukaꞌpo aman, siꞌimem 
am yoꞌorine. Intok jumeꞌ Krijtopo 
emomak werim am nakne. Liojta 
emeꞌe ee majjaune. Intok jukaꞌa, 
inim cheꞌa siꞌimem bepa yoꞌotaka 
nesawemta aꞌ yoꞌorine.

Krijtota jiokot au bichakaꞌu, 
itom bitꞌeaꞌu

18
 Tekoka tekipanoame, enchim 

tekom am yoꞌoreka am nok 
jikkajine. Ka jumeꞌ tuꞌu jiapsekame 
jiba intok emomak tuttuꞌim jiba, 
taa ket jumeꞌ ka emomak tuttuꞌim 
juniꞌi. 19

 Bweꞌituk junaꞌa tuꞌine, 
seenuk, tuꞌik joaka juniꞌi, ka tuꞌik 
bichakai, Liojta bichapo tuꞌisi aꞌ 
tawabaeꞌ betchiꞌbo. 20

 Bweꞌituk 
emeꞌe ka tuꞌik enchim joaꞌu 
betchiꞌbo, intok junae betchiꞌbo 
koꞌokosi joowaꞌateko, jitasa emeꞌe 
aet kobaꞌanee junuen, ka monteka, 
aꞌ ineꞌakai. Taa emeꞌe, tuꞌik joaka 
junuen jiokot emo bichako, intok 
emeꞌe ka jain eaka aꞌ ineꞌaꞌateko, 
iniꞌi, Liojta bichapo tua tuꞌine. 
21

 Jiba inia betchiꞌbo juꞌu achai 

Lios enchim yeu puꞌak. Bweꞌituk 
aapo juꞌu Jesukrijto, emo betchiꞌbo, 
jiokot au bichak. Junuen enchim aꞌ 
mammateka, aapoꞌik benasi enchim 
jiapsineꞌ betchiꞌbo. 22

 Aapo, tua 
kaita ka tuꞌik, jakwoo juniꞌi aꞌ yaak. 
Intok kia jakwoo juniꞌi kaabeta bai 
taꞌaak. 23

 Ka tuꞌisi aꞌ jiawaawao, 
ka junaen am yoopnak. Koꞌokosi 
joowakai, Lios emo betchiꞌbo 
juꞌunea, ti ka ameu jiiak. Ala, Liojta 
mampo, juꞌu siꞌimem, ameu aꞌ 
lutuꞌuriatukaꞌpo aman, yee yaꞌuraa 
bittuanemtau au suꞌu tottojan. 
24

 Juꞌu Jesukrijto, aapo junaꞌa, juꞌu 
kuuset popontaka, itom ka tuꞌuwa 
yaꞌarim aꞌ takaawapo am mabetaka, 
ito betchiꞌbo mukukame. Junuen 
itom ka tuꞌik joowamta betana, 
kokkolam benasi itom ito eiyaaka, 
siꞌimeku tuꞌisi itom jiapsineꞌ 
betchiꞌbo. Aapo junuen, jiokot 
yaꞌatuk, junuen jiba betchiꞌbo tuꞌik 
emou auneꞌ betchiꞌbo. 25

 Bweꞌituk 
emeꞌe, bat naataka, bwalam 
chiktulatukaꞌa benasi jiapsan. Taa 
iꞌani emeꞌe, Jesukrijtotau emo 
suꞌu tojiri, juꞌu kapyeota benasi, 
enchim suuaka intok enchim 
jinneꞌukamtawi.

Jumeꞌ jujubekame, jaisa 
bem jiapsiꞌeaꞌu

3  Junuen san ketchia emeꞌe, 
kukunakame, enchim 

kukunam nakeka am nok jikkajine. 
Junuen junameꞌe betana, watem 
Krijtota nok lutuꞌuriata ka am 
sualeo juniꞌi, jiba enchim, jumeꞌ 
bem jubim junuen tuꞌisi emo 
ujuꞌuꞌuuta bichakai, junameꞌe, 
Krijtota sualbaane, ka ameu 
montiwao juniꞌi. 2 Junameꞌe, 

enchim tua ammaꞌali intok sua 
maisia jiapsaꞌuta bichakai. 3 Intok 
inimeꞌe, juꞌu bem tua tutuꞌuli 
jaamuchim tuneeꞌu, ka ama butti 
maisi bem emo aꞌanaarineeꞌu 
junaꞌatune. Ka unnaa maisi emo 
chon chi chikrikai. Intok ka 
sawai tomie yaꞌarik sawakai. 4 Ala 
iniꞌi tua ujyoisi am joame, juꞌu 
ka luꞌutineeme iniꞌi junaꞌatune. 
Tua tuꞌulisi bem mamiachineeꞌu, 
intok yee nakeka yanti maisi 
bem mamachineeꞌu junaꞌa, bem 
jiapsimpo amet yeu machikai. 
Bweꞌituk iniꞌi inien machikai junaꞌa 
juꞌu Liojta tua eiyaaka aꞌ bichaꞌu. 
5

 Bweꞌituk cheꞌa bat naataka 
taewaimmet inen ket bebenaekan 
wameꞌe jaamuchim, wepulsi Liojta 
betchiꞌbo jiapsisukame. Juꞌu ae 
bem tutuꞌulisi mamachiakaꞌu, iniꞌi 
junaꞌatukan, bempo, Liojtat ean 
intok bem kukunam yoꞌoreka, am 
nok jikkajan. 6 Inien jiapsisuk juꞌu 
Saratukaꞌu, jukaꞌ aꞌ kunawata, 
Apraꞌamtukaꞌuta nok jikkajakai, aꞌ 
japchi rokak. Emeꞌe intok, aapoꞌik 
jiapsisukaꞌa benasi maisi machine, 
tuꞌik joaꞌateko, intok kaita majjaika 
jiapsaꞌateko.

7
 Emeꞌe juniꞌi ketchia 

kukunawaim, enchim jujubimmak 
tuttuꞌinee naksi am eiyaakai. 
Bem jaamuchimtukaꞌpo amani 
am bichaka, am yoꞌorine. Taa 
ka jukaꞌ jamutta, cheꞌa ka aꞌ 
utteꞌakaꞌ betchiꞌbo jiba, taa ketchia, 
bempoꞌim jiba emo benasia Liojta 
yee aꞌ nak jiokoleꞌ betchiꞌbo, jiba 
yuu jiapsiwamta nanancha emot 
autuari. Junuen emeꞌe jiapsine, 
Liojtau bicha enchim teuwaaꞌuta 
jikkajituneꞌ betchiꞌbo.

Jumeꞌe, tuꞌik bem joaꞌ betchiꞌbo, 
jiokot emo bichame

8
 Chukula intok ket, siꞌime emeꞌe 

nau eaka jiapsine. Intok nanancha 
naas emo jiokoleka jiapsine. 
Krijtopo enchim nau weriakaꞌpo 
amani emo nakne. Siꞌimeku 
yeteu tuꞌik jiapsine. Intok ka emo 
cheꞌewarine. 9 Taa jita ka tuꞌik emou 
yaꞌawako juniꞌi, emeꞌe ka junaen 
ameu aꞌ nottabaene. Intok jaana 
jiawaawaka juniꞌi, emeꞌe ka junaen 
ameu jiubaane. Ala emeꞌe, Liojta 
betana, tuꞌik am aꞌauriane. Bweꞌituk 
juꞌu Lios enchim yeu puꞌari jiba yuu 
betchiꞌbo tuꞌik enchim aamak bitneꞌ 
betchiꞌbo. 10

 Bweꞌituk:
Juꞌu, alleaka intok binwa 

inim jiapsibaeme, ka tuꞌik 
aꞌ teuwaaneeꞌu betana au 
suuane.

Intok kia ka aa nokiꞌichiata 
teuwaanee juniꞌi.

 11 Junaꞌa, jukaꞌ ka tuꞌik, aꞌ koptane.
Intok jukaꞌ tuꞌik jiba joone.
Yanti elaka aꞌ jiapsineeꞌut au 

temaine.
 12 Bweꞌituk juꞌu achai Lios, jumeꞌ 

tuꞌisi jiapsame, am suua.
Intok aapoꞌiku bicha bem 

nokaꞌuta, aꞌ jikkaja.
Taa wameꞌe ka tuꞌik joame, am 

bejeꞌeka aane.
13

 Kaabe, ka tuꞌik enchim jooriane, 
tuꞌik ausuꞌlik jiba enchim boꞌo 
jooriao. 14

 Taa emeꞌe intok junuen, 
Liojta bichapo tuꞌisi enchim jiapsaꞌ 
betchiꞌbo, jiokot emo bichakai juniꞌi, 
ama butti emeꞌe alleene. Kaabeta 
emeꞌe majjaune, intok kateꞌem emo 
wom womta. 15

 Ala emeꞌe, yoꞌowe 
Jesukrijtota enchim aꞌ yoꞌowakaꞌpo 

aman, emeꞌe, tua junen jiaka, 
aꞌ yoꞌorine. Intok jumeꞌe, 
chukula enchim bitneeꞌu betana 
juꞌuneebaeka, emou nattemaeme, 
jiba emeꞌe aꞌ juꞌuneiyaanee junaet 
enchim am tejwaaneꞌ betchiꞌbo. Taa 
ka emo cheꞌewarekai, intok am 
yoꞌori taꞌaakai. 16

 Intok tuꞌisi emeꞌe 
emo ujuꞌune, junuen, achai Liojta 
bichapo tuꞌisi enchim jiapsaꞌpo 
juꞌunee betchiꞌbo. Junuen, jumeꞌe, 
Jesukrijtota enchim sualeꞌ betchiꞌbo, 
juꞌu tuꞌisi enchim jiapsaꞌut, ka tuꞌisi 
nokame, bem teuwaaꞌu betana, tiusi 
bem tawaneꞌ betchiꞌbo. 17

 Bweꞌituk 
cheꞌa juniꞌi tuꞌi, itepo, tuꞌik itom 
joaꞌ betchiꞌbo, jiokot ito bichakai, 
achai Liojta junuen aꞌ waatao, intok 
kaa, juꞌu ka tuꞌik itom joaꞌ betchiꞌbo 
jiokot ito bichakai.

18
 Bweꞌituk jiba aapo juꞌu 

Jesukrijto, itom ka tuꞌuwa yaꞌarim 
betchiꞌbo, sejtul jiba, siꞌimem 
betchiꞌbo, meꞌetuk. Aapo tuꞌi 
yoemtukan, taa, itom jumeꞌ ka 
tuꞌi yoemem betchiꞌbo, jiokot au 
bichak. Junuen, Liojtamak ito 
tuꞌuteka, intok au bicha itom 
lutuꞌuriakaꞌ betchiꞌbo. Inim aꞌ 
yoemtukaꞌpo aman, muukuk. Taa 
Liojta betana jiapsita aet ayukaꞌue, 
jiabijtek. 19

 Intok junuen jiapsakai, 
ket, jumeꞌ bat naataka kokkolam 
jiapsim jipuꞌuwaaꞌu sikaa, ameu 
nookak. 20

 Inimeꞌe junen, cheꞌa 
bat naataka taewaimmet, Noeꞌ 
teamta jiapsao, ka Liojta nok 
jikkajakan. Ket jukaꞌ bweꞌu kuta 
kanoata joowao, achai Liojta intok 
ket, ka seej chukti eaka, binwa 
amet aꞌ boꞌo bichao. Junamaꞌasan, 
woj naikika jiba, ama baꞌapo 
jinneꞌurimtaka yeu sajak. 21

 Junaꞌa 

baꞌa, jiba iꞌan yee batoꞌowaawamta 
iniae iꞌan itom jinneꞌurimtukaꞌuta 
teuwaaka joowamta, teuwaa. 
Juꞌu yee batoꞌowaawame, ka 
uꞌubawame, ala iniꞌi, Liojta bichapo 
tuꞌisi jiapsipeewamta au bicha 
aꞌ aꞌawamta teuwaa. Intok iniꞌi, 
Jesukrijtota kokkoarim nasuk aꞌ 
jiabijtekaꞌ betchiꞌbo itom jinneꞌukai. 
22

 Aapo, teekau jikau aꞌ sikaari, 
Liojta mak aꞌ batatana katek. 
Aapoꞌiku intok, jumeꞌ ankelesim 
intok siꞌime teekau, intok inim 
bwiapo yaꞌuraa au suꞌu tojirim.

Liojta itom maki, itom au 
yumaka a joaꞌue, yee aniame

4  Junuen san, Jesukrijtota 
jiokot au aꞌ bichakaꞌa benasia, 

emeꞌe juni ket junaen jiokot emo 
bit betchiꞌbo, ka jain eene. Bweꞌituk 
juꞌu, inim jiapsaka, jiokot au 
bichakame, jukaꞌ ka tuꞌuwata, ka 
intok aꞌ joopeene. 2 Junuen, inim 
aꞌ jiapsaꞌu tajtia, Liojta eaꞌpo aman 
jiapsibaekai, ka intok, inim juꞌu 
ka tuꞌikue emo alleetuawamta aꞌ 
joobaekai. 3 Ka iliiki juꞌu enchim 
yaꞌari, bat naatakai, jumeꞌ ka Liojta 
sual taꞌammak, bem tuꞌureꞌuta, 
ka tuꞌik enchim amemak yaꞌari. 
Junakriapo emeꞌe, ka tuꞌik 
joopeakai, enchim naakoneeꞌuta, 
jaiti jiuwaka pajkoowamta, intok 
unnaa jita jeꞌeekai. Intok jumeꞌ ka 
lutuꞌuriapo liosim, jumeꞌ ka yoꞌori 
iꞌawame, yoꞌorekai. 4 Junameꞌe 
enchim suumꞌeiyaaka, emou waate, 
enchim ka intok bempoꞌim ka 
tuꞌisi jiapsaꞌpo ka amemak enchim 
aneo. Intok junuen san, bempo, ka 
tuꞌisi emot nooka. 5 Taa junameꞌe, 
bem yaꞌari, aet au emo yeu bwijne, 

juꞌu, lauti, jumeꞌ kokkoarim 
intok kia jiapsame juniꞌi, yaꞌuraa 
bittuanemtawi. 6 Bweꞌituk jumeꞌ 
kokkoarimmeu ket teuwaari juꞌu 
Krijtota nok lutuꞌuria. Junuen, 
bem aꞌ juꞌuneiyaaka, junameꞌe 
kokkokame jiapsim, Liojta am jiapsi 
iꞌaꞌpo aman bem jiapsineꞌ betchiꞌbo. 
Inim siꞌimem jiapsame benasi 
yaꞌuraa bittuanaaka juniꞌi.

7
 Abe yuuma juꞌu taewai, siꞌimeta 

aet luꞌutineeꞌu. Junuen san emeꞌe 
suasi jiapsine. Intok ket emeꞌe, tua 
junen jiaka, Liojtau bicha enchim 
emo nokrianeeꞌut jiapsine. 8 Taa 
jita bepa juniꞌi, enchim tuꞌisi emo 
nakneeꞌu emo nasuk aune. Bweꞌituk 
juꞌu tua yee nakeme, juebenakut a 
yee jiokoe. 9 Kaachin jiaka, emeꞌe, 
enchim joꞌarampo tuꞌisi emo 
mabbetne. 10

 Siꞌime, weꞌepulaka, 
watem am aniane, Liojta betana 
aꞌ joaka aꞌ jipueꞌue. Liojta betana 
ka nanau machika tuꞌik enchim 
mabetlaꞌuta a enchim aꞌ weetuaꞌa 
benasia. 11

 Senu nokbaeꞌeteko, Liojta 
nok lutuꞌuriapo aꞌ jiꞌojteitukaꞌpo 
aman etejone. Senu intok jitaꞌpo 
juniꞌi yee aniaꞌateko, Liojta betana 
aꞌ aniawaꞌpo aman aꞌ joone. 
Siꞌime juꞌu enchim joaꞌu, achai 
Liojta yoꞌorinaꞌ betchiꞌbo weene, 
Jesukrijtota, enchim aꞌ yaꞌariakaꞌu 
betchiꞌbo. Aapoꞌiku intok lutuꞌuria 
aꞌ yoꞌorinaaꞌu, intok yoꞌotaka aꞌ 
nesauneeꞌu jiba yuu wasuktiammeu 
tajtia. Tua junuentune.

Krijtota sualeka, jiokot emo bichakai
12

 Krijtopo nemak werim, tuꞌisi 
in nakeꞌum, ka emeꞌe suumꞌeene, 
jukaꞌ ama butti bettesi machika 
emou aꞌ yumaꞌataiteko, jita ka 

enchim taꞌaaꞌuta enchim ineꞌaꞌa 
benasia. 13

 Ala emeꞌe alleene, 
junuen Jesukrijtota jiokot au 
bichakaꞌa benasia, aamak jiokot 
emo bichakai. Junuen ket 
emeꞌe, ama butti allee betchiꞌbo, 
Jesukrijtota, siꞌime utteꞌata aet 
ayuka, ujyoisi juchi aꞌabo aꞌ notteo. 
14

 Jesukrijtota betchiꞌbo emeꞌe 
jaana jiawaawaꞌateko, ama butti 
emeꞌe alleene. Bweꞌituk juꞌu, ama 
butti eiyaawatchika, Liojta tuꞌu 
jiapsiwa emot jiapsa. Bempo, jumeꞌ 
ka Krijtota sualeme, ka tuꞌisi aet 
nooka. Taa emeꞌe, junakaꞌa aꞌ 
eiyaaka aꞌ yoꞌore. 15

 Emo betana 
senu jiokot au bichaꞌateko, ka 
aꞌ jisuꞌalatukaꞌ betchiꞌbo oo jita 
aꞌ eꞌetbwaꞌ betchiꞌbo oo ka aꞌ ka 
tuꞌi yoemtukaꞌ betchiꞌbo. Intok kia, 
kaita aꞌ tuttuꞌuteꞌpo aꞌ kikkibakkeꞌ 
betchiꞌbo, junuen junae betchiꞌbo 
jiokot au bitne. 16

 Taa emo betana 
seenu, Krijtota aꞌ sualeka, aamak aꞌ 
eaꞌ betchiꞌbo, jiokot au bichaꞌateko, 
ka junae betchiꞌbo tiune. Ala Liojta 
yoꞌoreka aꞌ alleetuane, junuen 
Jesukrijtota aꞌ sualeꞌ betchiꞌbo 
junuen taꞌeewakai.

17
 Bweꞌituk yumaꞌasuk juꞌu 

taewai, Liojta betana jumeꞌ aapoꞌik 
yoemiam, tuꞌisi bem jiapsineꞌ 
betchiꞌbo jiokot maisi ameu 
aꞌ weeneꞌpo. Iniꞌi intok Liojta 
betana junuen itou aꞌ weyeꞌeteko, 
jumeꞌ ka Liojta nok lutuꞌuriata 
jikkajibaeme, unnaa ka tuꞌisi ameu 
chupne. 18

 Intok junuen: Jumeꞌ 
tuꞌisi jiapsame, bweeꞌanpo jiba 
jinneꞌuimtuneekai, jiba tua, unnaa 
ka tuꞌisi ameu chupne, jumeꞌ ka tuꞌi 
yoememmewi intok jumeꞌe, Liojta 
bichapo ka tuꞌik boꞌo jooriammewi. 

19
 Junuen san jumeꞌe, Liojta junen 

eaꞌ betchiꞌbo jiokot emo bichame, 
junuen tuꞌik jiba boꞌo jooriaka 
jiapsine. Intok Liojta, jukaꞌ am 
juꞌunaktekamta, mampo emo suꞌu 
tojine, jiba am suuaneemta.

Jumeꞌ Krijtota sualeme 
nok tejwaawaꞌu

5  Iꞌan ne, jumeꞌ Krijtota 
sualemmeu yoꞌowemmeu 

ne ujbwana. Enchim nau yaajaꞌpo 
beꞌekatana, nejpo su ket emo benasi 
junakaꞌa tekiak. Intok Jesukrijtota 
jiokot au bichakaꞌa benasia ket aꞌ 
juꞌuneiyaakai. Intok ketchia, jiba 
emo benasia ne ket ne aꞌ bitnee 
jukaꞌ chukula, jiba betchiꞌbo itom 
aamak aneka, itom yoꞌorinaaꞌuta. 
2

 Junuen ne emou ujbwana, emeꞌe, 
jumeꞌ Krijtota sualemmeu, enchim 
ameu yoꞌotaka jaꞌabwekaꞌpo aman, 
bwalam benasi am suuane. Intok aet 
jiapseka, emeꞌe aꞌ joone. Achai Liojta 
junen aꞌ tuꞌureꞌpo amani. Intok ka 
utteꞌapo benampo, intok kia ka ama 
butti tomibaekai juniꞌi aꞌ joone. Taa 
enchim tekil, emeꞌe aet jiapseka 
aꞌ joone. 3 Emeꞌe, jumeꞌ enchim 
ameu jaꞌabwekaꞌummeu, emeꞌe ka 
enchim ameu yoꞌo yaaꞌuchimtukaꞌa 
benasi eene. Ala emeꞌe ame bichapo 
tuꞌik joobaanee junuen enchim am 
mammateneꞌ betchiꞌbo. 4 Junuen, 
jukaꞌ yoꞌowe Jesukrijtota, siꞌimem 
bepa cheꞌa yoꞌotaka itom suuamta, 
junakaꞌa juchi aꞌabo aꞌ notteo, junak 
emeꞌe, jukaꞌ chukula, jiba yuu 
betchiꞌbo eiyaawatchika, emou tuꞌik, 
emeꞌe aꞌ bitne. Intok ka inim, juya 
koonata, lauti wakneemta benak.

5
 Ket jiba junaensu juꞌubwa 

yoꞌotume, emeꞌe, jumeꞌ Krijtota 

sualemmeu yoꞌowem, bem nesaupo 
aman jiapsine. Siꞌime nanancha 
emeꞌe ka emo cheꞌewareka, emo 
jikkajine. Bweꞌituk:

Juꞌu Lios, jumeꞌ emo 
cheꞌewareme, ka am eiyaa.

Taa jumeꞌ ka emo jabeleme, 
naksi am eiyaaka am ania.

6
 Junuen san emeꞌe, Lios, siꞌime 

utteꞌata jipuemtau emo suꞌu 
tojinee ka emo jabelekai. Junuen, 
taewaita aapoꞌik yeu puꞌarita aꞌ 
yumako, aapo enchim eiyaa tebone. 
7

 Siꞌimeta jukaꞌ betteka emou 
ayukamta, aapoꞌik Liojtau bicha 
aꞌ teuwaane. Bweꞌituk aapo, emot 
jiapseka, emot au temae.

8
 Ket emeꞌe, ka jachin juniꞌi 

jiapsine. Taa jiba emo suuaka 
jiapsine, intok suasi emeꞌe emo 
ujuꞌune. Bweꞌituk juꞌu bebejeꞌeri, 
enchim bejeꞌeka aneme, emou 
suua, ouseita, aꞌ tebaureka, jita aꞌ 
bwijbaeꞌe benasi anekai. 9

 Junau 
emeꞌe ka au emo suꞌu tojine. 
Ka taꞌabwisi eaka, Krijtota jiba 
emeꞌe sualekai. Aꞌ utteꞌatukaꞌpo 
juꞌuneakai, siꞌime jumeꞌ Krijtopo 
emomak werim, siꞌimekut aniat 
jiapsame, emo benasi jiba junaet 
jiokot emo am bichaꞌpo. 10

 Taa 
emeꞌe, junaen chuubaa inim 
jiokot emo bitchukai, chukula, 
aapo juꞌu Lios, Jesukrijtota tuꞌisi 
jiapsisukaꞌa benasia, enchim 
jiapsineꞌ betchiꞌbo enchim aniane, 
ka omot bicha taꞌabwisi eakai, 
intok ket enchim aet suatuka, aꞌ 
jajameꞌu tajtia. Jiba aapo junaꞌa 
juꞌu Lios, juꞌu siꞌime jukaꞌ tuꞌik itot 
autuame. Intok ket itom yeu puꞌari, 
yoꞌowe Jesukrijtotamak nau 
jiapsaka, jiba betchiꞌbo tuꞌik itom 

aamak bitneꞌ betchiꞌbo. 11
 Aapoꞌiku 

lutuꞌuria, eiyaawaka aꞌ yoꞌorinaaꞌu 
intok siꞌime yaꞌuraata bepa aꞌ 
nesaweꞌu, jiba yuu betchiꞌbo. Tua 
junuentune.

Jiꞌojtesuka, juꞌu Peeo am tebotua
12

 Silbaanoꞌ teame, juꞌu, 
Jesukrijtota, ka aꞌ koptaka, tua aꞌ 
sualeꞌpo in juꞌuneiyaaꞌu, inikaꞌa 
iliikik in emou jiꞌojteꞌuta, nee 
aꞌ yaꞌariaka nee aꞌ jiꞌojteriak, 
enchim sua tejwaakai intok 
aꞌ lutuꞌuriatekai, jukaꞌ Liojta 
betana tuꞌik enchim bitꞌiiaaꞌuta, 
tua Liojta yee aꞌ nakeꞌ betchiꞌbo 

enchim aꞌ bitlatukaꞌpo. Inikaꞌa 
emeꞌe, ka aꞌ koptaka, aꞌ sualne.

13
 Jumeꞌe, bweꞌu joꞌara Babilooniaꞌ 

teaꞌpo, Krijtota sualeme, ket emo 
benasi jumeꞌ Liojta yeu puꞌarim, 
emou tebote. Intok ket juꞌu Maekoj 
teame, Krijtota aꞌ sualeꞌ betchiꞌbo, 
in yoemia, aapo emou tebote. 
14

 Emeꞌe juniꞌi ket, tua Krijtopo 
enchim nau weriakaꞌpo, enchim 
emo nakeꞌuta nau teuwaaka, naas 
emo tebotuane.

Siꞌime emeꞌe, jumeꞌe, Jesukrijtota 
mak eaka aꞌ sualeme, jiapsi 
yanti elwamta emeꞌe bitne. Tua 
junuentune. 

Juꞌu Peeo, jumeꞌ Krijtota 
sualemmeu jiꞌojte

1  Inepo, Simo Peeoꞌ teame, 
Jesukrijtota betana nee sawaa. 

Intok ae betana nee yeteu bittuari. 
Inikaꞌa jiꞌosia jiꞌojteita ne emou 
bittua, jumeꞌe, jiba ito benasi jukaꞌ 
tua eiyaawatchik, Jesukrijtota ket 
aꞌ suallammeu. Bweꞌituk juꞌu itom 
Lios, intok Jesukrijto, juꞌu yee 
jijinneꞌume, tuꞌik lutuꞌuriakamta 
jiba yee jooria. 2 Ama butti emeꞌe aꞌ 
bitnee jukaꞌ emou tuꞌik intok yanti 
elaka jiapsiwamta. Itom yoꞌowe 
Jesukrijtota intok itom achai 
Liojta betana weyemta enchim 
juꞌuneiyaaꞌutchi.

Jumeꞌ Krijtota sualeme, au 
yumaka, a bem joaꞌu

3
 Aapo juꞌu Lios, a jita aꞌ joaꞌ 

betchiꞌbo, siꞌimeta jukaꞌ inim jiapsi 
betchiꞌbo itou beꞌeemta, intok ka 
aꞌ koptaka itom aꞌ nak yoꞌorineꞌ 
betchiꞌbo, itot aꞌ autuari. Jukaꞌ 
ama butti, kaitau a tamachiatuka, 
tuꞌik aꞌ yaakaꞌue intok aapo au bit 
teboka, itom aꞌ taꞌaatuaka itom 
juꞌuneiyaaꞌu betchiꞌbo. Aapo intok, 
itom yoemiabaeka itom nunuk. 
4

 Inia weyemtae san, aapo, ama 

butti tuꞌika intok tua eiyaawachik, 
chukula itom bitneeꞌuta, itou aꞌ 
naꞌikiak. Junuen beja, inia tuꞌika 
itom bitneeꞌue aman, emeꞌe, Liojta 
betana, aꞌ tuꞌu jiapsie, aapoꞌik 
eaꞌpo aman, enchim aꞌ jiapsi iꞌaꞌuta 
aꞌ taꞌaane. Intok, inim jiapsiwaka, 
siꞌime ka tuꞌik joowaka, yee 
nanasontemta betana enchim 
ama yoꞌeneꞌ betchiꞌbo. 5 Intok 
jiba inia betchiꞌbo san, emeꞌe, 
emo utteꞌa jooriane, Jesukrijtota 
enchim sualekai, tuꞌisi enchim 
emo ujuꞌuneeꞌut aꞌ taꞌaꞌ betchiꞌbo. 
Intok iniat chaꞌaka ket, Liojta 
betana weyemta tuꞌisi enchim 
aꞌ taꞌaaneeꞌut. 6 Intok inia, Liojta 
betana lutuꞌuriata betana enchim 
taꞌaaꞌut chaꞌaka intok ket, enchim 
emo yuꞌiineeꞌut. Iniat chaꞌaka intok 
ket, ka seej chukti eaka, enchim 
a boꞌo bitneeꞌut. Iniat chaꞌaka 
intok ket, achai Liojta jiba enchim 
yoꞌorineeꞌut. 7 Iniat chaꞌaka intok 
ket, Krijtota sualeme enchim 
eiyaaneeꞌut. Iniat chaꞌaka intok ket, 
tua enchim yee nak taꞌaaneeꞌut.

8
 Bweꞌituk emeꞌe, inile benak taꞌaaka, 

intok tuꞌisi aꞌ boꞌo jooriaꞌateko, ka 
kia beja tua, emeꞌe jiapsine. Intok 
junuen, ka kia emo betchiꞌbo jiba 
tuꞌine, yoꞌowe Jesukrijtota betana 

juꞌu enchim sual taꞌaaꞌu. 9 Taa juꞌu, 
inile benak ka joo taꞌaame, junaꞌa 
ka bichame benasi maachi. Krijtota 
nok lutuꞌuriata koptalataka inim 
ayukamta jiba bichakai. Intok 
cheꞌa bat naataka ka tuꞌuwa yaꞌari 
betana aꞌ jiokoiwakaꞌu beaj koptila. 
10

 Junuen san, Krijtopo nemak werim, 
junuen juꞌuneakai, cheꞌa juni san 
emeꞌe, achai Liojta enchim nunuka 
intok enchim yeu aꞌ puꞌakaꞌu, tua 
junuen aꞌ lutuꞌuriatukaꞌpo juꞌunee 
betchiꞌbo, tuꞌisi enchim jiapsineeꞌut 
emo temaine. Bweꞌituk emeꞌe inikaꞌa 
joo taꞌaꞌateko, jakwoo juniꞌi emeꞌe 
ka aet jiꞌopne. 11

 Junuen, kaita emoaj 
ayukai, emeꞌe tuꞌisi aman mabettune, 
itom yoꞌowe Jesukrijtota, jukaꞌ itom 
jinneꞌukamta, jiba betchiꞌbo siꞌimem 
bepa cheꞌa yoꞌo nesaweka aꞌ katekaꞌu.

12
 Inia betchiꞌbo san, inepo, inia 

weemta betana, nee jiba enchim 
au waatituane. Iniat jaibu enchim 
juꞌuneao juniꞌi. Intok Krijtota 
betana nok lutuꞌuriata, iꞌan enchim 
juꞌuneiyaaꞌuta, ka taꞌabwisi intok 
enchim aꞌ sualbaao juniꞌi. 13

 Bweꞌituk 
ineponee aꞌ utteꞌatu machia, ket inim 
jiapsaka, inile benakue jiba enchim 
in sua tejwaaneꞌpo. 14

 Bweꞌituk itom 
yoꞌowe Jesukrijtota betana nee aꞌ 
juꞌuneiyaatuala, inim in jiapsaka, lauti 
in luꞌutineeꞌuta. 15

 Taa junuen taka 
juniꞌi, siꞌimeta in a jooneeꞌuta ne aꞌ 
yaꞌane, junuen nee muksuko, chukula, 
inia weemtau jiba enchim waatineꞌ 
betchiꞌbo.

Jumeꞌe, Jesukrijtota tua 
eiyaawatchisi machik 
yaakaꞌu bichakame

16
 Bweꞌituk juꞌu lutuꞌuria, itom 

yoꞌowe Jesukrijtota juchi aꞌabo 

aꞌ nottineeꞌu betana intok siꞌime 
utteꞌata aet ayukaꞌu betana, itom 
enchim majtakaꞌu, ka inim jabeta 
betana yeu simlataka weye. 
Bweꞌituk itom pusimmea itepo aꞌ 
bichak, kaitau a tamachiatu machik 
aꞌ yaakaꞌuta. 17

 Bweꞌituk itepo aꞌ 
bichak, achai Liojta, ito bichapo, 
eiyaawatchisia intok yoꞌorisi maisia 
aꞌ bit teboko. Achai Liojta betana 
intok, jiawai, tua ujyoisi: “Iniꞌi 
junaꞌa, juꞌu in yoemia, in nakeꞌu. 
Aapoꞌik betana juꞌu tua in alleaꞌu”, 
ti jiakai. 18

 Jiba itepo tee aꞌ jikkajak 
junakaꞌa jiawaita, teeka betana 
au nokakamta. Bweꞌituk itepo, 
Jesukrijtota mak junamaꞌa kaupo, 
aapoꞌik yeu puakaꞌpo, tee aamak 
aanen.

19
 Senu weemta ket, itepo, cheꞌa 

juniꞌi a eiyaatumta te jipue, jukaꞌ 
cheꞌa bat naataka, jumeꞌ Liojta 
betana aꞌ juꞌuneiyaatuawakame 
jiꞌojtekaꞌuta. Emeꞌe intok, tua 
tuꞌisi anne, junakaꞌa Liojta betana 
nok lutuꞌuriata aꞌ mammateꞌeteko. 
Tachiriata, ka machiku aꞌ beeteꞌe 
benasi machikai. Jesukrijtota 
aꞌabo notteꞌu tajtia emou 
alleewametuneeꞌuta, intok chokita, 
matchuu yeu weamamta benasi 
machika, emou tuꞌik emou aꞌ 
yumaꞌapo tajtia. 20

 Taa inikaꞌa bat 
emeꞌe juꞌuneiyaane, jum Liojta 
nok lutuꞌuriapo, jukaꞌ jiꞌojteita, 
kaabeta, aapo aꞌ eaꞌpo aman, juꞌu 
aꞌ teuwaaꞌut juꞌuneene. 21

 Bweꞌituk 
junameꞌe, bat naataka, chukula 
yeu weenemta teuwaakame, jukaꞌ 
bem teuwaaꞌuta, jakwoo juniꞌi, ka 
bempo bem suawapo oo bem junen 
eaꞌ betchiꞌbo, bem eaꞌpo aman 
aꞌ teuwaak. Ala bempo, wepulsi 

Liojta betchiꞌbo jiapsakai, Liojta 
betana weyemta teuwaak, junuen 
Liojta betana, aꞌ tuꞌu jiapsie aet 
juꞌuneetuawakai.

Jumeꞌe, ka lutuꞌuriata yee majtame

2  Taa junakriapo ket, Ijraꞌel 
yoemrata nasuk aanen, ka 

lutuꞌuriapo, jumeꞌe, Liojta betana 
emo yeteu noktuawaꞌati jiaꞌum. 
Intok jiba junuen ketchia, emo 
nasuk annee, ka lutuꞌuriapo, jumeꞌe, 
Liojta betana yee majtaneeme. 
Junameꞌe, etbwa, bem eaꞌpo aman, 
yee nanasontemta yee majtane. 
Intok junuen, yoꞌowe Jesukrijtota, 
jukaꞌ am jinneꞌukamta, ka aꞌ sual 
tebokai. Iniꞌi intoko, seej chukti 
bem luꞌutineeꞌuta ameu yaꞌane. 
2

 Juebenaka intok, inime mak 
eene. Ame benasi siꞌimeku ka tuꞌisi 
jiapsakai. Intok junameꞌ betchiꞌbo, 
jukaꞌ Liojta nok lutuꞌuriata, ae yee 
jinneꞌuwamta, ka sualwaka, jaana 
jiawaanaa. 3 Inimeꞌe, tomit bem 
kopteꞌ betchiꞌbo, aa nokiꞌichiata 
enchim majtaka, enchim attea 
enchim uꞌaane. Taa junameꞌe, 
bempoꞌim, jiba betchiꞌbo bem 
kokkoneeꞌu, ameu yumaꞌane. 
Bweꞌituk inimeꞌe binwatuk naateka, 
ka tuꞌisi tawalamtaka, bem 
kokkoneeꞌuta ameu chupia.

4
 Bweꞌituk juꞌu Lios, jumeꞌ 

ankelesim, ka tuꞌisi aukame, ka 
am jiokoek. Ala, jiba betchiꞌbo taji 
beeteu, bem jiokot emo bitneeꞌpo 
am suꞌu tojak. Intok junamaꞌa 
ka mamachiku, eꞌetaꞌim benam 
am tawaak, Liojta yee yaꞌuraa 
bittuaneeꞌuta taewaita yumaꞌu 
tajtia. 5 Intok ket, kia jukaꞌ cheꞌa bat 
naataka yoemrata jiapsisukaꞌum 

juniꞌi ka jiokoek juꞌu Lios. Ala, 
baꞌata ameu bittuak, junae ka 
tuꞌi yoemratawi. Taa jukaꞌ Noe 
tukaꞌuta jiba aꞌ jinneꞌuk. Jukaꞌ 
Liojta betana tuꞌik yee majtakame. 
Junaemak intok ketchia, jumeꞌ woo 
busanim aamak joꞌaakame. 6 Ket 
juꞌu Lios, jumeꞌ bwere joꞌaram, 
Soroomaꞌ teamta intok Komooraꞌ 
teamta, bem luꞌutineeꞌuta ameu 
chupak am nappojtuꞌu tajtia am 
tayakai. Junakaꞌa junuen, chukula 
yoemrata, ka tuꞌika jiapsinemta, aꞌ 
bichaka aꞌ mammateneꞌ betchiꞌbo. 
7

 Taa jukaꞌ Loot tukaꞌuta junamaꞌa 
aꞌ jinneꞌuk. Junaꞌa, Liojta bichapo 
tuꞌi yoemtukan. Intok aapo, jukaꞌ 
yoemrata ka tuꞌik boꞌo jooriamta 
bichaka, tua ka allean. 8 Bweꞌituk 
chikti taꞌapo junaꞌa tuꞌi yoeme, 
junae yoemratamak jiapsakai, 
ama butti ka allean, junamaꞌa, 
junameꞌe ka tuꞌik joame bichaka, 
intok ka tuꞌik nokame jikkajakai. 
9

 Junuen, juꞌu achai Lios, jumeꞌ 
wepulsi aapoꞌik betchiꞌbo jiba 
jiapsibaeme, siꞌime ka tuꞌik betana 
am jinneꞌu betchiꞌbo ama yumaꞌane. 
Jumeꞌ intok, ka tuꞌi yoemem, 
taewata, aapoꞌik yee aet aꞌ yaꞌuraa 
bittuaneeꞌuta yumak, jiokot emo 
am bittua betchiꞌbo utteꞌapo am 
sumaꞌalaa.

10
 Juꞌu achai Lios intok, cheꞌa 

juniꞌi jiokot emo am bittuane, 
wameꞌe siꞌimeta ka tuꞌik bem 
eiyaaꞌuta boꞌo jooriaka jiapsame. 
Intok Jesukrijtota aꞌ nesaurita ka 
yoꞌoreme. Jumeꞌ ka a yuutume 
intok kaita jain eiyaame. Katim 
majjae, siꞌime yoꞌo yaꞌuraata 
jaana bem jiaawaaneꞌpo. 11

 Jumeꞌ 
ankelesim, siꞌimeku yumaka intok 

nesaweka juniꞌi, ka inimeꞌe benasia 
junakaꞌa yaꞌuraata jaana jiaawaka 
achai Liojta bichapo ka tuꞌisi am 
tawaa.

12
 Taa inimeꞌe oꞌowim, jumeꞌ 

naikim wokekame, kia beja jiapsaka 
intok ka suawakame benasi 
mamachi. Jumeꞌ junuen, bwijwaka 
intok suꞌa betchiꞌbo jiba yeu 
tomtilame. Ka bem aet juꞌuneaꞌut 
juniꞌi, ka tuꞌisi nooka. Taa junameꞌe, 
jiba jumeꞌ juyapo jiapsame benasi 
kokkone, 13

 watem bem jiokot emo 
bittuakaꞌa benasia, jiokot emo 
bichakai. Inimeꞌe, kia lautipo ka 
tuꞌikue emo alleetuaka, tua emo 
alleaꞌa benasiꞌea. Inimeꞌe tua tiusi 
mamachi. Intok enchim alleaka nau 
aneꞌepo bempo emomak aneka, ka 
ammaꞌali aneka, enchim nasonte. 
Junuen bempo ka tuꞌik joaka, junae 
alleewamtae emo alleetuakai.

14
 Jabe jamutta juniꞌi bichaka, sep 

aꞌ waatane. Ka tuꞌik bem jooneeꞌuta, 
inimeꞌe ka aawaj kop kopte. Jumeꞌ 
kee tuꞌisi Krijtota betana lutuꞌuriat 
juꞌuneame, am bai taꞌaaka, ka tuꞌik 
am jootua. Bempo, jain juniꞌi jita 
waatiawamta eiyaaka aꞌ joo taꞌaa. 
Ka tuꞌu yoemrataka, ka tuꞌisi ameu 
chupia. 15

 Junameꞌe ka tuꞌisi jiapsa. 
Jukaꞌ lutuꞌuriata, Liojta betana 
weyemta suꞌu tojakai, chiktukame 
benasi maachi. Bat naataka, senuk, 
Liojta betana yeteu noktuawakamta, 
Balaam teamta, Beor teamta uꞌusi 
ayukaꞌa benasi anekai. Junaꞌa, ka 
tuꞌik boꞌo jooriaka, yuꞌin tomibaen. 
16

 Intok junaꞌa junuen ka tuꞌik aꞌ 
joaꞌu betana sua tejwaatuk. Buuru, 
ka a nokaka juniꞌi, yoem jiawaipo 
au noktuawakai, ka suasi aꞌ aneꞌuta 
aꞌ uꞌaakai.

17
 Inimeꞌe oꞌowim, posom, ka 

baꞌaka benasi maachi. Intok jumeꞌ 
naamum, ka baꞌakame, jekae 
weiyaawame bebena. Inimeꞌe, 
ameu chupia, jum cheꞌa ka 
mamachikun, jiba betchiꞌbo bem 
aman tawaaneeꞌuta. 18

 Bweꞌituk 
bempo, kia beja tua nokaka, 
tuꞌisi ujyoisi emo etejo. Intok 
bempo, ka tuꞌik bem joaꞌue intok 
siꞌimeku ka tuꞌisi bem jiapsaꞌue 
am bai taꞌaaka am utteꞌa jooria, 
jumeꞌ lutuꞌuriapo juꞌubwa jeela 
ka lutuꞌuriata sualeme betana 
jinneꞌurimtukaꞌum. 19

 Ka tuꞌika 
intok bettesi machik betana, ka 
bem aꞌ bitneeꞌuta am majtaka juniꞌi, 
taa bempo su junameꞌem, jumeꞌ ka 
tuꞌik bem joaꞌu emo suꞌu tojilam. 
Bweꞌituk jabetaka juniꞌi jitau au 
suꞌu tojilataka jiapsame, junae 
betana yuuꞌiritune. 20

 Bweꞌituk 
jumeꞌe, yoꞌowe Jesukrijtota, jukaꞌ 
itom jinneꞌukamta aꞌ suallame, 
intok junuen, inim siꞌime ka 
tuꞌik betana yeu sakaꞌalamtakai, 
intok chukula juchi junakaꞌa 
tuꞌureka intok au emo suꞌu tojako, 
junameꞌe, cheꞌa bat bepa, ka tuꞌisi 
tawalamtune. 21

 Bweꞌituk junameꞌ 
betchiꞌbo, cheꞌa juniꞌi tuꞌi ean, 
jukaꞌ tuꞌik ausuꞌlika lutuꞌuriata, 
yee jinneꞌumta, ka bem aꞌ taꞌaako. 
Intok ka junuen aꞌ taꞌaaka intok 
chukula jukaꞌ Liojta betana nok 
lutuꞌuriata, yoꞌorisi machik aapoꞌik 
betana bem majtawakaꞌuta, juchi 
aꞌ koptaneekai. 22

 Inimmeu tua yeu 
chupia waꞌa lutuꞌuria inen jiame: 

“Juꞌu chuꞌu, yeu aꞌ tojakaꞌuta juchi 
bwaꞌaka.” Intok: “Juꞌu koowi jamut, 
juꞌubwa uubaawaka juniꞌi, techoapo 
boꞌotek”, ti jiame.

Jesukrijtota jaisa aꞌ nottineeꞌu

3  Krijtopo nemak werim, in 
nakeꞌum, iniamak wooi jumeꞌ 

jiꞌosiam in emou bittualaꞌum. Jum 
wooi jiꞌosia jiꞌojteimpo, tua junen 
jiaka, ne enchim aꞌ mammate iꞌa, 
tuꞌikut enchim nok tetejwaakai. 
2

 Bat naataka, jumeꞌe, Liojta 
betana yeu puꞌawaka, yeteu 
noktuawame teuwaakaꞌubeu 
waatine. Intok yoꞌowe Jesukrijto, 
itom jinneꞌukamta betana nesaurita, 
jumeꞌ aapoꞌik betana yeteu 
bittuarim, enchim majtakaꞌuwi 
waatine.

3
 Inikaꞌa emeꞌe bat mammatene. 

Chukula taewaim luꞌutiseo, jumeꞌ 
Liojta betana weyemta ka yoꞌoreka, 
jaana jiawaaneeme anneeꞌpo. 
Inimeꞌe, bempo, ka tuꞌik bem 
joopeaꞌpo aman junuen jiapsakai. 
4

 Intok inen nattemainee: “Jaisa yeu 
siika, bat naataka juꞌu Jesukrijtota 
aꞌ nottineꞌpo teuwaawakaꞌu. 
Bweꞌituk bat naataka itom 
yoꞌowasukaꞌum kokkok naatekai, 
siꞌime inim aꞌ juꞌunaktewakaꞌa 
benasi maachi”, ti jiunee junameꞌe. 
5

 Bempo ka aꞌ juꞌuneiyaabaeka, ka 
juꞌunea, cheꞌa bat naataka naatekai, 
jukaꞌ teekapo ayukamta jaibu 
aꞌ juꞌunakteitukaꞌpo. Intok jukaꞌ 
bwiata, Liojta junuen aꞌ nesawekaꞌ 
betchiꞌbo, baꞌapo yeu machiakamta. 
Intok junaꞌa bwia, baꞌae jiapsa. 6 Taa 
intok, juꞌu bat naataka inim jiapsaꞌu, 
baꞌae subimnek, intok luꞌutek. 7 Taa 
intok, juꞌu teekapo ayukame intok 
iniꞌi bwia, iꞌan ayukame, tajiae 
luꞌutine. Jiba achai Liojta junen 
aꞌ nesawekaꞌ betchiꞌbo. Junaꞌa taji 
am tayaꞌane, taewai yumak, Liojta 

yee yaꞌuraa bittuao, jumeꞌ ka tuꞌi 
yoemem jiba betchiꞌbo, ka tuꞌisi 
tawarimtaka, am suꞌatuneeo.

8
 Intok ketchia, Krijtopo nemak 

werim, tuꞌisi in nakeꞌum, ka 
emeꞌe aꞌ koptane, achai Liojta, 
jukaꞌ senu taewaita, senu miil 
wasuktiam benasi aꞌ bichaꞌpo. Intok 
kia jumeꞌ senu miil wasuktiam, 
wepul taewaita benasi aꞌ bichaꞌpo. 
9

 Kaachin lutuꞌuriapo juꞌu achai 
Lios, jukaꞌ aꞌ teuwaarita yeu aꞌ 
machia betchiꞌbo, binwatu oꞌoben, 
watem junuen aꞌ bichao juniꞌi. Ala 
binwa a itot boꞌo bicha. Bweꞌituk, 
kaabem, jiba betchiꞌbo kokko iꞌa. 
Ala siꞌimem, aapoꞌiku bicha emo am 
jiapsi kuakta iꞌa, bem jinneꞌuimtuneꞌ 
betchiꞌbo.

10
 Taa juꞌu taewai, yoꞌowe 

Jesukrijtota aet aꞌabo nottineeꞌu, 
ka tua aꞌ boꞌo bitwao su yumaꞌane. 
Senuk jita etbwabaeka, ka boꞌo 
bitwaka aꞌ weyeꞌe benasia. Junak 
san juꞌu teekapo ayukame, unnaa 
majjaiwatchisi jiaka luꞌutine. 
Jumeꞌ chokim intok junammea 
yaꞌarimtukaꞌum tajiae tokti luꞌutine. 
Juꞌu intok bwia, siꞌime juꞌu aet 
ayukaꞌumak tayaꞌatune.

11
 Junuen siꞌimeta luꞌutineeo san 

juꞌuneiyaakai, cheꞌa juniꞌi san emeꞌe, 
eaka, Liojta bichapo tuꞌisi jiapsaka 
intok jiba enchim aꞌ yoꞌorineeꞌuta 
ka koptaka jiapsine. 12

 Junakaꞌa 
taewaita, achai Liojta junuen yeu 
puꞌarita yumaꞌanemta, emeꞌe aꞌ 
boꞌo bitne. Intok lauti aꞌ yumaꞌaneꞌ 
betchiꞌbo, enchim a joaꞌut jiapsekai. 
Intok Liojtau bicha jiba nokne. 
Junae taewaitchi, jumeꞌ chokim 
tajiae luꞌutine. Intok junameꞌe, 
ae yaꞌaritukaꞌuta, taji beeteꞌpo 

kajjoꞌotine. 13
 Taa itepo ala, itom 

ama jiapsineeꞌuta, teekata bemelak, 
taꞌabwik tee bit boꞌo bicha. Intok 
jukaꞌ bwiata, bemelak, aapoꞌik 
Liojta itou naꞌikiakaꞌuta. Junamani, 
siꞌime tuꞌika tuꞌuwa ausuꞌlitune.

14
 Junuen san, Krijtopo nemak 

werim, tua in nakeꞌum, inikaꞌa 
ket boꞌo bichakai, tua emeꞌe emo 
utteꞌa jooriane, Liojta junuen, yanti 
elaka, intok jita ka tuꞌik juniꞌi, 
kaita yaꞌarika, emou aꞌ yebijneꞌ 
betchiꞌbo. 15

 Inikaꞌa, emeꞌe ka 
aꞌ koptane, achai Liojta a itot aꞌ 
boꞌo bichaꞌuta, itom jinneꞌubaeka 
aꞌ weyeꞌpo. Ket jiba junaen emou 
jiꞌojtela juꞌu Krijtopo itomak weri, 
tua itom nakeꞌu, Paploꞌ teame, 
Liojta, suawata aet autuakaꞌpo 
amani. 16

 Intok siꞌimekut, aꞌ jiꞌosia 
jiꞌojteimpo inikaꞌa weyemta 
teuwaa. Junae betana, waate 
aet juꞌunee betchiꞌbo obiachi 
oꞌoben. Jumeꞌ intok, kaita taꞌaame, 
intok jumeꞌe, ka wepulsi Krijtota 

sualeme, taꞌabwisi aꞌ taꞌaaka, yee 
aꞌ majtaka aꞌ sual tebo. Jum Liojta 
nok lutuꞌuriapo, watek, ka junama 
waꞌam aꞌ taꞌaaka, junaen bem yee aꞌ 
majtaꞌa benasia. Junuen, junameꞌe, 
jiba betchiꞌbo aet kokkoneekai.

17
 Junuen san, Krijtopo nemak 

werim in nakeꞌum, emeꞌe, inia 
betana jaibu juꞌuneakai, emo 
suuane. Junuen, jumeꞌ tua ka 
tuꞌik boꞌo jooriame, bem ae yee 
bai tattaꞌaꞌue, ka enchim junae 
bai taꞌaatuneꞌ betchiꞌbo. Intok ka 
junuen emeꞌe Liojta yumaꞌisi aꞌ 
sualeka intok chukula jiꞌobeka, ka 
tua Liojtamak eaka jiapsine.

18
 Taa itom yoꞌowe Jesukrijtota, 

jukaꞌ itom jinneꞌukamta betana 
weyemta, emeꞌe tuꞌisi aet juꞌuneaka 
aꞌ taꞌaane. Intok aapoꞌik tua yee 
aꞌ nakeꞌe benasia, junuen aꞌ taꞌaꞌ 
betchiꞌbo, aet jiapsine. Aapoꞌiku, 
naksi eiyaawaka aꞌ yoꞌorinaaꞌu, 
iꞌan, intok jiba betchiꞌbo, au 
lutuꞌuriatune. Tua junuentune. 

Juꞌu yee jinneꞌumta betana nok 
lutuꞌuria, yee majtawame

1  Cheꞌa bat naataka, kee jita ayuo, 
juꞌu jaibu jiapsamta betana te 

emou jiꞌojte. Jukaꞌ itom jikkajakaꞌuta, 
intok tua itom pusimmea itom 
bichakaꞌuta. Bweꞌituk itepo aꞌ 
bichak, intok itom maammea te aet 
mammasuk. Iniꞌi weyeme, Krijtota 
betana intok aꞌ nok lutuꞌuria, yee 
jiapsituamta betana weye. 2 Aapo ito 
nasuk jiapsak. Ite intoko aꞌ taꞌaak. 
Intok aapoꞌik betana weyemta tee 
aꞌ teuwaa. Intok emou bicha tee aꞌ 
teuwaa, inikaꞌa jiba yuu jiapsiwamta 
betana. Iniꞌi san, achai Liojtamak 
jiapsan. Iꞌan intok itou au yeu 
machiala. 3 Junuen san, jukaꞌ itom 
bichakaꞌuta, intok itom jikkajakaꞌuta, 
itepo emou bichaa aꞌ teuwaa, junuen, 
enchim junae betana itomak eeneꞌ 
betchiꞌbo. Itom junuen lutuꞌuriapo, 
achai Liojta mak, intok aꞌ uꞌusimak, 
Jesukrijtotamake itom eaꞌa benasia. 
4

 Junuen san inikaꞌa itepo emou 
jiꞌojte, junuen, siꞌimeku enchim 
alleeneꞌ betchiꞌbo.

Juꞌu achai Lios, lutuꞌuria ausuꞌli
5

 Iniꞌi intok junaꞌa, juꞌu lutuꞌuria, 
Jesukrijtota betana, aapoꞌik itom 

majtakaꞌu. Intok ket juꞌu itom emou 
teuwaaꞌu, achai Liojtat, siꞌimeku 
tuꞌik lutuꞌuriata aet ayukaꞌpo. 
Intok aapoꞌikut, ka tuꞌuwata, kaita 
aet ayukaꞌpo, machiku anemta 
benasi machikai. 6 Itepo intoko, 
aapoꞌik sualeka aamak ito eaꞌati 
jiakai, intok junuen ket, itepo ka 
tuꞌisi jiapsaꞌateko, itom teuwaaꞌu, 
intok itom joaꞌu, ka lutuꞌuriatune. 
7

 Taa itepo, aapoꞌik eaꞌpo aman, 
tuꞌisi jiapsaꞌateko, aapoꞌik Liojta, 
tuꞌik boꞌo jooriaꞌa benasia, junak 
itepo, siꞌime nanancha nau eaka 
jiapsine. Intok junuen, aꞌ uꞌusiwata, 
Jesukrijtota, kuuset aꞌ mukukaꞌue, 
itepo, siꞌime itom ka tuꞌuwa yaꞌarim 
betana te jiokoiri.

8
 Itepo intoko, jukaꞌ ka tuꞌik, kaita 

itot aayuk ti jiakai, itepote ito bai 
tattaꞌaane, intok kaita lutuꞌuria itot 
aayuk. 9 Taa itepo, itom ka tuꞌuwa 
yaꞌarim aapoꞌikuu bicha nokaka 
yeu am bwisekai, aapo juꞌu Lios, 
aꞌ teuwaaꞌuta chupaꞌ betchiꞌbo a 
yoemꞌeiyaatu intok Krijtota itom 
yaꞌariakaꞌu betchiꞌbo, aapoꞌiku 
lutuꞌuria junuen jukaꞌ ka tuꞌik itom 
yaꞌari aꞌ jiokoi betchiꞌbo, intok 
jukaꞌ ka tuꞌika itot ayukamta, itom 
aꞌ koptaneꞌ betchiꞌbota itom au 
yumaꞌatuane. 10

 Taa itepo, ka tuꞌik, 

ka ito yaꞌariꞌiti jiaꞌateko, aapoꞌik 
Liojta, ka lutuꞌuriata aꞌ teuwaꞌa 
benasi aꞌ joone. Intok aapoꞌik 
betana jukaꞌ nok lutuꞌuriata, ka 
lutuꞌuriapo itot aayuk.

Krijto, juꞌu Liojtau itom nokriame

2  In nakeꞌum, inikaꞌa ne emou 
jiꞌojte, ka tuꞌik, ka enchim 

aꞌ jooneꞌ betchiꞌbo. Taa seenu, 
ka tuꞌisi aulatuko, achai Liojta 
bichapo itom nokrianemta itepo 
aꞌ jipue, Jesukrijtota. Aapo intoko 
aꞌ tuꞌureꞌpo aman tuꞌik yee jooria. 
2

 Aapo juꞌu Jesukrijto, itom ka 
tuꞌuwa yaꞌarim betchiꞌbo jiokot 
yaꞌatuka, aꞌ bejeꞌewai tuk. Taa intok 
ka ito betchiꞌbo jiba, taa ket siꞌime 
inim jiapsame ka tuꞌuwa yaꞌarim 
betchiꞌbo ketchia.

3
 Itepo intoko, Jesukrijtota 

nesaurita aꞌ sualeka aꞌ boꞌo 
jooriaꞌateko, junak san ket, itepo 
juꞌuneene, aapoꞌik itom aꞌ taꞌaaka 
itom aꞌ sualeꞌpo. 4 Taa seenu, jaibu 
au aꞌ taꞌaꞌati jiakai, taa intok ket 
aapoꞌik betana nesauri jiꞌojteita, 
ka aꞌ nok jikkajaꞌateko, junaꞌa kia 
aa nokiꞌichi, intok kaita lutuꞌuria 
aet aayuk. 5 Taa ala, juꞌu, aapoꞌik 
betana nesauta joame, junaꞌa, achai 
Liojta tua lutuꞌuriapo, yumaꞌisi 
aꞌ nak taꞌaala. Inien san, itepo 
a juꞌunea, aamak eaka itom aꞌ 
sualeꞌpo. 6 Juꞌu junuen, achai Liojta 
mak eaka au jiapsaꞌa ti jiame, 
junaꞌa Jesukrijtota jiapsisukaꞌa 
benasia jiapsine.

Juꞌu bemela nesauri
7

 Krijtopo nemak werim, in 
nakeꞌum, kannee jita bemela 
nesauta emou jiꞌojte. Jiba juꞌu 

nesauri, cheꞌa bat naataka naateka 
enchim jipuꞌusukaꞌu. Iniꞌi nesauri, 
bat naataka weeria junaꞌa, juꞌu 
jaibu enchim jikkajisukaꞌu. 
8

 Taa junuentaka juniꞌi, juꞌu in 
emou jiꞌojteeꞌu, jiba aꞌ bemela 
nesauritukaꞌa benasi yeu weama. 
Inikaꞌa, Jesukrijto, lutuꞌuriapo aꞌ 
chupaꞌi. Intok kia emeꞌe juniꞌi ket 
aꞌ yaꞌarikai. Bweꞌituk, bat naataka 
juꞌu aapoꞌik betana, ka machisi, 
ka juꞌunakkiachiakaꞌu, iꞌan luꞌuti 
sime. Intok iꞌan juꞌu tua lutuꞌuriapo, 
Liojta betana weyeme yeu maachi.

9
 Taa seenu, Liojta betana 

lutuꞌuriata au aꞌ taꞌaꞌati jiame, taa 
Krijtopo aamak werik omtakai, 
junaꞌa junuen, ketuni ka lutuꞌuriapo 
Liojta betana weyemtat juꞌunea. 
10

 Juꞌu, Krijtopo aamak werik 
aꞌ nakeme, Liojta betana aꞌ nok 
lutuꞌuriata taꞌaaka jiapsa, machiku 
anemta benasi machikai. Intok kaita 
tunee juꞌu ka tuꞌik aꞌ yaꞌatuaneeme. 
11

 Taa juꞌu, Krijtopo aamak werik 
omtame, junaꞌa, Liojta betana 
lutuꞌuriata ka taꞌaaka, ka tuꞌiku 
jiapsa. Intok ka juꞌunea jakun bicha 
aꞌ weyeꞌpo. Bweꞌituk juꞌu ka tuꞌuwa, 
ka mamachi benaka, ka aꞌ bittua.

12
 In yoemiam benasi in 

eiyaaꞌum, inien ne emou jiꞌojte. 
Bweꞌituk Jesukrijtota enchim sualeꞌ 
betchiꞌbo, juꞌu Lios enchim ka 
tuꞌuwa yaꞌarimmet enchim jiokoiri. 
13

 Emeꞌe uꞌusekame, emou ne jiꞌojte 
bweꞌituk emeꞌe aꞌ taꞌaalam, wakaꞌa, 
kee jita ayuo, Liojta mak jaibu 
jiapsaꞌuta. Emeꞌe, juꞌubwa yoꞌotume, 
emou ne ket jiꞌojte bweꞌituk emeꞌe, 
jukaꞌ bebejeꞌerita aꞌ kobaꞌi.

Intok emeꞌe, ili uusim, emou ne 
jiꞌojtela bweꞌituk achai Liojta emeꞌe 

1 JOAN 1 ,  2



601

aꞌ taꞌaalam. 14
 Emeꞌe uꞌusekame, 

emou ne jiꞌojtela bweꞌituk emeꞌe 
aꞌ taꞌaalam, wakaꞌa, kee jita ayuo 
Liojta mak jaibu jiapsaꞌuta. Emeꞌe, 
juꞌubwa yoꞌotume, emou ne jiꞌojtela, 
bweꞌituk emeꞌe uꞌutteꞌakaꞌem intok 
emeꞌe Liojta betana nok lutuꞌuriata 
aꞌ sualla. Intok jukaꞌ bebejeꞌerita aꞌ 
kobaꞌi.

15
 Emeꞌe, inim ayukamta intok 

ka tuꞌik boꞌo jooriawamta ka aꞌ 
eiyaane. Senu intoko, junuen, inim 
ka tuꞌik eiyaaka aꞌ boꞌo jooriaꞌateko, 
achai Liojta tua ka aꞌ nak taꞌaane. 
16

 Bweꞌituk kaita waꞌa ka tuꞌika inim 
weyeme, achai Liojta betana weye. 
Ala jiba inim yeu simlaa. Senuk, 
ka tuꞌik aꞌ tuꞌureka aꞌ joopeaꞌuta, 
senuk aꞌ tuꞌureka aꞌ bichaꞌuta, aꞌ 
waatiawame intok inim ayukamtae 
aꞌ eiyaanaaꞌuta jariuwame, siꞌime 
iniꞌi weyeme, inim bwiapo ka tuꞌika 
weye. 17

 Intok juꞌu inim ayuka 
jiapsame, luꞌuti sime. Siꞌime juꞌu 
tua ka tuꞌika boꞌo jooriapeewamta 
mak nau. Taa juꞌu, Liojta eaꞌpo 
aman jiapsame, jiba yuu betchiꞌbo 
jiapsine.

Juꞌu lutuꞌuria, intok juꞌu ka lutuꞌuria
18

 Emeꞌe, tuꞌisi in nakeꞌum, 
yumaꞌasuk juꞌu taewai. Emeꞌe jaibu 
aꞌ juꞌuneiyaa, senuk, Jesukrijtota 
bejeꞌeka aꞌ yebijneꞌpo. Iꞌan intoko, 
junameꞌe Krijtota bejeꞌeka aneme 
juebena oꞌoben. Jiba inia betchiꞌbo 
san itepo juꞌunea, taewaita 
aꞌ yumaꞌasukaꞌpo. 19

 Junameꞌe, 
ito nasuk yeu sakaꞌalam. Taa 
lutuꞌuriapo ka itomak ean. 
Bweꞌituk inimeꞌe, lutuꞌuriapo 
ito benasi eaꞌateko, itomak tawa 
ean. Taa junuen yeu siika, junuen, 

ka siꞌimem ito benasi eaꞌpo aꞌ 
juꞌuneiyaanaꞌ betchiꞌbo.

20
 Taa emeꞌe, Jesukrijtota betana 

tuꞌu jiapsiwata emot jiapsituari. 
Intok siꞌime emeꞌe lutuꞌuriapo Liojta 
nok lutuꞌuriat juꞌunea. 21

 Junuen ne 
emou jiꞌojte, bweꞌituk ne juꞌunea, 
lutuꞌuriata enchim aꞌ taꞌaaꞌpo. Intok 
ka emou aꞌ beꞌeꞌ betchiꞌbo. Intok 
emeꞌe juꞌunea, jita aa nokiꞌichiata 
juniꞌi, Liojta betana lutuꞌuriata mak, 
ka aꞌ weyeꞌpo.

22
 Inikaꞌa em juꞌuneiyaaꞌem, juꞌu 

ka lutuꞌuriata teuwaame, iniꞌi san 
junaꞌa, jiba juꞌu Jesuj teamta, ka 
aꞌ Krijtoꞌo ti jiame. Iniꞌi ket junaꞌa, 
juꞌu, Jesukrijtota bejeꞌeka aneme. 
Bweꞌituk iniꞌi, achai Liojta, intok 
kia jukaꞌ aꞌ uꞌusiwata juniꞌi, ka 
teuwaaka, ka am sual tebo. 23

 Juꞌu, 
jabetaka juniꞌi, Liojta uꞌusita, ka aꞌ 
sualeka, ka aꞌ junaꞌa ti jiame, junaꞌa, 
achai Liojta juniꞌi ka aꞌ taꞌaane. Taa 
juꞌu, Liojta uꞌusiwata, au sualeꞌeti 
jiaka, watem bichapo aꞌ teuwaame, 
junaꞌa ket, achai Liojta aꞌ sual taꞌaa.

24
 Junuen san beja, jukaꞌ Liojta 

nok lutuꞌuriata, cheꞌa bat naataka 
enchim jikkajakaꞌuta, ka aꞌ koptaka 
aꞌ juꞌuneiyaane. Intok junuen emeꞌe, 
enchim jikkajakaꞌu waateꞌeteko, ket 
emeꞌe, jiba betchiꞌbo Liojta uꞌusi 
mak intok achai Liojta mak eaka 
tawane. 25

 Intok aapo juꞌu Jesukrijto, 
jukaꞌ jiba yuu jiapsiwamta itom 
bitneꞌeti jiaka, itou aꞌ naꞌikiala.

26
 Inikaꞌa ne emou jiꞌojtei, jumeꞌ 

enchim bai tattaꞌaame betana emou 
nokakai. 27

 Taa emeꞌe, Jesukrijtota 
betana, jukaꞌ Liojta tuꞌu jiapsita 
emot jiapsatuari. Intok junuen ka 
utteꞌa, senuk enchim aꞌ majtaneꞌpo. 
Bweꞌituk jiba aapo, juꞌu Liojta 

tuꞌu jiapsiwata, siꞌimeta enchim 
majta. Inikaꞌa intok, juꞌu enchim 
majtaꞌu, tua lutuꞌuria. Intok ka 
aa nokiꞌichia. Junuen san emeꞌe, 
jiba Jesukrijtotamak eaka jiapsine, 
Liojta tuꞌu jiapsita junuen enchim aꞌ 
majtaꞌapo amani.

28
 Iꞌan intoko in nakeꞌum, 

Jesukrijtota ka koptaka aamak 
eaka jiapsine. Junuen, kaachin 
itepo tiweka aꞌ majjaune, aapoꞌik 
inim itou aꞌ yepsako. 29

 Emeꞌe su 
intok jaibu juꞌuneakai, Jesukrijtota, 
siꞌimeku lutuꞌuriakamta aꞌ joaꞌapo, 
ket emeꞌe juꞌuneene, siꞌimem 
wameꞌe tuꞌik boꞌo jooriame, Liojta 
betana am yoemiamtukaꞌpo.

Jumeꞌ Liojta yoemiam

3  Emeꞌe aꞌ juꞌuneiyaane, achai 
Liojta, tua itom aꞌ nakeꞌpo. 

Junuen san, itepo te Liojta 
yoemiam benasi taꞌeewa. Intok tua 
junuen lutuꞌuria. Inia betchiꞌbo 
san, jumeꞌ inim ka tuꞌisi jiapsame, 
ka junuen itom taꞌaa, bweꞌituk 
inimeꞌe, aapoꞌik Liojta juniꞌi ka aꞌ 
taꞌaa. 2 Krijtopo nemak werim, in 
nakeꞌum, iꞌan itepo Liojta yoemiam. 
Intok itepo kee aꞌ juꞌuneiyaatuawa, 
chukula juꞌu itom bittuneeꞌut, taa 
itepo juꞌunea, Jesukrijtota aꞌabo 
aꞌ notteo, aapoꞌik benasi itom 
bittuneꞌpo. Bweꞌituk junak itepo, 
aapoꞌik tua aꞌ machiakaꞌa benasi 
te aꞌ bitne. 3 Intok jabetaka juniꞌi, 
inien aapoꞌik bit boꞌo bichame, 
Liojta bichapo siꞌimeku tuꞌisi 
jiapsine, Jesukrijtota, ka tuꞌik, kaita 
aet ayukaꞌa benasia.

4
 Taa jabetaka juniꞌi, ka 

tuꞌik yaakame, Liojta nesauri 
bejeꞌeka aune. Bweꞌituk juꞌu ka 

tuꞌik joowame, Liojta nesauri 
bejeꞌewame junaꞌa. 5 Emeꞌe jaibu 
em juꞌunea, Jesukrijtota, itom ka 
tuꞌuwa yaꞌarimmet itom jiokoibaeka, 
inim yeu aꞌ machiakaꞌpo. 
Intok aapoꞌik, kaita ka tuꞌik aꞌ 
yaꞌariakaꞌpo. 6 Junuen san, jabetaka 
juniꞌi, Jesukrijtota mak eaka 
jiapsame, ka tuꞌik ka aꞌ joone. Taa 
jabetaka juniꞌi, ka tuꞌik boꞌo joaka 
jiapsame, junaꞌa, ka aꞌ sual taꞌaa, 
intok kia ae betana weyemtat juniꞌi, 
ka juꞌunea. 7 Tuꞌisi in nakeꞌum, ka 
emeꞌe emo bai tattaꞌaa tebone. Juꞌu 
tuꞌik boꞌo jooriaka jiapsame, tuꞌi 
yoemtune. Aapoꞌik Jesukrijtota 
tuꞌik aꞌ joaꞌa benasia. 8 Taa juꞌu ka 
tuꞌik joame, bebejeꞌerita mak ea. 
Bweꞌituk juꞌu bebejeꞌeri junaꞌa, juꞌu 
cheꞌa bat ka tuꞌik yaaka, iꞌan tajtia 
aꞌ joame. Junae betchiꞌbo juꞌu Liojta 
uꞌusi, jiba inikaꞌa bebejeꞌerita yaꞌari, 
aꞌ luꞌutabaeka aꞌabo yepsak.

9
 Kaabe, Liojta betana yoemiataka, 

ka tuꞌik joo sisimne. Bweꞌituk 
junuen, achai Liojta betana taꞌabwi 
jiapsita, bemelak aet jiapsatuari, 
intok junuen kaachin jiba ka tuꞌik 
joaka a jiapsine. Bweꞌituk junuen 
Liojta yoemiatakai. 10

 Juꞌunakkiachi 
jabem Liojta yoemiamtukaꞌpo, 
intok jabem bebejeꞌerita betana 
yoemiamtukaꞌpo. Bweꞌituk jabetaka 
juniꞌi, ka tuꞌik boꞌo jooriame oo 
aamak werik ka aꞌ nakeme, junaꞌa 
ka Liojta betana weye.

Siꞌime te naas ito nakpo yumaꞌi
11

 Bweꞌituk juꞌu, Liojta betana nok 
lutuꞌuria, cheꞌa bat naataka enchim 
jikkajisukaꞌu, iniꞌi junaꞌa: Juꞌu naas 
itom ito nakneeꞌu. 12

 Ka itepo, juꞌu 
Kain tukaꞌuta benasi mamachine. 

Junaꞌa, bebejeꞌerita betana weyen. 
Intok aꞌ sailawata meꞌaak. Junaꞌa 
intok, jaisa betchiꞌbo aꞌ meꞌaak. 
Bweꞌituk juꞌu Kain tukaꞌu ka tuꞌik 
jooan. Juꞌu intok aꞌ sailawata joaꞌu, 
tuꞌireakan.

13
 Krijtopo nemak werim, kaachin 

emeꞌe eene, jumeꞌ inim ka tuꞌisi 
jiapsame betana omtawakai. 14

 Itepo 
ka nappat, ka tuꞌisi tawarimtaka, 
Liojta bichapo kokkolame benaka 
iꞌan te jiapsa. Intok bemelak itom 
jiapsituawaꞌpo te ito juꞌuneiyaa. 
Inikaꞌa intok te juꞌuneiyaa, Krijtopo 
itomak werim itom am nakeꞌ 
betchiꞌbo. Juꞌu, aamak werik ka 
nakeme, ketuni Liojta bichapo ka 
jiapsamta benasi maachi. 15

 Jabetaka 
juniꞌi, aamak werik omtame, Liojta 
bichapo yee suꞌari benasi machine. 
Emeꞌe intok juꞌunea, jabeta juniꞌi yee 
suꞌarik, jiba yuu aꞌ jiapsineeꞌu, kaita 
aet ayukaꞌpo. 16

 Jiba juꞌu Jesukrijtota 
ito betchiꞌbo aꞌ mukukaꞌue, itepo aꞌ 
taꞌaa, jukaꞌ tua yee nakwamta. Intok 
junuen san itepo ketchia, Krijtopo 
itomak werim ania betchiꞌbo itepo 
suꞌatuneeka juniꞌi te ito nenkine. 
17

 Bweꞌituk seenu, kaitaꞌpo jiokot eaka 
jiapsakai, intok jukaꞌa, Krijtopo aamak 
werik, tua jiokot eamta juꞌuneiyaaka, 
intok ka ae tana jiokotꞌeaꞌateko, 
junuen, tua kaachin Liojta yee nakeꞌe 
benasi a yee nakne. 18

 In nakeꞌum, 
juꞌu itom yee nakneeꞌuta, ka juꞌu 
senuk teuwaaꞌue lutuꞌuriatune. Ala, 
lutuꞌuriapo itom yee nakneeꞌu, itom 
joaꞌue juꞌuneiyaanaa.

Achai Liojta bichapo, ka ee 
majjaeka itom anneeꞌu

19
 Inien san itepo a juꞌuneene, 

Liojta betana lutuꞌuriata itom 

sualeꞌu aꞌ lutuꞌuriatukaꞌpo. Intok 
junuen itepo, Liojta mak nau 
tuꞌutelamtaka, aapoꞌik bichapo ka 
ae tana jainꞌeene. 20

 Bweꞌituk ito 
nasuk seenu, Liojta bichapo ka 
tuꞌisi aꞌ aneꞌuta au juꞌuneiyaꞌateko, 
aapo juꞌu Lios junuen itom ito 
juꞌuneiyaꞌabepa cheꞌa itot juꞌunea. 
Intok aapo siꞌimeta juꞌuneiyaakai. 
21

 Junuen san tuꞌisi in nakeꞌum, 
itepo, Liojta bichapo tuꞌisi itom 
jiapsaꞌuta ito juꞌuneiyaꞌateko, junak 
ae bichapo itepo ka jain eaka te 
au bicha nokne. 22

 Aapo intoko, 
siꞌimeta jukaꞌ itom au bichaa 
aꞌawaꞌuta, itou aꞌ autua simne. 
Bweꞌituk itepo, aapoꞌik betana 
jukaꞌ nesauta te aꞌ boꞌo jooria. 
Intok itepo, itom joaꞌue aapoꞌik 
te alleetua. 23

 Juꞌu intok, aapoꞌik 
nesauri, jukaꞌ aꞌ yoemiawata, 
Jesukrijtota itom sualneeꞌu, junaꞌa. 
Intok ket, naas itom ito nakneeꞌu, 
aapoꞌik itom aet sawekaꞌpo amani. 
24

 Jumeꞌe, aapoꞌik betana nesauta 
boꞌo jooriame, inimeꞌe, aapoꞌiku 
mak eaka jiapsa. Itepo te juꞌunea, 
aapoꞌik itomaktukaꞌpo, aapoꞌik tuꞌu 
jiapsiwata itot aꞌ autuari betchiꞌbo.

Liojta betana juꞌu tuꞌu jiapsi, intok 
juꞌu jiapsi, Krijtota bejeꞌeme

4  Tuꞌisi in nakeꞌum, ka emeꞌe 
siꞌimem jumeꞌ Liojta betana 

emo juꞌuneetuawaꞌati jiame 
sualbaane. Ala emeꞌe, amet 
juꞌuneebaane, junameꞌe, Liojta 
tuꞌu jiapsi amet aneꞌepo oo ka aꞌ 
junaꞌatukaꞌpo. Bweꞌituk jumeꞌ ka 
lutuꞌuriata teuwaame inim juebena, 
Liojta betana emo noktuawaꞌati 
jiame. 2 Taa inen emeꞌe aꞌ 
juꞌuneiyaanee jukaꞌ Liojta betana 

tuꞌu jiapsita aet anemta. Juꞌu, 
Jesukrijtota lutuꞌuriapo ito benasi 
inim yoemtaka yeu aꞌ machiakaꞌpo 
aꞌ teuwaame, iniꞌi, Liojta betana 
tuꞌu jiapsi aet jiapsa. 3 Taa juꞌu, 
Jesukrijtota, ka inien aꞌ sualeka 
aꞌ teuwaame, Liojta tuꞌu jiapsi ka 
aet jiapsa. Ala iniꞌi, Jesukrijtota 
bejeꞌeka jiapsi aet aane. Emeꞌe 
aꞌ juꞌuneiyaa, junakaꞌa Krijtota 
bejeꞌeka, ka tuꞌik jiapsekamta aꞌ 
yebijneꞌpo. Iꞌan intoko jaibu inim 
aane.

4
 Tuꞌisi in nakeꞌum, emeꞌe, achai 

Liojta yoemiampo taꞌeewa. Intok 
emeꞌe, junameꞌe ka lutuꞌuriata 
teuwaame, am kobaꞌi. Bweꞌituk 
juꞌu Liojta betana weyeka, enchim 
aniame, cheꞌa juniꞌi utteꞌak, juꞌu 
bebejeꞌeri, jumeꞌ inim ka tuꞌisi 
jiapsame aniamta bepa. 5 Junameꞌe, 
inim ka tuꞌikut eaka jiapsa. Intok 
junuen san, inim weyemta betana 
jiba yee majta. Jumeꞌ wate intoko 
inim weyemtat jiapsekame, jukaꞌ 
bem teuwaaꞌuta jikkaja. 6 Taa itepo, 
achai Liojta yoemiam te. Juꞌu intok, 
achai Liojta sual taꞌaame, itom 
jikkajine. Taa juꞌu, ka achai Liojta 
sual taꞌaame, ka itom jikkajine. 
Inien san itepo a amet juꞌuneene, 
jabeta Liojta betana tuꞌu jiapsita 
lutuꞌuriata yee juꞌuneetuamta aet 
anneꞌpo. Intok jabeta, bebejeꞌerita 
betana ka tuꞌik jiapsita aet anneꞌpo.

Lios aapo junaꞌa yee nakeme
7

 Tuꞌisi in nakeꞌum, a itepo ito 
naas nakne. Bweꞌituk juꞌu yee 
nakwame, Liojta betana weye. 
Jabetaka juniꞌi, yee nak taꞌaame, 
junaꞌa, Liojta betana yoemiari, 
intok Liojta sual taꞌaa. 8 Jabetaka 

juniꞌi, juꞌu ka yee nakeme, achai 
Liojta kee aꞌ sual taꞌaa. Bweꞌituk 
aapo juꞌu Lios junaꞌa, yee nakeme. 
9

 Juꞌu Lios, itom aꞌ nak taꞌaaꞌu 
inim aꞌ juꞌuneiyaa tebok junuen, 
jiba aapoꞌik betana jukaꞌ aꞌ wepul 
yoemiata aꞌabo inim aꞌ bittuakai. 
Junuen jiba aapoꞌik betana jukaꞌ 
jiba yuu jiapsiwamta itom bitneꞌ 
betchiꞌbo. 10

 Inen weyeka junaꞌa, 
juꞌu yee nakwame. Ka itepo bat 
aapoꞌik Liojta nakekai. Ala aapo 
junuen bat itom nakekai. Intok 
aapo, aꞌ yoemiawata itou bittuak, 
itom ka tuꞌuwa yaꞌarim betchiꞌbo, 
jiokot au aꞌ bitneꞌ betchiꞌbo.

11
 Tuꞌisi in nakeꞌum, achai Liojta 

junuen tuꞌisi itom aꞌ nakekaꞌpo 
juꞌuneakai, itepo juniꞌi ket te 
a ito naas nakne. 12

 Aapoꞌik 
Liojta, jakwoo juniꞌi, kee jabe 
aꞌ bicha. Taa itepo naas ito 
nakekai, aapoꞌik Liojta, itepo aꞌ 
mabetlatune. Intok juꞌu, aapoꞌik 
tua yee nakeꞌuta, itepo cheꞌa 
yumaꞌisi aꞌ taꞌaa sakanee. 13

 Iniae 
te a juꞌunea, Liojta mabetlamtakai 
itom jiapsaꞌpo intok aapoꞌik betana 
itom mabetrimtukaꞌpo, aapo aꞌ tuꞌu 
jiapsiwata itot aꞌ jiapsituarikai. 
14

 Intok jiba itepo tee aꞌ bitlaa, intok 
tee aꞌ lutuꞌuriatukaꞌpo aꞌ teuwaa, 
achai Liojta aꞌ uꞌusiwata aꞌabo 
aꞌ bittuakaꞌpo, inim yoemrata 
jinneꞌubaekai. 15

 Jabetaka juniꞌi, 
Jesukrijtota, Liojta betana aꞌ 
yoemiatukaꞌpo au aꞌ sualeꞌe ti jiame, 
Liojta betana yoemiaritune, intok 
Liojta mak eaka jiapsine.

16
 Inien itepo aꞌ juꞌuneiyaala intok 

ket, achai Liojta itom nakeꞌpo 
itepo aꞌ suale. Aapo juꞌu Lios 
junaꞌa, juꞌu yee nakeme. Juꞌu intok 

yee nak taꞌaaka jiapsame, Liojta 
betana yoemiaritaka, Liojtamak 
eaka jiapsine. 17

 Junuen itepo, tua 
lutuꞌuriapo itom yee nakneeꞌuta 
taꞌaane. Intok junuen, taewaita 
yumako, achai Liojta yee yaꞌuraa 
bittuao, Liojta bichapo te ka ae 
tana jain eene. Bweꞌituk itepo 
inim jiapsakai, Jesukrijtota benasi 
Liojta betana te eiyaawa. 18

 Juꞌu, 
Liojta nak taꞌaame, majjawamta 
ka taꞌaane. Taa ala, juꞌu, tua 
yumaꞌisi Liojta nak taꞌaawame, jukaꞌ 
majjaiwamta kokoba. Bweꞌituk juꞌu 
majjawame, ka tuꞌik yee bittua. 
Junuen san, juꞌu majjaime kee 
yumaꞌisi tua Liojta nak taꞌaa.

19
 Itepote achai Liojta nak taꞌaa, 

aapoꞌik cheꞌa bat itom aꞌ nakekaꞌ 
betchiꞌbo. 20

 Taa seenu: “Liojta 
ne aꞌ nak taꞌaa”, ti jiakai, intok 
junuen ket Krijtopo aamak werik 
omtaꞌateko, ka lutuꞌuriata teuwaane. 
Bweꞌituk seenu, Krijtopo aamak 
werik, inim aꞌ bichaꞌuta, ka aꞌ 
nakeꞌeteko, junuen, kaachin, Liojta 
aꞌ nak taꞌaane, jukaꞌ ka aꞌ bichaꞌuta. 
21

 Aapo juꞌu Jesukrijto, inen itom 
nesawek: “Juꞌu, Liojta nak taꞌaame, 
ket, Krijtopo aamak werik aꞌ nakne”, 
ti jiaka.

Inim bwiapo, jukaꞌ ka 
tuꞌik itom aꞌ kokobaꞌu

5  Inim jabetaka juniꞌi, waꞌa, 
jukaꞌ Jesujta, lutuꞌuriapo 

aꞌ Krijto tukaꞌpo aꞌ sualeme, iniꞌi 
Liojta betana yoemiari. Juꞌu intoko, 
jukaꞌ achaiwaita nakeme, iniꞌi 
ketchia, jiba jumeꞌ junae yoemiam 
nakeme tune. 2 Achai Liojta, itepo 
te aꞌ nak taꞌaakai intok aapoꞌik 
nesauri aꞌ joakai, junak juꞌuneenee 

itepo, ket jumeꞌ Liojta yoemiam, 
itom am nakeꞌepo. 3 Bweꞌituk achai 
Liojta aꞌ nak taꞌaawame, aapoꞌik 
betana nesauta aꞌ boꞌo jooriawame 
junaꞌa. Juꞌu Liojta nesauri intok, ka 
bettesi maisi maachi. 4 Bweꞌituk 
jabetaka juniꞌi, Liojta betana 
yoemiatakai, inim ka tuꞌik kokoba. 
Intok inim, jukaꞌ Jesukrijtota itepo 
aꞌ sualekai, junaen tee ka aꞌ joaka 
aꞌ kokoba, jukaꞌ inim ka tuꞌik. 5 Juꞌu, 
Jesukrijtota, Liojta aꞌ uꞌusekaꞌpo 
aꞌ sualeme, junaꞌa jiba, inim jukaꞌ 
ka tuꞌik weyemta, ka aꞌ joaka aꞌ 
kobaꞌine.

Jesukrijtota betana, juꞌu 
lutuꞌuria teuwaawame

6
 Jesukrijtota inim yeu 

machiakaꞌuta, baꞌae intok ojboe 
juꞌuneiyaatuk. Ka baꞌae jiba, taa 
ala baꞌae intok ojboe. Baꞌapo 
batoꞌowaawaka, intok kuuset 
popontaka, aꞌ ojbowata woꞌotekai. 
Intok jiba juꞌu Liojta tuꞌu jiapsi 
junaꞌa, juꞌu iniet itom juꞌuneetuame. 
7

 Inikaꞌa lutuꞌuriateme, teekau 
aane, bajikai. Juꞌu achai Lios 
intok juꞌu Jesukrijto, juꞌu nokipo 
taꞌeewame, intok ketchia juꞌu 
Liojta tuꞌu jiapsiwa. Inimeꞌe bajika 
intok, wepuꞌulai oꞌoben. 8 Inikaꞌa 
lutuꞌuriateme inim bwiapo ket aane, 
bajikai. Juꞌu Liojta tuꞌu jiapsi intok 
jumeꞌ baꞌam, intok juꞌu aꞌ ojbowa. 
Intok inimeꞌe bajikai, wepuꞌulaik 
teuwaa oꞌoben. 9 Inim watem tuꞌik 
teuwaame, itepo junaet tuꞌisi am 
yoemꞌeaka am jijikkaja. Taa juꞌu 
achai Liojta itou teuwaaꞌu, cheꞌa 
eiyaawatchi. Bweꞌituk juꞌu Liojta 
lutuꞌuria yaꞌatei, aapoꞌik yoemia 
betana lutuꞌuria junaꞌa. 10

 Waꞌa, 

jukaꞌ Liojta yoemiata aꞌ sual 
taꞌaame, junaꞌa, inikaꞌa aapoꞌik 
betana lutuꞌuriataka teuwaarita 
aꞌ sualeꞌuta aꞌ lutuꞌuriatukaꞌpo, 
Liojta betana aet juꞌuneetuanaa. 
Juꞌu intok, ka Liojta sualeme, ka 
lutuꞌuriata aꞌ teuwaꞌa benasi aꞌ 
joone. Bweꞌituk junuen, achai 
Liojta, aꞌ yoemia betana aꞌ 
lutuꞌuriatekaꞌuta, ka aꞌ sualekai. 
11

 Iniꞌi, Liojta betana teuwaari intok, 
achai Liojta, jiba yuu jiapsiwamta 
itot aꞌ autuakaꞌuta junaꞌa. Intok 
inikaꞌa jiba yuu jiapsiwamta, aꞌ 
yoemiawa betana aꞌ weyeꞌpo. 12

 Juꞌu, 
Liojta yoemiata sual taꞌaaka aꞌ 
mabetlame, junaꞌa ket, jiba yuu 
jiapsine. Taa juꞌu, Liojta yoemiata, 
ka aꞌ sual taꞌaame, iniꞌi, jukaꞌ jiba 
yuu jiapsiwamta ka aꞌ bitne.

Jiꞌojtesuka intok am sua tejwaa
13

 Inikaꞌa ne emou jiꞌojte, emeꞌe, 
Liojta yoemiata aꞌ sualemmeu, jiba 
yuu jiapsiwamta emot aꞌ ayukaꞌpo 
enchim aꞌ juꞌuneiyaaneꞌ betchiꞌbo.

14
 Iniat itepo Liojtat ea, jita juniꞌi, 

jukaꞌ aapoꞌik junen aꞌ tuꞌureꞌpo 
aman au bicha itom aꞌawaꞌuta, 
aapoꞌik itom aꞌ bittuaneeꞌuta 
juꞌuneakai. 15

 Intok junuen itepo, 
aapoꞌiku bicha itom aꞌawaꞌut, itom 
aet aꞌ jikkajaꞌpo juꞌuneakai, ket 
te juꞌunea, jukaꞌ au bicha itom 
aꞌawakaꞌuta, jaibu itom aꞌ bichaꞌpo.

16
 Seenu, jukaꞌ aamak werik, 

ka tuꞌik, ka aet aꞌ muk machik 

joamta aꞌ bichaꞌateko, Liojtau 
bicha aꞌ nokriane. Intok junuen, 
juꞌu Lios, junakaꞌa, jiba yuu 
jiapsiwamta aet autuane. Taa 
junakaꞌa ka tuꞌik joaꞌuta, ka ae aꞌ 
muk machiako. Ka tuꞌika joowame 
aet kokkowaka aayuk. Junale 
benak joamta betchiꞌbo ne kaabem 
aꞌ nokria nesae. 17

 Siꞌime juꞌu ka 
tuꞌisi weyeme, Liojta bichapo 
ka tuꞌi oꞌoben, taa ka siꞌime ka 
tuꞌuwa aet kokkowa. 18

 Juꞌuneate 
wakaꞌa Liojta, achai yoꞌowakamta, 
ka tuꞌik ka aꞌ jooneꞌpo. Bweꞌituk 
juꞌu Liojta yoemia, aamaktuka 
aꞌ aniane, juꞌu bebejeꞌeri intok, 
kaachin aꞌ yaꞌane.

19
 Juꞌuneate, achai Liojta betana 

itom yoemiam tukaꞌpo. Taa jukaꞌ 
intok, inim siꞌime yoemrata, ka 
tuꞌik joopeamta, bebejeꞌerita betana 
aꞌ kobaꞌitukaꞌpo.

20
 Intok ketchia, itepo juꞌunea, 

jukaꞌ Liojta uꞌusita, aꞌabo aꞌ 
yepsakaꞌpo. Intok junakaꞌa, koba 
suawata itot aꞌ autuakaꞌpo, junuen, 
tua jukaꞌ lutuꞌuriapo, achai 
Liojta itom aꞌ taꞌaaneꞌ betchiꞌbo. 
Aapoꞌik yoemiata, Jesukrijtota 
sualeka, lutuꞌuriapo Liojtamak 
eaka te jiapsa. Iniꞌi junaꞌa, juꞌu tua 
lutuꞌuriapo Lios, intok juꞌu jiba 
yuu jiapsiwamta yetet autuame. 
21

 Tuꞌisi in nakeꞌum, jumeꞌ ka 
lutuꞌuriapo liosimtaka yoꞌoriwame, 
emeꞌe ka am yoꞌoribaane. Intok 
tua junuentune. 

Juꞌu lutuꞌuria intok juꞌu 
yee nakwame

1
 Inepo Joan teame, yoꞌotakai, 

ikaꞌa jiꞌojteita, Krijtopo nemak 
weri mala yoꞌotau, Liojta betana 
yeu puꞌaritau nee aꞌ jiꞌojte. Intok 
jumeꞌ aꞌ yoemiammewi. Inimmeu, 
tua lutuꞌuriapo in nakeꞌum. Intok 
ka inepo jiba ne junuen am nake, 
taa ketchia, siꞌime wameꞌe Liojta 
betana lutuꞌuriata taꞌaalame ket 
am nake. 2 Enchim ne nake, jukaꞌ 
Liojta betana lutuꞌuriata itom nau 
aꞌ juꞌuneiyaaka, aꞌ sualeꞌ betchiꞌbo. 
Intok inikaꞌa lutuꞌuriata, jiba 
betchiꞌbo itot tawane. 3 Juꞌu achai 
Lios intok juꞌu Jesukrijto, Liojta 
yoemia, tuꞌikue enchim alleetuane, 
intok enchim nak jiokoline, intok 
yanti elaka enchim jiapsineꞌ 
betchiꞌbo enchim aniane. Liojta 
betana lutuꞌuriata enchim taꞌaaka 
intok enchim aꞌ nak taꞌaꞌ betchiꞌbo.

4
 Watem, jumeꞌ em yoemiam, 

Liojta betana lutuꞌuriata weyeꞌpo 
aman jiapsame juꞌuneiyaaka, ne 
ama butti alleak. Jukaꞌ achai Liojta 
junuen itom aet tejwaakaꞌpo amani. 
5

 Iꞌan intoko Krijtopo nemak weri, 
maala, eu ne ujbwana, itom siꞌimem 
ito naas nakneeꞌu betana. Iniꞌi intok, 

in eu jiꞌojteꞌu, ka bemela nesauri, 
ala jiba junaꞌa, waꞌa cheꞌa bat 
naataka naateka itom juꞌuneiyaaꞌu. 
6

 Juꞌu yee nakwame, Liojta 
betana nesaurita weyeꞌpo aman, 
jiapsiwame junaꞌa. Juꞌu intoko 
nesauri, bat naataka jaibu enchim 
aꞌ jikkajilaꞌa benasia, enchim yee 
nakeka jiapsineeꞌu junaꞌa.

Jumeꞌ yee bai tattaꞌaame
7

 Bweꞌituk juebenaka aniat 
rejte, jumeꞌe, aa nokiꞌichiata 
teuwaame: “Jesukrijtota, ka ito 
benasi yoemtaka inim yeu aꞌ 
machiak”, ti jiame. Iniꞌi intoko, jiba 
juꞌu bebejeꞌerita betana aniawame 
oꞌoben, intok juꞌu, Jesukrijtota 
bejeꞌeka aneme. 8 Tuꞌisi emeꞌe aet 
suuane, juꞌu tekil enchim yaꞌari 
betchiꞌbo, junuen jukaꞌ enchim 
bitꞌeaꞌuta, ka enchim aꞌ taꞌaruneꞌ 
betchiꞌbo. Ala, emeꞌe, yumaꞌisi 
jukaꞌ tuꞌik enchim mabetneeꞌuta, aꞌ 
mabetneꞌ betchiꞌbo.

9
 Jabetaka juniꞌi, cheꞌa bepa 

eame, intok ka juꞌu, Jesukrijtota 
yee majtakaꞌuta jiba aꞌ sualeka, yee 
aꞌ majtame, junaꞌa, Liojta ka sual 
taꞌaa. Taa ala, juꞌu, Krijtota yee 
majtakaꞌuta jiba, aꞌ sualeka, yee 
aꞌ majtame, junaꞌa, achai Liojta 

betana tuꞌu jiapsi aapoꞌikut jiapsa, 
intok aꞌ uꞌusiwata betana ketchia. 
10

 Jabeta juniꞌi emou yepsako, taa 
intok junaꞌa, ka inile benak yee 
majtawamta aꞌ weiyaao, junakaꞌa 
emeꞌe, ka enchim teꞌopopo aꞌ 
mabetne. Intok kia: “Tuꞌisi eꞌe 
yebijlaa”, juniꞌi, ti ka au jiune. 
11

 Bweꞌituk, juꞌu junakaꞌa junuen 
tebotuakame, junae, ka tuꞌik aꞌ boꞌo 
jooriaꞌpo, aamak eamta benasi 
anne.

Juꞌu, jiꞌojtesuka aꞌ teuwaaꞌu
12

 Ketun ne juebenak in emou 
teuwaabaeꞌut juꞌunea. Taa ne ka 
inim jiꞌosiapo emou aꞌ jiꞌojtebae. 
Bweꞌituk emou ne noitibaekaꞌea, 
intok junuen emomak aneka, emou 
aꞌ teuwaa betchiꞌbo. Intok junuen 
cheꞌa juniꞌi yumaꞌisia itepo alleene.

13
 Juꞌu ketchia, Liojta yeu 

puꞌarik, Krijtopo emak werik, aꞌ 
yoemiawam ket eu tebote. 

Kaayoꞌ teamta betana, tuꞌika 
ae tana teuwaawa

1
 Inepo, Joan teame, yoꞌotakai, 

ikaꞌa jiꞌojteita, juꞌu Krijtopo nemak 
werik, juꞌu tua lutuꞌuriapo in 
nakeꞌu, Kaayoꞌ teamtau ne aꞌ jiꞌojte.

2
 Krijtopo nemak weri, tuꞌisi in 

nakeꞌum, Liojtau bicha ne enchi 
nokria, iꞌan, tuꞌisi Krijtota sualeka, 
tuꞌik em bichaꞌa benasia, ket junuen, 
siꞌimekut tuꞌik em bitneꞌ betchiꞌbo, 
intok ka em koꞌokoineꞌ betchiꞌbo. 
3

 Tua ne alleak, waatem, Krijtopo 
itomak werim, aꞌabo noiteka, intok 
ee betana tuꞌisi Krijtota em sualeꞌut 
neu am etejoko. Empo junuen, 
Liojta betana lutuꞌuriata aꞌ boꞌo 
jooriakai. 4 Kaita intoko, cheꞌa 
nee alleetua, jumeꞌ Krijtota nok 
lutuꞌuriata in majtakaꞌum, junuen 
lutuꞌuriata bem boꞌo jooriaꞌpo in 
juꞌuneiyaaꞌu bepa.

5
 Krijtopo nemak weri, tuꞌisi in 

nakeꞌu, jumeꞌ Krijtopo itomak 
werim, empo tuꞌisi em am aniaꞌuta, 
empo ka aꞌ kopta. Intok cheꞌa juniꞌi, 
jumeꞌe, omot, mekka joꞌaakame, 
tuꞌikue am aniakai. 6 Teꞌopopo, 
Krijtota nau sualeme, nau aneꞌepo, 
bempo tua em am aniaꞌpo aꞌ 
teuwaa. Eu ne ujbwana, junameꞌe, 

bichau bicha bem katneꞌ betchiꞌbo, 
ameu aꞌ beꞌeeꞌpo amani, am aniane. 
Junuen, Liojta aꞌ tuꞌuriꞌeaꞌpo amani. 
7

 Bweꞌituk bempo, Jesukrijtota 
betana tekilta aꞌ joo betchiꞌbo yeu 
sakaꞌalam. Intok jumeꞌ ka Liojta 
sual taꞌaame betana, kaitaꞌpo 
am ania tebo. 8 Junuen san beja, 
itepo, junameꞌe ania betchiꞌbo, ito 
aꞌ tekil makne. Junuen, Liojta nok 
lutuꞌuriata bem yee majtaꞌut, am 
ania betchiꞌbo.

Riootrepej teamta, ka 
ammaꞌali aꞌ aneꞌu

9
 Jumeꞌe, ama Krijtota nau 

sualemmeu, inepo, jiꞌosiata 
bittuak. Taa juꞌu Riootrepej teame, 
itom amet nesawekaꞌuta, ka aꞌ 
nok jikkajibaek. Bweꞌituk aapo, 
junamaꞌa ame nasuk yoꞌotubae. 
10

 Junuen san, inepo aman 
aneꞌeteko, junakaꞌa, itom bejeꞌeka, 
aa nokiꞌichiata intok ka lutuꞌuriata, 
ka tuꞌik ito tana aꞌ teuwaaꞌu 
betchiꞌbo, junaet ne siꞌimem 
bichapo aꞌ nok tejwaane. Intok aapo 
ka jatteakai, jumeꞌ Krijtopo itomak 
werim ka am mabbeta. Intok jumeꞌ 
am aniabaeme, ka junuen am an iꞌa, 
intok Krijtota sualemmak ka intok 
am tuꞌurekai.

3 Joan
 



610

11
 Krijtopo nemak weri, in nakeꞌu, 

ka empo, ka tuꞌik joowamta aꞌ 
joobaane. Ala jukaꞌ tuꞌik aꞌ joone. 
Juꞌu tuꞌik boꞌo jooriame, Lios aꞌ 
yoemiak. Taa juꞌu, ka tuꞌik boꞌo 
jooriame, achai Liojta betana 
weyemta ka aꞌ taꞌaa.

Lemeetrioꞌ teamta, juꞌu 
tuꞌisi aꞌ jiapsaꞌu

12
 Siꞌime, juꞌu Lemeetrioꞌ teamta 

betana, tuꞌisi tuꞌuwata jiba ae tana 
teuwaa. Intok kia juꞌu lutuꞌuria, 
Liojta betana aꞌ boꞌo jooriaꞌu aꞌ 
lutuꞌuriate. Itepo juniꞌi, inikaꞌa aꞌ 

lutuꞌuriatukaꞌpo aꞌ juꞌuneiyaa. Intok 
emeꞌe juꞌunea, lutuꞌuriata itom 
teuwaaꞌpo.

Juꞌu, jiꞌojtesuka aꞌ teuwaaꞌu
13

 Juebenak ne eu teuwaabaen, 
taa nee ka inim jiꞌosiapo eu aꞌ 
jiꞌojtebae. 14

 Bweꞌituk lauti ne enchi 
bitbaekaꞌea, intok junuen itepo ito 
bichaka, nau etejone.

15
 Yanti elaka em jiapsineeꞌuta, ne 

e tana waata. Jumeꞌ em taꞌaaꞌum 
inim joꞌaakame, eu tebote. Nee 
betana, jumeꞌ aman itom taꞌaaꞌum, 
ameu noiteka, ne am tebotuariane. 

Juuras, jumeꞌ Liojta yeu 
puꞌarimmeu jiꞌojte

1
 Inepo, Juuraj teame, Jesukrijtota 

betana tekilta joame. Intok 
inepo, Jakooboꞌ teamtamak 
tua weri. Inikaꞌa jiꞌojteita ne 
ameu bittua, jumeꞌe, achai 
Liojta yeu puꞌarimmeu, intok 
wepulsi ae betchiꞌbo jiba jiapsineꞌ 
betchiꞌbo aniawammeu. Jumeꞌe, 
Jesukrijtotamak bem eaꞌ betchiꞌbo 
suuawame. 2 Liojta betana enchim 
nak jiokolinaaꞌuta intok enchim 
yanti elnaaꞌuta intok enchim 
naknaaꞌuta jiba ne emo tana waata.

Jumeꞌe, ka lutuꞌuriata yee majtame
3

 Krijtopo nemak werim, tuꞌisi in 
nakeꞌum, juꞌu itom jinneꞌuritukaꞌu 
betana ne tua ama butti emou 
jiꞌojtepeaka, juꞌu itom juꞌuneiyaaka 
itom nau bichaꞌu betana juniꞌi, 
taa iꞌani in emou jiꞌojteneꞌpo, tua 
neu utteꞌa, junuen, Jesukrijtota 
tuꞌisi enchim sualeꞌuta, enchim 
aꞌ nokrianeꞌ betchiꞌbo, enchim 
tejwaabaekai. Juꞌu sejtul jiba, jiba 
betchiꞌbo, jumeꞌ Liojtamak eame, 
bem junuen aꞌ majtawakaꞌuta. 
4

 Bweꞌituk waate, ka lutuꞌuriae 
enchim bai taꞌaalamtaka emomak 

aane. Jumeꞌe, jum Liojta nok 
lutuꞌuriapo, binwatuk naateka 
juꞌuneiyaawame. Junameꞌe junuen, 
ka tuꞌisi tawaka, bem kokkoneeꞌut 
nokakai. Liojta bichapo ka tuꞌi 
yoemem. Intok Liojta ama butti yee 
aꞌ nakeꞌuta, aꞌ sualemcha aneka 
juniꞌi, ka tuꞌisi jiapsa. Intok achai 
Liojta ka teuwaaka, ka aꞌ sual tebo, 
jukaꞌ aapolaika, siꞌimemmeu cheꞌa 
yoꞌotaka nesaweme, intok jukaꞌ 
itom yoꞌowe Jesukrijtota ketchia.

5
 Enchim, inikaꞌa jaibu enchim 

aꞌ juꞌuneiyaao juniꞌi, juchi ne emou 
aꞌ teuwaabae, jukaꞌ achai Liojta, 
Ijraꞌel yoemrata, bwiaraa Ejiiptoꞌ 
teaꞌa betana am jinneꞌuka juniꞌi, 
chukula, jumeꞌ junameꞌ nasuk ka aꞌ 
sualekame, bem luꞌutineeꞌuta ameu 
chupak. 6 Jumeꞌ intok ankelesim, 
Liojta saweꞌum, ka jum bem 
tekiakaꞌpo tawakame, ala teekau 
bem jiapsaꞌpo yeu sajakame, juꞌu 
Lios, jiba betchiꞌbo ka tuꞌisi am 
tawaaka, jum ka mamachiku am 
jipue, yee aet yaꞌuraa bittuaneeꞌuta 
taewaita yumaꞌapo tajtia. 7 Jumeꞌ 
bwere joꞌarampo Sorooma intok 
Komooraꞌ teaꞌpo joꞌaakame 
ketchia, intok jumeꞌ ameu jeela, 
wate joꞌarampo, joꞌaakame, ket, 
ama butti ka tuꞌik joaka jiapsan. 

Ka joowamta, tiusi maachik 
jooan. Junuen, siꞌime yoemrata aꞌ 
juꞌuneiyaaka intok aꞌ majjaeka aꞌ 
mammateneꞌ betchiꞌbo, junameꞌe, 
Liojta betana, jiba betchiꞌbo tajiae 
im jiokot emo bichak.

8
 Taa junuentaka juniꞌi, inimeꞌe 

oꞌowim, juꞌu bem jiapsaꞌut, 
tenkume benasi, ka lutuꞌuriata 
suale. Ka tuꞌik joaka, tiusi 
machikue bem takaam nanasonte. 
Jesukrijtota nok nesauri ka aꞌ 
mabbeta. Inim jita yoꞌo yaꞌuraata 
juniꞌi, ka yoꞌoreka, jaana am 
jiaawa. 9 Jiba juꞌu ankel, Liojta 
saweꞌu, Mikel teame, yaꞌuttakai 
juniꞌi, bebejeꞌeritamak nassuakai, 
Moiseejtukaꞌuta takaawa betana 
weyemtatchi, junakaꞌa, bebejeꞌerita, 
kaita au teuwaak ka tuꞌisi aꞌ tawaa 
betchiꞌbo, ka junuen aꞌ tuꞌurekai. 
Inen jiba au jiiak ala: “Aapo achai 
Lios, enchi nok tejwaane”, ti au 
jiiak juꞌu ankel. 10

 Taa inimeꞌe 
oꞌowim, ka bem taꞌaaꞌut juniꞌi, 
ka tuꞌisi nonoka. Juꞌu intok bem 
taꞌaaꞌu betana, jumeꞌ naikim 
wokekame, ka suawakame benasi, 
jiba betchiꞌbo aet kokkoneeka aꞌ 
jooa.

11
 Tua jiokot maisia ameu chupne. 

Bweꞌituk junameꞌe, Kaintukaꞌuta 
ayukaꞌa benasi aane. Intok tomita 
yuꞌin waatakai, Balaamtukaꞌuta 
ayukaꞌa benasia emo taꞌaruk. Intok 
kokkone, Koreꞌetukaꞌuta, yoꞌooraata 
bejeꞌeka ayuka, aꞌ mukukaꞌa 
benasia. 12

 Intok enchim, Krijtota 
sualeme, alleaka jiꞌibwa betchiꞌbo 
enchim nau aneꞌepo, inimeꞌe 
tiusi enchim tatawa. Junamaꞌa 
bempo alleaka intok ka weelaꞌpo 
jiꞌibwaka intok jita jeꞌeeka, kaita 

yoꞌorekai. Intok bempo jiba emo 
suuakai. Kaitaꞌpo enchim ania. 
Naamum, ka baꞌakame, jekae 
weiyawame bebena. Juyam, 
takaꞌeao, ka tatakame bebena. Tokti 
wawakiamtaka intok nawamak 
poponrim bebena. 13

 Bawepo, 
jantiachisi, jumeꞌ biaktiam benasi 
mamachi. Jaiti somoꞌochiata benasi 
machika, jukaꞌ ka tuꞌik tiusi machik 
jooa. Chokim, ka bem katꞌeaꞌu 
bicha kateme bebena. Junameꞌe, 
jiba betchiꞌbo ka tuꞌisi tawalamtaka, 
jum cheꞌa ka mamachiku bem 
tawaneeꞌuta ameu yeu puꞌari.

14
 Ket juꞌu Enooktukaꞌu, 

Adamtukaꞌutat chukula, woo busanisi 
yoemrata nat chaꞌaka kateꞌu weyeme, 
junaꞌa, Liojta betana juꞌuneetuawaka, 
inimeꞌe betana inen jiiak: “Achai 
Liojta, juebena miilim, jumeꞌ aꞌ 
ankelesimmak, aꞌabo weyemta ne 
bichak. 15

 Junuen siꞌimem yaꞌuraa 
bittua betchiꞌbo intok siꞌimem jumeꞌ 
ka tuꞌi yoemem, ka tuꞌisi am tawaa 
betchiꞌbo. Siꞌime juꞌu ka tuꞌik ka 
tuꞌisi jiapsaka bem yaakaꞌu betchiꞌbo. 
Intok siꞌimeta jukaꞌa, junameꞌe ka 
tuꞌik boꞌo jooriame, aapoꞌik bejeꞌeka, 
intok ka aꞌ yoꞌoreka, bem teuwaakaꞌu 
betchiꞌbo”, ti jiakai. 16

 Inimeꞌe junen, 
siꞌimeta bejeꞌeka, kaita tuꞌute. Intok 
ka ammaꞌali yetet nonoka. Bempo, 
ka tuꞌik bem joopeaꞌuta joaka jiapsa. 
Inimeꞌe, ujyoisi emo eꞌetejo. Intok 
watem betana tuꞌik tetteuwaa, taa kia, 
tuꞌik bem jipueꞌuta ameu waatakai.

Juꞌu, jumeꞌ Krijtota sualeme, 
tuꞌikut nok tejwaawaꞌu

17
 Taa emeꞌe, Krijtopo nemak 

werim, tuꞌisi in nakeꞌum, au 
emeꞌe waatine, cheꞌa bat naatekai, 

jumeꞌ yoꞌowe Jesukrijtota majtim 
yeu puꞌarim, jaibu emou aꞌ 
teuwaꞌariakaꞌpo. 18

 Jumeꞌ taewaim 
chukula aꞌabo weyemmetchi, wate 
anne, Liojta betana weyemta jaana 
aꞌ jiaawaaneeme. Intok ka tuꞌik bem 
joopeaꞌuta joaka jiapsineeme, Liojta 
ka tuꞌureꞌuta joakai. 19

 Inimeꞌe 
junameꞌem, jumeꞌe, nattepola emo 
eiyaawamta joame. Inim weyemta 
jiba tuꞌureka jiapsa. Intok inimeꞌe, 
Liojta betana tuꞌu jiapsita, ka amet 
jiapsa.

20
 Taa emeꞌe, in nakeꞌum, Krijtopo 

nemak werim, enchim sualeka, 
Liojta betana enchim majtawaꞌuta, 
cheꞌa juniꞌi aet jiapseka aꞌ sualne. 
Liojta tuꞌu jiapsie aniawaka, jiba 
Liojtau bicha emo nokriane. 
21

 Achai Liojta jiba enchim aꞌ nak 
taꞌaaneeꞌuta, emeꞌe ka aꞌ koptane, 
aapoꞌik tuꞌisi enchim jiapsi iꞌaꞌpo 
aman, jiapsakai. Intok emeꞌe aꞌ boꞌo 
bitne, jukaꞌ taewaita, itom yoꞌowe 
Jesukrijtota, tua yee aꞌ nak jiokoleꞌ 
betchiꞌbo, jiba yuu jiapsiwamta aet 
itom aꞌ bittuaneeꞌuta.

22
 Jumeꞌe, kee tuꞌisi Krijtota 

sualeme, am jiokoleka, junaet am 
aniane. 23

 Watem, bem jinneꞌuituneꞌ 
betchiꞌbo, ameu nokaka am aniane. 
Tajiu woꞌotabaawame jinneꞌukame 
benasia. Jumeꞌ watem intoko, 
emeꞌe nak jiokoline. Taa tuꞌisi aet 
emo suuane, jukaꞌ ka tuꞌisi jiapsaka, 
ka tuꞌik bem joaꞌuta, ka enchim aꞌ 
jooneꞌ betchiꞌbo.

Jiꞌojtesuka, achai Liojta 
aꞌ yoꞌoreꞌu teuwaa

24,25
 Aapolaika Lios intok, siꞌime 

suawakame, juꞌu itom jinneꞌukame, 
siꞌime utteꞌak, ka tuꞌikut ka enchim 
jiꞌopneeꞌut enchim aniaꞌ betchiꞌbo. 
Intok junuen, chukula, kaita ka 
tuꞌik yaꞌarika, intok alleaka enchim 
mabet teboneekai. Aꞌ yoꞌorinaaꞌu 
intok cheꞌa aꞌ eiyaanaaꞌu, intok 
siꞌime yaꞌuraata bepa yoꞌotaka 
utteꞌata aꞌ jipuꞌuneeꞌu, itom yoꞌowe 
Jesukrijtota yaakaꞌu betchiꞌbo au 
lutuꞌuriatune, cheꞌa bat naatakai, 
iꞌani, intok jiba yuu betchiꞌbo. Tua 
junuentune. 

Yoꞌowe Jesukrijtota, juꞌu 
aapoꞌik juꞌuneiyaa tebokaꞌu

1  Iniꞌi junaꞌa, juꞌu, Liojta, 
Jesukrijtota juꞌuneiyaatuakaꞌu. 

Junuen, aapoꞌik, jumeꞌ nesauta 
joammeu, aet am tejwaaneꞌ 
betchiꞌbo. Jukaꞌ chukula, baa yeu 
weenemta. Aapo Jesukrijto intok, 
inikaꞌa bitnaamta aꞌ juꞌuneiyaa 
tebok, ankelejta aꞌ nesaureowata, 
Joan teamtau aꞌ bittuakai. 2 Aapo 
juꞌu Joan teame intoko, siꞌimeta 
aꞌ bichakaꞌu betana, lutuꞌuriata 
teuwaala. Intok aapo, achai Liojta 
betana nok lutuꞌuriata aꞌ juꞌuneiyaa, 
jukaꞌa, Jesukrijtota betana 
lutuꞌuriateita.

3
 Tua alleenee juꞌu aꞌ nokame, 

intok tua alleenee ketchia, wameꞌe, 
Liojta betana weyeka, inim jiꞌojteita 
nokamta aꞌ jikkajame. Intok 
inim jiꞌojteita aꞌ teuwaaꞌpo aman 
jiapsame. Bweꞌituk juꞌu taewai 
yumaꞌaseka weye.

Juꞌu Joan, woo busan teꞌopommet, 
Krijtota sualemmeu jiꞌojte

4
 Inepo, Joan teame, bwiaraa 

Aasiaꞌ teaꞌpo, woo busanika jumeꞌ 
teꞌopommet, Krijtota sualemmeu 
ne jiꞌojte. Achai Liojta betana, 

yanti elaka jiapsiwamta intok 
tuꞌikue enchim alleeneeꞌuta 
emot aune. Juꞌu iꞌan jiapsamta 
betana, intok cheꞌa bat naatekai, 
intok ket chukula, jiba betchiꞌbo 
tuneemta betana. Intok woo 
busanika, jumeꞌ ama yoꞌo nesaweka 
aꞌ katekaꞌabichapo, jiapsaka ama 
aneka, aꞌ tuꞌu jiapsiwata, yumaꞌisi 
aet aꞌ ayukaꞌuta aꞌ teuwaame 
betana. 5 Intok ketchia, Jesukrijtota 
betana, juꞌu, Liojta betana siꞌimeta 
jukaꞌ lutuꞌuriata yeu aꞌ machiaka 
aꞌ teuwaame. Intok cheꞌa bat, juꞌu, 
mukuka, juchi jiabijtekame. Intok 
aapo, inim siꞌime yoꞌo nesaweme 
bepa yoꞌo nesawe.

Jesukrijto, aapo itom nake, intok 
itom ka tuꞌuwa yaꞌarimmet itom 
jiokoeka, ame betana itom jinneꞌuk, 
kuuset mukuka, aꞌ ojbowata 
woꞌotakai. 6 Intok aapo, aapoꞌik benasi, 
siꞌimemmeu itom yoꞌo yaꞌari, intok 
yoemrata, aapoꞌiku bicha aꞌ nokria 
betchiꞌbo, itom yoꞌo yaꞌari. Junuen, 
aapoꞌik, achai Liojta betana aꞌ tekilta 
jooneꞌ betchiꞌbo. Aapoꞌik eiyaawaka 
aꞌ yoꞌorinaaꞌu, intok siꞌime yaꞌuraata 
bepa aꞌ nesauneeꞌu, jiba yuu betchiꞌbo 
au lutuꞌuriatune. Tua junuentune.

7
 Akeꞌem aꞌ mammate, juꞌu Krijto, 

namupo aꞌabo koꞌom weene. Kaabe 

yeu beꞌeeka aꞌ bitne. Kia jumeꞌe, 
jiokot aꞌ yaꞌa tebokame juniꞌi. Intok 
siꞌime juꞌu inim, ka nanau machi 
yoemra, junak aꞌ bichaka, bwanne. 
Jeewi. Tua junuentune.

8
 “Inepo nee junaꞌa, cheꞌa bat, 

kee jita ayuo, jiba jiapsame. Intok 
juꞌu, siꞌimekut chukula, jiba yuu 
jiapsineeme. Jumeꞌ leetam, Alpa 
intok Omeka teame benasia”, ti 
jiia juꞌu achai Lios, juꞌu siꞌimeku 
yumaka utteꞌakame. Juꞌu iꞌan 
jiapsame, intok cheꞌa bat naataka 
intok ket chukula jibapo betchiꞌbo 
tuneeme.

Krijtota teekau, yoꞌorisi 
katekamta, aꞌ bichakaꞌu

9
 Inepo Joan teame, Krijtopo ne 

emo mak weri. Intok emo benasia 
ne ae betchiꞌbo jiokot ino bicha. 
Intok, yoꞌotaka itom anneeꞌuta 
ne aꞌ bitbae. Intok Jesukrijtota 
betana aniawaka, a itom boꞌo 
bichaꞌpo. Inepo, bawepo ili bwiata 
yeu katekaꞌpo, Patmoj teaꞌpo nee 
tojiritukan, achai Liojta betana 
nok lutuꞌuriata, jukaꞌ Jesukrijtota 
betana lutuꞌuriateita, yeteu in aꞌ 
teuwaꞌ betchiꞌbo. 10

 Junamaꞌa intok, 
senu lominko taewait inen yeu 
siika. Liojta tuꞌu jiapsie aniawaka 
ne ama aanen. Junak intok, in 
amapo, jiawaita utteꞌakamta ne 
jikkajak, sisiꞌiwook kusiata jiawaita 
benak, 11

 inen neu jiamta:
―Ineponee junaꞌa, juꞌu cheꞌa 

bat, kee jita ayuuo, jiba jiapsame. 
Intok juꞌu, siꞌimekut chukula, 
jiba yuu jiapsineeme. Jumeꞌ 
leetam Alpa intok Omeka teame 
benasia. Lipropo aꞌ jiꞌojte, jukaꞌ 
em bittuawaꞌuta. Junakaꞌa intok, 

jumeꞌe, bwiaraa Aasiaꞌ teaꞌu woo 
busani, jumeꞌ teꞌopom beꞌeka tana 
aꞌ bittuane. Jumeꞌ bwere joꞌaram, 
Eepesoꞌ teaꞌu, intok Ejmiirnaꞌ teaꞌu, 
intok Perkamoꞌ teaꞌu, intok Tiatiiraꞌ 
teaꞌu, intok Saartij teaꞌu, intok 
Pilareelpiaꞌ teaꞌu, intok Laoriseaꞌ 
teaꞌu jokammewi.

12
 Ne intok, au bicha kuaktek, 

juꞌuneebaekai, jabeta junuen jiaka 
neu aꞌ nokaꞌapo. Junak intoko, 
amau kuakteka, woo busanika jumeꞌ 
kanteelam ama jajaꞌabwawaaꞌum, 
sawai tomie yaꞌarim ne bichak. 
13

 Junameꞌe woo busan kanteelam 
ama jajaꞌabwawaꞌum nasuku intok, 
senuk, inim yoemta benak ne 
bichak. Wokimmeu koꞌom tajtia, 
tebem supekamta, intok tawiu 
jikat, wikosa, sawai tomie yaꞌarikue 
au sumaꞌik ne bichak. 14

 Jumeꞌ 
tettebe aꞌ choniwam, tosali, bwala 
boata benaekan. Tosai sapam 
benasia. Jumeꞌ intoko, aꞌ pusiwam, 
tajim mamachiakaꞌabenaekan. 
15

 Aapoꞌik jumeꞌ aꞌ wokim, kopreta, 
tajipo tuꞌu yaꞌarita benasi mekka 
bebeojkoekan. Juꞌu intok, nokaka 
aꞌ jiawai, bawe baꞌa biaktiam 
mayoau yumaka, kusisi am jiaꞌa 
benasi jiian. 16

 Batatana aꞌ mampo, 
woo busanim chokekan. Aꞌ tenpo 
betana intoko, teebe kuchiꞌim, nau 
bicha bwawiaka yeu weyen. Juꞌu 
aꞌ pujbawa intoko, taꞌata, unnaa aꞌ 
utteꞌakaꞌa benasi machiakan.

17
 Inepo aꞌ bichakai, aꞌ 

wokiwammeu, mukiata benasi ne 
wechek. Taa aapo, aꞌ batatana aꞌ 
mamammea net mamteka intok 
inen neu jiiak:
―Kat majjae. Ineponee junaꞌa 

juꞌu cheꞌa bat, kee jita ayuuo, jiba 

jiapsame, intok juꞌu, siꞌimekut 
chukula, jiba yuu jiapsineeme 
―ti neu jiiak―. 18

 Inepone 
junaꞌa, juꞌu jiapsame. Mukukan 
ne. Taa iꞌani, jiba betchiꞌbo ne 
jiapsa. Inepo utteꞌak, intok neu 
lutuꞌuria, jumeꞌ kokkoneeme in am 
jinneꞌuneꞌ betchiꞌbo. Intok jumeꞌ 
kokkosukame, jiabijtetuaꞌ betchiꞌbo. 
19

 Aꞌ jiꞌojtenee jukaꞌ em bichakaꞌuta, 
jukaꞌ iꞌan ayukamta, intok ket, jukaꞌ 
cheꞌa chukula auneemta. 20

 Iniꞌi 
junaꞌa juꞌu ka em aet juꞌuneaꞌu, 
jumeꞌ woo busanika chokim in 
batatana mampo, em bichakaꞌum 
intok jumeꞌ woo busanik kanteelam 
ama jajaꞌabwawaꞌum, sawai 
tomie yaꞌarim betana. Jumeꞌ woo 
busan chokim, woo busanika 
teꞌopom beꞌekatana, Liojta nok 
lutuꞌuriata weiyaaneeme teuwaa. 
Jumeꞌ woo busan kanteelam ama 
jajaꞌabwawame intok, jumeꞌ woo 
busan teꞌopom teuwaa.

Liojta betana nooki, woo busan 
teꞌopommeu weyeme: Juꞌu 
Eepesoꞌ teamtau weyeme

2  ’Bweꞌu joꞌara Eepesoꞌ 
teaꞌpo, Krijtota sualemmeu 

weyekamtau jiꞌojtene. Junuen 
jiia, juꞌu, batatana mampo jumeꞌ 
woo busani chokim jipueme, 
intok woo busan kanteelam ama 
jajaꞌabwawaꞌum sawai tomie yaꞌarim 
jaꞌabwekaꞌ nasuk naj weyeme. 
2

 Siꞌimeta jukaꞌ em boꞌo jooriaꞌuta 
nee aꞌ juꞌuneiyaa. Intok jukaꞌ bettesi 
machika tekilta em joaꞌuta. Intok 
ka jain eaka a em boꞌo bichaꞌuta. 
Intok ne juꞌunea, jumeꞌ ka tuꞌik boꞌo 
jooriame, tua ka em am bibitpeaꞌpo. 
Juꞌuneane, jumeꞌ Krijtota betana 

emo yeteu bittuarim ti jiame, intok 
em am juꞌuneiyaabaekaꞌpo. Taa ka 
lutuꞌuriapo junameꞌem. Intok empo 
am juꞌuneiyaala, ka lutuꞌuriata bem 
teuwaaꞌpo. 3 Ka seej chukti eaka, 
empo binwa a boꞌo bichak. Intok 
jiokot empo emo bitlaa. Intok ka 
aꞌ rojiktakai, empo tekilta yuꞌin 
yaꞌala em nemak eaka, nee betchiꞌbo 
aꞌ joakai. 4 Taa senu weyemta ne 
e tana juꞌuneiyaa ka tuꞌik. Iꞌan ka 
bat naataka em nee nakeꞌu benasi 
em nee nakeꞌuta. 5 Junuen san 
empo, bat naataka juꞌu tua em 
nee nak taꞌaaka jiapsisuka intok 
iꞌan ka junuen em nee nakeꞌu 
waateka, iniat emo temaine, intok 
bat naataka benasia jukaꞌ em boꞌo 
jooriaꞌuta aꞌ joonee nee nakekai. 
Bweꞌituk ka inien tuko, ineponee 
lauti enchi bejeꞌeka eu sikaa, jumeꞌ 
Liojta yoemiam nasuk jukaꞌ tuꞌika 
et ayuka em a joaꞌuta, ka intok et 
aꞌ bittuane. Ala iniꞌi ka inien tune, 
ka tuꞌik betana taꞌabwisi enchi eao. 
6

 Junuentaka juniꞌi, ikaꞌa ne tuꞌik 
ne e tana juꞌuneiyaa. Jukaꞌa, jumeꞌ 
nikolaitam ti teuwaawame joaꞌuta, 
ka em bibitpeaꞌu. Ket jukaꞌ in ka 
tuꞌureꞌuta. 7 Juꞌu aꞌ mammatebaeme 
aꞌ jikkajine, Liojta tuꞌu jiapsi betana, 
Krijtota sualemmeu teuwaawamta. 
Jumeꞌe, ka tuꞌik kobaꞌika, tuꞌisi yeu 
sajakame, juya, jiba yuu jiapsiwamta 
yetet autuame, jumeꞌ aꞌ takawam, 
jum ujyoika, achai Liojta jiapsaꞌpo 
ayukame, ne am bwaꞌatuane.

Juꞌu nooki, Ejmiirnaꞌ 
teamtau weyeme

8
 ’Bweꞌu joꞌara Ejmiirnaꞌ teaꞌpo, 

jumeꞌ Krijtota sualemmeu 
weyekamtau ket jiꞌojtene. Junuen 

jiia juꞌu, cheꞌa bat kee jita ayuuo 
jiba jiapsame, intok juꞌu, siꞌimekut 
chukula, jiba yuu jiapsineeme, juꞌu, 
mukuka intok juchi jiabijtekame. 
9

 Siꞌimeta jukaꞌ em boꞌo jooriaꞌuta 
ne aꞌ juꞌuneiyaa. Intok juꞌu em 
jiokot emo bitlaꞌuta juniꞌi, intok tua 
em kaita atteasukaꞌuta. Taa lutula 
weeꞌpo empo, ne tana weyemtat, 
kaitaꞌpo jiokot eakai. Intok jumeꞌ 
emo juriom ti jiame, jukaꞌ ka tuꞌisi 
bem et nokaꞌuta ne juꞌuneiyaa. 
Taa junameꞌe, bebejeꞌerita mak 
eaka jiba nau emo totoja. 10

 Em 
ae jiokot emo bitneeꞌu betana, ka 
majjaune. Bweꞌituk juꞌu bebejeꞌeri, 
emo betana watem jiokot emo 
bittuanee am etaꞌateboka, junuen 
enchim siꞌimem juꞌuneiyaanaꞌ 
betchiꞌbo. Intok emeꞌe, ili juebena 
taꞌapo jiokot eene. Taa empo, nee 
betchiꞌbo meꞌenaaka juniꞌi, inim 
em jiapsaꞌpo tajtia net eaka jiapsine. 
Inepo intoko, jiba yuu jiapsiwamta 
ne enchi bittuane, jita ujyoik 
em yoꞌoneeꞌu benasia. 11

 Juꞌu, aꞌ 
mammatebaeme aꞌ jikkajine, Liojta 
tuꞌu jiapsiwa betana, Krijtota 
sualemmeu teuwaawamta. Jumeꞌe, 
ka tuꞌik kaita yaꞌarika, tuꞌisi yeu 
sajakame, jiabijtetuawaka, intok 
inia mak woisi, jukaꞌ jiba betchiꞌbo 
kokkowamta, kaachin aꞌ bitne.

Nooki, Perkamoꞌ teamtau weyeme
12

 ’Bweꞌu joꞌara Perkamoꞌ teaꞌpo 
jumeꞌe, Krijtota sualemmeu 
weyekamtau ket jiꞌojtene. Junuen 
jiia juꞌu, tebem, nau bicha bwawim 
kucheꞌekame. 13

 Siꞌimeta jukaꞌ em 
boꞌo jooriaꞌuta ne aꞌ juꞌuneiyaa. 
Intok ne juꞌunea, bebejeꞌerita, 
yoꞌotaka aneꞌepo em joꞌaakaꞌpo. 

Intok junuentaka juniꞌi, empo, nee 
betana weyemta ka koptaka aꞌ boꞌo 
jooria. Kia jukaꞌ Antipaj teamta 
aꞌ jiapsao, jukaꞌa, ka aꞌ koptaka, 
nee betana weyemta teuwaamta, 
jum emo nasuk jum bebejeꞌerita aꞌ 
aneꞌepo, nee betchiꞌbo aꞌ meꞌewako 
juniꞌi. 14

 Taa ne ili jaikik weyemta 
ne ka tuꞌik e tana juꞌuneiyaa. 
Junamaꞌa bweꞌu joꞌara Perkamoꞌ 
teaꞌpo, waatem jumeꞌe, Balaam 
tukaꞌuta yee majtakaꞌuta ka suꞌu 
tojibaeme em ama am jipueꞌuta. 
Junaꞌa, juꞌu seenuk, Balak tukaꞌuta 
aꞌ nok tejwaak jukaꞌ Ijraꞌeel 
yoemrata jukaꞌ ka tuꞌik yaꞌatuaꞌ 
betchiꞌbo. Junameꞌe, wakajta, jumeꞌ 
ka tua liosimtaka yoꞌoriwame 
betchiꞌbo suꞌarita, am bwaꞌatuaꞌ 
betchiꞌbo. Intok junameꞌe, ka am 
jubeka juniꞌi, jaamuchimmak emo 
am tuꞌurituakai. 15

 Ketchia, empo, 
junamaꞌa waatem jumeꞌ Nikolaitam 
teame bem yee majtaꞌuta ka 
aꞌ suꞌu tojibaeme ama am jipue. 
Ket jukaꞌ tua ka in tuꞌureꞌuta. 
16

 Junuen san empo emo temaine. 
Bweꞌituk ka junuentuko, lauti ne eu 
sikaa, intok junameꞌe ne bejeꞌeka 
nassuane, jumeꞌ tebe kuchiꞌim 
in tenpo yeu weyemmea. 17

 Juꞌu 
aꞌ mammatebaeme aꞌ jikkajine, 
Liojta tuꞌu jiapsiwa betana, Krijtota 
sualemmeu teuwaawamta. Jukaꞌa, 
ka tuꞌik kobaꞌika, tuꞌisi yeu 
sikamta, Liojta betana manaꞌ teaka, 
bwaꞌamta ka juꞌuneiyaawamta 
ne aꞌ bwaꞌatuane. Intok junakaꞌa, 
ili tossaalai tetata ne aꞌ makne. 
Junamaꞌa tetapo, bemelaka team 
weene. Kaabe am taꞌaane. Juꞌu, 
junameꞌe mabetakame, aapo jiba 
am taꞌaane.

Juꞌu nok lutuꞌuria, Tiatiiraꞌ 
teamtau weyeme

18
 ’Bweꞌu joꞌara Tiatiiraꞌ teaꞌpo, 

jumeꞌ Krijtota sualemmeu 
weyekamtau ket jiꞌojtene. Junuen 
jiia juꞌu Liojta yoemia, juꞌu, tajim 
benam pusekame. Intok kopreta, 
tajipo tuꞌu yaꞌaritukaꞌabenam 
wokekame. 19

 Siꞌimeta jukaꞌ em boꞌo 
jooriaꞌuta ne aꞌ juꞌuneiyaa, em nee 
nak taꞌaaꞌuta. Intok tuꞌisi em nee 
sual taꞌaaꞌuta. Intok nee betana 
tekilta em joaꞌapo. Intok ka jain 
eaka a em boꞌo bichaꞌuta. Intok 
ket ne aꞌ juꞌuneiyaa, bat naataka 
bepa nee betana weyemta, iꞌan, 
cheꞌa juniꞌi em aꞌ joaꞌapo. 20

 Taa ne 
senu weyemta e tana juꞌuneiyaa 
ka tuꞌik. Jukaꞌ jamutta, Jesabel 
teamta em ama aꞌ tuꞌureꞌuta. Jukaꞌ 
Liojta betana juꞌuneetuawaka, aapo 
yeteu au nokaꞌati jiamta. Taa junaꞌa, 
yee aꞌ majtaꞌue, jumeꞌ nee betana 
tekilta joame, am bai tattaꞌaa. 
Junuen, jumeꞌ ka lutuꞌuriapo 
liosimtakai yoꞌoriwame betchiꞌbo 
ayukamta, am bwaꞌatuakai intok 
jaamuchimmak emo am tuꞌuritua. 
21

 Inepo, junae jamuttat binwa 
ne aet boꞌo bichak, junuen au 
aꞌ temaineꞌ betchiꞌbo. Taa aapo 
ka junuen aubae. Intok ka aꞌ suꞌu 
tojila jukaꞌ tua ka tuꞌik aꞌ joaꞌuta. 
22

 Iꞌan intoko inepo ne junakaꞌa 
jamutta, ne aꞌ koꞌokoi tatapne. 
Intok jumeꞌ junuen aamak ka tuꞌisi 
aneme, jiokot ne emo am bittuane, 
ka emo am temaeko. Intok iꞌan 
junakaꞌa joaꞌuta, ka am suꞌu tojako. 
23

 Intok jumeꞌe, junae jamutta yeu 
puꞌarim ne am suꞌane. Intok junuen 
siꞌime jumeꞌ Krijtota sualeme aꞌ 

juꞌuneiyaane, eerita yumaꞌisia in aꞌ 
juꞌuneiyaaꞌpo, intok jukaꞌ jiapsita 
juniꞌi. Enchim intoko weꞌepulaim 
ne, emou aꞌ lutuꞌuriatukaꞌpo aman, 
aꞌ naꞌikiane. 24

 Taa emo betana 
jumeꞌ waatem, bweꞌu joꞌara Tiatiiraꞌ 
teaꞌpo joꞌaakammeu, wameꞌe, 
ka junakaꞌa yee majtawamta 
aꞌ jikkajibaeme intok kia jukaꞌa, 
junameꞌe, bebejeꞌerita betana 
weyeka, obiachika, kaabeta aet 
juꞌuneaꞌati bem aꞌ teuwaaꞌuta, ka aꞌ 
juꞌuneiyaame, kaita intok ne jukaꞌ 
bettesi maisi machik ne enchim 
bittuane. 25

 Taa emeꞌe, jukaꞌ enchim 
juꞌuneiyaaka enchim taꞌaaꞌuta, ka 
aawas kopteka, aet jiapsine, in 
aman notteꞌu tajtia. 26

 Jumeꞌe, ka 
tuꞌik kobaꞌika, tuꞌisi yeu sajakame, 
intok bem jiapsaꞌu tajtia, bichau 
bicha jukaꞌ in am joo iꞌaꞌuta aꞌ 
joame, junameꞌe ne utteꞌata amet 
autuane, inim yoemratau bem 
yoꞌotuneꞌ betchiꞌbo. 27

 Junuen, 
jukaꞌa, in achai Liojta in yoꞌotuneꞌ 
betchiꞌbo, utteꞌata net aꞌ autuaꞌa 
benasia. Intok junameꞌe, inim siꞌime 
jukaꞌ ka nanau machika yoemratau 
yoꞌotaka nesaune. Sisiꞌiwook barata 
jipueme benakai. Junameꞌ nasuk 
jumeꞌ ka tuꞌisi jiapsame, am babu 
sotoꞌim tukaꞌa benasia, am jamtane. 
28

 Intok ketchia, inepo ne, ketwoo 
jukaꞌ chokita yeu weamamta ne am 
makne. 29

 Juꞌu aꞌ mammatebaeme, aꞌ 
jikkajine, jukaꞌ Liojta tuꞌu jiapsiwa 
betana, Krijtota sualemmeu 
teuwaawamta.

Juꞌu nok lutuꞌuria, Sartij 
teamtau weyeme

3  ’Bweꞌu joꞌara Sartij teaꞌpo jumeꞌ 
Krijtota sualemmeu weyekamtau 

ket jiꞌojtene. Junuen jiia juꞌu, Liojta 
betana tuꞌisi jiapsita, yumaꞌisi yetet 
aꞌ autuame. Intok jumeꞌ woo busan 
chokim jipueme. Siꞌimeta jukaꞌ em 
boꞌo jooriaꞌuta, ne aꞌ juꞌuneiyaa. 
Intok ka wepulsi nee betchiꞌbo 
jiapsaka, ka tua nemak eaka, mukiata 
benasi em machiakaꞌpo ne juꞌunea. 
Watem betana nee betchiꞌbo jiba 
em jiapsaꞌpo juꞌuneiyaawaka juniꞌi. 
2

 Aet emo suuane, intok jukaꞌ watek 
emo nasuku, luꞌutiseka weyeꞌuta, aꞌ 
jinneꞌune. Bweꞌituk jukaꞌ em boꞌo 
jooriaꞌuta, in achai Liojta bichapo ka 
junama waꞌam em aꞌ joaꞌapo nee aꞌ 
juꞌuneiyaala. 3 Junuen san au waatine, 
jukaꞌ em majtawaka em mabetriu. Ka 
aꞌ koptanee intok aet emo temaine. 
Bweꞌituk ka junuen enchi aet emo 
suuao, senuk, jita etbwaabaeka aꞌ 
weyeꞌe benasia ne eu yebijne, empo ka 
juꞌuneenee jak weyeo junuen in auneꞌpo. 
4

 Junuentaka juniꞌi, empo, junamaꞌa 
bweꞌu joꞌara Sartij teaꞌpo, waatem, 
ka jaikika ama jipue, tuꞌisi jiapsaka, 
ka tuꞌik ka joame. Junameꞌe intok, 
tossassaalai tajoꞌoreka nemak rejtine. 
Bweꞌituk junuen junammeu lutuꞌuria. 
5

 Jumeꞌe, ka tuꞌik kobaꞌika, tuꞌisi 
yeu sajakame, tossassaalaik tajoꞌota 
atteatuanaa. Intok inimeꞌe team, jumeꞌ 
jiba yuu jiapsineeme jiꞌojteipo, ne ka am 
tuchaꞌariane. Ala, inepo, achai Liojta 
bichapo intok jumeꞌ aapoꞌik ankelesim 
bichapo, nemak bem eaꞌpo ne ama aꞌ 
teuwaane. 6 Juꞌu aꞌ mammatebaeme 
aꞌ jikkajine, Liojta tuꞌu jiapsiwa betana 
Krijtota sualemmeu teuwaawamta.

Liojta betana nooki, 
Pilareelpiaꞌ teaꞌu weyeme

7
 ’Bweꞌu joꞌara Pilareelpiaꞌ 

teaꞌpo, jumeꞌ Krijtota sualemmeu 

weyekamtau ket jiꞌojtene. Junuen 
jiia juꞌu a aet yoemꞌeetuka tuꞌik 
joame, Lios. Juꞌu, Labiitukaꞌuta 
benasi yoꞌo nesaweme. Jukaꞌ 
aapoꞌik yaꞌabaeꞌuta, kaabe 
aꞌ wiutane. Intok jukaꞌ aapoꞌik 
ka yaa iꞌaꞌuta, kaabe aꞌ yaꞌane. 
8

 Siꞌimeta jukaꞌ em boꞌo jooriaꞌuta 
ne aꞌ juꞌuneiyaa. Junuen san, senu 
lutuꞌuriata enchim aꞌ maki, junakaꞌa 
kaabe a enchim aꞌ uꞌaane. Empo ka 
jaikik utteꞌawakai juniꞌi, nee betana 
jukaꞌ nok lutuꞌuriata, empo aꞌ nok 
jikkaja. Intok em nee sualeꞌuta, aꞌ 
teuwaa. 9 Junuen san, inepo, jumeꞌ 
bebejeꞌeritamak eaka nau yaajame, 
jumeꞌ ka lutuꞌuriata teuwaame, 
jumeꞌ emo juriom ti jiame, taa 
ka lutuꞌuriapo junameꞌem. Intok 
inepo, bempoꞌim, em katekaꞌu 
ne am tojine, bem eu bwanneꞌ 
betchiꞌbo, junuen in enchi nak 
taꞌaaꞌpo, bem juꞌuneeneꞌ betchiꞌbo. 
10

 Nee betana, empo jukaꞌ nesaurita 
aꞌ yaꞌari, ka seej chukti eaka a boꞌo 
bichakai. Intok inia betchiꞌbo san 
inepo, siꞌime inim yoemrata, jiokot 
au aꞌ bitneeo taewaita aꞌ yumako, 
junae, siꞌime jumeꞌ inim jiapsame 
jiꞌobilaaka am juꞌuneiyaakai, junak 
ne enchi anianee tuꞌisi em ama yeu 
weeneꞌ betchiꞌbo. 11

 Lauti ne aꞌabo 
weene. Jukaꞌ em mabetrika em 
juꞌuneiyaaꞌuta, ka aꞌ koptaka, aet 
jiapsine. Junuen jukaꞌ tuꞌika nee 
betana em mabetneeꞌuta, kaabeta, 
em jooꞌeaꞌuta joaka, enchi kobaka, 
aꞌ mabetneꞌ betchiꞌbo. 12

 Juꞌu, jukaꞌ 
ka tuꞌik kobaꞌika, tuꞌisi yeu weyeme, 
achai Liojta jiapsaꞌpo, ne cheꞌa aꞌ 
eiyaa tebone. Intok junamaꞌa jiba 
betchiꞌbo, ama tawane. Intok inepo, 
junameꞌe, Liojta betana jumeꞌ team 

ne aꞌ teatuane. Intok ketchia, jumeꞌ 
in bemela team, intok achai Liojta 
bweꞌu joꞌara Jerusalen teamta, 
teekapo, Liojta katekaꞌa betana 
aꞌabo koꞌom weyemta, junameꞌe 
team ne aꞌ teatuane. 13

 Juꞌu aꞌ 
mammatebaeme aꞌ jikkajine, Liojta 
tuꞌu jiapsiwa betana, Krijtota 
sualemmeu teuwaawamta.

Liojta betana nooki, 
Laoriseaꞌ teaꞌu weyeme

14
 ’Bweꞌu joꞌara Laoriseaꞌ teaꞌpo 

jumeꞌ Krijtota sualemmeu 
weyekamtau ket jiꞌojtene. 
Junuen jiia juꞌu lutuꞌuriapo a aet 
yoemꞌeetume, juꞌu, yumaꞌisi, Liojta 
betana lutuꞌuriata teuwaame. Juꞌu, 
lutuꞌuriata jiba aꞌ nokame. Juꞌu, 
siꞌimeta jukaꞌ Liojta juꞌunaktekaꞌuta 
aet yeu sikaꞌu. 15

 Siꞌimeta jukaꞌ em 
boꞌo jooriaꞌuta nee aꞌ juꞌuneiyaa. 
Juꞌuneane, nee betana weyemta, 
ka tokti em aꞌ suꞌu tojilatukaꞌpo, 
intok kia ka tokti siꞌimeku em aet 
jiapsekaꞌpo. Cheꞌa tuꞌi ean, wepulsi 
jiba empo aet jiapseko, oo kia tokti 
em aꞌ koptako. 16

 Taa empo, baꞌam 
sukaekaꞌa benasi maachi. Intok 
junuen, ka unnaa sebekai, intok kia 
ka unnaa tatakai juniꞌi, tenpo ne 
enchi yeu toꞌone. 17

 Bweꞌituk empo, 
yuꞌin emo tomek ti jiia. Siꞌimeta 
tuꞌisi eu weyeꞌeti jiia. Intok kaitaꞌpo 
emo jiokot eaꞌati jiakai. Taa empo 
tua kaitaꞌpo alleewamta et ayuꞌupo 
ka juꞌunea. Jiokot maisiꞌee maachi. 
Intok empo, nee bichapo, tua 
kaitae emo ania machika intok 
kaitae emo aꞌanaa maachi. Intok 
ket ka bichamta bena siꞌee maachi. 
18

 Junuen san ne enchi tejwaa, 
sawai tomita, tajipo tuꞌuteita em 

neu jinuneꞌ betchiꞌbo. Junuen 
lutula weeꞌpo, nee betana weyemtat 
ka jiokot em eeneꞌ betchiꞌbo. 
Intok ket, tosai tajoꞌota neu em 
jinuneꞌ betchiꞌbo, em aꞌ tajoꞌoteneꞌ 
betchiꞌbo, intok ka ausuꞌlika em 
jiapsineꞌ betchiꞌbo. Intok jukaꞌ 
puj jittoata neu aꞌ jinune, pujpo 
em et aꞌ yaaka, juchi em bitneꞌ 
betchiꞌbo. 19

 Inepo siꞌimem jumeꞌ 
in nakeꞌum, am nok tejwaa. Intok 
tuꞌisi bem jiapsineꞌ betchiꞌbo, ne 
jiokot emo am bittua. Junuen san 
beja, empo nee betana weyemtat 
jiapsine. Intok ka tuꞌik betana emo 
temaine. 20

 Akeꞌem aꞌ mammate. 
Inepo, karita bichapo weyeka, aꞌ 
ponamta benasi ne maachi. Senuk 
intoko, nee jikkajaka, intok nee 
kibachako, junamaꞌa ne tawane. 
Intok junamaꞌa, itepo nau jiꞌibwane. 
21

 Jumeꞌe, ka tuꞌik kobaꞌika, tuꞌisi 
yeu sajakame, yoꞌotaka in anneeꞌpo, 
nemak bem jooneeꞌuta, ne ameu aꞌ 
naꞌikiane. Inepoꞌik, ka tuꞌik kobaka, 
intok achai Liojtamak, yoꞌotaka 
aꞌ katekaꞌpo in aamak yejtekaꞌa 
benasia. 22

 Juꞌu aꞌ mammatebaeme 
aꞌ jikkajine, Liojta tuꞌu jiapsiwa 
betana, Krijtota sualemmeu 
teuwaawamta.

Teekau, Liojta aꞌ yoꞌoriwaꞌu

4  Iniet chukula intok, teekata 
au etapolaata benak ne bichak. 

Juꞌu intoko jiawai, sisiꞌiwooki 
kusiata benakai, cheꞌa bat ket neu 
nokakaꞌu, inen neu jiiak:
―Aꞌabo jaꞌamu, intok iniat 

chukula, jukaꞌ yeu weenemta ne 
enchi aꞌ juꞌuneiyaatuane.

2
 Sep su, Liojta tuꞌu jiapsi betana 

aniawaka, ne ama aanen. Junaman 

teekau jikat intok, siꞌimem bepa 
yoꞌo nesawemta ama aet yeyesaꞌuta 
ne bichak, junamaꞌa intok senu ama 
katekan. 3 Juꞌu intoko junamaꞌa 
yoꞌoweta yeyesaꞌpo katekame, 
tetata jajpeꞌ teamta, ujyoisi 
aꞌ machiakaꞌa benasi ket senu 
teta, kornaliinaꞌ teame, ujyoisi 
aꞌ machiakaꞌa benasi machiakan. 
Intok aapoꞌik katekaꞌpo bepa, koꞌoi, 
siari teta ejmeraallaꞌ teamta benaka 
weyekan. 4 Junae ama yeyesaꞌu 
konila, juchi watem, senu taka ama 
naikim, yoꞌowem ama jojoyeꞌum 
ne bichak. Junamaꞌa yoꞌowem 
jojoyeꞌpo, senu taka ama naikika 
ama jookan, tossassaalaik atteakai. 
Intok sawai tomie yaꞌarim, kobat 
amet joꞌarikai. 5 Junae yoꞌo yaꞌarita 
katekaꞌa betana, beꞌoktiam benaka 
yeu rejten. Jiawaim intok, yukuta 
jimmaꞌa benasia. Intok junae 
bichapo, woo busani tachiriam 
beeten. Inimeꞌe, Liojta, jukaꞌ 
aapoꞌik tuꞌu jiapsiwata, yumaꞌisi 
aet ayukaꞌuta aꞌ teuwaa. 6 Ketchia, 
junae yoꞌota katekaꞌabichapo, 
baweta benaka, intok bikriota 
benak naj mamachik ne bichak.

Junae katekaꞌ nasuku intok ae 
konila, juꞌunakteim naikika ama 
jiapsaka, jak chukti pupusekai 
ama aanen. 7 Seenu, inimeꞌe 
aman jiapsame betana, ouseita 
benaekan. Juꞌu intok iniat chaꞌaka 
weyeme, iniamak wooi, beseota 
benaekan. Juꞌu intok iniat chaꞌaka 
weyeme, iniamak baji, inim 
yoem pujbakamta benaekan. Juꞌu 
intoko, iniat chaꞌaka weyeme, 
iniamak naikikai, bweꞌu juchajita 
neꞌeꞌebenaekan. 8 Junameꞌe 
naikika ama jiapsame, weꞌepulaka, 

bubusanim masakan. Intok jak 
chukti pupusekai. Junameꞌe intok, 
tukaariat naa buusti ka yaateka: 

“Yoꞌorisi maachi, yoꞌorisi maachi, 
yoꞌorisi maachi, Lios, juꞌu siꞌime 
utteꞌakame. Juꞌu cheꞌa bat naataka 
weyeme, iꞌani, intok chukula jiba 
yuu jiapsineeme”, ti jiakai.

9
 Intok jumeꞌ junamaꞌa jiapsame, 

junuen Liojta junamaꞌa yoꞌotaka 
katekamta, jukaꞌ jiba yuu jiapsamta 
yoꞌorisi aꞌ eiyaaka intok aꞌ bai 
saeꞌebeleki, 10

 jumeꞌ senu taka 
ama naikika yoꞌowe, ae bichapo 
tonommea jajapte. Intok jukaꞌ jiba 
yuu jiapsamta, aꞌ yoꞌore. Intok 
sawai tomie yaꞌarim, kobat bem 
joꞌarim, yoꞌo katekamta bichapo 
jojoa inen jiakai:
 11 Achai, intok itom Lios, empo tua 

au lutuꞌuriak, em yoꞌoriwaka 
em eiyaanaaꞌu.

Intok juꞌu em yoꞌo nesaweeꞌu.
Bweꞌituk empo siꞌimeta 

juꞌunaktek.
Intok em junen eaꞌ betchiꞌbo 

juꞌunakteitaka aayuk.

Jumeꞌ jiꞌosia jiꞌojteim 
intok juꞌu Bwala

5  Junak intoko, junamaꞌa 
yoꞌoweta yeyesaꞌpo katekamta, 

batatana aꞌ mampo, jiꞌosia jiꞌojteim, 
nat biijtim ne bichak. Junaꞌa, nau 
bicha amet jiꞌojteitukan. Junameꞌe 
jiꞌosiam intok, woo busanisi 
sumaꞌitukan. 2 Intok senu ankelejta, 
ama butti utteꞌakamta ne bichak, 
kusisi nokaka inen nattemaemta:
―Jabesa tua au chaꞌaka, jumeꞌ 

jiꞌosia jiꞌojteim etapo betchiꞌbo, 
intok ammea am sumaꞌim buttaa 
betchiꞌbo ―ti jiakai.

3
 Taa kia teekapo intok inim 

bwiapo intok kia betuk juniꞌi, kaabe 
junameꞌe liprom am etaponeeme 
aanen. Intok kia am bitneeme 
juniꞌi, kaabe ama yuuman. 4 Ne 
intok, tuꞌisi ne bwaanan. Bweꞌituk 
tua kaabe aanen, junameꞌe jiꞌojteim 
etaponeeme. Kia junameꞌe am 
nokneeme intok am bitneeme juniꞌi, 
kaabe. 5 Junak san, jumeꞌ junamaꞌa 
yoꞌotaka jokame betana, senu inen 
neu jiiak:
―Kat intoko bwaana. Bweꞌituk 

juꞌu Juraaꞌ teamtat yeu sakaꞌariam 
betana, seenu, ouseipo taꞌeewame, 
ket, jukaꞌ cheꞌa yoꞌo yaꞌari, 
Labiitukaꞌutat yeu simria, junaꞌa, 
junameꞌe jiꞌosiam a am etapo 
betchiꞌbo, intok jumeꞌ woo busanisi 
ammea sumaꞌim, chukta betchiꞌbo, 
yoꞌolataka yeu simlaa ―ti neu jiiak.

6
 Junak intok san, jum, yoꞌota 

yeyesaꞌpo, intok jumeꞌ naikika ama 
jiapsame intok jumeꞌ junae konila, 
yoꞌotaka jokame nasuku, Bwalata 
ama weyekamta ne aꞌ bichak. 
Junaꞌa, sejtul meꞌerita benaka 
juniꞌi. Woo busanim awakan. Intok 
woo busanim pusekai. Jumeꞌ intok, 
puusim, achai Liojta, jukaꞌ aapoꞌik 
tuꞌu jiapsiwata yumaꞌisi aet ayuka, 
aniat yeu tajtia siꞌimekut naas aꞌ 
bittualaaꞌuta, aꞌ teuwaa. 7 Junaꞌa 
Bwala, jum jojoowaaꞌpo, yoꞌotaka 
katekamtau sikaa, batatana mampo 
jumeꞌ liprom aꞌ jipueꞌum nuꞌuka. 
8

 Junakaꞌa, jumeꞌ liprom aꞌ nuꞌuko, 
jumeꞌ naikika jumeꞌ junamaꞌa 
aneka jiapsame, intok jumeꞌ 
senu taka ama naikika yoꞌotaka 
ama jokaꞌum, Bwalata bichapo 
tonommea japtek. Junameꞌe yoꞌowe, 
weꞌepulaka, aapam jipuen intok 

kopaalim ama totoꞌowaꞌum, sawai 
tomie yaꞌarim, tapunim weiyaan. 
Inimeꞌe intok, Liojta yoemiam, au 
bicha bem emo nokriaꞌuta teuwaan. 
9

 Inimeꞌe, bemela bwiikim bwiikan:
Empo au lutuꞌuriak, jumeꞌ 

liprom em am nuꞌuka intok 
jumeꞌ nat bepa, ammea am 
sumaꞌim, am chukta betchiꞌbo.

Bweꞌituk empo jiokot yaꞌatuk, 
intok empo junuen meꞌetuka 
ojbota woꞌotakai.

Junae, achai Liojta itom 
yoemianeꞌ betchiꞌbo itom aꞌ 
tuꞌu yaꞌariak.

Siꞌime yoemrata nasuku, ka 
nanau maisi machik nokame, 
aniat yeu tajtia jiapsame 
betana itom jinneꞌulaꞌe.

 10 Intok empo, achai Liojta 
betana, tekilta itom aꞌ yaꞌaneꞌ 
betchiꞌbo,

Itom yoꞌo yaꞌari, intok yoemrata 
itom nokrianeꞌ betchiꞌbo.

Intok itepo, Jesukrijtotamak 
inim yoemratau yoꞌotune.

11
 Sep, junamaꞌa ne naas bitchukai, 

juebena ankelesim ne bichak 
intok bem jiawaita ne aꞌ jikkajak. 
Junamaꞌa yoꞌota katekamta konila 
intok jumeꞌe, naikika jiapsaka, 
jumeꞌ ama aneme intok jumeꞌ senu 
taka ama naiki yoꞌowem konila 
jokame, nape konila. Junameꞌe 
ankelesim ka a naꞌikiatu maisi 
juebenaekan. 12

 Intok junameꞌe, 
unnaa kusisi inen jiian:

Juꞌu Bwala, meꞌetukame, siꞌimek 
bepa eiyaawatchisi maachik,

Intok aꞌ nesauneeꞌu, suawa intok 
juꞌu siꞌimeku aꞌ yumaꞌaneeꞌu,

Intok juꞌu, siꞌimem betana aꞌ 
eiyaanaaꞌu,

APOKALIPSIS 5



623

Intok yoꞌoriwaka aꞌ eiyaanaaꞌu, 
aapoꞌiku lutuꞌuria,

ti jiian.
13

 Intok ketchia, siꞌimeta jiapsaka, 
Liojta juꞌunaktei ne jikkajak, 
teekapo jiapsame, inim bwiapo 
intok inia bwiata betuk jiapsame, 
intok jumeꞌ bawepo intok junamaꞌa 
siꞌimeta anemta, inen jiame ne 
jikkajak:

Juꞌu bem bwikrianaaꞌu, intok 
eiyaawaka bem yoꞌorinaaꞌu, 
intok juꞌu bem nesauneeꞌu,

Juꞌu cheꞌa yoꞌotaka katekamtau 
intok juꞌu Bwalatau, jiba yuu 
betchiꞌbo ameu lutuꞌuriatune,

ti jiakai.
14

 Jumeꞌ naikika ama jiapsame:
―Junuentune ―tim jiian.
Jumeꞌ intoko, senu taka ama 

naikikai yoꞌotaka ama jokame 
tonommea japtek, intok jukaꞌ jiba 
yuu betchiꞌbo jiapsamta, aꞌ yoꞌorek.

Jumeꞌ woo busanika, jiꞌosiam, 
ammea sumaꞌim

6  Junak intoko, jukaꞌ Bwalata 
ne bichak, jiꞌosia jiꞌojteim 

woo busanikai ammea am sumaꞌim, 
jukaꞌ wepuꞌulaik bat aꞌ chuktako. 
Intok jumeꞌe, naikika ama jiapsame 
betana, senuk kusisi, yukuta ruꞌuti 
jiaꞌa benasi:
―Aꞌabo weye ―ti jiamta ne 

jikkajak.
2

 Junak intok, kabaꞌita, tossaalaik 
ne bichak. Juꞌu intok aet yes 
simeme, mampo, kuta wikoꞌita 
benak weiyaan. Kobat intok, sawai 
tomie yaꞌaritaka aet yechaꞌawak. 
Junaꞌa intok, junuen yoꞌolataka yeu 
siika. Intok junuen naa buusti, juchi 
wateku yoꞌobaekai.

3
 Jukaꞌ Bwalata, inia mak woika, 

juchi jukaꞌ senuk, ammea am 
sumaꞌim aꞌ chuktako, juchi jukaꞌ 
seenuk junama jiapsamta, inen 
jiamta ne jikkajak:
―Aꞌabo weye ―ti jiamta.
4

 Junak intok, juchi senu kabaꞌi 
sikiika ama yeu siika. Juꞌu intoko 
aet yes simeme, inim yanti 
eewaka jiapsinaamta, aꞌ luꞌuta 
betchiꞌbo, lutuꞌuriatuawak. Intok 
inim jiapsame yoemrata, emo am 
suꞌaa tuaneꞌ betchiꞌbo. Intok tebe 
kuchiꞌim intok makwak.

5
 Jukaꞌ Bwalata, iniamak bajika, 

juchi jukaꞌ senuk, ammea am 
sumaꞌim aꞌ chuktako, juchi jukaꞌ 
seenuk, junama jiapsame betana 
inen jiamta ne jikkajak:
―Aꞌabo weye ―ti jiamta.
Junak intok, juchi senu kabaꞌita, 

chukuik ne aꞌ bichak, ama yeu 
sikamta. Juꞌu intoko aet yes 
simeme, sisiꞌiwookta, betteawata ae 
juꞌuneiyaawaꞌuta, mampo weiyaan. 
6

 Intok jumeꞌe, junamaꞌa jiapsaka, 
aneme nasukun luula, senu jiawaita 
inen jiamta ne jikkajak:
―Wepul kiilo tiikota, woj mamni 

tosai tomim, intok sebaarata, baji 
kiilom, woj mamin tosai tomim 
bejeꞌewaine. Taa jukaꞌ ochokok, 
intok kia jukaꞌ paꞌasi baꞌawata juniꞌi, 
tuꞌisi aꞌ suuane ―ti jiian.

7
 Jukaꞌ Bwalata, juchi jukaꞌ senuk, 

inia mak naikika, ammea am 
sumaꞌim aꞌ chuktako, juchi jukaꞌ 
seenuk junama junuen jiapsaka 
anemta, inen jiamta ne jikkajak:
―Aꞌabo weye ―ti jiamta.
8

 Junak intok, kabaꞌita sia sawaik 
ne aꞌ bichak. Juꞌu intok aet yes 
simeme, Kokkowamta joame, ti 

teakan. Junaet chaꞌaka intok, 
kokkoarim aneꞌu aꞌ teuwaame, 
weyen. Inimeꞌe, siꞌime jumeꞌ inim 
jiapsame, naikisia naꞌikimteitaka, 
junameꞌe betana wepuꞌulaik luꞌuta 
betchiꞌbo, utteꞌata mabetak. Junuen 
nassuawakai, intok tebaae intok 
koꞌokoae, intok jumeꞌ inim juyapo 
jujuꞌenaka, naikim wokekammea 
yee suꞌa betchiꞌbo.

9
 Jukaꞌ Bwalata, iniamak 

mamnika, juchi jukaꞌ senuk, 
ammea am sumaꞌim, aꞌ chuktako, 
Liojta yoꞌori betchiꞌbo, mesa 
katekamta betukun, jumeꞌe, 
Liojta betana nok lutuꞌuriata bem 
lutuꞌuriateka bem aꞌ teuwaakaꞌ 
betchiꞌbo suꞌawakame ne ama 
bichak. 10

 Intok inimeꞌe, kusisi 
nokaka inen jiiak:
―Achai Lios, yoꞌo nesaweme, 

tuꞌik ausuꞌlik tuꞌureka intok aꞌ 
joame. Intok em teuwaakaꞌuta, aꞌ 
chuchupame, jakwoosa beja empo 
am yaꞌuraa bittuanee intok itom 
ameu jujutne, jumeꞌ bwiau itom 
suꞌakame ―ti jiian.

11
 Junak intok, junameꞌe, tajoꞌota 

tossaalaik atteatuawak. Intok 
junameꞌe, juchi chuubaa bem yum 
joꞌeneꞌ betchiꞌbo tejwaawakan. 
Jumeꞌ amemak werim, Krijtota 
betana tekilta joame, am yumaꞌu 
tajtia. Jumeꞌ ket bempoꞌim benasi 
suꞌanaame.

12
 Jukaꞌ Bwalata, iniamak 

busanika, juchi jukaꞌ senuk, ammea 
am sumaꞌim aꞌ chuktako, bweꞌuusi 
bwiata au yoamta ne bichak. Juꞌu 
taꞌa, tajoꞌota, chukuik benasi 
taawak. Juꞌu intoko meecha, siꞌime, 
ojbota beansi taawak. 13

 Jumeꞌ intok 
teekau chokim, bwiau koꞌom yojtek. 

Chuna ouwota, jekae utteꞌakamtae, 
siarim aꞌ taka yojtekaꞌa benasia. 
14

 Juꞌu teeka, bweꞌu jiꞌosiata, au nat 
biijtekaꞌa benasi, kaitatuk. Jumeꞌ 
intoko, kawim siꞌime intok jum 
bawepo, ili bwiam yeu jokame, 
omot jootek. 15

 Jumeꞌ intoko, inim 
bwiapo cheꞌa yoꞌotaka, jumeꞌ 
reim teame, kau tesompo eusek. 
Intok junamaꞌa kaupo bwere 
tetam nasuku. Jumeꞌe, siꞌimekut 
yoemratau yoꞌo jaꞌabwaimmak, 
intok jumeꞌ totomekamemake, intok 
jumeꞌ watemmeu yoꞌo yaꞌarim, 
jumeꞌ jitat juꞌuneaka utteꞌakame. 
Intok siꞌime jumeꞌ tekokame, 
intok jumeꞌ ka tekokammak juniꞌi, 
junama eusek. 16

 Junameꞌe intok, 
kawimmeu intok jumeꞌ bwere 
tetammeu inen jiian:
―Itot koꞌom watteka, intok 

itom essone, jukaꞌ cheꞌa yoꞌotaka 
katekamta, ka itom aꞌ bitneꞌ 
betchiꞌbo, intok jukaꞌ Bwalata, ama 
butti jiokot yee aꞌ tawaaneeꞌuta, ka 
itou aꞌ yumaꞌaneꞌ betchiꞌbo.

17
 Bweꞌituk tua suum watchisi 

machika juꞌu taewai yumaꞌasuk. 
Liojta aet yee jiokot aꞌ tawaaneeꞌu. 
Junamaꞌa intok kaabe, Liojta 
bejeꞌeka aꞌ yoꞌolataka ama yeu 
weene.

Ijraꞌel yoemratat yeu katriam 
betana, jumeꞌ machilaakame

7  Iniat chukula intok, naiki 
ankelesim ne bichak, inim 

bwiapo, jumeꞌ naiki jeekam tenneꞌe 
betana jaꞌabwekame. Junameꞌe, 
naiki jumeꞌ jeeka junuen, bwiat 
intok kia bawet juniꞌi, intok kia 
jita juyat juniꞌi, ka am tennineꞌ 
betchiꞌbo. 2 Ket juchi senuk 

APOKALIPSIS 6 ,  7



625

ankelejta ne aꞌ bichak, taꞌata 
yeu weꞌe betana jikau weyemta. 
Intok junaꞌa, juꞌu Lios, jiba yuu 
jiapsamta betana, yee juꞌuneiyaanaꞌ 
betchiꞌbo, machilaata weiyaan. Iniꞌi 
ankeles intok, tuꞌisi utteꞌaka amet 
chaaek, naikika jumeꞌ ankelesim, 
bwiapo jiapsame intok bawepo 
jiapsame suꞌa betchiꞌbo utteꞌata 
mabetlammeu, inen jiakai:

3
 ―Ka ameu suuane, jumeꞌ 

bwiapo jiapsammewi intok kia 
jumeꞌ bawepo jiapsammeu juniꞌi, 
intok kia jumeꞌ juyammeu juniꞌi. 
Jumeꞌe, achai Liojta betana tekilta 
joame, machilaata bem taꞌaanaaꞌuta, 
koba mejeꞌeku kee itom amet aꞌ 
yaako.

4
 Ne intok, junuen jumeꞌ bem 

koba mejeꞌeku machilaatuawakame, 
bem jaikiakaꞌuta ne aꞌ jikkajak. 
Woo busan taka miilim ama naiki 
miil. Inimeꞌe junuen, woj mamni 
ama woika, jumeꞌ Ijraꞌeltukaꞌuta 
yoemiam betana yeu katriam, 
weꞌepulaim beꞌekatana, bem koba 
mejeꞌeku machilaatuawakame. 
5

 Juꞌu Juraa tukaꞌutat yeu 
katriam betana, woj mamni ama 
wooi miil, jumeꞌ koba mejeꞌeku 
machilaatuawakame. Juꞌu Ruben 
tukaꞌutat yeu katriam betana intok 
woj mamni ama wooi miil. Juꞌu Gat 
tukaꞌutat yeu katriam betana intok 
woj mamni ama wooi miil. 6 Juꞌu 
Aser tukaꞌutat yeu katriam betana 
intok woj mamni ama wooi miil. 
Juꞌu Naptali tukaꞌutat yeu katriam 
betana intok woj mamni ama wooi 
miil. Juꞌu Manasej tukaꞌutat yeu 
katriam betana intok, woj mamni 
ama wooi miil. 7 Juꞌu Simeon 
tukaꞌutat yeu katriam betana intok, 

woj mamni ama wooi miil. Juꞌu 
Lebii tukaꞌutat yeu katriam betana 
intok, woj mamni ama wooi miil. 
Juꞌu Isakar tukaꞌutat yeu katriam 
betana intok, woj mamni ama 
wooi miil. 8 Juꞌu Sabulon tukaꞌutat 
yeu katriam betana intok, woj 
mamni ama wooi miil. Juꞌu Jose 
tukaꞌutat yeu katriam betana intok, 
woj mamni ama wooi miil. Juꞌu 
Benjamin tukaꞌutat yeu katriam 
betana intok, woj mamni ama wooi 
miil.

Juꞌu buꞌuura, tosaik 
ausuꞌlik atteakame

9
 Iniat chukula ne, unnaa juebena 

yoemrata ne bichak. Siꞌime ka 
nanau machika yoemrata intok 
ka nanau maisi machik nokame. 
Junameꞌe, juꞌu cheꞌa siꞌimem bepa 
yoꞌota katekaꞌpo, intok juꞌu Bwalata 
bichapo jaꞌabwekame. Unnaa 
juebenaka, kaabe a am naꞌikian. 
Intok junameꞌe ket, tojsassaalaik 
atteakan tako sawata intok ket nuk 
jaꞌabwekai. 10

 Siꞌime kusisi inen 
jiian:

Juꞌu yee jinneꞌuwame, itom 
achai Lios,

Cheꞌa yoꞌotaka katekamta 
betana,

Intok juꞌu Bwalata betana weye,
ti jiakai.

11
 Jumeꞌ ankelesim intok, siꞌime, 

juꞌu cheꞌa yoꞌota katekaꞌakonila 
jaꞌabwekan. Intok ket, yoꞌotaka 
ama jokame konila, intok ket, 
naikika, jumeꞌ ama jiapsaka aneme 
konila. Inimeꞌe intok, juꞌu cheꞌa 
yoꞌota yeyesaꞌabichapo, tonommea 
jaꞌabweka, bwiau tajti koꞌom chaꞌaka, 
Liojta yoꞌoren, 12

 inen jiakai:

APOKALIPSIS 7



626

Inientune.
Aꞌ yoꞌoriwaka aꞌ bwikrianaaꞌu, 

suawata aꞌ jipueꞌu,
Intok itom aꞌ bai saeꞌu alleaka 

au bicha teuwaanaaꞌu,
Intok aꞌ eiyaanaaꞌu, cheꞌa aꞌ yoꞌo 

nesaweka utteꞌata aet ayukaꞌu,
Junaꞌa, itom achai Liojtau 

lutuꞌuriatune, jiba yuu 
betchiꞌbo.

Tua inientune.
13

 Junak intok, yoꞌotaka jumeꞌ 
ama jokame betana, senu neu 
nattemaek:
―Jabemsa inimeꞌe, tojsassaalaik 

tajoꞌorekame, intok jakuꞌubosa 
yajilam ―ti jiakai.

14
 Ne intok inen au jiiak:

―Achai, inimmet empo juꞌunea, 
nee tejwaane.

Aapo intok, inen neu jiiak:
―Inimeꞌe junameꞌem, wameꞌe, 

unnaa jiokot yee bittuawakaꞌpo 
yeu sajakame. Jumeꞌe, Jesukrijtota, 
Bwalapo taꞌeewamta, ame 
betchiꞌbo kuuset aꞌ ojbowata 
woꞌotekamta, aꞌ sualeka junae 
Liojtamak emo tuꞌuteka intok 
ka tuꞌik kaita yaꞌari benasi bem 
mabetrimtuneeꞌuta aꞌ jajamekame. 
15

 Junae betchiꞌbo, achai Liojta 
yoꞌotaka aꞌ katekaꞌabichapo aane. 
Tukaariat naa buustia junamaꞌa 
teꞌopopo bem joo iꞌawaꞌuta joakai. 
Juꞌu intok, yoꞌotaka ama katekame, 
aapo, siꞌimeku amemaktuka amet 
jekkaneeme tu benane. 16

 Kaibu 
intok tebae intok kia baꞌae juniꞌi, 
jiokot emo bitne. Intok juꞌu taꞌa ka 
jiokot am joone. Intok kia tatariata 
juniꞌi, ka aꞌ ineꞌene. 17

 Bweꞌituk juꞌu 
Bwala, junamaꞌa cheꞌa yoꞌotaka 
katekamta mak aneme, aapo, 

bwalam suuamta benasi amemak 
annee. Intok jiba yuu jiapsi 
betchiꞌbo, baꞌam am jiꞌituane. Juꞌu 
intok achai Lios, jakwoo juniꞌi ka 
intok bem jiokot eeneꞌ betchiꞌbo 
amemaktune.

Woo busanika juꞌu machilaa, 
intok juꞌu sawai tomie yaꞌari 
kopaalim aꞌ tattaawaaꞌum

8  Jukaꞌ bwalata juchi jukaꞌ 
senuk, iniamak woo busanik, 

ammea am sumaꞌim, aꞌ chuktako, 
junaman teekau, chuubaa, kopala 
taawak. 2 Junama lautipo jumeꞌ 
woo busan ankelesim, jiba Liojta 
bichapo jaꞌabwekame ne bichak. 
Junameꞌe, woo busan sisiꞌiwok 
kusiam makwak. 3 Chukula intok 
ket, juchi senu ankeles ama yepsak, 
sawai tomie yaꞌarita, kopaalim 
ama tattaawaꞌuta weiyaakai. 
Intok Liojta ama yoꞌori betchiꞌbo, 
mesata bichapo kiktek. Junaꞌa 
intok, kopaalim benam juebenam 
makwak. Junuen siꞌime jumeꞌ 
Liojta yoemiam, aapoꞌiku bicha 
bem teuwaaꞌu mak nau am kuutaꞌ 
betchiꞌbo. Intok junamaꞌa, cheꞌa 
yoꞌota yeyesaꞌabichapo, mesaa, 
sawai tomie yaꞌarita, Liojta ama 
yoꞌoriwaꞌpo am joak. 4 Juꞌu intok, 
kopaal bwichia, junae ankelejta 
mam betana, achai Liojta katekaꞌu 
jikau yuumak. Jumeꞌ Liojta 
yoemiam, aapoꞌiku bicha bem yee 
nokriaꞌu mak weyekai. 5 Junak 
intok juꞌu ankeles, jukaꞌa, kopaalim 
ama tattaawaꞌuta nuꞌuka, junamaꞌa 
mesapo, oubammea aꞌ tapuniak. 
Intok junamaꞌa, bwiapo koꞌom 
aꞌ jimmaak. Junak intok unnaa 
kusisi jiiak. Intok yukuta ruꞌuti jiaꞌa 

APOKALIPSIS 7 ,  8



627

benasia, intok yuku beoktia. Juꞌu 
intoko bwia au yoyoak.

Jumeꞌ sisiꞌiwook kusiam
6

 Junak intok, jumeꞌ ankelesim, 
woo busanika, woo busanim 
sisiꞌiwook kusiam, am jiutua 
betchiꞌbo ama yeu japtek.

7
 Senuk, bat junameꞌe ankelesim 

betana, aꞌ kusiawata jiutuak. Junak 
intok tejam bwiau yojtek. Intok 
ketchia juꞌu taji, ojbo kuraika 
bwiau koꞌom yojtituawak. Ka 
tua, taa batte nasuk aman, jum 
bwiapo juꞌu ayukame beetek. Junae 
beekika juꞌu juya intok juꞌu basso 
siarika beetek ketchia.

8
 Iniamak woika, juchi juꞌu senu 

ankeles, aꞌ kusiawata jiutuak. Junak 
intok, senu bweꞌu kauta benakai, 
beeteka baweu koꞌom jimmaatuk. 
Juꞌu baawe intok, ka tua, taa batte 
nasuk aman, ojbota benasi taawak. 
9

 Intok ka tua, batte nasuk aman, 
siꞌime juꞌu bawepo jiapsame kokkok. 
Jumeꞌ intok ama bwere kari 
bebenam kanoam, ket jiba junae 
beekika ama mojaktek.

10
 Iniamak bajika, juchi juꞌu senu 

ankeles aꞌ kusiawata jiutuak. Junak 
intok, choki, unnaa bweꞌuuka, teeka 
betana koꞌom wechek. Tachiriata 
beeteꞌe benasia. Ka tua, taa batte 
nasuk aman batwem intok jumeꞌ 
senneꞌekam amet koꞌom wecheka. 
11

 Junaꞌa choki intok, Ajenjoꞌ tean aꞌ 
chibuekaꞌ betchiꞌbo. Ka tua, taa batte 
nasuk aman, jumeꞌ baꞌam juꞌu chokita 
betchiꞌbo chibusi aayuk. Juebenaka 
intok junameꞌe baꞌammea kokkok. 
Bweꞌituk junameꞌe chibusi ayukai.

12
 Iniamak naikika, juchi juꞌu 

senu ankeles aꞌ kusiawata jiutuak. 

Junak intok, ka tua taa batte nasuk 
aman, juꞌu taꞌa, juꞌu meecha intok 
jumeꞌ chokim nasontuk. Junuen san, 
junameꞌe siꞌime, ka machisi taawak. 
Intok junuen, ka tua taa batte nasuk 
aman, junameꞌe taewaimmet intok 
tukaariammet, kaita tachiriatuk.

13
 Intok ket sepia, bweꞌu juchajita 

benaka, senu ankelejta ne aꞌ bichak 
intok aꞌ jikkajak, mekka betana, 
teekapo nasuk luula neꞌeeka. Intok 
tuꞌisi kusisi chaaemta:
―Tua jiokot ameu yeu weene, 

jumeꞌ bwiau jiapsammewi. Juchi 
wate jumeꞌ baji ankelesim, kusiam 
bem jiutuaneeꞌum betchiꞌbo ―ti 
jiakai.

9  Iniamak mamnika, juchi 
juꞌu senu ankeles aꞌ 

kusiawata jiutuak. Ne intok, 
teeka betana, chokita bwiau 
koꞌom wechiata ne aꞌ bichak. 
Junaꞌa choki intok, ankelejtakai, 
mekka koꞌom wojoꞌoriata aꞌ 
etapo betchiꞌbo, lutuꞌuriakai. 
2

 Junaꞌa sep su, junakaꞌa koꞌom 
wojoꞌoriata, aꞌ etapok. Bweꞌu 
bwichia intok junama yeu kiktek. 
Unnaa bweꞌuuka, tajipo jitaa 
tattaawaꞌabenaku. Juꞌu bwichia 
intok, junamaꞌa wojoꞌoriapo yeu 
sikame, taꞌata ka machisi tawaak. 
Intok jukaꞌ jekata juniꞌi. 3 Junamaꞌa 
bwichiapo intok, bwere waka 
woꞌochim benaka ama yeu sajak. 
Inim bwiapo siꞌimekut neꞌekai. 
Jumeꞌ waka woꞌochim intok ket, 
utteꞌakan, inim, jumeꞌ machilim 
benasia. 4 Junameꞌe, bwiapo juyata 
oo basota siulata intok kia jitaa 
ouwota juniꞌi, intok kia jumeꞌ bwere 
juyam, ka bem nasonteneꞌ betchiꞌbo 
tejwaatuk. Alla jukaꞌ yoemrata, 

koba mejeꞌeku, achai Liojta 
betana machilaata ka aꞌ jipueme 
jiba tejwaawak. 5 Taa junameꞌe, 
jukaꞌ yoemrata ka bem aꞌ suꞌaneꞌ 
betchiꞌbo au bittuawak. Ala, mamni 
mechammeu tajtia, koꞌokosi bem 
am jooneꞌ betchiꞌbo jiba. Junameꞌe 
intok, yee jujjako, machilta senuk 
aꞌ jujjakaꞌa benasia koꞌokoekan. 
6

 Junameꞌe taewaimmetchi, juꞌu 
yoemra kokopeene. Taa ka kokkone. 
Intok junuen kokopeaka juniꞌi, 
kokkowame kaita tune.

7
 Junameꞌe woꞌochim, kabaꞌim 

nassuawaꞌu bicha kateme 
bebenaekan. Bem kobammet, sawai 
tomie yaꞌarita bebenam amet 
joꞌariakan. Intok yoem pujbakame 
benaekan. 8 Jamutta tettebem aꞌ 
chonekaꞌa benasia, chonekan. Intok 
jumeꞌe, bem tamim, ousei tamim 
bebenaekan. 9 Junameꞌe, siꞌime 
bem takaa, sisiꞌiwookie bem emo 
ania benasia machiakan. Juꞌu 
intok, junameꞌe masam jiawai, 
juebena kabaꞌi kaarom, nassuawaꞌu 
bicha tenneꞌe benasi jiian. 10

 Jumeꞌ 
bem bwasiam, machil bwasia 
benaekan. Junaen wichakai. Intok 
junameꞌe, mamni mechammeu 
tajtia yoemrata bem koꞌokosi 
jooneꞌ betchiꞌbo, bem bwasiampo 
utteꞌakan. 11

 Junameꞌe woꞌochim, 
ameu yoꞌota jipuen, bwiapo koꞌom 
wojoꞌoriapo ankeles. Iniꞌi ankeles, 
ebreo nokpo Abbaron tean. Rieeko 
nokpo intok, Apolyon tea, juꞌu jita 
luꞌu luꞌutame, ti teuwaa.

12
 Wepulaka jaibu simsuk juꞌu 

ama butti jiokot emo bitwame. Taa 
ketuni juchi woika beꞌee.

13
 Iniamak busanika, juchi juꞌu 

senu ankeles, aꞌ kusiawata jiutuak. 

Junak intok jiawaita ne jikkajak, 
achai Liojta bichapo, mesa sawai 
tomie yaꞌarita betana yeu weyemta. 
14

 Junaꞌa jiawai intok, juchi inia 
mak busanika, juꞌu ankelejtau, juꞌu 
sisiꞌiwook kusiata jipuemtawi inen 
jiiak:
―Naikika, jumeꞌ ankelesim 

suꞌu tojine, jumeꞌe, bweꞌu batwee 
Eupraatej teaꞌanaapo sumaꞌim ―ti 
jiiak.

15
 Junuen jumeꞌ naiki ankelesim 

suꞌu tojituk, ka tua, taa batte 
nasuk aman, yoemrata aꞌ suꞌa 
betchiꞌbo. Bweꞌituk inimeꞌe, jiba 
junama lauti betchiꞌbo intok junae 
taewaita intok junae mechata intok 
junae wasuktiata betchiꞌbo yeu 
puꞌarimtukan. 16

 Junameꞌe betana 
jumeꞌ sontaom kakabaꞌekame, 
bem jaikiakaꞌuta ne aꞌ jikkajak. 
Junameꞌe intok, wooi sien miiyon 
tukan.

17
 Junuen san ne, junameꞌe 

kabaꞌim am bittuawak tenkupo 
benasia. Jumeꞌ intok amet 
kateme, tawit, sisiꞌiwookie emo 
pattalamtukan, sikiisia, teweesia 
intok sawaisi yokaꞌimmea. Jumeꞌ 
intoko bem kabaꞌim, ouseim benam 
kokobakan. Intok inimeꞌe, bem 
tenpo, taji, bwichia intok asupreta 
beeteꞌe benasi yeu weaman. 18

 Ka 
tua, taa batte nasuk aman, juꞌu 
yoemra iniae baji weemtae 
kokkok. Kabaꞌim betana tenpo yeu 
weyemtae. Tajie, bwichiae, intok 
asupretae. 19

 Bweꞌituk junameꞌe 
kabaꞌim, tenpo intok bwasiapo 
junuen utteꞌakan. Bweꞌituk 
junameꞌe, bem bwasiam, bakotchim 
bebenaekan, kokobakai. Intok 
junammea yee koꞌokosi jooan.

20
 Taa juꞌu wate yoemra, 

tawakame, jumeꞌ inimeꞌe bajika 
jiokot yee joammea ka kokokame, 
ka tuꞌik bem boꞌo jooriaꞌu betana, 
ka aꞌ suꞌu tojak. Intok kia jumeꞌ ka 
tuꞌi jiapsim juniꞌi, jiba am yoꞌorekai. 
Intok kia jumeꞌ ka lutuꞌuriapo 
liosim yoꞌoriwame, sawai tomie oo 
tosai tomie oo sisiꞌiwookie, intok 
tetae intok kia kutae yaꞌarim, ka 
bichame intok ka jikkajame intok 
kia ka rejteme juniꞌi, jiba am 
yoꞌorekai. 21

 Intok kia bem yee 
suꞌaneeꞌu betana juniꞌi, ka emo 
temaek. Intok kia yee sibowamta 
betana, intok jaamuchim, ka 
am jujubeka, bem amemak emo 
tuꞌureeꞌuta, intok kia jukaꞌ bem jita 
eꞌetbwaꞌu betana juniꞌi, ka aꞌ suꞌu 
tojak.

Juꞌu ankel, jumeꞌ ili liprom jipueme

10  Junak intoko, juchi 
senu ankelejta, tuꞌisi 

utteꞌakamta, teeka betana, namupo 
koꞌom weyemta ne bichak. Intok 
aꞌ kobawa bepa, teweika, sawaika 
intok sikiika, koꞌoi, ae bepa 
jipuen. Aꞌ pujbawa intok, taꞌata 
benasi tachiriakan. Jumeꞌ intok, 
aꞌ wokiwam, taji buaktiam 
jaꞌabwekaꞌa benaekan. 2 Aꞌ mampo, 
ili jiꞌosiam etapoim jipuen. Intok 
batatana aꞌ wokimmea, bawepo 
weyekan. Mikoꞌotana intok bwiapo 
wokekan. 3 Junak intok, utteꞌaka 
chaaek, ouseita aꞌ jijiaꞌa benasia. 
Junakaꞌa intoko junuen aꞌ jijiako, 
woo busanika yuku jimaarim 
benaka, bem teuwaari jikkajituk. 
4

 Woo busanika junameꞌe jiusuko, 
junakaꞌa bem teuwaaꞌuta ne 
aꞌ jiꞌojtebaen, taa teeka betana 

jiawaita inen neu jiamta ne aꞌ 
jikkajak:
―Junameꞌe woo busanika junuen 

kusisi jiakame teuwaakaꞌuta, 
empola aꞌ juꞌuneiyaane. Intok ka aꞌ 
jiꞌojtene ―ti jiiak.

5
 Chukula ket juꞌu ankeles, 

baweta bepa intok bwiata bepa 
weyeka, in bichakaꞌu, batatana 
teekau jikau mamtek. 6 Intok jukaꞌ 
jiba yuu jiapsamta, jukaꞌ teekata, 
bwiata intok jukaꞌ baweta, intok 
siꞌimeta wakaꞌa junamaꞌa ayukamta 
juꞌunaktemta, aꞌ teuwaaka aꞌ 
lutuꞌuriatekai:
―Kaita intoko boꞌo bitwame 

tune ―ti jiakai―. 7 Bweꞌituk jukaꞌ 
taewaita yumako, junak iniamak 
woo busanika, jukaꞌ ankelejta 
sisiꞌiwook kusiata aꞌ jiutua taiteko, 
junak jukaꞌ achai Liojta, aapoꞌik jiba 
juꞌuneiyaaka yeu weenemta, jaibu 
aꞌ yumaꞌasukaꞌuta juꞌuneiyaanaa. 
Aapoꞌik jiba inia betana jaibu jumeꞌ 
aapoꞌik yeu puꞌarim chukula yeu 
weenemta teteuwaame, bempoꞌim aꞌ 
juꞌuneiyaatuariakaꞌa benasia.

8
 Juꞌu jiawai, cheꞌa bat in 

jikkajakaꞌu, juꞌu teeka betana 
weyeme, juchi weeꞌpo neu nokaka, 
intok inen neu jiiak:
―Noolia, juꞌu ankeles, baweta 

bepa, intok bwiapo weyekamtau 
sikaa, intok jumeꞌ ili jiꞌosiam 
etapoim, mampo aꞌ jipueꞌum, am 
nuꞌune ―ti neu jiakai.

9
 Nejpo intoko junae ankelejtau ne 

siika, jumeꞌ ili jiꞌosia jiꞌojteim intok 
ne au aꞌawak. Junak intok aapo 
inen neu jiiak:
―Jiba, am nuꞌee, am bwaꞌane 

―ti neu jiaka―, em tenpo mumu 
baꞌawam benasi kakane, taa am 

bwaꞌasuko, chukula chibusi aune 
―ti jiiak.

10
 Junak intoko, jumeꞌ jiꞌosiam, 

juꞌu ankelejta mampo ne am nuꞌuka. 
Junameꞌe intok ne am bwaꞌaka. 
Intok in tenpo kakaekan. Taa 
chukula nee am bwaꞌasuko, chibusi 
aayuk. 11

 Sep ket inen neu jiuwak:
―Utteꞌa, juchi em aꞌ teuwaaneꞌpo 

jukaꞌ achai Liojta siꞌime, ka nanau 
machi yoemrata betana intok ka 
nanau maisi machik nokame betana 
intok jumeꞌ cheꞌa yoꞌo yaꞌarim 
betana, jukaꞌ aꞌ teuwaaꞌuta.

Jumeꞌe, woika, Liojta 
betana bittuarim

11  Junak intok, bakata benak 
nee makwak, jitaa ae 

tammachiawaꞌu benak. Intok inen 
neu jiuwaak:
―Kikteka, sikaa, intok achai Liojta 

teꞌopota aꞌ jai beetchiakaꞌuta intok 
jukaꞌa, Liojta ama yoꞌoriwaꞌuta, 
mesata, jai beetchiakaꞌuta aꞌ 
juꞌuneiyaane. Intok jumeꞌ junamaꞌa 
aneka, Liojta yoꞌoreme am 
naꞌikiane. 2 Taa junamaꞌa teꞌopopo 
paꞌaria tana tebata mayoata, ka 
aꞌ tamachiane. Bweꞌituk junaꞌa, 
jumeꞌ ka inim jomemmeu suꞌu tojiri. 
Junameꞌesan, woi taka intok ama 
wooi mechammeu tajtia, Liojta 
bweꞌu joꞌaraꞌ teaꞌpo, bempo, bem 
eaꞌuta joaka ama anne. 3 Inepo 
intoko ―ti jiia juꞌu achai Lios―, 
wooim jumeꞌ nee betana nokneeme, 
ne aman bittuane. Junameꞌe intok, 
miil intok ama wooi siento, intok 
ama baji taka taewaimmeu tajtia 
ama annee, chuchukuik atteakai.

4
 Inimeꞌe woika Liojta betana yeteu 

nokneeme, junameꞌem, wameꞌe 

wooi oliibo ouwom teuwaaꞌu, 
intok jumeꞌ woika kanteelam 
ama jajaꞌabwawaꞌum, achai Lios, 
bwiata juꞌunaktekamta bichapo 
jaꞌabwaim. 5 Senuk, inimmeu aꞌ 
suabaao, bempo, tenpo tajita yeu 
rejtitua. Jumeꞌ am bejeꞌeka aneme, 
tokti am tattaa. Intok junuen mukne, 
jabetaka juniꞌi, am bejeꞌeka aneme. 
6

 Inimeꞌe, Liojta betana kateme, 
junuen utteꞌak, jukaꞌ teekata, bem 
aꞌ chaꞌatutuaka, junuen ka yukneꞌ 
betchiꞌbo, jumeꞌ taewaimmet, 
achai Liojta betana bem yeteu 
noksuꞌutajtia. Intok ket utteꞌak, 
jumeꞌ baꞌam, ojbota benasi bem am 
yaꞌaneꞌ betchiꞌbo. Intok jumeꞌ inim 
bwiapo jiapsame, jiokot bem emo 
am bittuaneꞌ betchiꞌbo, jitae juniꞌi 
koꞌokoata bem joaꞌue, jaikisi bem 
aubaeꞌebeekisia. 7 Taa junameꞌe, 
jukaꞌ bem tekilta am chupaꞌasuko, 
juꞌu bwia wojoꞌoku, mekka koꞌom 
betana, majjaiwatchika jita ama 
yeu weeneeme, amemak nassuane, 
am kobaka intok am suꞌane. 
8

 Junameꞌe, jumeꞌ bem takaam, 
jum bweꞌu joꞌarapo naj katwaꞌapo 
suꞌu tojinaa. Jukaꞌa, itom achai, 
kuuset aꞌ poponwakaꞌpo. Iniꞌi 
inikaꞌa teuwaabaawaꞌpo, bweꞌu 
joꞌara Sorooma, intok ket bwiaraa 
Ejiptoꞌ tea. 9 Intok baji taewaim 
intok ama nasuk taewaita yumaꞌu 
tajtia, siꞌimekut betana, juꞌu ka 
nanau machi yoemra, intok taꞌabwik 
nokame, junameꞌe suꞌawakame, bem 
takaam ama bitne. Intok junameꞌe, 
kaabem am maꞌaa iꞌane. 10

 Inim 
bwiapo jumeꞌ jiapsame, alleene, 
junameꞌe kokkokaꞌ betchiꞌbo. Intok 
junuen, tua alleakai, bempo naas jita 
emo mimikne. Bweꞌituk junameꞌe 

wooi oꞌowim, achai Liojta betana 
yeteu nokaꞌum, ame betchiꞌbo 
jiokot emo bitwame tukan. 11

 Taa 
chukula, jumeꞌ baji taewaim intok 
ama nasuk taewaita simsuko, juꞌu 
Lios juchi am jiapsituak. Junameꞌe 
intok juchi jootek. Intok siꞌime jumeꞌ 
am bichakame, tuꞌisi womtek. 12

 Sep 
ketchia, junameꞌe woika, Liojta 
betana yeteu nokame, teeka betana 
jiawaita utteꞌakamta jikkajak:
―Aꞌabo em jikau jaꞌamu ―ti ameu 

jiamta.
Junameꞌe intok, namupo teekau 

sajak. Jumeꞌ intok am bejeꞌeka 
aneme am bichak. 13

 Junamaꞌa 
lautipo, bwia tuꞌisi au yoyoak. Intok 
rebbeika, junaꞌa bweꞌu joꞌaraa, 
koꞌom wechek. Intok woo busan 
miiltaka, junakaꞌa au yoyoaꞌpo 
kokkok. Intoko juꞌu wate yoemra, 
ka kokokame, ama butti majjaekai, 
Liojta, teekau katekamta yoꞌorek.

14
 Jaibu woika, jumeꞌ amet tua 

jiokot emo bitwame sakaꞌasuk. Taa 
ket, inia mak bajika, jiokot emo 
bitnaame lauti yumaꞌane.

Woo busanika juꞌu sisiꞌiwook kusia
15

 Iniamak woo busanika, juchi 
juꞌu senu ankeles, aꞌ kusiawata 
jiutuak. Junak intok, teekau 
jiawaim, tua utteꞌaka jikkajituk:

Inim bwiapo, siꞌime jumeꞌ 
yaꞌuraam, itom achai Liojtau 
intok juꞌu Krijto, aꞌ yoemiabeu 
emo suꞌu tojila.

Aapo intok, jiba yuu 
wasuktiammeu tajtia nesaune,

ti jiame.
16

 Junak intoko, jumeꞌ senu taka 
ama naikika, yoꞌotaka, achai Liojta 
bichapo ket jum yoꞌowem jojoyeꞌpo 

jokame, tonommea jaꞌabweka, 
bwiau tajtia koꞌom pujbaka intok 
junuen Liojta yoꞌorekai, 17

 inen 
jiakai:

Enchi te bai sae, achai Lios, 
siꞌime utteꞌakame.

Empo iꞌan jiapsame, bat 
naatakai juniꞌi.

Bweꞌituk empo aꞌ mabetla, 
siꞌimem bepa em 
yoꞌotuneeꞌuta.

Intok empo jaibu nesawe,
ti jiakai.
 18 Jumeꞌ ka nanau machika 

yoemram, ka alleaka, 
omtemme.

Taa yumaꞌasuk juꞌu taewai, em 
aet yee jiokot emo bittuaneeꞌu.

Intok ketchia juꞌu taewai, jumeꞌ 
kokkoarim em am yaꞌuraa 
bittuaneeꞌu.

Intok empo, jumeꞌ ee betana yeu 
puꞌarim, yeteu noktuawame, 
intok jumeꞌ wepulsi eu emo 
suꞌu tojilame,

Intok jumeꞌe, enchi yoꞌori 
taꞌaaka jiapsame, empo, jukaꞌ 
ameu tuꞌik am bittuane.

Kia jumeꞌ cheꞌa eiyaawame oo 
kia jumeꞌ ka eiyaawame juniꞌi.

Intok ket, inim bwiapo, jumeꞌ 
siꞌimeta luꞌutame, em am 
luꞌutaneeꞌu.

19
 Junak intok, teekau, juꞌu achai 

Liojta teꞌopo etapowak. Junamaꞌa 
wajiwa intok, aapoꞌik bemela 
lutuꞌuria aꞌ yaꞌariwa, juꞌu kaaja, 
sawai tomie yaꞌari aꞌ teuwaame, 
ama bittuk. Yuku beꞌoktiam intok 
yeu machiak. Intok jiawaim, kusisi 
yuku ruꞌuti jiaꞌa benasi jiakai. Bwia 
intok tuꞌisi au yooan. Intok tua 
utteꞌaka tejam yukuk.

Juꞌu jamut intok juꞌu woo 
busanim kobakame

12  Junak intok, teekau, 
machilaa yeu machiak. 

Senu jamut, taꞌata benasi beojkok 
tajoꞌorekai. Juꞌu intok meecha, aꞌ 
wokim betuk katekan. Intok woj 
mamni ama wooi chokekamta sawai 
tomie yaꞌarita, kobat aet yechaꞌikai. 
2

 Iniꞌi jamut abe yeu kikten. Intok 
wantiriammea tuꞌisi chaaen. 
Bweꞌituk baꞌasoabaekai, jiokot au 
bichan. 3 Junamaꞌa lauti, juchi senu 
machilaa, teekapo yeu machiak. 
Jitaa jiapsaka, unnaa bweꞌuuka, 
sikiika, woo busanim kobakai. Intok 
woj mamnim awakai. Intok weꞌepul 
aꞌ kobammet, jitae yaꞌarim aet 
joꞌariakan. 4 Iniꞌi, aꞌ bwasiae, jumeꞌ 
chokim teekapo aukame, ka tua, 
taa batte nasuk aman am biaktaka, 
bwiau koꞌom am beebak. Junak 
intok iniꞌi, woo busanim kobakame, 
juꞌu jamut, yeu kiktebaemta 
bichapo kiktek, junae uusi, yeu aꞌ 
tomteko, sep aꞌ bwaꞌabaekai. 5 Juꞌu 
jamut intok, oꞌouta asoak. Iniꞌi 
san, sisiꞌiwook baarata jipueka, 
cheꞌa bepa yoꞌo yaꞌuraataka, 
siꞌime ka nanau machi yoemratau 
yoꞌotuneekai. Sep intok junaꞌa, jukaꞌ 
aꞌ asoawata uꞌaawak. Intok iniꞌi, 
achai Liojta aapoꞌik cheꞌa yoꞌotaka 
aꞌ katekaꞌu tojituk. 6 Juꞌu jamut intok, 
bamseka, bweka paꞌariau bicha 
yeu siika, jumun, achai Liojta jaibu 
aꞌ yebij iꞌaꞌawi. Junuen junamaꞌa aꞌ 
jiꞌibwatuanaꞌ betchiꞌbo, senu miil 
ama woi siento intok ama baji taka 
taewaimmeu tajtia.

7
 Chukula intok ket, teekapo 

nassuawame ama yeu siika. 

Junamaꞌa juꞌu ankelesimmeu 
yoꞌowe, Mikel teame, intok jumeꞌ 
aamak eame ankelesim, jukaꞌ 
sikiika woo busanim kobakamta 
bejeꞌeka nassuak. Juꞌu intok, woo 
busanim kobakame intok jumeꞌ 
aamak eame ankelesim, ket 
nassuak. 8 Taa inimeꞌe ka yoꞌoka 
yeu sajak. Teekau intok, kaita intok 
lutuꞌuria ame betchiꞌbo aukan. 
9

 Junuen san beja, junaꞌa sikiika, 
woo busanim kobakame, junamaꞌa 
yeu bepwak. Tua cheꞌa bat naatakai 
waꞌa au bakot yaakame, juꞌu yee 
bai tattaꞌaame, intok bebejeꞌeri, juꞌu 
ka tuꞌikut yee nanaꞌatejome. Iniꞌi 
intok jumeꞌ aamak eame ket bwiau 
koꞌom woꞌotawak.

10
 Junak intok, teekau, jiawaita 

utteꞌaka inen jiamta ne jikkajak:
―Juꞌu taewai aet yee jinneꞌunaaꞌu 

jaibu yumaꞌasuk, aapoꞌik betana 
utteꞌawa intok jukaꞌ itom Lios, 
yoꞌotaka aꞌ nesauneo. Intok 
aꞌ yoemiawata, Krijtota, cheꞌa 
aꞌ nesauneo. Bweꞌituk juꞌu, jumeꞌ 
Krijtopo itomak werim, ka tuꞌikut am 
nanaꞌatejome yeu beepri. Juꞌu, taewait 
intok tukaariat naa buustia itom achai 
Liojtau am nanaꞌatejooꞌu. 11

 Jumeꞌe, 
Krijtopo ito mak werim aꞌ kobaꞌi, 
Bwalata meꞌewakamta bem sualekaꞌ 
betchiꞌbo. Intok achai Liojta betana 
jukaꞌ nok lutuꞌriata bem aꞌ lutuꞌuria 
yaꞌari betchiꞌbo. Bweꞌituk suꞌanaaka 
juniꞌi, ka emo beutiak. 12

 Junuen 
san emeꞌe teekau jiapsame, tua 
alleene. Taa tua jiokot machine, jumeꞌ 
inim bwiapo intok jumeꞌ bawepo 
jiapsame betchiꞌbo. Bweꞌituk juꞌu 
bebejeꞌeri, tuꞌisi oꞌomtilatakai emou 
koꞌom yebijlaa. Bweꞌituk juꞌunea aꞌ 
bwijnaaꞌuta, abe aꞌ yumaꞌapo.

APOKALIPSIS 12



633

13
 Juꞌu, sikiika woo busanim 

kobakame intok, juꞌuneakai, bwiau 
koꞌom aꞌ jimmaatukaꞌpo, juꞌu jamut, 
oꞌouta asoakamtau sua taitek. 
14

 Taa junaꞌa jamut, bweꞌu juchaji 
masam benam makwak, junuen, aꞌ 
yebijneeꞌu, bweka paꞌariau bicha 
aꞌ niꞌineꞌ betchiꞌbo. Mekkaa, ka 
junae bebejeꞌerita beꞌemu. Jumun 
aꞌ jiꞌibwatuanaꞌawi, baji wasuktiam 
intok ama nasuk wasuktiammeu 
tajtia. 15

 Juꞌu, cheꞌa bat naataka au 
bakot yaakame, aꞌ tenpo, baꞌam 
yeu simtuak, junuen batweta 
yaꞌabaekai, junakaꞌa jamutta aꞌ nuk 
simneꞌ betchiꞌbo. 16

 Taa juꞌu bwia, 
jukaꞌ jamutta aniak. Bweꞌituk junaꞌa 
bwia, jukaꞌ bebejeꞌerita, tenpo 
baꞌata yeu simtuakaꞌuta, aꞌ nuꞌuka. 
17

 Iniamak san juꞌu sikiika woo 
busanim kobakame, tuꞌisi oꞌomtek 
junakaꞌa jamutta bejeꞌekai. Junak 
intok sikaa, junae jamuttat yeu 
katriam tawalammak nassuabaekai. 
Jumeꞌ achai Liojta betana nesaurim 
nok jikkajame. Intok jumeꞌe, jukaꞌ 
lutuꞌuriata ka koptame, Jesukrijtota 
betana lutuꞌuriateita.

Wooika, jumeꞌ jita naikim wokekame

13  Bawe mayoat kikteka, ne 
intok junamaꞌa bawepo 

baꞌapo betana jitaa, jikau weyemta 
ne bichak. Woo busanim kobaka, 
intok woj mamnim awakamta. 
Intok weꞌepul aꞌ awammet, 
jita, sawai tomie yaꞌarim aet 
joꞌariakan. Aꞌ kobawammet intok, 
Liojta bejeꞌeka jaana nokame aet 
jiꞌojteitukan. 2 Iniꞌi jita, naikim 
wokekamta in bichakaꞌu, juꞌu 
yookota benaekan. Joosoꞌ teamta 
benam intok wokekan. Intok 

ouseita benak tenekai. Juꞌu intok, 
sikiika, woo busanim kobakame, 
junakaꞌa, aapoꞌik betana utteꞌata 
intok siꞌimem bepa yoꞌotaka aꞌ 
nesauneeꞌuta aet autuak. 3 Junae 
jita, naikim wokekamta, wepul aꞌ 
koba, muk maisi koꞌokosi yaꞌatukan. 
Taa jum, muk maisi koꞌokosi 
aꞌ aulaꞌpo, tuꞌireak. Intok siꞌime 
aniat, juꞌu yoemra aꞌ suumꞌeiyaaka 
intok junau emo suꞌu tojak aꞌ 
yoemꞌeiyaakai. 4 Intok jukaꞌ sikiika, 
woo busanim kobakamta, inimeꞌe 
aꞌ yoꞌorek. Bweꞌituk, aapoꞌik jukaꞌ 
naikim wokekamta, utteꞌata aet 
autuakaꞌ betchiꞌbo. Intok jukaꞌ 
naikim wokekamta, ket bempo aꞌ 
yoꞌorek, inen jiakai:
―Kaabe ale benaka machika aane. 

Intok kaabe aꞌ bejeꞌeka nassuane ―
ti jiakai.

5
 Ketchia, iniꞌi naikim wokekame, 

suawakamta aꞌ teuwaa betchiꞌbo, 
ujyoik intok Liojta bejeꞌeka, jaana 
aꞌ nokneꞌ betchiꞌbo suawata aet 
autuak. Intok woi taka intok ama 
wooi mechammeu tajtia aꞌ yoꞌotaka 
aꞌ nesauneꞌ betchiꞌbo lutuꞌuriakan. 
6

 Intok tua junuen aayuk, Liojta 
bejeꞌeka, jaana nookak. Intok 
ka aꞌ yoꞌotukaꞌa benasia, ka aꞌ 
yoꞌorek. Liojta teꞌopowata intok 
kia jumeꞌ teekau jiapsame juniꞌi, 
ka yoꞌorek. 7 Intok ketchia, jumeꞌ 
achai Liojta yoemiam bejeꞌeka 
aꞌ nassuatuawak, junameꞌe 
aꞌ kobaꞌu tajtia. Intok siꞌime 
aniat ka nanau machi yoemra, 
ka nanau machik nokammeu, 
ameu aꞌ yoꞌotuneꞌ betchiꞌbo 
au lutuꞌuriatuawak. 8 Junakaꞌa 
naikim wokekamta, siꞌime jumeꞌ 
inim bwiapo jiapsame, aꞌ yoꞌorek. 

Jumeꞌe, bem team, Bwalata jiꞌosiam, 
jiba yuu betchiꞌbo jiapsineeme 
jiꞌojteimpo, ka ama jiꞌojteim. Juꞌu 
kee aniata juꞌunaktewao naateka, 
aꞌ meꞌetuneꞌe betchiꞌbo yeu 
puꞌawakame.
 9 Juꞌu aꞌ mammatebaeme aꞌ 

jikkajine.
 10 Jumeꞌe, watem etaꞌ betchiꞌbo, 

am bwiseka am utteꞌa 
jooriame,

Ket bempo jiba junaen yaꞌanaa.
Intok wameꞌe, tebe kuchiꞌimmea 

yee suꞌarime,
Ket bempo jiba junaen yaꞌanaa.

Inia betchiꞌbo san, jumeꞌ 
Liojta yoemiam, utteꞌa, yoꞌowe 
Jesukrijtotat eaka, a bem boꞌo 
bitneꞌpo.

11
 Chukula ket ne juchi seenuk, 

naikim wokekamta bichak, bwiapo 
yeeu, jikau weyemta. Iniꞌi, bwalata 
benam wooim awakan. Taa 
iniꞌi, juꞌu sikiika, woo busanim 
kobakamta benasi nookan. 12

 Intok 
iniꞌi, cheꞌa bat naikim wokekamta, 
bawepo yeu sikamta benasi, yoꞌo 
nesaweka, junae mak aane, intok 
aamak eakai. Iniꞌi intok, inim 
bwiapo, siꞌime jiapsame, jukaꞌ 
baꞌapo, cheꞌa bat yeu sikamta am 
yoꞌorituan, jukaꞌ kobat muk maisi 
koꞌokosi aulataka tuꞌireakamta. 
13

 Ketchia, iniꞌi, machilaata, ka 
a jootu maisi machik jooan. 
Tajita juniꞌi, teeka betana koꞌom 
weamtuakai, juꞌu yoemrata bichapo. 
14

 Intok iniꞌi, machilaae, junae 
cheꞌa bat yeu sikamta mak aneka, 
aꞌ jootuawaꞌue, junuen jumeꞌ inim 
jiapsame am bai taꞌaak. Intok 
junamet nesawek, juꞌu muk maisi 
koꞌokosi yaꞌaritaka, ka mukukamta 

benak, jitae bem aꞌ yaꞌaneꞌ 
betchiꞌbo. 15

 Juꞌu intok, naikim 
wokeka, chukula yeu sikame, 
utteꞌatuawak, jukaꞌ bat yeu sikamta 
benak, yaꞌarita, jiapsiwamta aet 
autuaꞌ betchiꞌbo. Junuen, junakaꞌa 
yaꞌarita aꞌ nokneꞌ betchiꞌbo. Intok 
siꞌime jumeꞌ ka aꞌ yoꞌoreme, am 
suꞌa tebo betchiꞌbo. 16

 Intok 
ketchia, siꞌimem, jumeꞌ eiyaawame 
intok jumeꞌ ka eiyaawame juniꞌi, 
totomekame intok kaita jipueme 
juniꞌi, intok jumeꞌ tekokame, intok 
kia jumeꞌ ka tekokame juniꞌi, 
batatana mampo oo koba mejeꞌeku, 
bem ae juꞌuneiyaatuneeꞌuta, 
machilaata amet aꞌ yaꞌa tebok. 
17

 Intok kaabe a jita jinunee oo a 
jita nenkinee juniꞌi, juꞌu naikim 
wokekamta betana machilaata ka 
aet yaꞌaritakai, oo junae naikim 
wokekamta team oo junae team 
jumeꞌ nuumerom. 18

 Iniat juꞌunee 
betchiꞌbo koba suawata waata. 
Juꞌu intoko suawaka juꞌuneame, 
jukaꞌ naikim wokekamta aꞌ team 
juꞌuneiyaa betchiꞌbo tuꞌisi aꞌ 
bichaka, numerompo am jariune. 
Bweꞌituk junaꞌa nuumero, jiba inim 
bwiapo jiapsamta teuwaa. Juꞌu 
nuumero intok, busan siento ama 
baji taka ama busani junaꞌa.

Jumeꞌ woo busan taka miil intok 
ama naiki miil taka, bwikame

14  Chukula intok ket, jukaꞌ 
Bwalata, kawi Sion teaꞌpo 

jikat weyekamta ne bichak. Inia 
mak intok, woo busan taka miil 
intok ama naiki miil taka, waate 
aamak jaꞌabwekan. Inimeꞌe, 
Bwalata intok aꞌ achai Liojta team, 
koba mejeꞌeku amet jiꞌojteim 

tukan. 2 Junamaꞌa lautipo, sep, 
jiawaita teeka betana weyemta ne 
aꞌ jikkajak. Junaꞌa, jiawai, bawe 
baꞌa biaktiam mayoau yumaka, 
kusisi am jiaꞌa benasi jiian. Intok 
yukuta, utteꞌaka, binwa kusisi aꞌ 
jiaꞌa benasia. Watem juebenam, 
bem aapam jiutuaꞌa benasia. 
3

 Junameꞌe intok, bemela bwiikim 
bwiikan. Liojta cheꞌa yoꞌotaka aꞌ 
katekaꞌabichapo. Intok naikika, 
jumeꞌ ama jiapsame bichapo. Intok 
jumeꞌ yoꞌotaka ama jokame bichapo. 
Junameꞌe bwiikim, kaabe a am 
suawaꞌun. Ala jumeꞌ woo busan 
taka miil intok ama naiki miiltaka, 
jumeꞌ inim jiapsame betana 
jinneꞌuwakame jiba. 4 Inimeꞌe 
junameꞌe, jumeꞌ ka jaamuchimmak 
emo tuꞌurisukame. Bweꞌituk bempo 
Liojta betchiꞌbo jiba jiapsa. Intok 
jukaꞌ Bwalata, ka aꞌ koptaka, jakun 
aꞌ aneo juniꞌi, aamak rejte. Inimeꞌe, 
achai Liojta intok juꞌu Bwalata 
betchiꞌbo, inim yoemrata betana 
jinneꞌurimtuk, jumeꞌe, cheꞌa bat 
kateka aꞌ mikwakaꞌum benasia. 5 Aa 
nokiꞌichia tua kaita amet teuwak. 
Bweꞌituk inimeꞌe, Liojta yoꞌotaka aꞌ 
katekaꞌabichapo, ka tuꞌuwata kaita 
yaꞌarika aane.

Baji, jumeꞌ ankelesim teuwaakaꞌu
6

 Junak intok, juchi senuk ankelejta, 
teekapo nasuk luula neꞌemta ne 
bichak. Iniꞌi, Jesukrijtota betana nok 
lutuꞌuriata intok weiyaan, tuꞌik intok 
jiba betchiꞌbo tunemta. Junuen jumeꞌ 
bwiapo jiapsammeu, siꞌime juꞌu ka 
nanau machi yoemratau, intok ka 
nanau maisi nokammeu aꞌ teuwaa 
betchiꞌbo. 7 Intok unnaa kusisi inen 
jiian:

―Achai Liojta emeꞌe ee 
majjaune, intok au bicha enchim aꞌ 
yoꞌoreeꞌuta, aꞌ teuwaane. Bweꞌituk 
yumaꞌasuk juꞌu taewai, aapoꞌik yee 
aet yaꞌuraa bittuaneeꞌu. Emeꞌe jukaꞌ 
teekata intok jukaꞌ bwiata intok 
baweta intok jumeꞌ senneꞌekam 
yaakamta aꞌ yoꞌorine.

8
 Iniet chaꞌakai intok, inia mak 

woika, juchi senu ankeles yepsak 
inen jiakai:
―Jaibu wetchuk, jaibu wetchuk 

juꞌu bweꞌu joꞌara Babiloonia, 
inim tuꞌisi eiyaawame. Bweꞌituk 
junamaꞌa siꞌimeta jukaꞌ ka nanau 
machi yoemrata, tiusi ama butti ka 
tuꞌikue aꞌ nayyotek.

9
 Sep ket, junaet chaꞌaka iniamak 

bajika, juchi senu ankelej yepsak, 
intok unnaa kusisi nokaka inen 
jiakai:
―Jabetaka juniꞌi, jukaꞌ naikim 

wokekamta intok kia jukaꞌ ale 
benasi yaꞌarita juniꞌi, aꞌ yoꞌoreko, 
intok inia betana koba mejeꞌeku 
oo aꞌ mampo jukaꞌ machilaata aet 
yaꞌa teboko, 10

 iniꞌi ket, achai Liojta 
betana, tua ka tuꞌika jiokot maachik 
bitne, aapoꞌik Liojta betana jukaꞌ 
tua ka aꞌ alleaꞌuta. Intok junuen, ka 
jiokoliwaka tajiꞌasuprekaꞌpo, jiokot 
au bitne, Liojta ankelesim intok juꞌu 
Bwalata bichapo. 11

 Juꞌu bwichia, 
junameꞌe, jiokot emo bichaꞌpo, jiba 
yuu betchiꞌbo ama jikau weene. 
Intok taewait intok kia tukaariat 
juniꞌi, kaita yum joꞌeriatune, jumeꞌe, 
jukaꞌ naikim wokekamta intok kia 
jukaꞌ ale benasi yaꞌarita juniꞌi, aꞌ 
yoꞌoreme, oo kia junae betana jukaꞌ 
machilaata mabetakame betchiꞌbo. 
12

 Inia betchiꞌbo san jumeꞌ Liojta 
yoemiam intok jumeꞌ Liojta betana 

nesaurim boꞌo jooriaka jiapsame, 
intok Jesukrijtota, ka koptaka aꞌ 
sualeme, utteꞌa, bettek ameu yumaꞌ 
nasuk, jiba a bem boꞌo bitneꞌpo.

13
 Junak intoko, teeka betana 

jiawaita weyeka intok inen neu 
jiamta nee jikkajak:
―Inikaꞌa jiꞌojtenee ti neu jiiak: 

“Inim bichau bicha, tua alleenee 
jumeꞌe, yoꞌowe Jesukrijtota sualeka 
kokoneeme.” Jeewi ti jiia juꞌu Liojta 
tuꞌu jiapsiwa, bweꞌituk juꞌu bem 
tekilta betana yum joꞌene. Juꞌu 
intok tuꞌika bem yaꞌari, junaman 
ameu tuꞌineeka amet juꞌuneiyaanaa.

Inim bwiapo juꞌu jichupawakame
14

 Junak intok tossaalaik namuta 
ne bichak. Junae namuta bepa 
intok, Liojta usita benak ama 
katekamta. Iniꞌi kobat, sawai tomie 
yaꞌarita aet yechaꞌikai. Bwaawi 
oosam intok mampo jipuen. 
15

 Teꞌopopo yeeu intok, juchi senu 
ankeles yeu siika. Juꞌu namuta 
bepa katekamtat inen utteꞌaka aet 
chaekai:
―Em osam nuꞌuka, jukaꞌ echita 

aꞌ toboktane. Bweꞌituk jaibu 
yumaꞌasuk juꞌu taewai. Juꞌu intok 
bwiapo eechi, tuꞌisuk.

16
 Sep su juꞌu namupo bepa 

katekame, jumeꞌ aꞌ osawammea 
echimuta chuktak. Intok jukaꞌ 
echita yeu sikamta aꞌ toboktak.

17
 Junak intoko juchi senu ankeles, 

teekau teꞌopota katekaꞌpo yeu siika. 
Junaꞌa juniꞌi ketchia, osam bwaawim 
weiyaakai. 18

 Intok mesaa, Liojta 
ama yoꞌoriwaꞌpo betana, juchi senu 
ankeles ama yeu siika, tajita yaꞌa 
betchiꞌbo, lutuꞌuriakai. Intok juꞌu 
bwawim osakamtau kusisi chaaek:

―Jumeꞌ em bwawi osam nuꞌuka, 
bwiau, jumeꞌ paꞌasi takam am 
toboktane. Bweꞌituk jaibu tuꞌi ―ti 
au jiiak.

19
 Juꞌu ankeles intok sep su, 

jumeꞌ aꞌ osawammea, echimuta 
chuktak. Intok jumeꞌ paꞌasim yeu 
sikame toboktak. Junaꞌa intok, am 
baꞌawaꞌu betchiꞌbo jitaꞌpo bweꞌuuku 
am toꞌaak. Iniꞌi san jukaꞌ Liojta, 
tua yee jiokot aꞌ bittuaneeꞌuta, aꞌ 
teuwaa. 20

 Jumeꞌ paꞌasim, jum 
bweꞌu joꞌaraapo mayoau, paꞌakun 
bicha baꞌawaꞌuwak. Intok jum bem 
toꞌaawakaꞌpo, ojbo ama yeu siikan. 
Kabaꞌim tenimmeu jikau yumakai. 
Intok baji sien kiloometrommeu 
tajtia buitekai.

Woo busan jumeꞌ ankelesim, woo 
busan koꞌokoata weiyaaꞌu

15  Jum teekau, juchi senu 
machilaata bweꞌuuka intok 

majjaiwatchik ne bichak. Woo 
busan ankelesim, woo busanika, 
jukaꞌ luꞌutineeka, yee jiokot emo 
bittuawamta weiyaakai. Junaemak 
luꞌutineekai juꞌu achai Liojta, tua ka 
aꞌ alleaꞌu.

2
 Ketchia baweta, bikriota benasi 

naj mamachika intok taji mak kurai 
benak ne bichak. Intok wameꞌe, 
jukaꞌ naikim wokekamta intok 
jukaꞌ ale benasi jukaꞌ yaꞌarita intok 
kia junae betana jukaꞌ machilaata 
kobaꞌika yeu sajakame, inimeꞌe, 
junae baweta benaka naj mamachik 
naapo jaꞌabwekan. Aapam intok 
achai Liojta betana bem makrim, 
nuk jaꞌabwekai. 3 Inimeꞌe intoko, 
juꞌu, Liojta betana tekilta joame, 
Moiseej tukaꞌuta betana weyeme, 
jumeꞌ bwikim bwiikan. Intok juꞌu 

Bwalata betana weyeme, inen 
jiame:

Siꞌimek bepa eiyaawatchi intok 
kaitau a tamachiatu, siꞌime 
juꞌu em yaꞌari, achai Lios, 
siꞌime utteꞌakame.

Wepulsi lutuꞌuria intok kaita 
ka tuꞌik aet aayuk em boꞌo 
jooriaꞌut.

Siꞌime ka nanau machi 
yoemratau eiyaawatchika, 
siꞌimem bepa cheꞌa yoꞌowe.

 4 Achai Lios, eu lutuꞌuria, siꞌimem 
enchi ee majjauneꞌpo.

Intok siꞌimem enchim am 
yoꞌorineꞌpo.

Bweꞌituk empo jiba junaꞌa, juꞌu, 
kaita ka tuꞌik yaꞌarime.

Siꞌime juꞌu ka nanau machi 
yoemra, enchi bichaka enchi 
yoꞌorine.

Bweꞌituk juꞌu em yaꞌari, 
wepulsi lutuꞌuriata ausuꞌlika 
juꞌuneiyaawa.

5
 Iniat chukula intok, teekapo, 

teꞌopopo, jum lutuꞌuriapo Liojta 
ama aneꞌa benasi eiyaawaꞌpo 
au etapomta ne bichak, Liojta 
nesaurim, teta beraimmet 
jiꞌojteim eꞌeriaripo. 6 Jum 
teꞌopopo yeeu betana, wameꞌe 
woo busan ankelesim yeu sajak, 
jukaꞌ woo busanika jiokot yee 
emo bittuawamta aꞌ weiyaakai. 
Junameꞌe tajoꞌori, beojkoka, linoꞌ 
teamta atteakan. Intok wikosam 
sawai tomie yaꞌarimmea tawiu 
jikat emo sumaꞌireakan. 7 Junak 
intok, naikika jumeꞌ junaman 
jiapsame betana, seenu, jumeꞌ woo 
busani ankelesim, weꞌepulaim, 
bwejaꞌim benam, sawai tomie 
yaꞌarim am makak. Inimeꞌe, sawai 

tomie yaꞌarim achai Lios, jiba yuu 
jiapsamta betana, ama butti ka 
aꞌ alleaꞌu betchiꞌbo, yee jiokot aꞌ 
bittuaneeꞌutae tappuni benakai. 
8

 Juꞌu teekapota teꞌopo intok, 
bwichiae tapunak. Achai Liojta 
betana aꞌ eiyaawatchiakaꞌuta intok 
siꞌime utteꞌata aet ayukaꞌuta aꞌ 
teuwaakai. Junamaꞌa teꞌopou intok, 
kaabe a aman kibaken, jumeꞌ woo 
busan yee jiokot emo bittuawame, 
woo busanika jumeꞌ ankelesim 
weiyaaꞌum, kee am luꞌuteo.

Jumeꞌ bwejaꞌim benaka 
ka tuꞌik teuwaame

16  Junak intok jiawaita 
teꞌopo betana yeu jiamta 

ne jikkajak. Jumeꞌ woo busan 
ankelesimmeu kusisi inen jiamta:
―Aman emeꞌe sajaka, jumeꞌ woo 

busan bwejaꞌim benam, sawai 
tomie yaꞌarim, achai Liojta betana 
ama butti ka aꞌ alleaꞌue tappunim, 
bwiapo jiapsammet am woꞌotane 

―ti jiakai.
2

 Juꞌu bat senu ankeles, aman 
siika intok junaꞌa, bwejaꞌipo 
aꞌ jipueꞌuta, bwiau jiapsammet 
koꞌom aꞌ woꞌotak. Intok siꞌime 
jumeꞌe, juꞌu woo busan kobakamta 
betana machilaata jipuemmetchi 
intok jukaꞌ junale benasi yaꞌarita aꞌ 
yoꞌoremmetchi, junammet saꞌawam, 
ka tuꞌika intok koꞌokosi machika 
amet yeu sajak.

3
 Iniamak woika, juꞌu ankeles, jukaꞌ 

bwejaꞌita aꞌ weiyaaꞌuta bawepo bepa 
aꞌ woꞌotak. Juꞌu intok baawe baꞌa, 
mukia ojbota benasia taawak. Juꞌu 
intok bawepo siꞌime jiapsame, kokok.

4
 Iniamak bajika juꞌu ankeles 

ket, jukaꞌ bwejaꞌita aꞌ weiyaaꞌuta, 

batwem intok jumeꞌ senneꞌekampo 
bepa aꞌ woꞌotak. Junameꞌe baꞌam 
intok ojbota benasi aayuk. 5 Sep 
ket ne jukaꞌ ankelejta, baꞌammeu 
bittuawakamta ne jikkajak inen 
jiamta:
―Empo junaꞌa wepulsi lutuꞌuriata 

jiba joame, yoemrata junuen au 
aꞌ lutuꞌuriatukaꞌpo aman jiokot 
au aꞌ bittuakai, achai Lios, kaita 
ka tuꞌik yaꞌarime. Empo iꞌani 
intok cheꞌa bat naatakai juniꞌi 
juꞌu jiapsame. 6 Bweꞌituk bempo, 
jumeꞌ em yoemiam, ee betchiꞌbo 
jiba jiapsame, intok jumeꞌ ee 
betana yeteu noktuawakame, tebe 
kuchiꞌimmea am suꞌak. Iꞌan intok, 
empo inimeꞌe, baꞌam ojbota benasi 
yaꞌata am jiꞌituaka am sussuꞌa. 
Junuen ameu lutuꞌuria.

7
 Ketchia senuk, Liojta ama yoꞌori 

betchiꞌbo, mesata katekaꞌa betana 
inen jiamta ne jikkajak:
―Jeewi achai Lios, siꞌimeku intok 

siꞌimemmeu utteꞌakame. Empo, 
lutuꞌuriaka intok junuen tua aꞌ 
lutuꞌuriatukaꞌpo aman empo yee 
yaꞌuraa bittuala.

8
 Iniamak naikika juꞌu senu 

ankeles ket jukaꞌ bwejaꞌita aꞌ 
weiyaaꞌuta taꞌata bepa aꞌ woꞌotak. 
Juꞌu taꞌa intok utteꞌatuawak aꞌ tajie 
jukaꞌ yoemrata aꞌ tayaꞌ betchiꞌbo. 
9

 Siꞌime juꞌu yoemra intok, ka 
jiokoliwaka tayaꞌatuk. Taa inimeꞌe, 
ka emo temaek. Intok kia Liojta 
juniꞌi ka yoꞌorek. Ala bempo aapoꞌik 
bejeꞌeka ka tuꞌik teuwaak, jukaꞌ 
wantiriata, ankelesim weiyaaꞌuta, 
luꞌuta betchiꞌbo utteꞌakamta 
bejeꞌeka nokakai.

10
 Iniamak mamnika, juꞌu ankeles 

ket jukaꞌ bwejaꞌita aꞌ weiyaaꞌuta, 

juꞌu naikim wokekamta, yoꞌotaka aꞌ 
katekaꞌu bepa aꞌ toꞌaak. Juꞌu intok, 
junakaꞌa yoꞌotaka aꞌ nesaweeꞌu, 
amau taawak. Juꞌu intok yoemra 
koꞌokoleka, ninit emo kekken. 11

 Taa 
kia junuentaka juniꞌi, jukaꞌ ka tuꞌik 
bem joaꞌuta ka aꞌ suꞌu tojak. Ala 
bempo, Lios, teekau jiapsamta 
bejeꞌeka ka tuꞌik teuwaak, koꞌokok 
bem ineꞌaaꞌuta intok jumeꞌ bem 
koꞌokoata betchiꞌbo.

12
 Iniamak busanika juꞌu ankeles 

ket jukaꞌ bwejaꞌita aꞌ weiyaaꞌuta, 
bweꞌu batwee Eupraatej teamta 
bepa aꞌ toꞌaak. Juꞌu intoko 
junamaꞌa baꞌa, waakek. Junuen 
jumeꞌe, taꞌata yeu weꞌe betana 
kateme, jumeꞌ siꞌimem bepa cheꞌa 
yoꞌotaka nesaweme, ama yeu katneꞌ 
betchiꞌbo.

13
 Junak intok juꞌu sikiika woo 

busanim kobakamta tenpo betana 
intok juꞌu naikim wokekamta tenpo 
betana, intok juꞌu ka lutuꞌuriapo 
Liojta betana weyemta teuwaamta 
tenpo yeeu betana, bajika, ka 
tuꞌi jiapsim batachim benasi emo 
yaꞌarim, yeu kateme ne bichak. 
14

 Inimeꞌe intok, juꞌu bebejeꞌerita 
betana ka tuꞌi jiapsimtukan. Inimeꞌe, 
machilaata ka a jootu machik 
jooan. Intok junameꞌe aniat, jumeꞌ 
siꞌimem bepa cheꞌa yoꞌowem nau 
toji betchiꞌbo, yeu sajak. Junuen 
junameꞌe, achai Liojta, siꞌime 
utteꞌakamta, taewaita aꞌ teuwaari 
yumaꞌaneeo, am nassuaneꞌ betchiꞌbo. 
15

 Akeꞌem aꞌ mammate. Inepone, ka 
in boꞌo bitwao su yebijne, senuk, jita 
etbwabaeka aꞌ weyeꞌe benasia. Taa 
tua alleenee waꞌa, Liojtat eaka intok 
iniꞌi, ka tuꞌik betana au suuaka nee 
boꞌo bichaka jiapsame. Bweꞌituk 

ka junuentuko, juꞌu ka tuꞌik joaka 
jiapsame, nee seej chukti nee yepsao, 
tiusi aet machine, senuk ausuꞌlika 
aꞌ bitwaꞌa benasia. 16

 Jumeꞌ intok, 
siꞌimem bepa cheꞌa yoꞌo yaꞌarim, 
ebreo nokpo, bwiaraa Armajeroon 
teaꞌpo nau tojiwak.

17
 Iniamak woo busanika, juꞌu 

ankeles ket, jukaꞌ bwejaꞌita aꞌ 
weiyaaꞌuta, jekapo aꞌ woꞌotak. Intok 
jum teekau, teꞌopo betana, jum 
Liojta yoꞌotaka katekaꞌpo, jiawai 
yeu siika, kusisia:
―Jaibu siꞌime chupia ―ti jiakai.
18

 Junak intoko yuku beꞌoktiam 
bittuk, jiawaim intok yuku ruꞌuti 
jiame. Intok juꞌu bwia cheꞌa juniꞌi 
utteꞌaka au yoyoak. Yoemrata 
inim jiapsi taitekaꞌpo naateka ka 
ayukai. 19

 Juꞌu bweꞌu joꞌara, bajisi 
naꞌikim wechek. Intok aniat yeu 
tajtia, jumeꞌ bwere joꞌaram wattek. 
Juꞌu Lios intok ket, bweꞌu joꞌaraa 
Babilooniaꞌ teamta ka aꞌ koptak, 
junuen, jumeꞌ ama jiapsame, ka 
jiokoliwaka, jukaꞌ aapoꞌik betana 
weyeka ama butti jiokot aapoꞌik 
am yaꞌaneeꞌuta am bittua betchiꞌbo. 
20

 Siꞌime jumeꞌ bawepo bwiam 
yeu jokame, intok jumeꞌ kawim 
ama kaitatuk. 21

 Ketchia, teeka 
betana, teejam bwereka, yoemratat 
koꞌom wattek. Junameꞌe woi taka 
kiilom betteakai. Jumeꞌ intok inim 
jiapsame, Liojta bejeꞌeka, ka tuꞌik 
teuwaak, jumeꞌ teejam betchiꞌbo. 
Bweꞌituk bempoꞌim betchiꞌbo tua 
jiokot emo bitwame tuk.

Ka tuꞌi jamutta, juꞌu ka 
tuꞌisi aꞌ tawaawakaꞌu

17  Junak intoko jumeꞌ woo 
busan ankelesim, woo 

busanika jumeꞌ bwejaꞌim benam 
jipueme betana, senu neu sika intok 
inen neu jiiak:
―Aꞌabo weye intok inepo jukaꞌ ka 

tuꞌi jamutta, juebena bawe baꞌam 
bepa katekamta benasi machik, 
jukaꞌ ka tuꞌisi au aꞌ chupneeꞌuta, ne 
enchi juꞌuneiyaatuane. 2 Jumeꞌ inim 
siꞌime yoemrata betana siꞌimem 
bepa yoꞌo yaꞌarim, junaemak ka 
tuꞌisi jiapsak. Intok jumeꞌ inim 
jiapsame, aamak jukaꞌ Liojta 
bejeꞌeka ka tuꞌik aꞌ joaꞌuta, aꞌ 
joosuk.

3
 Ket, Liojta tuꞌu jiapsie in 

bittuawaꞌpo, juꞌu ankeles, bweꞌu 
bweka paꞌariau bicha nee nuk siika. 
Junamaꞌa intok, jamutta, sikiikai 
naikim wokekamtat katekamta ne 
bichak. Iniꞌi, aet aꞌ katekaꞌu ket 
siꞌimekut, achai Liojta bejeꞌeka 
nokame aet jiꞌojteitukan. Intok woo 
busanim kobakan, woj mamnim 
intok awakai. 4 Iniꞌi jamut, kutkoka 
intok sikiik tajoꞌorekan. Intok 
sawai tomie intok ujyooi tetammea 
intok bawepo tojsaalaim tetam 
pejlaꞌ teame ujyoisi au yaꞌariakan. 
Mampo intok sawai tomie yaꞌarita, 
bwejaꞌita benak, ka bibit machikue 
tapunik jipuen. Intok juꞌu, aapoꞌik 
tua ka tuꞌik aꞌ joaꞌuta teuwaamtae. 
5

 Aꞌ koba mejeꞌeku intok, team 
weiyaan, kaabeta amet juꞌuneaꞌum: 

“Bweꞌu joꞌaraa Babilooniaꞌ teame. 
Siꞌime jumeꞌ ka tuꞌi jaamuchimmeu, 
intok inim siꞌimeta jukaꞌ ka tuꞌika, 
ka bibit mamachik joowammeu 
malawai”, ti jiamta weiyaan. 
6

 Sep ne aet juꞌuneꞌeak, junakaꞌa 
jamutta, jumeꞌ Liojta yoemiam 
intok Jesukrijtota betana nok 
tuawaka suꞌawakame, bem ojboe 

aꞌ naamukiata benaekaꞌpo. Inepo 
intok, tua ne aet suum eak, 
junakaꞌa bichakai. 7 Junak intok juꞌu 
ankeles inen neu jiiak:
―Ka aet suum eene. Inepo 

ne enchi aꞌ juꞌuneiyaatuanee 
junae jamutta betana, jukaꞌ ka 
juꞌunakkiachik, kaabeta aet 
juꞌuneaꞌuta. Intok juꞌu naikim 
wokekame aꞌ weiyaamta betana, 
intok jukaꞌ woo busanim kobaka 
intok woj mamnim awakai. 8 Juꞌu 
naikim wokekame em bichakaꞌu, 
iniꞌi junaꞌa juꞌu, cheꞌa bat naataka 
jiapsisukaꞌu. Taa iꞌan jaibu ka jiapsa. 
Junuentaka juniꞌi, iniꞌi, bwiapo 
cheꞌa mekka koꞌom wojoꞌoku jikau 
yeu weene, kee, jiba betchiꞌbo 
mukekai. Jumeꞌ inim bwiapo 
jiapsame intok ka jum liprom, 
jiba yuu jiapsineeme jiꞌojteimpo, 
siꞌimeta naatek naateka ayukaꞌpo, 
ka ama jiꞌojteim, inimeꞌe junuen 
tua suum eenee junakaꞌa naikim 
wokekamta, bat naataka jiapsaka 
intok iꞌan ka jiapsamta, taa juchi 
jiabijtenemta aꞌ bichakai.

9
 ’Iniat jumeꞌ jitat juꞌuneame a 

aet juꞌuneene. Jumeꞌ woo busan 
kobam, woo busan kawim, jukaꞌ 
jamutta amet jikat katekaꞌum 
teuwaa. 10

 Intok ketchia, jiba 
junameꞌe woo busan kobam, ket 
jumeꞌ woo busan cheꞌa yoꞌo yaꞌarim 
teuwaa. Mamnika juname betana, 
jaibu emo nenkila. Juname betana 
wepulaka iꞌan nesawe. Juꞌu intok, 
juchi seenu, ketun kee yepsa. Juꞌu 
intok, juname betana cheꞌa chukula 
yebijneeme, ka binwa jiapsine. 
11

 Juꞌu intok, naikim wokekame, 
juꞌu cheꞌa bat naataka jiapsaꞌu intok 
iꞌan ka jiapsame, iniamak woj naiki 

jumeꞌ nesaweme. Iniꞌi, wate jumeꞌ 
woo busanimmak weyeka juniꞌi, 
chukula jiba betchiꞌbo luꞌutine.

12
 ’Jumeꞌ intok woj mamni aawam, 

em bichakaꞌum, woj mamnim, 
cheꞌa yoꞌo yaꞌarim, ketun kee 
nesau japteme teuwaa. Taa inimeꞌe, 
chuuba, juꞌu naikim wokekamta 
betana aniawaka yoꞌo nesaune. 
13

 Inimeꞌe, woj mamnika yoꞌo 
yaꞌarim, nau ea. Intok bempo, bem 
utteꞌawata intok bem nesaweeꞌuta, 
juꞌu naikim wokekamtau aꞌ suꞌu 
tojine. 14

 Siꞌime inimeꞌe, jukaꞌ 
Bwalata bejeꞌeka nassuane. Taa 
junaꞌa Bwala am kobaꞌane. Bweꞌituk 
aapo junaꞌa, juꞌu siꞌimem bepa cheꞌa 
yoꞌowe. Intok siꞌimem bepa yoꞌo 
nesaweme. Jumeꞌ intok, aamak 
eaka aamak aneme, achai Liojta 
betana yeu puꞌarim intok nunurim, 
intok inimeꞌe, Liojta ka kopta.

15
 Juꞌu ankeles ket inen neu jiiak:

―Jumeꞌ baawem, jukaꞌ ka tuꞌi 
jamutta ame bepa kateka em 
bichakaꞌum, jukaꞌ yoemrata, 
siꞌime ka nanau maisi machika 
nokamta teuwaa. 16

 Jumeꞌ intok 
woj mamni aawam, intok jukaꞌ 
naikim wokekamta em bichakaꞌum, 
inimeꞌe, jukaꞌ ka tuꞌi jamutta aꞌ 
omtane. Intok aꞌ toꞌo sakaꞌane. 
Intok kaita aet beꞌaakai, ausuꞌlik, 
jukaꞌ bejeꞌewakamta aꞌ jipueꞌuta, 
aꞌ uꞌuraaka, aꞌ tayaꞌane. 17

 Juꞌu 
Lios, inimeꞌe juꞌuneetuak jukaꞌ 
aapoꞌik am yaꞌa iꞌaꞌuta, bem aꞌ 
jooneꞌ betchiꞌbo. Bempo junuen nau 
eaka intok bem yoꞌotukaꞌpo amani, 
bem nesaweeꞌuta, jukaꞌ naikim 
wokekamtau aꞌ suꞌu tojakai, jukaꞌ 
Liojta aꞌ teuwaari aꞌ chupsuꞌutajtia. 
18

 Jukaꞌ jamutta em bichakaꞌuta, 

waꞌa beꞌu joꞌaraa, aniat, siꞌime 
yoemratau yoꞌo yaꞌarim, kokobame 
oꞌoben.

Bweꞌu joꞌaraa, Babilooniaꞌ 
teamta jiokot aꞌ tawaawakaꞌu

18  Iniet chukula intok juchi 
senu ankelejta, tuꞌisi yoꞌo 

nesawekai, teeka betana koꞌom 
weyemta ne bichak. Intok juꞌu, inim 
bwiapo ayukame, junae tachiriae, 
machiku taawak. 2 Junaꞌa intok 
ankeles, tuꞌisi kusisi jiaka, chaaen:
―Jaibu wetchuk, jaibu wetchuk 

juꞌu unnaa bweꞌu joꞌaraa Babilooniaꞌ 
teame. Intok iꞌan, jumeꞌ bebejeꞌerim 
ama jiapsa. Intok jumeꞌ bebejeꞌeri 
ka tuꞌi jiapsim ama eꞌeuse. Intok 
wikitchim, wiirum, tekoem, jaiti 
machik tuꞌureme ama joꞌaak, jumeꞌ 
jaitawame. 3 Bweꞌituk siꞌime juꞌu ka 
nanau machi yoemra, jukaꞌ tua ka 
tuꞌik aꞌ joaꞌuta, au aꞌ taꞌaaka, aamak 
aꞌ tuꞌurisuk. Jumeꞌ intok, aniat 
siꞌime yoemratau yoꞌo yaꞌarim, ka 
tuꞌik, tiusi machik, aamak eaka aꞌ 
joosuk. Jumeꞌ intok aniat yeu tajtia, 
jita nenkireom yuꞌin totomituk, 
jukaꞌ ujyooik bem nenkakaꞌuta, 
aapoꞌik ama butti aꞌ tuꞌureꞌ 
betchiꞌbo.

4
 Junak intok, juchi senu jiawaita, 

teeka betana weyemta ne jikkajak, 
intok inen jiamta:
―Junum bweꞌu joꞌaraa betana 

emeꞌe yeu kaate, in yoemiam. 
Junuen, jukaꞌ ka tuꞌik bem joaꞌuta, 
ka amemak enchim aꞌ yaꞌarineꞌ 
betchiꞌbo. Intok kia jukaꞌ koꞌokoata 
juniꞌi, bem inneꞌeneeꞌuta ka enchim 
amemak aꞌ inneꞌeneꞌ betchiꞌbo. 
5

 Bweꞌituk juꞌu ka tuꞌik bem yaꞌari, 
teekau nukisi yeu yumaꞌala. Juꞌu 

achai Lios intok, unnaa ka tuꞌika 
aet ayukamta ka koptaika, jaibu 
ae betchiꞌbo junꞌunea. 6 Junuen 
aapoꞌik watem aꞌ bittuakaꞌuta, 
junaen aꞌ bittuanaa. Intok aapoꞌik 
yaꞌari, woosa au aꞌ nottane. Aapoꞌik 
waatem ka tuꞌik am yaꞌariakaꞌuta, 
junaen woosa ae bepa cheꞌa ka 
tuꞌisi au aꞌ nottane. 7 Aapoꞌik 
ka tuꞌikue, binwaa jiokot au aꞌ 
bitneeꞌuta intok aꞌ bwanneeꞌuta, 
junaen au aꞌ nottane. Aapoꞌik 
au cheꞌewareka, ujyoikue aꞌ 
alleesukaꞌa benasia. Bweꞌituk aapo: 

“Siꞌimem bepa jamut yoꞌo yaꞌaritaka 
ne im katek. Kannee jokoptui. Intok 
kia ne ka jiokot ino bitnee juniꞌi”, ti 
jiia. 8 Inia betchiꞌbo san, chubalapo, 
sejtul wechiapo siꞌime koꞌokoa 
ka tuꞌika eu weene. Kokkowame, 
intok tebaa, ka alleewame, intok 
tayaꞌatune. Bweꞌituk siꞌime utteꞌak 
juꞌu achai Lios, juꞌu, ka tuꞌisi enchi 
tawaakame.

9
 Jumeꞌ inim siꞌime yoemratau 

cheꞌa yoꞌo yaꞌarim, jumeꞌ junaemak 
jukaꞌ tua ka tuꞌik aꞌ joosukaꞌuta, 
intok juꞌu ujyoik aꞌ tuꞌurisukaꞌuta, 
aamak aꞌ tuꞌurisukame, inimeꞌe 
ka alleaka bwanneemme aapoꞌik 
beetemta bichakai. 10

 Mekka 
tawane, tua jiokot aꞌ yaꞌanaaꞌuta aꞌ 
majjaekai. Inen intok jiunee:
―Tua jiokot eu maachi. Unnaa 

bweꞌu joꞌaraa Babilooniaꞌ teame, 
juꞌu ka a kobaꞌatuꞌu. Bweꞌituk 
chubalaposu eu yuumak juꞌu jiokot 
em emo bitneeꞌu.

11
 Aniat, siꞌime jumeꞌ jita 

nenkireom ket bwanne. Intok 
ka alleene, junae bweꞌu joꞌarata 
betchiꞌbo. Bweꞌituk kaabe intoko 
jukaꞌ bem nunnuꞌubwaaꞌuta ameu 

jinu machine. 12
 Sawai tomie 

intok tosai tomie yaꞌarita, tetam 
ujyoyoim bejeꞌewaekame, bawepo 
tetam pejlam teame, tajoꞌori 
bejeꞌewaeka, linoꞌ teamtae yaꞌari, 
seeraꞌ teamtae yaꞌarik bejeꞌewaeka, 
kutkoka intok sikiik. Ketchia siꞌime 
ka nanau machi kutata win jubak. 
Intok otae tuꞌikue yaꞌarik, intok 
ujyoi kutae, yeu puꞌaritae yaꞌarita, 
kopreae intok sisiꞌiwookie intok 
ujyoi tetae yaꞌarita bem weiyaaꞌuta. 
13

 Kaneelata intok bwaꞌamtamak 
weyemta ka nanau machik win 
jubak, intok kopaalim benak 
tattaawamta. Intok ochokoka win 
jubak. Paꞌasi baꞌawata, oliibommea 
aseite yaꞌarik. Jumeꞌ cheꞌa tuꞌim 
ainam. Intok ket tiikom. Intok 
ketchia jumeꞌ naikim wokeka, jumeꞌ 
puꞌa puꞌakteme, bwaaram, kabaꞌim 
kaarom. Intok kia cheꞌa, jumeꞌ ito 
benasi yoemem, nenki betchiꞌbo 
bem weiyaaꞌuta. 14

 Inimeꞌe, junae 
bweꞌu joꞌarat nokaka, inen jiunee:
―Jaibu kaita, jumeꞌ taakam, 

kiawaekame, empo jipue. Jumeꞌ 
em tuꞌureꞌum intok siꞌimeta 
wakaꞌa bejeꞌewaekamta em aꞌ tuꞌu 
bwaꞌasukaꞌuta, jiba betchiꞌbo aꞌ 
taꞌarula. Intok jukaꞌ ujyooik em 
jipuꞌusukaꞌuta kaibu intok ama 
bittune.

15
 Jumeꞌe, inikaꞌa tekilta joame, 

intok junae bweꞌu joꞌarata betchiꞌbo 
jita ama nenkakai, totomitukame, 
mekka au tawane, jiokot aꞌ 
yaꞌanaaꞌuta bichaka aꞌ majjaekai 
intok tua ka alleaka bwanne. 
16

 Intok inen im jiunee:
―Tua jiokot au machine, juꞌu 

bweꞌu joꞌaraatawi. Tajoꞌori linoꞌ 
teamtae yaꞌaritae, bejeꞌemtae intok 

kutkooka intok sikiikue, intok 
sawai tomie intok ujyoi tetammea, 
intok bawepo tetammea ujyoisi 
emo yaꞌaritakai, jamutta au 
aꞌanaariakaꞌa benasia. 17

 Intok senu 
chubalapo su luꞌutisuk juꞌu tua 
eiyaawatchiakaꞌu.

Intok siꞌime jumeꞌ bawe barkompo 
yoꞌotaka nesaweme, bawepo naj 
katemmake, jumeꞌ barkompo 
tekipanoammake, intok siꞌime 
jumeꞌ bawepo tekipanoaka emo 
aniame, inimeꞌe mekka taawak. 
18

 Intok inimeꞌe, jukaꞌ bweꞌu 
joꞌarata beetemta, junamaꞌa bweꞌu 
bwichiata bichaka inen chaaen:
―Kaita, inia bweꞌu joꞌaraata 

benaka eiyaawatchikai intok 
ayukan.

19
 Inimeꞌe, kobat emo bwiatuak, 

bwanakai, intok tua siokakai. Intok 
inen chaaen:
―Tua jiokot au maachi, juꞌu bweꞌu 

joꞌaraatawi. Ka iili wameꞌe bawepo, 
jumeꞌ barkom jipueme, inia jipueꞌue 
totomitukan. Bweꞌituk chubalapo 
su, kaitaꞌpo taawak.

20
 Taa junae bweꞌu joꞌaraatau 

yeu sikamta betchiꞌbo tua 
alleenee emeꞌe, teekapo jiapsame, 
intok emeꞌe Jesukrijtota betana 
yeu puꞌawakame intok emeꞌe 
jumeꞌ achai Liojta betana yeteu 
noktuawakame. Intok siꞌime 
wameꞌe aapoꞌiik yoemiam. Bweꞌituk 
aapo juꞌu Lios, junuen jiokot aꞌ 
yaakai, aapo enchim jujutriala.

21
 Junak intok senu ankeles, tua 

utteꞌakai, bweꞌu teta muina tetata 
benak aꞌ toboktaka intok baweu 
koꞌom aꞌ jimaak inen jiakai:
―Ket jiba inien su, ka jiokoliwaka, 

ousi wetnee juꞌu bweꞌu joꞌaraa 

Babilooniaꞌ teame. Intok jakwoo 
juniꞌi ka intok bittune ―ti jiakai―. 
22

 Jakwoo juniꞌi ka intok aapa jiawai 
ama jikkajinaa. Intok kusiam intok 
kia sisiꞌiwook kusiam juniꞌi. Intok kia 
jita tekilta joame juniꞌi, kaabetune. 
Intok juꞌu muinaꞌ teame ka intok 
ama jikkajinaa. 23

 Intok kia jita 
tachiria juniꞌi, ka intok ama bitnaa. 
Intok jumeꞌ jujubeme pajko, juꞌu 
jiawai ka intok ama jikkajinaa. Jumeꞌ 
ama jita nenkireeom, bat naatakai, 
aniat yeu tajtia eiyaawaka taꞌeewan 
oꞌoben. Intok aniat, ka nanau machi 
yoemrata, juꞌu ama yee sisiboꞌue, a 
jita em joaꞌue am bai taꞌaak.

24
 Bweꞌituk junamaꞌa bweꞌu joꞌarapo 

jumeꞌe, achai Liojta betana yeteu 
noktuawakame, intok jumeꞌ aapoꞌik 
yoemiawam juniꞌi, ama suꞌatuk. 
Intok siꞌimem jumeꞌ inim bwiapo 
kokokame, ama suꞌawakame benakai.

19  Iniat chukula, teekau, 
juebenam nau jiame benasi 

ne jikkajak inen jiame:
Aleluuya. Juꞌu yee jinneꞌuwame 

intok juꞌu aapoꞌik eiyaawaka 
yoꞌoriwaꞌu, intok juꞌu aꞌ 
nesaweeꞌu, siꞌime itom achai 
Liojtau lutuꞌuria.

 2 Bweꞌituk aapo junaen aꞌ 
lutuꞌuriatukaꞌpo aman, intok 
lutuꞌuriakai, jiokot yee emo 
bittua.

Bweꞌituk aapo, jukaꞌ ka tuꞌi 
jamutta, ka tuꞌisi jiokot aꞌ 
tawaala.

Jukaꞌa, jumeꞌ inim jiapsame, 
juꞌu tua ka tuꞌik aꞌ joaꞌue, am 
nasontekamta.

Aapo, jumeꞌ aꞌ nesauri joame, 
ama suꞌawakame junuen am 
jujutriala.

3
 Ket juchi inen jiiak:

―Aleluuya. Bweꞌituk juꞌu, junakaꞌa 
beeteꞌu, jiba betchiꞌbo tune.

4
 Jumeꞌ intok senu taka ama 

naikika yoꞌotaka ama jokame, 
intok jumeꞌ naikika ama jiapsame, 
tonommea jaꞌabweka, bwiau koꞌom 
chaꞌaka intok achai Liojta yoꞌorek. 
Jukaꞌa, jum cheꞌa siꞌimem bepa 
yoꞌota yeyesaꞌpo katekamta. Intok 
inen jiian:
―Tua junuentune. Aleluuya.
5

 Junak intok, aapoꞌik yoꞌotaka 
aꞌ katekaꞌa betana yeeu jiawai 
jikkajituk inen jiakai:

Itom achai Liojta, aꞌ yoꞌorine, 
siꞌime emeꞌe, aꞌ nesaurita 
joame.

Intok aꞌ yoꞌori taꞌaame, kia jumeꞌ 
ka eiyaawame intok jumeꞌ 
eiyaawame juniꞌi.

Jukaꞌ Bwalata aꞌ jupneꞌ 
betchiꞌbo aꞌ pajkoriawaꞌu

6
 Ketchia, jiawaita, watem 

juebenam nau jiaꞌa benasi, intok 
ket nokaka aꞌ jiawai, bawe baꞌa 
biaktiam mayoau yumaka, kusisi 
am jiaꞌa benasi jiian, intok kusisi 
yuku jimaarim benasi ne jikkajak, 
inen jiakai:

Aleluuya. Bweꞌituk juꞌu itom 
achai Lios, siꞌime utteꞌakame, 
iꞌan jaibu im bwiapo aꞌ 
nesaweeꞌuta aꞌ teuwaa.

 7 Tua itom alleaꞌu nat bepaasi itot 
aune.

Intok itom aꞌ yoꞌoreka aꞌ 
baisaeꞌuta tee aꞌ teuwaane.

Bweꞌituk yumaꞌasuk juꞌu taewai, 
jukaꞌ Bwalata aꞌ jupneeꞌu.

Juꞌu intok aꞌ jubineeꞌu, jaibu 
tuꞌulisi au yaꞌari.

 8 Aapo, iniꞌi tajoꞌori linoꞌ 
teamtae, tosaalaika intok 
bejeꞌewaekamtae yaꞌarita 
atteatuawak.

Bweꞌituk juꞌu linoꞌ teame, jumeꞌ 
Liojta yoemiam, aapoꞌik 
bichapo tuꞌisi am jiapsaꞌuta aꞌ 
teuwaa.

9
 Junak intok juꞌu ankeles inen 

neu jiiak:
―Aꞌ jiꞌojtenee: “Tua alleenee 

wameꞌe, jukaꞌ Bwalata aꞌ jupneꞌ 
betchiꞌbo aꞌ pajkoriawaꞌu 
nunuwakame.”

Intok ket inen neu jiiak:
―Iniꞌi teuwaawame, tua 

lutuꞌuriapo, achai Liojta betana 
teuwaawaka weye.

10
 Inepo, juꞌu ankelejtau ne 

tonommea kiktek aꞌ yoꞌoribaekai. 
Taa aapo inen neu jiiak:
―Kat junuen aane. Bweꞌituk inepo, 

jiba ele benasi ne achai Liojta 
betana tekilta jooa. Intok wate, 
jumeꞌ Krijtopo emak werim, jumeꞌ 
Jesukrijtota betana nok lutuꞌuriata, 
ka aꞌ koptame benasia. Achai Liojta 
ala yoꞌorine.

Bweꞌituk juꞌu lutuꞌuria, 
Jesukrijtota betana teuwaawakame 
junaꞌa, jumeꞌe, achai Liojta betana 
lutuꞌuriata yeteu nokame, juꞌu am 
aniame.

Juꞌu tosaik kabaꞌi simeꞌu
11

 Junak intok, teekata au 
etapolaata ne bichak. Kabaꞌi intok, 
tossaalaika ama yeu machiak. 
Juꞌu intoko aet yej simeme, a 
aet eetume intok Ka yee bai 
tattaꞌaame ti teakan. Aapoꞌik, 
aꞌ yoꞌo nesaweꞌ betchiꞌbo intok 
lutuꞌuriaka nassuawamta aꞌ joaꞌ 

betchiꞌbo junen teakan. 12
 Junae 

pusiwam tajim benasi tachiriakan. 
Aꞌ kobawat intoko, jitae yaꞌarim 
buꞌuum aet joꞌariakan. Team intok 
aet jiꞌojteitukan. Aapo jiba amet 
juꞌunean. 13

 Juꞌu aꞌ tajoꞌoriwa, sik 
saala, ojbopo yokaꞌita benaekan. 
Intok iniae, jumeꞌ team, juꞌu 
Liojta betana nooki, ti teakan. 
14

 Iniat chaꞌaka, jum teekau jumeꞌ 
sontaom kaaten, linoꞌ teamta 
bejeꞌemta, tojsassaalaik tajoꞌorekai. 
Tojsassaalaim intok kakkabaꞌekai. 
15

 Inia tenpo, tebe kuchiꞌim, 
bwawika yeu weyen. Junuen 
inimmea siꞌime ka nanau machi 
yoemrata jiokot yaꞌa betchiꞌbo. 
Intok junammeu, sisiꞌiwook baarata 
jipuemta benasi machika, junae am 
saweka ameu yoꞌotune. Intok achai 
Lios, siꞌime utteꞌakamta betana, 
aapoꞌik amemak tua ka alleaꞌu 
betchiꞌbo, ae betana weyemta, 
jiokot bem anneeꞌu am bittuane. 
Senuk, paꞌasim baꞌawaꞌubaeka 
amet aꞌ chep chepteꞌe benasia. 
16

 Intok iniꞌi, aꞌ tajoꞌoriwat intok aꞌ 
wokimmet, imeꞌe team weiyaan: 

“Siꞌime cheꞌa yoꞌo yaꞌarim bepa 
intok siꞌime yoꞌo yaaꞌuchim bepa 
yoꞌotaka nesaweme”, ti jiame.

17
 Ankelejta intok ket, taꞌat 

weyekamta ne bichak. Junaꞌa, 
siꞌime aniat naj kateme, 
wikitchimmeu kusisi amet chaaek:
―Aꞌabo em kaate intok achai 

Liojta, jum jiꞌibwa iꞌaꞌpo nau yajine 
―ti jiiak―. 18

 Junuen jumeꞌ cheꞌa 
yoꞌo yaꞌarim, jumeꞌ sontao yoꞌo 
yaaꞌuchim intok jumeꞌ kaabeta 
majjaeme, kabaꞌim intok jumeꞌ 
amet joo sasakame, wakajta 
enchim bwaꞌaneꞌ betchiꞌbo. Intok 

kia siꞌimem, jumeꞌ tetekokame oo 
jumeꞌ ka tetekokame juniꞌi, jumeꞌ 
eiyaawame oo jumeꞌ ka eiyaawame 
juniꞌi bwaꞌ betchiꞌbo.

19
 Junak intoko, jukaꞌ naikim 

wokekamta intok, aniat siꞌime 
jumeꞌ cheꞌa yoꞌo yaꞌarim, bem 
sontaommake, nau emo tojilame ne 
bichak. Junuen jukaꞌ kabaꞌekamta, 
intok siꞌime jumeꞌ aamak kateme 
bejeꞌeka nassua betchiꞌbo nau emo 
tojilamtakai. 20

 Juꞌu intok naikim 
wokekame bwijwak. Juꞌu ka 
lutuꞌuriapo Liojta betana weyemta 
teuwaamta make. Juꞌu, aamak 
aneka, ae bichapo machilaata, ka 
a jootu machik yaakame. Junae 
machilaatae aꞌ yaakaꞌue, juꞌu ka 
lutuꞌuriapo Liojta betana weyemta 
teuwaame, jumeꞌe, juꞌu naikim 
wokekamta betana machilaata 
mabetakame intok jukaꞌ ale 
benasi yaꞌarita aꞌ yoꞌorekame, am 
bai taꞌaalatukan. Intok junaꞌa 
naikim wokekame intok kia juꞌu 
ka lutuꞌuriapo Liojta betana 
weyemta teuwaame juniꞌi, jiapsaka, 
tajiu, asupreka beeteꞌu koꞌom 
woꞌotawak. 21

 Juꞌu intoko wate 
yoemra, juꞌu kabaꞌit yej simemta 
tenpo, jumeꞌ kuchiꞌimmea yeu 
sikammea, suꞌatuk. Intok siꞌime 
jumeꞌ wikitchim, junameꞌe bwaꞌaka, 
joboak.

Jumeꞌ senu miil wasuktiam teame

20  Iniat chukula intok, ket 
senu ankelejta, teeka 

betana koꞌom weyemta ne bichak. 
Unnaa mekka koꞌom wojoꞌoriata, 
jukaꞌ bweꞌuuk ae aꞌ pattita, aꞌ etapo 
betchiꞌbo, lutuꞌuriakamta. Intok 
bweꞌu sisiꞌiwook wikiam mampo 

weiyaamta. 2 Iniꞌi ankeles ket, jukaꞌ 
sikiika woo busanim kobakamta 
bwisek. Wakaꞌa cheꞌa bat naataka 
bakottukaꞌuta, jukaꞌ bebejeꞌerita 
intok yee bai tattaꞌaamta. Intok 
junakaꞌa aꞌ sumak, senu miil 
wasuktiam am simsuꞌupo tajtia. 
3

 Inikaꞌa, jum bwia wojoꞌoku 
koꞌom aꞌ jimaak, junamaꞌa aꞌ 
pattakai. Intok juꞌu ae aꞌ pattakaꞌut, 
machilaata yaak, junuen ka aꞌ 
etapotuneꞌ betchiꞌbo. Junuen, siꞌime 
aniat jukaꞌ yoemrata, ka intok aꞌ 
bai tattaꞌaaneꞌ betchiꞌbo, senu miil 
wasuktiam simsuꞌutajtia. Intok 
junameꞌe wasuktiam simsuko, 
utteꞌa, juchi chuubaa aꞌ suꞌu 
tojineꞌpo.

4
 Sep ket, yoꞌowem ama jojoyeꞌum 

ne bichak. Intok junammet, jumeꞌ 
yee yaꞌuraa bittua betchiꞌbo 
lutuꞌuriatuawakame ama jookan. 
Ketchia ne am bichak, wameꞌe, 
achai Liojta nok lutuꞌuriata, jukaꞌ 
Jesukrijtota betana lutuꞌuriata 
bem teuwaa betchiꞌbo, koba 
chuktawakame. Inimeꞌe, jukaꞌ 
naikim wokekamta intok kia 
jukaꞌ ale benasi yaꞌarita juniꞌi, ka 
aꞌ yoꞌorek. Intok kia mampo oo 
koba mejeꞌeku juniꞌi junae betana 
machilaata ka aꞌ mabetakame. 
Inimeꞌe jiabijtekame ne bichak. 
Intok Jesukrijtotamak, senu miil 
wasuktiammeu tajtia, nesawekame. 
5

 Iniꞌi junaꞌa, cheꞌa bat juꞌu yee 
jiabijtetuawakame. Taa waate, 
jumeꞌ kokkoarim, ka jiabijtek. 
Chukula, junameꞌe senu miil 
wasuktiam simsuk ala, jiabijtekai. 
6

 Tua alleenee intok wepulsi, tua 
achai Liojta betana yoemiarimtune, 
wameꞌe cheꞌa bat, yee 

jiabijtetuawakaꞌpo jiabijteneeme. 
Junammeu, chukula jiba betchiꞌbo 
bem kokkoneeꞌu kaachin ameu 
yumaꞌane. Ala bempo, Jesukrijto 
intok achai Liojta betana, tekiaka, 
yee nokriane. Intok senu miil 
wasuktiam simeꞌu tajti aamak 
nesaune.

7
 Jumeꞌ senu miil wasuktiam 

simsuko, juꞌu bebejeꞌeri, aꞌ 
etaꞌipo yeeu suꞌu tojinaa. 8 Intok 
junaꞌa, aniat, siꞌime yoemrata, 
aꞌ bai taꞌaꞌ betchiꞌbo yeu weene. 
Makook teamta intok jukaꞌ Kook 
teamta am bai taꞌaabaekai. Intok 
juname betana jumeꞌ sontaom am 
nassuaneꞌ betchiꞌbo. Bawepo juꞌu 
seꞌeta benasi, ka a naꞌikiatu maisi 
juebenam. 9 Junuen san junameꞌe 
siꞌime aniat betana aman jikau 
nau yajak. Intok jukaꞌa, Liojta 
yoemiam ama jiapsaꞌuta, intok 
ket jukaꞌ bweꞌu joꞌarata, aapoꞌik 
Liojta nakeꞌuta nau kontak. Taa 
juꞌu achai Lios, teeka betana, tajita 
koꞌom simtuak intok junaen, jumeꞌ 
aꞌ bejeꞌeme tokti siꞌimem tayakai. 
10

 Juꞌu intok bebejeꞌeri, junameꞌe 
bai taꞌaakame, tajiu, asupreka jiba 
beeteꞌu koꞌom jimmaatuk. Jukaꞌ 
naikim wokekamta intok jukaꞌa, ka 
lutuꞌuriapo Liojta betana weyemta 
nokakamta mak nau bem koꞌom 
woꞌotawakaꞌpo. Junamaꞌa jiokot 
yaꞌatune, tukaariat intok taewait 
naa buustia jiba betchiꞌbo.

Tosaika, cheꞌa yoꞌota 
katekaꞌabichapo, yee 
yaꞌuraa bittuawame

11
 Junak intoko, bweꞌuuka, jukaꞌ 

cheꞌa yoꞌota ama yeyesaꞌuta, 
tossaalaik ne bichak. Junamaꞌa 

intok, jukaꞌ ama katekamta ne 
bichak. Jum junae aneꞌebichapo, 
juꞌu bwia intok juꞌu teeka, sejtul 
wechiapo ama kaitatuk. Intok 
junameꞌe ka jak intok juꞌuneiyaatuk. 
12

 Jumeꞌ kokkoarim intok ne bichak, 
jumeꞌ eiyaawame intok kia jumeꞌ ka 
eiyaawame juniꞌi jiabijtelamtakai. 
Intok achai Liojta bichapo 
jaꞌabwakame. Jumeꞌ liprom, ammea 
bem yaꞌuraa bittuaneꞌ betchiꞌbo, 
etapowak. Intok ketchia juchi senu 
lipro, jumeꞌ jiba yuu jiapsame ama 
jiꞌojteim ket etapowak. Junameꞌe 
kokkoarim, yaꞌuraa bittuawak, 
jita bem yaꞌariakaꞌpo amani, 
junamaꞌa liprompo ame tana 
aꞌ jiꞌojteitukaꞌa benasia. 13

 Jumeꞌ 
kokkoarim, jum bawepo aneꞌum 
ama yeu sajak. Intok jumeꞌ bwiapo 
maꞌarimtukaꞌum, ama yeu sajak. 
Intok siꞌime yaꞌuraa bittuawak, 
weꞌepulaka, jita bem yaꞌariakaꞌpo 
amani. 14

 Sep, jumeꞌ ka tuꞌisi 
tawaka kokokame, intok jumeꞌ 
bwiapo mekka koꞌom jipuꞌuwaꞌum, 
jum tajita, jiba beeteꞌu koꞌom 
woꞌotawak. Iniꞌi tajita jiba beeteꞌu 
junaꞌa, woisi juꞌu jiba betchiꞌbo 
kokkowame. 15

 Junamaꞌa intok ket 
koꞌom woꞌotawak siꞌime jumeꞌe, 
jum jiꞌosiam jiba yuu jiapsineeme 
jiꞌojteimpo, ka ama teuwakame.

Bemela teeka intok bemela bwia

21  Chukula ket, teekata intok 
bwiata bemelak ne bichak. 

Bweꞌituk juꞌu teeka intok juꞌu bwiia, 
bat naataka juꞌunakteim, jaibu kaita 
tukan. Intok kia juꞌu bawe juniꞌi 
kaita tukan. 2 Inepo, Joan teame, 
jukaꞌ Liojta betana atteari, bweꞌu 
joꞌarata aapoꞌik eiyaaꞌuta, jukaꞌ 

bemela Jerusalen teamta ne bichak. 
Inikaꞌa Liojta katekaꞌpo betana, 
teeka betana koꞌom weyemta. Iniꞌi, 
siꞌimeku yumaꞌisi tuꞌuteitakai, 
senu bemeta, kunabaeka, juꞌu aꞌ 
kunabaeꞌu betchiꞌbo tutuꞌulisi au aꞌ 
aꞌaanaalaatukaꞌa benasia machikai. 
3

 Teeka betana intok jiawaita 
utteꞌakamta ne jikkajak, inen 
jiamta:
―Aꞌ juꞌuneiyaane, juꞌu Lios, 

jumeꞌ bwiapo jomemmak jiapsa. 
Junameꞌe intok aapoꞌik betana 
yoemratune. Intok jiba Lios, aapo 
amemak anne. Junuen junammeu 
Liojtu betchiꞌbo. 4 Juꞌu achai Lios, 
junameꞌe, ka intok am bwanneꞌ 
betchiꞌbo am aniane. Intok juꞌu 
kokkowame kaita intoko tune. Intok 
kia opoam woꞌotawame juniꞌi, jita 
betchiꞌbo ka yantelwame intok kia 
jita koꞌokosi maachikai juniꞌi kaita 
intoko tune. Bweꞌituk siꞌime juꞌu bat 
naataka ayukaꞌu, jaibu simsuk.

5
 Junak intok juꞌu, jum yoꞌo 

yaꞌarita yeyesaꞌpo katekame inen 
jiiak:
―Aꞌ juꞌuneiyaaꞌe, inepo ne siꞌimeta 

bemelasi aꞌ jooa.
Intok ket inen jiiak:
―Aꞌ jiꞌojtene, bweꞌituk iniꞌi 

teuwaawame, tua lutuꞌuria, intok a 
aet eetuwa ―ti jiiak.

6
 Chukula ket inen neu jiiak:

―Jaibu chupsuk. Inepone junaꞌa, 
juꞌu cheꞌa siꞌimeta naatek naateka 
intok cheꞌa chukula juniꞌi, juꞌu 
jiapsineeme. Jumeꞌ leetam Alpa 
intok juꞌu Omeka teame benasia. 
Jukaꞌ nee betana tuꞌik waatamta, 
jiba betchiꞌbo au tuꞌuwatunemta 
inepo ne aꞌ bittuane, kaita au 
waatakai. 7 Juꞌu, jukaꞌ ka tuꞌik 

kobaꞌika yeu sikame, siꞌimeta 
inikaꞌa au aꞌ naꞌikiatukaꞌa benasi 
aꞌ mabetne. Inepo intoko, ae 
betchiꞌbo Liojtune, aapo intoko 
in yoemiatune ―ti jiiak―. 8 Taa 
jumeꞌ nanawiam, jumeꞌ Liojta ka 
sual taꞌaame, jumeꞌ ka tuꞌik tiusi 
machik joame, jumeꞌ yee sussuꞌame, 
jumeꞌ tattaꞌabwi jaamuchimmak 
emo tuꞌureme, jumeꞌ yee siboka 
yee jittowamta weetuame, jumeꞌ 
ka lutuꞌuriapo liosim yoꞌoreme, 
intok siꞌime jumeꞌ ka lutuꞌuriata 
teuwaame, inimmeu tajita, 
asupreka jiba yuu beeteꞌu bem 
yajineeꞌuta ameu chupne. Iniamak 
woisi jiba betchiꞌbo kokkoneekai.

Juꞌu bemela bweꞌu joꞌaraa, 
Jerusalen teame

9
 Junak intoko, woo busanika 

jumeꞌ ankelesim, luꞌutineeka, 
chukula jukaꞌ koꞌokoata woo busan 
bwejaꞌim benampo tapunika aꞌ 
weiyaame betana, senu neu siika 
intok inen neu jiiak:
―Aꞌabo weye ―ti neu jiiak―, 

ineponee intok, jukaꞌ kunabaemta 
ne enchi bittuane, jukaꞌ Bwalaꞌ 
teamta jubineeꞌuta.

10
 Liojta tuꞌu jiapsi betana in 

bittuawakaꞌpo intok, juꞌu ankeles, 
senu kawiu, mekka jikau nee nuk 
siika. Intok bweꞌu joꞌaraa, Liojta 
betana Jerusalen teakai, teekau, 
Liojta betana koꞌom weyemta 
nee aꞌ bittuak. 11

 Junaꞌa bweꞌu 
joꞌaraa, achai Liojta tachiriae 
mamachiakan. Juꞌu intoko aꞌ 
beojkoekaꞌu, tetata tuꞌisi ujyoik 
benaekan, teta jaspeꞌ teamta, naj 
mamachiakaꞌabenakai. 12

 Junae 
bweꞌu joꞌaraata konila, bweꞌu teta 

korata, mekka jikatchika weyekan. 
Woj mamni ama wooim, intok, 
aman yeu rejtiwaꞌum jipuen. Intok 
jum, ama yeu rejtiwaꞌabeꞌekatana, 
ankelesim weꞌepulaka jaꞌabwekan. 
Intok junamaꞌa, Ijraꞌel tukaꞌuta 
yoemrata betana, woj mamni ama 
wooi aꞌ yoemiam, jumeꞌ bem team 
jiꞌojteimtukan. 13

 Taꞌata yeu weꞌe 
betana bajireakan jumeꞌ ama yeu 
rejtiwame. Intok norte betana intok 
baji. Taꞌata ama wecheꞌu betana 
intok baji. Sur betana intok bajikai. 
14

 Junaꞌa bweꞌu joꞌaraata teta 
kora, woj mamni ama wooi, tetam 
nawakan. Bwalaꞌ teamta betana, 
jumeꞌ woj mamni ama wooi yeu 
puꞌarim, yeteu bittuarim, bem team 
junammet jiꞌojteim.

15
 Juꞌu ankeles, neu nokaꞌu, bakata 

benak, sawai tomie yaꞌarita jipuen. 
Junuen jukaꞌ bweꞌu joꞌaraata, 
jumeꞌ ama yeu rejtiwame intok 
ae konila jukaꞌ teta korata ae am 
tamachia betchiꞌbo. 16

 Juꞌu bweꞌu 
joꞌaraa konila, naarekesi naikim 
tebeakan. Juꞌu aꞌ tebea, jiba aꞌ 
bweka beepaniakan. Juꞌu ankeles, 
junakaꞌa bweꞌu joꞌaraata juꞌu bakata 
benakue aꞌ tamachiak. Junaꞌa 
intoko, wooi miil intok ama naiki 
siento kilometrom jipuek. Aꞌ tebea, 
jikau bicha intok kia aꞌ bwekawa 
juniꞌi, naarepaniakan. 17

 Chukula 
ket jukaꞌ teta korata, jikau bicha 
aꞌ tamachiak. Junaꞌa intoko baji 
taka intok ama naiki metrokan juꞌu 
tamachiawamta, jukaꞌ ankelejta 
sawaꞌuta, inim jaisa aꞌ sawaawaꞌa 
benasi weyekai.

18
 Junae, juꞌu bweꞌu teta kora 

ujyoi teta jajpeꞌ teamtae benakue 
yaꞌaritukan. Juꞌu bweꞌu joꞌaraa 

intok, sawai tomi ausuꞌliaka 
bikriota benasi naj mamachikai. 
19

 Jumeꞌ tetam junae bweꞌu teta 
korata amet nawakaꞌum, siꞌime ka 
nanau machika tutuꞌuli tetammea, 
ujyoisi yaꞌaritukan. Cheꞌa bat juꞌu 
senu teta, jajpeꞌ teamtae. Intoko 
iniamak woika, juꞌu teta, sappiiroꞌ 
teamtae. Intoko, iniamak bajika 
teta aakataꞌ teamtae. Intok iniamak 
naikika, teta ejmerallaꞌ teamtae. 
20

 Intok iniamak mamnika, teta 
oniseꞌ teamtae. Intok iniamak 
busanika, kornaliinaꞌ teamtae. Intok 
iniamak woo busanika, krisoolitoꞌ 
teamtae. Intok iniamak woj naikika, 
beriiloꞌ teamtae. Intok iniamak 
batanika, topaasioꞌ teamtae. Intok 
iniamak woj mamnika, krisopraasaꞌ 
teamtae. Intok iniamak woj mamni 
ama wepuꞌulaika, jasintoꞌ teamtae. 
Intok iniamak woj mamni ama 
woika, amatiijtaꞌ teamtae. 21

 Woj 
mamni ama woika jumeꞌ ama 
yeu rejtiwame, woj mamni ama 
woi, bawepo koyo tetamtukan. 
Weꞌepulaka junameꞌe ama yeu 
rejtiwame, seej chukti, wepul koyo 
tetae yaꞌatukan. Juꞌu intoko bweꞌu 
joꞌaraapo cheꞌa bweꞌuuk boꞌo, aet 
aman kikkimuwame, sawai tomi 
ausuꞌlikue yaꞌatukan, bikriota 
benasi naj mamachikai.

22
 Junama bweꞌu joꞌaraapo, kaita 

teꞌopota ne bichak. Bweꞌituk juꞌu 
achai Lios, siꞌime utteꞌakame, 
teꞌopota yejꞌeaꞌpo ama katekan. 
Intok ket juꞌu Bwala. 23

 Junaꞌa 
bweꞌu joꞌaraa, taꞌata betana intok 
kia mala mechaata betana juniꞌi, 
tachiriata ka aꞌ waata. Bweꞌituk 
jiba aapoꞌik achai Liojta betana juꞌu 
tachiria aet mamachi, intok juꞌu 

Bwala ket junaen tachiriatukan. 
24

 Ka nanau machika juꞌu yoemra 
jinneꞌuwakame, junamaꞌa bweꞌu 
joꞌaraapo aꞌ tachiria machiku naj 
katne. Intok jumeꞌe, inim cheꞌa yoꞌo 
yaꞌarim junae cheꞌa yoꞌotau emo 
suꞌu tojinee aꞌ yoꞌorekai. 25

 Junae, 
jumeꞌ ama yeu rejtiwame taewapo 
ka eꞌetanaa. Intok junamaꞌa kaita 
tukaariatune. 26

 Junamaꞌa siꞌime 
ka nanau machi yoemrata betana, 
eiyaawaka, bem yoꞌoriꞌeewaꞌuta, 
junamaꞌa yoꞌotau emo suꞌu tojak, 
aꞌ yoꞌorekai. 27

 Taa jita juniꞌi, ka 
tuꞌika ka aman yumaꞌane. Intok 
kia jabetaka juniꞌi, ka tuꞌika, 
ka bibit machik joame, oo ka 
lutuꞌuriakamta boꞌo jooriame ka 
aman kibaktuanaa. Ala jumeꞌe, 
liprom, Bwalata jipueꞌpo jumeꞌ jiba 
yuu jiapsineeme jiꞌojteim jiba aman 
yajine.

22  Junak intoko, juꞌu ankeles, 
batweta kalajkok nee 

bittuak, jiba yuu jiapsi betchiꞌbo, 
baꞌakamta. Junaꞌa, bikriota benasi 
naj mamachiakan. Intok juꞌu, achai 
Liojta intok juꞌu Bwalata, yoꞌotaka 
aꞌ katekaꞌa betana yeu boꞌokan. 
2

 Junamaꞌa, bweꞌu joꞌaraapo, bweꞌu 
boꞌot, aet aman kikkimuwaꞌut 
nasuku intok jum batwepo, nau 
bicha aꞌ mayoammetchi, jumeꞌ 
juyam jiba yuu jiapsiwamta yee 
makame ama yoꞌotun. Wasuktiapo, 
woj mamni ama woisi tatakakai. 
Chikti metpo tatakan. Jumeꞌ intoko, 
junae juya sawam, inim ka nanau 
machi yoemrata, emo inneꞌetetua 
betchiꞌbo, jittoa. 3 Junamaꞌa, 
kaita intok aunee juꞌu ka tuꞌiku 
chupiatuneeme. Achai Lios intok 
juꞌu Bwala, bempo junamaꞌa bweꞌu 

joꞌaraapo, cheꞌa yoꞌotaka ama 
joone. Intoko, jumeꞌ aapoꞌik yeu 
puꞌarim, aꞌ tekilwata joaka aꞌ nak 
yoꞌorine. 4 Junameꞌe, tua aamak 
aneka aꞌ bitnee jukaꞌ Lios achaita. 
Intok junae team, bem koba 
mejeꞌeku aꞌ jipuꞌune. 5 Junamaꞌa 
kaita intok tukaariatune. Jumeꞌ 
intoko, junamaꞌa jiapsame, tajita 
amet tachirianemta ka waatane. 
Intok kia taꞌata juniꞌi, bweꞌituk juꞌu 
achai Lios amet tachiriane. Intok 
junameꞌe jiba yuu betchiꞌbo ama 
nesaune.

Ka buꞌuuka beꞌee, Jesukrijtota 
aꞌ nottineeꞌu

6
 Chukula ket juꞌu ankeles inen 

neu jiiak:
―Iniꞌi teuwaawame, tua lutuꞌuria 

intok a aet eetuwa. Juꞌu intoko 
achai Lios, jiba aapo, jumeꞌ aapoꞌik 
betana juꞌuneetuawaka yeteu 
noktuawame juꞌu amemaktuka am 
aniame, aapo, jukaꞌ ankelejta yeu 
bittuala, junuen jukaꞌ lauti yeu 
weenemta, jumeꞌ aapoꞌik betana 
yeteu noktuawame, aꞌ juꞌuneiyaatuaꞌ 
betchiꞌbo.

7
 ―Lauti ne aꞌabo weene.

Tua alleenee waꞌa, Liojta betana 
nok lutuꞌuriata nok jikkajame. Jukaꞌ 
inim lipropo jiꞌojteita.

8
 Inepo Joan teame inikaꞌa 

weemta ne jikkajak intok ne aꞌ 
bichak. Chukula intoko inikaꞌa 
jikkajisuka intok aꞌ bitchukai, 
junae juꞌu ankelejta junakaꞌa nee 
tejwaakamtau ne au tonommea 
kiktek junuen aꞌ yoꞌoribaekai. 9 Taa 
junaꞌa:
―Kat junuen aane ―ti neu jiiak―. 

Bweꞌituk inepo, achai Liojta betana 

ne tekilta jooa, jiba ele benasia 
intok jumeꞌ Krijtopo emak werim, 
jumeꞌ achai Liojta betana yeteu 
noktuawame, intok siꞌime jumeꞌe, 
inim lipropo jukaꞌ jiꞌojteita aꞌ nok 
jikkajame benasia. Achai Liojta ala 
yoꞌorine.

10
 Inen ket neu jiiak:

―Ka empola aꞌ juꞌuneiyaanee jukaꞌ 
Liojta nok lutuꞌuriata inim lipropo 
jiꞌojteita. Bweꞌituk jaibu yumaꞌaseka 
weye juꞌu taewai, inikaꞌa siꞌimeta 
aet chupneeꞌu. 11

 Junuen san, 
jukaꞌ ka tuꞌik joamta, ka tuꞌik aꞌ 
joaꞌu betana ka au suuane. Juꞌu 
intoko, tiusi machik ka tuꞌik joame, 
junakaꞌa ka aꞌ koptane. Taa juꞌu 
intoko, tuꞌik boꞌo jooriame, junakaꞌa 
aꞌ joone. Juꞌu intoko, wepulsi, achai 
Liojta betchiꞌbo jiapsame, junakaꞌa 
ka koptane.

12
 ―Jeewi. Lauti ne aꞌabo 

weene. Intok inepo, ne aꞌ weiyaa, 
weꞌepulaimmeu am mik betchiꞌbo, 
jita bem yaꞌariakaꞌpo aman. 
13

 Ineponee junaꞌa, siꞌimeta naatek 
naateka intok juꞌu cheꞌa chukula 
juniꞌi, jiba jiapsineeme. Jumeꞌ 
leetam Alpa intok juꞌu Omeka 
teame benasia.

14
 Tua alleenee jumeꞌe, Liojta mak 

emo tuꞌuteka, ka tuꞌika kaita joaka 
jiapsame. Junuen, juꞌu juya, jiba 
yuu jiapsiwamta yetet autuamtau 
lutuꞌuria betchiꞌbo. Intok ket, bweꞌu 
joꞌaraau, aman kikkimuwaꞌpo luula 
a aman bem kimuneꞌ betchiꞌbo. 
15

 Taa paꞌakun tawane, siꞌime jumeꞌ 
ka tuꞌika ka bibit machik joame, 
intok jumeꞌ yee sibowamta boꞌo 
jooriame. Intok jumeꞌe, tattaꞌabwi 
jaamuchimmak emo tuꞌureme. 
Intok jumeꞌ yee sussuꞌame. Intok 

jumeꞌe, ka lutuꞌuriapo liosim 
yoꞌoreme. Intok siꞌime jumeꞌe, jukaꞌ 
aa nokiꞌichiata eiyaaka intok aꞌ boꞌo 
jooriame.

16
 ―Inepo Jesuj teame, ne betana 

in saweꞌuta, ankelejta aman bittuari. 
Junuen inikaꞌa siꞌimeta, jumeꞌ nee 
sualeka nau emo totojame am 
juꞌuneiyaatuaneꞌ betchiꞌbo. Inepo 
ne junaꞌa, juꞌu cheꞌa bat naataka 
yoꞌo yaꞌarita, Labiitukaꞌutat yeu 
simria. Intok inepone junaꞌa juꞌu 
choki, mekka machika, ketwoo yeu 
weamamta benasi maachime.

17
 Juꞌu, Liojta betana tuꞌu jiapsi 

intok jumeꞌ aꞌ sualeka jukaꞌ Bwalata 
aꞌ kunakame benakai:
―Aꞌabo weye ―tim jiia.
Intok juꞌu aꞌ jikkajame:
―Aꞌabo weye ―ti ket jiune.
Juꞌu intoko jiꞌipeame, intok am 

waatame, aꞌabo sikaa, baꞌam, jiba 
yuu jiapsiwamta yee makame, kia 
beja am jiꞌine.

18
 Siꞌimem jumeꞌe, jukaꞌ Liojta nok 

lutuꞌuriata, inim lipropo jiꞌojteita aꞌ 
jikkajame, inikaꞌa ne am juꞌuneiyaa 
iꞌa. Jabetaka juniꞌi, inia weyemtamak 
watek aamak aꞌ kuutako, juꞌu achai 
Lios, jukaꞌ tua ka tuꞌika, koꞌokoata 
inim lipropo jiꞌojteita, cheꞌa juniꞌi 
naa buusti aꞌ bittuane. 19

 Intok kia 
jabetaka juniꞌi, Liojta betana nok 
lutuꞌuria, inim lipropo jukaꞌ jiꞌojteita, 
jita juniꞌi yeu tawaako, juꞌu achai 
Lios, inikaꞌa inen anemta, jumeꞌ 
liprom, jum jiba yuu jiapsineeme 
jiꞌojteimpo, intok kia jum bweꞌu 
joꞌara, Liojta yeu puꞌaripo juniꞌi, yeu 
aꞌ tawaane. Inimeꞌe, inim jiꞌojteipo 
juꞌu au naꞌikiaꞌeaꞌu betana.

20
 Juꞌu, inika weyemta aꞌ 

juꞌuneiyaa tebome, inen jiia:

―Jeewi, lauti ne aꞌabo weene ―ti jiia.
Inepo intok inen jiia:
―Tua junuentune. Lauti aꞌabo 

weenee, yoꞌowe Jesukrijto.

21
 Juꞌu itom yoꞌowe Jesukrijto, 

juꞌu aapoꞌik betana tuꞌikue 
enchim siꞌimem alleetuane. Tua 
junuentune. 

APOKALIPSIS 22


